
1 Hovudinnhaldet i proposisjonen
1.1 Innleiing

Denne proposisjonen inneheld framlegg til ei ny felles lov for grunnskole og vidaregåande opplæring og endringar i enkelte andre lover. Lovframlegget frå departementet byggjer på innstillinga frå opplæringslovutvalet, NOU 1995: 18 Ny lovgivning om opplæring. Innstillinga har vore gjenstand for ein omfattande høyringsrunde. I alt har det kome inn over 500 høyringsfråsegner. På grunnlag av innstillinga og høyringsfråsegnene vart det våren 1997 fremma ein lovproposisjon for Stortinget (Ot prp nr 36 (1996-97)). Proposisjonen vart ikkje behandla av Stortinget.

Grunnskoleopplæringa og den vidaregåande opplæringa har i dag sitt lovgrunnlag i lov 13.06.1969 nr 24 om grunnskolen, lov 21.06.1974 nr 55 om videregående opplæring og lov 23.05.1980 nr 13 om fagopplæring i arbeidslivet. I tillegg finst det reglar om økonomisk støtte til private skolar som også sett krav til desse skolene, i lov av 14.06.1985 nr 73 om tilskot til private grunnskular og private skular som gjev vidaregåande opplæring (privatskulelova).

I proposisjonen vil desse lovene bli omtalte som grunnskolelova (gsl.), lov om videregående opplæring (lvgo.), fagopplæringslova (lfa.) og privatskulelova (psl.). Lov 28.05.1976 nr 35 om voksenopplæring vil bli omtalt som vaksenopplæringslova (vol.).

Siden desse lovene vart vedtekne, har det vore store endringar i både grunnskolen og den vidaregåande opplæringa. Ved Reform 94 fekk alle elevar rett til tre års vidaregåande opplæring, og ved Reform 97 ble grunnskolen 10-årig, med skolestart ved 6 års alder. Nesten alle som går i grunnskolen, held i dag fram i vidaregåande opplæring. For dei aller fleste framstår dette derfor som eit samanhengande opplæringsløp.

Det har også vore andre endringar som har hatt store konsekvensar for opplæringssystemet. Ved den nye kommunelova frå 1992 fekk kommunane og fylkeskommunane eit nytt organisatorisk grunnlag for verksemda. Målet for denne reforma og fleire av dei andre reformene har vore ei modernisering av den offentlege forvaltninga.

Både desse reformene og den tida som er gått sidan desse lovene vart vedtekne, gjorde det nødvendig med ein gjennomgåande revisjon av lovverket, med tanke på å utarbeide eit nytt lovverk tilpassa dagens skole. Ved å sjå grunnskole og vidaregåande opplæring i samanheng, vil det etter departementet sitt syn vere lettare å få til eit betre og meir helskapleg opplæringstilbod. Samstundes er det framleis skilnader mellom dei to opplæringsnivåa som også må nedfellast i lovverket.

Departementet gjer i denne proposisjonen framlegg til ny felles lov om grunnskolen og den vidaregåande opplæringa som er meint å erstatte grunnskolelova, lov om vidaregåande opplæring og fagopplæringslova. Vidare blir det gjort framlegg om at visse delar av vaksenopplæringslova går inn i den nye lova. Dette gjeld dei delane av lov 28.05.1976 nr 35 om voksenopplæring som inneheld reglar om spesialundervisning på grunnskolen sitt område og reglar om grunnskoleopplæring og vidaregåande opplæring spesielt organisert for vaksne.

Privatskulelova førast vidare som eigen lov.

Framlegget frå opplæringslovutvalet om endringar i lov 08.06.1984 nr 64 om folkehøgskolar blir ikkje behandla i denne omgangen.
1.2 Samandrag av proposisjonen

Kapittel 2 inneheld ei kort framstilling av oppnemninga av opplæringslovutvalet og utvalet si utgreiing (NOU 1995: 18 Ny lovgivning om opplæring). Utgreiinga var på høyring hausten 1995. Dette kapitlet gjer òg greie for avgrensinga av denne proposisjonen mot andre arbeid.

Kapittel 3 er ei beskriving og vurdering av prinsippa for styringa av opplæringssektoren. Det blir blant anna gitt ei generell vurdering av styringsmiddelbruken, og det blir gitt ei vurdering av forholdet mellom lov og tariffavtalar. Vidare blir det drøfta kva som bør vere hovudområde for nasjonal styring av opplæringssektoren, og kva som bør overlatast til det kommunale og fylkeskommunale sjølvstyret.

Kapittel 4 drøftar lovstrukturen i ei ny lov om opplæring, og det blir gjort framlegg om ei felles lov for grunnskole og vidaregåande opplæring, der også fagopplæringslova og delar av vaksenopplæringslova inngår. Privatskulelova førast vidare som eigen lov.

Kapittel 5 er ei framstilling og drøfting av det geografiske, saklege og personelle verkeområdet for ei ny opplæringslov.

Kapittel 6 er ei framstilling og drøfting av formålsparagrafane for grunnskolen og den vidaregåande opplæringa. Det blir gjort framlegg om at dei reglane som i dag finst i grunnskolelova, fagopplæringslova og lov om vidaregåande opplæring, blir samla i ein paragraf og ført vidare i ei ny lov. Det blir dessutan gjort framlegg om ein regel som gjer det klart at arbeidet mot mobbing skal vere eit mål for alle i både grunnskolen og den vidaregåande opplæringa.

Kapittel 7 omhandlar retten og plikta til opplæring. Mellom anna er retten og plikta til grunnskoleopplæring og retten til vidaregåande opplæring drøfta. Det blir også gjort framlegg om eigne lovreglar om opplæring for høyrselshemma elevar.

Kapittel 8 er ei beskriving av reglane om rett til spesialundervisning i grunnskolen, i vidaregåande opplæring og for vaksne. Det blir gjort framlegg om nye reglar om slik opplæring. Mellom anna blir det gjort framlegg om ein ny regel om rett til spesialundervisning som skal vere felles for grunnskolen og den vidaregåande opplæringa. Det blir også gjort framlegg om særlege saksbehandlingsreglar i samband med vedtak om spesialundervisning.

Kapittel 9 omhandlar retten til å gå på heimeskolen og framlegget frå utvalet om å innføre ein rett til å velje ein annan skole. Departementet gjer ikkje framlegg om reglar om rett til å velje annan skole.

Kapittel 10 handlar om dei særskilde reglane om brukarmedverknad i skolen. Det blir gjort framlegg om at dei reglane som i dag gjeld for organisert brukarmedverknad, blir førte vidare med enkelte mindre endringar i ei ny lov om opplæring. Dette inneber mellom anna at reglane om elevråd, samarbeidsutval, foreldreråd, skoleutval og Foreldreutvalet for grunnskolen blir førte vidare i proposisjonen. Det blir gjort framlegg om at verken elevane, foreldra eller dei tilsette kan ha fleirtal i driftsstyre oppretta etter kommunelova § 11.

Kapittel 11 handlar om innhaldet i opplæringa og vurdering av elevar og lærlingar. Det blir her gjort klart at læreplanane både for grunnskolen og den vidaregåande opplæringa skal ha status som forskrifter og såleis vere bindande både for kommunane og fylkeskommunane og for undervisningspersonalet og leiinga ved den enkelte skolen.

Kapittel 12 inneheld ei framstilling og vurdering av reglane om målformer i skolen. På same måten som opplæringslovutvalet går departementet inn for at dei særlege reglane om rett til eigen klasse for særskild målform i hovudsak blir førte vidare. I motsetnad til utvalet, går departementet likevel inn for at prinsippet om at eit fleirtal av foreldra skal kunne avgjere kva for skole i kommunen som skal gi tilbodet om anna målform, blir ført vidare. Vidare gjer departementet framlegg om å føre vidare reglane om rådgivande folkerøysting om val av målform.

Kapittel 13 handlar om organiseringa av opplæringa. Det blir mellom anna gitt ei beskriving og vurdering av reglane om klasse- og skolestorleikar. I motsetnad til opplæringslovutvalet, gjer departementet framlegg om at regelen om tilrådd maksimalstorleik for grunnskolar blir ført vidare. Departementet går også i mot framlegget frå utvalet om å opne for aldersblanding meir generelt. I staden gjer departementet framlegg om at dei reglane som gjeld i dag om aldersblanding ved mindre skolar blir førte vidare med enkelte mindre endringar. Vidare opnar lovframlegget frå departementet for aldersblanding innanfor hovudtrinna der dette er grunna på omsynet til elevane. Etter denne regelen vil det såleis ikkje vere tillate å aldersblande ut frå økonomiske omsyn. Framlegget frå departementet førar dessutan vidare dei klassedelingstala som gjeld i dag.

Kapittel 14 behandlar reglane om tidsrammene for undervisninga. I motsetnad til utvalet har departementet gjort framlegg om at tidsrammene for undervisninga blir fastsette i forskrifter både for grunnskolen og den vidaregåande opplæringa.

Kapittel 15er ei beskriving av dei reglane som gjeld for skoleanlegg og læremiddel og for helse og arbeidsmiljø. Departementet meiner, i motsetnad til utvalet, at regelen som pålegg kommunane å sørgje for tenlege grunnskolar, bør førast vidare i ei ny lov. Departementet går dessutan inn for at ordninga med godkjenning av lærebøker blirt ført vidare. Det same gjeld alkolholforbodet i grunnskolen. Dette kapitlet har også ei beskriving av reglane som gjeld for helse og arbeidsmiljø, mellom anna i medhald av kommunehelsetenestelova med forskrifter. Det blir dessutan drøfta om og i kva form eigne reglar om mobbing bør bli gitt i ei ny lov. Det blir vidare vist til at departementet vil komme attende med ei særskild utgreiing av om arbeidsmiljølova bør gjerast gjeldande for skoleelevar og ei særskild utgreiing av ei felles ulykkesforsikringsordning for alle elevar i grunnskolen og den vidaregåande opplæringa.

Kapittel 16 handlar om skyss og innlosjering. Det blir gjort framlegg om å føre vidare dei reglane som i dag finst om skyss og innlosjering - blant anna skyssgrensa på 2 km for den nye 1. klassen/førskolen. Ei ytterlegare differensiering av skyssgrensa i grunnskolen blir drøfta, men det blir ikkje gjort framlegg om endringar på dette punktet. På same måten som utvalet meiner departementet at også elevar i vidaregåande skole bør ha rett til nødvendig båtskyss utan omsyn til skysslengda. Det blir såleis gjort framlegg om å innføre ein regel som gjer dette klart.

Kapittel 17 handlar om krava til stillingar, tenester og funksjonar ved den enkelte skolen og i kommunen eller fylkeskommunen. Departementet er i hovudtrekk samd i vurderingane og framlegga frå utvalet. Departementet gjer likevel framlegg om eit strengare rektorkrav enn det som følgjer av framlegget frå utvalet - både når det gjeld storleiken på dei skolane som skal ha rektor og når det gjeld høve til å vere rektor ved fleire skolar. Departementet vil heller ikkje gå inn for å gi ein særskild regel som seier at det er kommunane eller fylkeskommunane sjølve som skal fastsetje kva for stillingar, tenester og funksjonar det skal vere ut over det som følgjer av lov og forskrift.

Kapittel 18 handlar om kompetansekrav for undervisningspersonell og skoleleiarar. Departementet gjer framlegg om eit lovfesta krav om relevant kompetanse for dei som skal tilsetjast i undervisningsstillingar. Nærmare kompetansekrav blir fastsett i forskrift. Lovkrav om rektorkompetanse blir ført vidare.

Departementet gjer vidare framlegg om at det framleis skal vere høve til å tilsetje personar som ikkje oppfyller kompetansekrava i mellombels stilling. I motsetnad til utvalet vil departementet ikkje gå inn for at mellombels tilsette etter fire år får rett til fast tilsetjing.

Kapittel 19 handlar om den arbeidsrettslege stillinga for skoleleiarar og undervisningspersonell. Lovframlegget frå departementet fører vidare den normaliseringa av stillingsvernet for undervisningspersonellet som utvalet gjorde framlegg om. Dette inneber at det i framtida skal vere arbeidsmiljølova som regulerer oppseiingsvernet for desse gruppene - på same måte som for andre kommunalt eller fylkeskommunalt tilsette. Departementet går også inn for at det i framtida skal stillast krav om politiattest for personar som skal bli tilsette i grunnskolen. Det blir i dette kapitlet også gjort framlegg om å føre vidare heimelen for kunne fastsetje kven som skal forhandle om løns- og arbeidsvilkår for undervisningspersonellet i skolen.

Kapittel 20 handlar om ordensreglement, bortvising og liknande. Departementet går inn for at gjeldande rett i hovudsak blir ført vidare, men at reglane om saksbehandlinga i samband med fastsetjing av ordensreglement og ved refsingstiltak blir noko endra. På same måten som utvalet går departementet inn for at ordninga med bortvising for inntil 3 dagar berre bør gjelde for 8.-10. klassetrinnet i grunnskolen. Departementet gjer ikkje framlegg om særreglar for bruk av makt, ransaking eller liknande.

Kapittel 21 handlar om reglane om fagopplæring i arbeidslivet. Departementet går her inn for at dei særlege reglane for lærlingar og reglane om innverknad og deltaking frå arbeidslivspartane i fagopplæringa blir førte vidare uendra i ei ny lov. I motsetnad til utvalet meiner departementet at mellom anna reglane om prøvetid, straff, reglane om fag- og sveineprøve på grunnlag av praksis bør førast vidare i ei ny lov. Departmentet er heller ikkje samd med utvalet i framlegget til regulering av fylkeskommunen sin instruksjonskompetanse i forhold til yrkesopplæringsnemnda, men går inn for å føre vidare den ordninga som gjeld i dag.

Kapittel 22 er ei beskriving og vurdering av dei særskilde reglane om samisk opplæring. Det blir gjort framlegg om å endre retten til opplæring i samisk slik at det blir ein individuell rett, og dermed at det ikkje lenger krevst minst tre elevar slik som i dag. Departementet er samd med utvalet i at opplæring i samisk også bør vere ein rett i vidaregåande skole, men meiner at denne retten ikkje skal vere avhengig av at eleven har fått slik opplæring i grunnskolen. Lovutkastet frå departementet fører også vidare den klargjeringa av omgrepet samisk distrikt som utvalet gjorde framlegg om. Det blir også gjort framlegg om at Sametinget skal få større innverknad på innhaldet i den samiske opplæringa og dessutan sjølv få rett til å fastsetje delar av denne innanfor rammer fastsette av departementet.

Kapittel 23 er nytt i forhold til framlegga frå utvalet, og omhandlar opplæring i finsk for kvensk-finske elevar i Troms og Finnmark. Det blir her mellom anna gjort framlegg om ein lovfest rett til opplæring i finsk dersom minst tre elevar på ein skole i Troms eller Finnmark krev det.

Kapittel 24 handlar om privat grunnskoleopplæring som ikkje får statstilskot etter privatskulelova. Det blir klargjort kva reglar som gjeld for slik opplæring, både når det gjeld opplæring i private skolar og privat heimeopplæring.

Kapittel 25 handlar om opplæring spesielt organisert for vaksne. Departementet fører her vidare framlegget frå utvalet om å ta inn delar av vaksenopplæringslova i ei ny lov. Dette gjeld reglane i vaksenopplæringslova om grunnskoleopplæring og vidaregåande opplæring spesielt organisert for vaksne, og omfattar også dei tilfella der studieforbund gjennomfører denne opplæringa på vegne av kommunen eller fylkeskommunen. Det blir dessutan gjort framlegg om at ein i vaksenopplæringslova får ein heimel til å regulere innhaldet i opplæringa på dei tekniske fagskolane.

Kapittel 26 handlar om kontroll- og tilsynsreglar i ei ny lov. Departementet gjer her framlegg om å føre vidare og klargjere det ansvaret staten har for å føre tilsyn med grunnskolane og den vidaregåande opplæringa. Departementet er samd med utvalet i at staten bør kunne gi pålegg om å rette på forhold ved skolane som er i strid med lova eller forskriftene, men meiner at lova ikkje bør innehalde dei tilleggsvilkåra utvalet her gjer framlegg om. Departementet gjer dessutan framlegg om at plikta til å gi råd og rettleiing får ei noko anna utforming. Lovutkastet fører vidare plikta for kommunane til å føre tilsyn med heimeopplæringa.

Kapittel 27 er ei framstilling og vurdering av reglane om ansvar og finansiering av opplæringsverksemda. Departementet sluttar seg her i hovudsak til framlegga frå utvalet, noko som inneber vidareføring av det ansvaret kommunen har for grunnskolen og fylkeskommunen har for den vidaregåande opplæringa. Fylkeskommunane skal dessutan framleis ha ansvar for opplæring i fylkeskommunale sosiale og medisinske institusjonar.

Kapittel 28 er ei vurdering av og framlegg til overgangsreglar. Det blir mellom anna gjort framlegg om at undervisningspersonell som har eit særleg stillingsvern når lova blir sett ut i livet, får behalde dette stillingsvernet. Det blir vidare gjort framlegg om ei overgangsordning for dei skolane som i dag ikkje har rektor, men er lærarstyrte.

Kapittel 29 handlar om forholdet til den allmenne forvaltningsretten. Departementet følgjer her mellom anna opp framlegget frå utvalet om ein ny lovregel som gjer det klart at forvaltningslova gjeld for opplæringsverksemd som blir driven av forvaltningsorgan. Det blir vidare gjort framlegg om å føre vidare dei særreglane om opplysningsplikt og teieplikt som i dag finst i grunnskolelova og lov om vidaregåande opplæring. Det blir dessutan gjort framlegg om ein eigen regel om kven som skal vere klageinstans for enkeltvedtak etter lova.

Kapittel 30 er ei vurdering av dei økonomiske og administrative konsekvensane av lovframlegget. Departementet legg til grunn at framlegget på somme punkt vil medføre ein viss kostnadsauke, mens det på enkelte andre punkt gir kommunane og fylkeskommunane ein noke større fleksibilitet og fridom enn i dag. Departementet har komme til at framlegget totalt sett ikkje vil ha vesentlege økonomiske eller administrative konsekvensar.

Kapittel 31 inneheld merknader til dei enkelte reglane i framlegget.

2 Bakgrunnen for lovutkastet
2.1 Innleiing

På bakgrunn av dei behova for revisjon som det er gjort greie for i kapittel 1, oppnemnde Regjeringa 10.11.1993 eit utval som skulle gi ei samla vurdering av opplæringslovene som styringsmiddel for å nå dei nasjonale måla for opplæringa. Vurderinga skulle omfatte grunnskolelova, lov om vidaregåande opplæring, fagopplæringslova, privatskulelova, vaksenopplæringslova, folkehøgskolelova og lærarutdanningslova.

Utvalet skulle etter mandatet leggje fram eit forslag til ny opplæringslovgivning. Professor Eivind Smith vart oppnemnd til leiar for utvalet, som elles fekk desse medlemmene:

Kari Berg, utdanningsdirektør
Anders Folkestad, leiar
Eva Hildrum, avdelingsdirektør
Christine Hjortland, rådgivar
Harald Hove, advokat
Hanna Marit Jahr, ekspedisjonssjef
Lars Loe, rådgivar
Sr. Marie-Kristin Riosianu, rektor
Halvdan Skard, leiar
Kristin Solberg, universitetslærar
Johan Sverdrup, advokat
Rune Sørensen, professor
Per Wøien, leiar
Knut Aagesen, rektor
Målet for arbeidet var å få eit lovverk som samla sett framstod som eit betre og klarare styringsmiddel. Utvalet skulle også gå nøye gjennom kva for spørsmål som skulle styrast nasjonalt og på kva vis dette skulle gjerast. Framlegga skulle ta sikte på løysingar som tok vare på omsynet til nasjonal styring, samstundes som kommunane og fylkeskommunane fekk nødvendig fridom til å finne passande løysingar lokalt og til å nytta ressursane best mogleg. Det skulle også vurderast kva reglar om standardar og rettar som burde gjevast for framtida.

Utgreiinga frå opplæringslovutvalet vart oversend kyrkje-, utdannings- og forskingsministeren 4. juli 1995 og vart trykt som NOU 1995: 18 Ny lovgivning om opplæring.

Opplæringslovutvalet gjer framlegg om ei ny felles opplæringslov, som omfattar både grunnskoleopplæring og vidaregåande opplæring. I tillegg går eit fleirtal i utvalet inn for at privatskulelova, fagopplæringslova og dei delane av vaksenopplæringslova som omhandlar grunnskole og vidaregåande opplæring særskilt organisert for vaksne blir tekne inn i ei ny opplæringslov. Resten av vaksenopplæringslova og folkehøgskolelova blir etter framlegget frå fleirtalet ført vidare som eigne lovar. Fleirtalet i utvalet går også inn for at delar av lærarutdanningslova blir tekne inn i den nye opplæringslova medan dei andre delane blir viste til styring etter universitets- og høgskolelova.
2.2 Høyring

Innstillinga frå utvalet blei send ut på ei brei høyring 21. juli 1995. Fristen for å uttale seg vart først sett til 1. november, men seinare utsett til 15. november 1995.

Departementet har teke mot 157 høyringsfråsegner frå nasjonale instansar, 16 fråsegner frå fylkeskommunar, 286 frå kommunar, 53 frå private grunnskolar og vidaregåande skolar og 33 frå folkehøgskolar - det vil seie totalt 545 høyringsfråsegner.

Nokre høyringsinstansar har meldt at dei ikkje har merknader til innstillinga. Det gjeld Miljøverndepartementet, Samferdselsdepartementet, Sivilombodsmannen og Forbrukarombodet.

Skolenes Landsforbund har i brev av 17.11.95 til departementet presisert at den felles høyringsfråsegna frå LO og Norsk Lærarlag representerer det synet forbundet har.

Frå Foreldreutvalet for grunnskolen har departementet fått ei samanstilling av høyringsfråsegner frå 21 grunnskolar og 14 kommunale foreldreutval.

Elles har departementet teke mot underskrifter frå rundt tusen foreldre i Østfold mot kommunal fridom til å fastsetje klassedelingstala og mot at rektor skal kunne vere leiar for fleire skolar, og ei rekkje fråsegner frå offentlege skolar, musikkskolar, enkeltpersonar, lokale organisasjonar og liknande.
2.3 Nærmare om innhaldet i proposisjonen - avgrensing mot andre arbeid
2.3.1 Høyringsinstansane

Ein del høyringsinstansar - blant andre ein del kommunar - meiner at dei kommunale musikkskolane bør lovregulerast. Det blir blant anna peikt på at lovfesting gir større stabilitet og gjer musikkskolane til ein naturleg del av det offentlege utdanningssystemet, og at lovfesting sikrar økonomien på ein betre måte. Lovfesting er også med på å motverke ei generelt manglande satsing på kulturfaga i skoleverket elles.

Kontaktutvalet mellom innvandrarar og norske myndigheter (KIM) kritiserer at opplæringslovutvalet fekk melding om å ikkje ta opp spørsmål knytte til utgreiinga frå framandspråkutvalet (NOU 1995: 12 Opplæring i et flerkulturelt Norge). KIM ser dette som uheldig fordi det har gjort at spørsmål om lovgrunnlaget for undervisningstilbodet og organiseringa av tilbodet til dei språklege minoritetane ikkje har vore ein del av det overordna arbeidet med å få lova i samsvar med dei endringane som har skjedd i samfunnet dei siste tiåra.

Lærarforbundet meiner at opplæringslova må omfatte ein klar individuell rett til førstegongs morsmålsopplæring for tospråklege elevar. LO og Norsk Lærarlag og Høgskolen i Sør-Trøndelag har teke eit liknande standpunkt.

Lærerforbundet og LO og Norsk Lærarlag meiner at dei tekniske fagskolane må lovregulerast.

Enkelte kommunar tek opp spørsmålet om lovfesting av skolefritidsordninga.
2.3.2 Vurderingar frå departementet

Departementet viser til kapittel 25 om opplæring spesielt organisert for vaksne, der det blir gjort framlegg om lovreglar i vaksenopplæringslova om tekniske fagskolar.

Departementet har i denne omgang ikkje hatt høve til å gjere noka gjennomgåande vurdering av etter- og vidareutdanningsfeltet. Departementet viser her til at det hausten 1996 blei sett ned eit utval som skulle greie ut etter- og vidareutdanninga for vaksne, jf. kgl. res. 27.09.1996. Utvalet leverte sin innstilling 1. oktober 1997, sjå NOU 1997:25 Ny kompetanse - Grunnlag for en helhetlig etter- og videreutdanningspolitikk. Departementet ser det som naturleg at det i etterkant av dette arbeidet blir gjort ein lovgjennomgang av heile vaksenopplæringsfeltet.

Departementet viser også til behandlinga i Stortinget av St. meld. nr. 55 (1996-97) Om skolefritidsordningen, jf. Innst. S. nr. 234 (1996-97). Departementet vil på denne bakgrunnen leggje fram ein eigen lovproposisjon om skolefritidsordninga.

Endeleg viser departementet til lovvedtak 19.06.1997 nr. 83 om heimel til å gi forskrifter om opplæring for elevar frå språklege minoritetar og plikt for kommunane til å ha eit musikk/kulturskoletilbod. Lovvedtaket er begrunna i Innst. O. nr. 95 (1996-97). Lovvedtaket er ført vidare i lovutkastet frå departementet.


3 Prinsipp for styring av opplæringssektoren. Generelle utgangspunkt for lovutkastet
3.1 Vurderingar frå opplæringslovutvalet
3.1.1 Generelt om styringsmiddelbruken

I kapittel 6-10 i utgreiinga går opplæringslovutvalet gjennom og vurderer kort dei nasjonale styringsmidla som blir brukte i opplæringssektoren i dag.

Utvalet peiker på lover, forskrifter, tariffavtalar, instruksar, løyve, pålegg og vilkår knytte til løyve eller økonomisk støtte som viktige rettslege styringsmiddel i opplæringssektoren. Som andre aktuelle styringsmiddel trekkjer utvalet fram økonomiske tiltak, rettleiing og informasjon. Utvalet meiner at ein kan sjå på den rettslege reguleringa som eit overordna styringsmiddel som heimlar og regulerer dei andre styringsmidla.

Utvalet framhevar lovfeste rettar som viktige styringsmiddel. Det viser til at rettar bind pliktsubjekta (til dømes kommunane) når det gjeld å organisere og bruke dei tilgjengelege ressursane. Dessutan er dei lovfeste rettane med på å verne individa mot vilkårlege eller uventa endringar frå det offentlege. Rettane kan også til ein viss grad verne dei grunnleggjande behova hos individa mot brå økonomiske og politiske svingingar, og dei kan vere viktige i arbeidet for å sikre likskap i nasjonen utan omsyn til bustad, sosial status og liknande.

I vurderingane av trinnhøgda i den rettslege reguleringa konkluderer utvalet med at det krevst ei særleg grunngiving dersom ein ønskjer å gi Kongen eller departementet kompetanse til å fastsetje forskrifter. Ei slik grunngiving kan vere at det er nødvendig å endre reglane relativt ofte, at reglane må vere svært detaljerte eller at det krevst ei særleg fagleg innsikt for å forstå dei. Dessutan legg utvalet til grunn at forskriftsheimlar skal vere knytte til den enkelte lovregelen eller på annan måte gi mest mogleg klart og konsist uttrykk for kva det kan bli gitt forskrifter om.

Utvalet viser til rettleiing og informasjon som nyttige alternativ eller supplement til rettsleg bindande regulering. Denne typen verkemiddel kan i somme tilfelle gi god nok nasjonal styring samtidig som det blir mogleg å tilpasse reguleringa til lokale forhold. Utvalet peiker også på at rettleiing og informasjon kan styrkje effekten av den rettslege reguleringa gjennom råd om korleis krava i lova kan oppfyllast.

Utvalet understrekar at rettleiing og informasjon må presenterast på ein måte som gjer det klart at det her er tale om verkemiddel som rettsleg er uforpliktande.

Den samla statsstyringa bør også innehalde element av mål- og resultatstyring, kombinerte med rutinar for tilbakerapportering frå og evaluering av kommunar, fylkeskommunar og andre som driv opplæringsverksemd. Utvalet ser det som viktig at slike rapporterings- og evalueringssystem tener som instrument for samhandling mellom staten og skoleeigarane, og at systema blir utforma slik at alle partar får nytte av dei. Systema bør heller ikkje gjerast meir omfattande enn nødvendig. Endeleg peiker utvalet på at ein berre med heimel i lov kan påleggje kommunar, fylkeskommunar og private institusjonar plikt til å til dømes rapportere.
3.1.2 Forholdet mellom lov og tariffavtale

Utvalet meiner at tariffavtalane for skoleverket legg vesentlege organisatoriske og økonomiske bindingar på opplæringsverksemda i kommunar og fylkeskommunar. Særleg gjeld det kravet om nye stillingar og om fordelinga av arbeidet blant undervisningspersonalet.

Utvalet peiker på at mens avtalar om arbeidstid i skoleverket i hovudsak er knytte til leseplikter, som kan krevjast reforhandla dersom det er vesentlege endringar i læreplanane eller i andre rammevilkår, er avtalereglar om arbeidstid i arbeidslivet elles ei regulering av den ytre grensa for årsverk og arbeidsdagar.

Utvalet viser til at lover og forskrifter i større grad enn tariffavtalar er resultat av ein demokratisk prosess gjennom vedtak i eit folkevalt organ og/eller gjennom høyring av partane. Ut frå dette meiner utvalet at dei nasjonale og individuelle interessene i opplæringssektoren i første rekkje bør sikrast gjennom regulering i lover og forskrifter.

Når dei nasjonale og individuelle interessene ikkje gjer det nødvendig å gjere framlegg om lovregulering, meiner utvalet at eventuelle problem i forholdet mellom tariffavtalar og styringsretten til arbeidsgivaren må løysast gjennom nye forhandlingar mellom partane.
3.1.3 Hovudmål og hovudprinsipp

Mandatet til utvalet viste til hovudmåla for statleg forvaltning av opplæringssektoren, slik dei finst i ei rekkje offentlege dokument. For det første viste mandatet til prinsippa i formålsreglane til opplæringslovgivinga, med nærmare utdjuping i St.meld. nr. 37 (1990-91) Om organisering og styring av utdanningssektoren:

«...

Lik rett til utdanning og opplæring for alle - uavhengig av sosial og økonomisk bakgrunn, bosted, kjønn, alder, funksjonsdyktighet eller etnisk bakgrunn.
Sikre et felles kunnskaps-, verdi- og kulturgrunnlag i befolkningen.
Sørge for at utdanningssystemet formidler kunnskaper av høg kvalitet og relevans og bidrar til god utvikling og livskvalitet for den enkelte.
Gi gode muligheter for lokal tilpasning samtidig som et felles nasjonalt kunnskaps- og verdigrunnlag blir ivaretatt ...»
Mandatet viste også til St.meld. nr. 4 (1992-93) Langtidsprogrammet for 1994-97, som blant anna omtaler innføring av skolestart for 6-åringar, rett til 3-årig vidaregåande opplæring, tilrettelegging av vidare utbygging av skolefritidsordninga og satsing på livslang læring. Det slår fast lik rett til utdanning og opplæring for alle, uavhengig av bustad, kjønn, sosial og etnisk bakgrunn og funksjonsdugleik som eit viktig mål.

Dessutan skulle utvalet ta utgangspunkt i kommunelova og i prinsippa for å tilpasse særlovgivinga til systemet i kommunelova, jf. Ot.prp. nr. 42 (1991-92) og Ot.prp. nr. 59 (1992-93). Kommunelova byggjer blant anna på at primærkompetansen i kommunar og fylkeskommunar skal liggje hos kommunestyret og fylkestinget, som får stor grad av fridom til å avgjere den organisatoriske og administrative oppbygginga. Utvalet viser i denne samanhengen til det stortingskomiteen uttaler i Innst. S. nr. 18 (1992-93):

«Når det gjelder statens fremtidige styring av lokalforvaltningen, bør det stilles følgende krav til lov- og regelverk:

Det bør bli mer generell frihet for kommunene og fylkeskommunene til å løse sine oppgaver på en måte som kan tilpasses de lokale forhold. Likeverdige løsninger er viktigere enn likhet i organisasjons- og styringsformer.
Statlige påbud om hvordan kommunene og fylkeskommunene skal organisere sin virksomhet, må begrenses.
Den statlige styringen av kommunene og fylkeskommunene bør skje gjennom rammevedtak, ikke detaljstyring og detaljkontroll.
Mulighetene for helhetsløsninger på tvers av etatsgrenser og/eller forvaltningsnivåer styrkes.»
Utvalet skulle også leggje til grunn føringane i St.meld. nr. 23 (1992-93) Om forholdet mellom stat og kommune.

Endeleg tek utvalet utgangspunkt i andre hovudprinsipp i norsk utdanningspolitikk. Det gjeld først og fremst prinsippa om einskapsskolen, særleg at skolen som utgangspunkt skal vere ein møteplass for alle, uavhengig av sosial, kulturell og etnisk bakgrunn og funksjonsdugleik, og det såkalla nærleiksprinsippet, det vil seie prinsippet om at elevane - også elevar med særlege opplæringsbehov - som hovudregel skal gå på den lokale skolen. Utvalet går også ut frå at lovgivinga skal vere i samsvar med dei internasjonale pliktene som Noreg har.
3.1.4 Forholdet mellom nasjonal styring og kommunal handlefridom

Utvalet peiker på at forholdet mellom statleg styring og kommunal handlefridom står sentralt når det gjeld utforming av lovverk og andre styringsmiddel for opplæringsverksemda. På denne bakgrunnen gjer utvalet greie for tilpassingar og problemstillingar som er relevante i denne samanhengen.

Utvalet viser først til St.meld. nr. 23 (1992-93) Om forholdet mellom staten og kommunene, som gjer greie for dei omsyna som ligg til grunn for det lokale sjølvstyret: Fridom, demokrati og deltaking, og effektivitet.

Utvalet meiner at omsynet til det kommunale sjølvstyret kan komme i konflikt med andre sentrale verdiar som gjer det nødvendig med statleg styring. Generelt er slike konfliktar sterkare når staten legg bindingar på verkemiddelbruken i kommunane, blant anna på organisering, bruk av undervisningspersonell og liknande, enn om det blir lagt bindingar på måla.

Blant dei interessene som nasjonale styresmakter særleg må ta seg av, er behovet for å sikre likeverdig opplæring for alle, det behovet landet har for kompetanse for å hevde seg internasjonalt, behovet for å halde oppe eit felles kunnskaps-, verdi- og kulturgrunnlag i folket og den nasjonale interessa som ligg i å oppsede barn til deltakarar i eit demokratisk samfunn.

I tillegg peiker utvalet på at omsynet til mobilitet i folkesetnaden krev eit minstemål av nasjonal styring med opplæringssektoren. Det må såleis sikrast at ein elev kan byte skole ein eller fleire gonger i skolegangen sin og likevel få god nok progresjon og samanheng i opplæringa. Tilsvarande er nasjonal samordning nødvendig for å lette opptaket til vidaregåande opplæring.

Utvalet meiner at ein del av dei nasjonale interessene som er nemnde ovanfor, fell saman med lokale interesser. Det er blant anna også ei lokal interesse å oppsede barna til gode samfunnsdeltakarar i den enkelte kommunen og deltakarar i det lokale demokratiet. Tilsvarande byggjer det nasjonale kulturgrunnlaget i stor grad på eit lokalt kulturgrunnlag. Nasjonal identitet blir blant anna utvikla gjennom lokal tilhøyrsle.

Utvalet peiker også på at lokale ulikskapar, til dømes med omsyn til geografiske eller fysiske forhold eller til eigenskapar hjå elevane og lærarane, kan føre til at statleg pålagde standardløysingar gir eit dårlegare og mindre likeverdig tilbod enn om den lokale fridommen var større.

Slik utvalet ser det, må opplæringssektoren sjåast i samanheng med andre kommunale tenester. Såleis kan lovreglar som tek sikte på likskap innanfor undervisningssektoren, føre til større ulikskap på andre område, både i og utanfor skolen. Utvalet viser til at verdiar som likskap og rettstryggleik står sterkt også på andre område som kommunesektoren har ansvaret for, som helsesektoren og pleie- og omsorgssektoren.

Endeleg viser utvalet til drøftinga av St.meld. nr. 23 (1992-93) i kommunal- og miljøvernkomiteen i Stortinget. I denne samanhengen peikte komiteen blant anna på den potensielle konflikten som ligg i at kommunane og fylkeskommunane både skal forvalte lovfeste rettar og vere rasjoneringsorgan. Utvalet viser til denne fråsegna frå komiteen (Innst. S. nr. 156 (1992-93) s. 10):

«...for at konflikten i minst mulig grad skal bli aktuell og lokaldemokratiet ikke undergraves, bør staten for det første søke å begrense antall statlige pålegg; for det andre så langt som mulig fastsette slike minstestandarder, rettigheter osv. ved lov; for det tredje oppnå en bedre samordning av den statlige politikken overfor kommunene; og for det fjerde akseptere lokale variasjoner og ulikheter på områder der slike statlige pålegg ikke er gitt.»
3.1.5 Individuelle rettar og plikter

Utvalet framhevar individuelle rettar som sentrale ledd i den samla rettslege reguleringa av opplæringsverksemda i kommunar og fylkeskommunar. Eitt av måla for styringa av opplæringssektoren er retten for alle til eit gratis og likeverdig opplæringstilbod. For å gi den enkelte eleven eit likeverdig opplæringstilbod må dette tilbodet vere tilpassa føresetnadene til elevane.

Utvalet meiner at dei gruppene som har eit særskilt behov for tilpassa opplæring, er blant dei som har størst behov for å få visse minimumsytingar sikra gjennom nasjonalt fastsette rettsreglar. Jamvel om det er grunn til å tru at kommunar og fylkeskommunar er opptekne av å sikre særskilde behov for opplæring også for slike grupper, finn utvalet det ønskjeleg å føre vidare ein særleg lovfest rett til spesialundervisning for elevar som på grunn av funksjonshemming eller andre særlege forhold ikkje får eit tilfredsstillande utbytte av det ordinære opplæringstilbodet. Utvalet gjer også framlegg om å føre vidare den retten barn i førskolealderen med særlege behov for spesialpedagogiske tiltak har i dag.

Utvalet peiker på at også spesielle behov og forhold hjå andre grupper kan gjere at dei bør sikrast særlege rettar gjennom lov. Blant anna meiner utvalet at den særlege stillinga samane har som urfolk og det ansvaret staten har etter § 110 a i Grunnlova, taler for å føre vidare og eventuelt styrkje dei rettane den samiske folkegruppa har etter opplæringslovgivinga i dag.
3.1.6 Statleg styring av privat opplæring

Utvalet viser til mandatet og går ut frå at det ikkje er grunnlag for å komme med framlegg om vesentlege endringar i den avveginga mellom nasjonale interesser og omsynet til valfridommen hjå foreldra som i dag ligg bak lovreguleringa av privat opplæring. Privatskolane skal såleis framleis kunne vere eit supplement til offentlege skolar, samtidig som den offentlege grunnskolen blir sikra som ein møteplass for fleirtalet av barn og unge i lokalmiljøet, på tvers av kulturelle og sosiale skiljelinjer.

Utvalet peiker også på privat vaksenopplæring som ein viktig del av den private opplæringssektoren.
3.1.7 Hovudområde for styring av opplæringsverksemda

I tråd med mandatet legg utvalet til grunn at det er nødvendig med statleg styring av hovudtrekka i det faglege innhaldet av opplæringa for å sikre nasjonale og individuelle omsyn. Ei slik styring er med på å sikre eit felles kultur-, verdi- og kunnskapsgrunnlag, eit høgt kunnskapsnivå hjå folk og eit likeverdig opplæringstilbod for alle. Utvalet viser også til at saman med ei felles elevvurdering kan nasjonale læreplanar gi den felles progresjonen og det felles faglege innhaldet som er nødvendig for at elevane lettare skal kunne byte skole når dei flytter og når dei blir tekne opp til vidaregåande opplæring og til høgare utdanning.

Utvalet meiner også at høg lærar- og skoleleiarkompetanse og felles lærarutdanning er med på å sikre fellesinteressene fordi det legg til rette for god formidling av eit felles fagleg innhald og eit felles kunnskaps-, verdi- og kulturgrunnlag.

Utvalet legg dessutan til grunn at tilgangen til livslang læring framleis skal vere eitt av hovudområda for den statlege styringa av opplæringssektoren.
3.2 Høyringsinstansane
3.2.1 Departementa

Kommunal- og arbeidsdepartementet (KAD) meiner at utgreiinga frå utvalet inneheld framlegg som på viktige punkt legg forholda betre til rette for lokale prioriteringar og vegval enn det dei gjeldande opplæringslovene gjer. På somme punkt meiner KAD likevel at framlegga fører til bindingar som går lenger enn det ein må rekne som nødvendig for å sikre dei nasjonale omsyna. KAD støttar elles at tilgangen til livslang læring skal vere eit hovudområde for statleg styring.

Utanriksdepartementet peiker blant anna på at omsynet til å få gjennomført dei internasjonale pliktene best mogleg gjer at menneskerettar i konvensjonar som Noreg er bunde av så langt råd er bør bli omforma til individuelle rettar i lovgivinga.
3.2.2 Kommunane, fylkeskommunane og Kommunenes Sentralforbund

Kommunenes Sentralforbund (KS) er i stor grad positivt til intensjonane bak og framlegga til endringar av opplæringslovgivinga i NOU 1995:18. KS hevdar at norsk skole også i framtida skal vere basert på einskapsskoleprinsippet, og at det skal vere eit mål å gi alle elevar eit likeverdig skoletilbod. KS meiner at utgreiinga frå utvalet, med dei endringane KS har gjort framlegg om, representerer ei riktig avveging mellom behovet for sentral styring av utdanningssektoren og nødvendig fridom for lokale skolestyresmakter til å kunne gjere tilpassingar ut frå forholda i den enkelte kommunen og fylkeskommunen.

KS ser det dessutan som viktig at utvalet har følgt opp intensjonane i kommunelova og retningslinjene for særlovsharmoniseringa, i og med at det gjer framlegg om å ta ut fleire av dei forskriftsheimlane som i dag finst i opplæringslovgivinga.

KS peiker også på at avtaleverket i stor grad blir brukt som styringsreiskap i skolen utan at det er forankra i lovverket. Svært mange av dei avtalane som gjeld mellom staten og arbeidstakarorganisasjonane i skoleverket, er resultat av forhandlingar med brot og etterfølgjande behandling i nemnder. KS meiner det må stillast eit stort spørsmål ved om resultatet av slike behandlingar i nemnder representerer ei nasjonal styring av skolen, jamvel om desse avtalane like fullt styrer arbeidet i skolen.

Både Finnmark, Akershus, Rogaland og Vest-Agder fylkeskommunar meiner lovutkastet i for liten grad opnar for regional handlefridom. Vest-Agder fylkeskommune meiner at utvalet ikkje har vurdert grundig nok kva som kan avtalast mellom partane og kva som må uttrykkjast i lover eller forskrifter. I den samanhengen peiker fylkeskommunen på at det med det forhandlingssystemet vi har i dag, er viktig for den kommunale sektoren å få sett klare grenser for kva det skal kunne forhandlast om.

Vestfold fylkeskommune er positiv til at bruken av rettslege standardar i lovutkastet gjer det mogleg å finne lokale løysingar til dømes når det gjeld leiing. Men fylkeskommunen peiker også på at ei slik lovregulering kan føre til skilnader i opplæringa, slik at elevar, foreldre, lærarar og skolar kan reise spørsmål om likeverd.

Nord-Trøndelag fylkeskommune peiker på at lovframlegget ikkje må bli ei for sterk binding av den fylkeskommunale fridommen, og at det er viktig å sikre det lokale handlingsrommet.

Hedmark fylkeskommune framhevar at lovverket må sikre ein likeverdig skole med eit tilbod som held nasjonal standard, og at det krev einskaplege standardar som blir følgde opp med løyvingar.

Sør-Trøndelag fylkeskommune er i hovudsak positiv til framlegget frå utvalet til lovendringar, men peiker på at nasjonale mål og minstestandardar må sikrast og utviklast. Fylkeskommunen støttar framlegget frå utvalet om å forenkle lovstrukturen, noko Vestfold fylkeskommune også sluttar seg til.

Vest-Agder fylkeskommune sluttar seg til framlegget om ei felles lov og til hovudprinsippa i den nye lova.

Mange kommunar er i utgangspunktet positive til utkastet til ny opplæringslov, og fleire av dei meiner utkastet kjem til å forenkle regelverket. Hovudinntrykket av merknadene frå kommunane er likevel uvisse om innhaldet i lova kan sikre eit forsvarleg og likeverdig opplæringstilbod for alle elevar uavhengig av kva for kommune dei høyrer til. Mange ønskjer fleire minstestandardar for å sikre ei forsvarleg opplæring. Fleire kommunar understrekar også at reglar som gir kommunane ekstra utgifter, må følgjast opp med statlege overføringar.

Storbyane Oslo, Bergen og Trondheim skil seg ut frå det generelle inntrykket fordi dei støttar dei framlegga i lovutkastet som gir kommunane og fylkeskommunane større administrativ og organisatorisk fridom.
3.2.3 Lærarorganisasjonane og LO

Landsorganisasjonen i Norge og Norsk Lærarlag peiker på at det er nødvendig at skolane har tilfredsstillande ressursar og rammevilkår. Organisasjonane hevdar at lova må ha klare reglar om minstestandardar på viktige område for å sikre dette. Organisasjonane meiner at fleirtalet i utvalet i for stor grad har tolka mandatet til å skulle komme med framlegg om å desentralisere fullmakter som følgje av kommunelova. Organisasjonane viser til at skole og opplæring er ei så viktig nasjonal oppgave at det krevst sterkare statleg styring på dette området enn på dei fleste andre der driftsansvaret er delegert til kommuneforvaltninga. Organisasjonane hevdar også at utviklinga dei siste åra har ført til større ressursskilnader mellom kommunar og mellom fylkeskommunar.

Også Lærarforbundet meiner at skole og anna opplæring må ha sterkare statleg styring enn dei fleste andre kommunale ansvarsområda. Lærarforbundet meiner dessutan at rettslege standardar som skal sikre individuelle rettar og interesser, må supplerast med klart formulerte nasjonale standardar som sikrar eit minste ressursnivå for den enkelte klassen og skolen. Det gjeld spesielt reglar om maksimal skole- og klassestorleik, minimumstal på lærartimar pr. klasse og nasjonale reglar om skolefaglege stillingar, funksjonar og tenester.

Lærerforbundet meiner dessutan at bruk av øyremerkte statlege overføringar til grunnskolen og den vidaregåande opplæringa må lovfestast på linje med rammeoverføringar.

Akademikernes Fellesorganisasjon sluttar seg til fråsegna frå Lærarforbundet.
3.2.4 Andre

Næringslivets Hovedorganisasjon (NHO) ser eit velfungerande opplæringssystem med høgt kvalitetsnivå som ein av dei beste konkurransefordelane for norske bedrifter. NHO seier vidare:

«Også innen utdanningssektoren er det spenningsforhold mellom kommuners og fylkeskommuners lokale styringsrett på den ene side og nasjonale målsetninger på den andre. Utvalget har, etter NHOs oppfatning, ikke omtalt på en tilfredsstillende måte hvordan systemansvaret for å nå nasjonale mål skal ivaretas på kommunalt og fylkeskommunalt nivå.»

NHO reiser vidare «spørsmål om Stortinget ved innføringen av rammeoverføringer i stedet for øremerkede tilskudd har gitt fra seg en fundamental styringsmulighet.» NHO peiker også på at ein berre kan nå hovudmåla for opplæringssektoren «ved å etablere et nasjonalt system for tilbakerapportering, evaluering og resultatstyring innen utdanningssektoren.»

Fylkesmennene har denne generelle fråsegna:

«Fylkesmennene ser framlegget frå utdanningslovutvalet som eit skritt for å gjere skuleverket til ei allmenn kommunal og fylkeskommunal verksemd. Utvalet legg vekt på fridomen kommunane og fylkeskommunane har til å organisere skuleverket, samstundes som lovframlegget stiller krav til forvaltninga. Særleg gjeld det krav til kommunale føresegner for visse sider av grunnskulen si verksemd. Det gjeld og krav til sakshandsaming ved tildeling av ressursar til spesialundervisning. Dette er eit framskritt i høve til rettstryggleik og brukarinnverknad.

Lovframlegget er eit viktig oppryddingsarbeid, og gir god samanheng mellom grunnskuleopplæring og vidaregåande opplæring. Til dømes blir spesialopplæring og enkeltvedtak omtala med omgrep med eins tyding på dei to nivåa.»

Foreldreutvalet for grunnskolen meiner at lova i sin ytste konsekvens kan svekkje det likeverdige skoletilbodet i Noreg. Utvalet viser blant anna til framlegget om å oppheve forskriftsheimlar.

Yrkesorganisasjonenes Sentralforbund ser det slik at utgreiinga godtek hovudmålet i mandatet om eit klarare lovverk som sikrar omsynet til nasjonale mål, samtidig som kommunar og fylkeskommunar er sikra den nødvendige fridommen til å finne lokale løysingar for ressursutnytting.

Barneombodet meiner framlegget kan gjere regelverket klarare og lettare tilgjengeleg for brukarane og for dei tilsette.

Kristne Friskolers Forbund finn innstillinga gjennomsyra av einskapsskoletenkinga på heile det området grunnskolen og den vidaregåande skolen skal dekkje. Forbundet ser det som uråd for privatskolane å drive i samsvar med den einskapsskoletenkinga som kjem til uttrykk gjennom framlegga i innstillinga.

Sosialistisk Ungdom er motstandarar av privatskolar fordi desse skolane fører til større skilnader mellom elevane på bakgrunn av den økonomiske situasjonen til elevane og til familiane. Human-Etisk Forbund er også imot statsstøtte til private skolar. Forbundet viser til at skoleelevar ikkje skal skiljast på religiøst grunnlag.
3.3 Vurderingar frå departementet
3.3.1 Generelt om styringsmiddelbruken

Departementet er i hovudsak samd i dei vurderingane utvalet gjer om styringsmidla i opplæringssektoren. På same måten som utvalet meiner departementet det er viktig at grensene mellom dei rettslege og informative styringsmidla er klare. Departementet sluttar seg også til dei vurderingane utvalet gjer av trinnhøgda til rettsreglane. Utgangspunktet bør såleis vere at den rettslege reguleringa blir gitt som lov, og at forskriftsheimlar berre blir gitt der det er særlege grunnar for det. Dessutan bør forskriftsheimlane ha mest mogleg klare og konsise rammer, blant anna slik at heimlane er knytte til konkrete lovparagrafar.
3.3.2 Tariffavtalar

Foredraget til kgl. res. 10.11.93 om oppnemning av opplæringslovutvalet inneheldt dette avsnittet om tariffavtalar som styringsinstrument:

«Det vil bl.a. være behov for vurdering med sikte på grenseoppgang mellom forhold som mest hensiktsmessig skal være tariffgjenstand og forhold som skal reguleres i lov eller gjennom andre virkemiddel.

I utdanningssektoren foreligger i dag ca 240 ulike tariffavtaler (selv etter at 224 avtaler nylig ble sanert ). Mange av dem griper inn i det som er arbeidsgivers styringsrett i andre sektorer. Utdanningssektoren er således i stor grad - og mer enn ellers i offentlig virksomhet - bundet opp gjennom avtaleverket.»

Med dette som bakgrunn vart utvalet i mandatet bede om å vurdere

«... det någjeldende lovverk, og det någjeldende avtaleverk for undervisningspersonale, med sikte på en grenseoppgang mellom styringsredskapene lov, budsjettvedtak, avtaler eller kommunal/fylkeskommunal styring.»

Utvalet har vurdert og drøfta denne delen av mandatet i kapittel 7 (Rettslige reguleringer), kapittel 27 (Krav om stillinger, funksjoner og tjenester) og kapittel 29 (Undervisningspersonalets og skoleledernes arbeidsrettslige stilling). Departementet viser til kapittel 17 og 19 i proposisjonen, der dei to siste tema er drøfta.

Departementet er i hovudsak samd i dei vurderingane utvalet gjer av forholdet mellom lov eller forskrifter og tariffavtalar som styringsmiddel. Særleg blir det framheva at lover og forskrifter bør brukast framfor tariffavtalar når ein skal sikre nasjonale standardar og individuelle rettar. Departementet er også i utgangspunktet samd i at når slike omsyn ikkje ligg føre, bør problem i forholdet mellom tariffavtalar og styringsretten til arbeidsgivaren løysast i nye forhandlingar mellom partane. Det er viktig å sørgje for at tariffavtalane i skolen ikkje hindrar at ein kan utnytte den lokale arbeidskrafta og dei lokale ressursane best mogleg og til beste for elevane.
3.3.3 Hovudområde for den statlege styringa av opplæringssektoren

Ei av hovudutfordringane i mandatet til opplæringslovutvalet var å komme med framlegg om eit lovverk som sikrar omsynet til nasjonale mål, og som samtidig sikrar at kommunar og fylkeskommunar i stor nok grad har fridom til å finne gode løysingar og å utnytte ressursane best mogleg. Dei prinsipielle vurderingane var i stor grad gitt i mandatet, blant anna at utvalet skulle leggje til grunn dokument som St.meld. nr. 37 (1991-92) om organisering og styring av utdanningssektoren, St.meld. nr. 23 (1992-93) om forholdet mellom staten og kommunane og Ot.prp. nr. 42 (1991-92) om ny kommunelov. Departementet meiner at utvalet har arbeidd i tråd med mandatet når det gjeld å ta omsyn til nasjonale og individuelle interesser og det lokale sjølvstyret.

Departementet sluttar seg til den vekta utvalet legg på individuelle rettar og statleg styring av innhaldet i opplæringa og av kompetansen til undervisningspersonalet. Samstundes som statleg styring i positiv forstand gir kontroll og einskap, må den lokale tilpassinga og det lokale initiativ få rom inanfor rammene slik at skulen kan avspegla det mangfaldet lokalsamfunnet og skulesamfunnet kan utvikla i godt samspel mellom elev, lærar og nærmiljø. Eit likeverdig opplæringstilbod bør i første rekkje sikrast gjennom individuelle rettar. Dessutan må den statlege styringa sikre eit felles kunnskaps-, kultur- og verdigrunnlag gjennom nasjonalt fastsatte læreplanar og nasjonale krav til kompetansen hjå undervisningspersonalet. Nasjonale læreplanar og kompetansekrav er verkemiddel for å nå målet om likeverdig opplæring.

Organisatoriske bindingar kan komme i strid med grunngivinga for mål- og resultatstyringa. Dersom verkemidla i for stor grad blir fastsette sentralt, kan ei satsing på mål- og resultatstyring miste mykje av meininga. Dei som skal realisera planar og arbeida for å nå sentralt gitte mål, må oppleva at det er handlingsrom i kvardagen og den pedagogiske situasjonen. Dette gir motivasjon, noko som i seg sjølv ofte er vilkår for å finna dei gode løysingane.

Departementet ser det likevel som viktig at eit likeverdig opplæringstilbod også er sikra gjennom nasjonale krav til ressursinnsats, til dømes klassedelingstal. Sjå også merknadene frå fleirtalet i kyrkje-, utdannings- og forskingskomiteen i Innst. S. nr. 15 (1995-96). Reglane må ikkje komme i strid med eller motverke ei fordeling av ressursar med bakgrunn i det behovet den enkelte eleven har. Slike reglar må også gjere det mogleg å tilpasse opplæringstilbodet til lokale skilnader, til dømes når det gjeld geografi, elevgrunnlag og tilgang på undervisningspersonale. Ein må også ta omsyn til at det er vanskeleg å løyse nasjonale oppgåver utan aktiv interesse og deltaking frå dei som bur i lokalmiljøet, kommunen eller fylkeskommunen.

Omsynet til lokale og individuelle skilnader og vekt på mål- og resultatstyring fører til at anna organisering av opplæringsverksemda i stor grad bør bli overlaten til skoleeigaren. Departementet viser i denne samanhengen til dei prinsippa som ligg til grunn for første delen av særlovstilpassinga, jf. Ot.prp. nr. 59 (1992-93). Det vil i første rekkje seie at kommunar og fylkeskommunar som utgangspunkt skal stå fritt til å fastsetje den organisatoriske og administrative oppbygginga av opplæringssektoren. Nasjonale omsyn kan vere god nok grunn til å gjere unntak frå dette utgangspunktet, blant anna når det gjeld spesifiserte krav til skoleleiinga.

Dei lov- og forskriftsfeste krava til likeverdig og felles opplæring med høg kvalitet må gjerast effektive gjennom statleg overprøving i enkeltsaker. Departementet går derfor inn for at staten skal vere klageinstans der det er særleg viktig å sikre ein likeverdig rett til opplæring. Sjå også kapittel 29 om forholdet til den allmenne forvaltningsretten. I tillegg må det statlege tilsynet klargjerast, sjå kapittel 26 om tilsyn og kontroll.

Departementet har ikkje merknader til dei generelle vurderingane utvalet gjer av den statlege styringa av privat opplæring. Departementet viser likevel til at fleirtalet i utvalet gjer framlegg om endringar i lovreguleringa av tilskota til private skolar, det gjeld både lovstruktur og vilkår. Departementet sluttar seg ikkje til desse framlegga.

4 Ei felles lov for grunnskolen og den vidaregåande opplæringa
4.1 Framlegget frå opplæringslovutvalet
4.1.1 Ei felles lov for grunnskoleopplæringa og den vidaregåande opplæringa

Utvalet legg innleiingsvis til grunn at eit lovverk blir meir tilgjengeleg ved at aktivitetar som i praksis verkar som eit samanhengande heile, også i lovverket blir regulerte saman. Når lovstrukturen svarer til strukturen i dei faktiske aktivitetane, blir det lettare å finne fram for den som kjenner vedkommande sektor, eller for den som ønskjer å setje seg inn i den rettslege reguleringa av sektoren. I tillegg peiker utvalet på at når reglar som heng saman, blir gitt i ei felles lov, legg ein også til rette for større samanheng i seinare lovendringar.

Utvalet peiker likevel på at å samle lovreglar etter desse prinsippa kan gi eit uoversiktleg lovverk dersom strukturen gjer det nødvendig å fastsetje ei mengd unntak frå fellesreglane.

Eit fleirtal av medlemmene i utvalet - alle med unntak av Riosianu, Aagesen, Sverdrup og Berg - gjer framlegg om ei felles lov for grunnskolen og den vidaregåande opplæringa. Lova bør omfatte både offentleg og privat opplæring og fagopplæring i arbeidslivet. Lova bør likevel ikkje omfatte folkehøgskolane og dei delane av vaksenopplæringslova som ikkje regulerer grunnskolen og den vidaregåande opplæringa. Lovutkastet frå fleirtalet fører folkehøgskolelova og vaksenopplæringslova vidare som eigne lover.

Utvalet viser til at grunnskolen og den vidaregåande opplæringa i dag står fram som eit samanhengande opplæringsløp. Dei fleste som gjennomfører grunnskolen, held nemleg fram med vidaregåande opplæring, og fagopplæring i bedrift er ein del av den felles strukturen i den vidaregåande opplæringa. Det felles opplæringsløpet omfattar også private grunnskolar og vidaregåande skolar med statstilskot. Plikta til grunnskoleopplæring kan oppfyllast ved slike skolar, og private vidaregåande skolar gir i hovudsak den same yrkes- eller studiekompetansen som offentlege skolar.

Dessutan viser utvalet til at ei rekkje av dei framlegga utvalet har til lovreglar, heilt eller delvis er felles for grunnskoleopplæringa og den vidaregåande opplæringa i både offentleg og privat regi. Det gjeld blant anna organiseringa av undervisninga og kompetansekrava for personalet i skolen.

Utvalet legg også vekt på at ei felles lov for begge opplæringsslaga høver godt med tanke på å sikre heilskapleg behandling av spørsmål som gjeld overgangen mellom grunnskolen og den vidaregåande opplæringa. Det er særleg viktig fordi grunnskolen og den vidaregåande opplæringa har ulike ansvarssubjekt.

Dei ulike mindretala sluttar seg i stor grad til framlegget til lovstruktur frå fleirtalet, men er ueinige i element i framlegget.

Eit mindretal - medlemmene Aagesen og Sverdrup - meiner at lov om fagopplæring i arbeidslivet framleis bør vere ei eiga lov. Dette mindretalet viser blant anna til at fagopplæringa i bedrift har stor eigenart, både når det gjeld mål, faginnhald, arbeidsmåtar og styringsordningar. Det er viktig at ein ikkje endrar den sterke stillinga partane har når det gjeld å styre fagopplæringa. Mindretalet hevdar at dette formålet er best sikra dersom lov om fagopplæring i arbeidslivet held fram som eiga lov. Det same mindretalet viser også til at fagopplæringslova er eit viktig identitetsmerke med stor symbolverdi for partane i arbeidslivet. Den lova som no gjeld, er det beste grunnlaget for den tilslutninga frå tariffpartane som er heilt nødvendig for at Reform 94 skal bli sett ut i livet på ein vellykka måte.

Eit anna mindretal - medlemmen Riosianu - går inn for at lovreglane om private skolar blir samla i ei eiga lov. Medlemmen viser blant anna til at det gir dei beste utsiktene for ei formålstenleg og praktisk lovregulering som samtidig er oversiktleg for dei viktigaste brukargruppene. Dette mindretalet viser også til særlege skilnader mellom offentlege og private skolar i eigarforhold og ansvar, forholdet til styresmaktene, situasjonen for personalet, økonomiske forhold og forholdet til læreplanar.

Eit tredje mindretal - medlemmen Berg - meiner at både folkehøgskolelova og vaksenopplæringslova bør inkorporerast i ei felles opplæringslov. På den måten blir det nok med éi lov mellom barnehagen på den eine sida og universiteta og høgskolane på den andre. Dette mindretalet viser blant anna til at færre lover i opplæringssektoren gir ein meir brukarvennleg lovstruktur. Å samle dei eksisterande lovene i færrast mogleg nye lover er også med på å markere samanhengen i det norske utdanningssystemet.

Utvalet meiner at reglane i lov 09.05.1986 nr. 19 om organisering av velferd for elevar og studentar § 3 om skyss og liknande for elevar i den vidaregåande skolen bør flyttast inn i den nye felleslova. Fleirtalet i utvalet hevdar at skolar som er nemnde i § 3 bkst. e i privatskulelova, ikkje passar inn i ei felles lov om grunnskoleopplæring og vidaregåande opplæring.
4.1.2 Oppbygginga av ei ny opplæringslov

Utvalet har også generelle synspunkt på den indre oppbygginga av lovutkastet. Ei felles lov om grunnskolen og den vidaregåande opplæringa skal på same tid synleggjere og binde saman to ulike opplæringsslag. Utvalet meiner dette bør komme fram i oppbygginga av lova, som bør gi rom både for delar som er særeigne for dei enkelte skoleslaga, og delar som er felles.

Dessutan bør lova så langt råd er byggjast opp på ein slik måte at ho er lettare tilgjengeleg for enkelte særlege grupper. Utvalet gjer derfor framlegg om at særreglane om lærlingar, lærebedrifter, samisk opplæring og private skolar får ein særskild plass i lova.

Endeleg meiner utvalet at somme av lovreglane reiser så spesielle spørsmål eller har krav på så stor interesse at dei bør samlast i eigne kapittel. Utvalet viser her til forhold som spesialundervisning, klassedeling, skyss og brukarmedverknad.
4.2 Høyringsinstansane
4.2.1 Departementa

Sosial- og helsedepartementet (SHD) er samd i framlegget om ei felles lov for grunnskolen og den vidaregåande skolen. SHD viser til at felles reglar for spesialundervisning sikrar elevar i den vidaregåande skolen betre kvalitet og presiserer rettane deira på ein betre måte enn lov om vidaregåande opplæring har gjort. Også Finansdepartementet har uttalt seg positivt om framlegget til lovstruktur og viser til at ei felles lov gir ein meir oversiktleg struktur og sikrar samordning mellom skoleslaga.

Nærings- og energidepartementet (NOE) ser det som positivt at det er gjort ein samla gjennomgang av opplæringslovstrukturen. NOE legg til grunn at kontaktnettet til og det tette samarbeidet med næringslivet og arbeidstakarorganisasjonane blir ført vidare i ei ny lov om opplæring.
4.2.2 Kommunane, fylkeskommunane og Kommunenes Sentralforbund

Frå kommunane er det jamt over tilslutning til at opplæringslovene blir samla slik det er gjort framlegg om. Det blir blant anna vist til at ei felles lov gir heilskap i utdanningsløpet. Det er også peikt på at lovutkastet gjer det enklare å finne fram i lova. Somme kommunar er tilfredse med at vesentlege delar av vaksenopplæringslova er tekne inn i framlegget til felles lov.

Alle dei 13 fylkeskommunane som har uttalt seg om lovstrukturen, sluttar seg til framlegget om felles lov for grunnskolen og den vidaregåande opplæringa. Aust-Agder fylkeskommune går likevel inn for at lov om fagopplæring i arbeidslivet held fram som eiga lov, eventuelt at lova blir integrert, men med innverknad frå partane som no. Hordaland og Buskerud fylkeskommunar vil halde på privatskulelova.

Seks fylkeskommunar meiner at heile vaksenopplæringslova bør innlemmast i den nye lova. Tre av fylkeskommunane vil i tillegg ha folkehøgskolelova inn i ei felles opplæringslov.

Kommunenes Sentralforbund støttar framlegget om felles lov for grunnskolen og den vidaregåande opplæringa, og understrekar kor viktig det er at lova også omfattar fagopplæring i bedrift.
4.2.3 Private skolar

Alle privatskoleorganisasjonane som har uttalt seg, går inn for å halde på privatskulelova. Blant anna blir det vist til at privatskulelova omfattar andre forhold enn den regulære skolelovgivinga, nemleg økonomisk støtte til private skolar. Det er også vist til at ei eiga lov kan gi tryggleik og legitimitet for privatskolane. Dette standpunktet er støtta av privatskolane.
4.2.4 Yrkesopplæringsnemndene

Somme av synspunkta til yrkesopplæringsnemndene går fram av sakspapira i fråsegnene frå fylkeskommunen eller av eigne fråsegner. Yrkesopplæringsnemndene i Finnmark og Vestfold går inn for å ta fagopplæringa inn i ei felles lov dersom dei særskilde styringsorgana blir haldne oppe. Nemndene i Hordaland, Telemark, Nord-Trøndelag, Nordland og Sør-Trøndelag ønskjer å halde på eiga lov om fagopplæring i arbeidslivet.
4.2.5 Lærarorganisasjonane, LO og NHO

Lærarforbundet meiner det er prinsipielt rett å samle lovgivinga for all opplæring som gir offentleg godkjend kompetanse på vegen fram mot formell yrkes- eller studiekompetanse. Lærarforbundet meiner likevel det er for tidleg å integrere lov om fagopplæring i den nye opplæringslova. Forbundet viser til at ei eiga lov om fagopplæring er nødvendig for å sikre støtte til Reform 94 frå partane i arbeidslivet.

Landsorganisasjonen i Norge/Norsk Lærarlag meiner at ei felles lov slik utvalsfleirtalet gjer framlegg om, verkar svært uheldig for deltaking frå arbeidslivet i ein periode av reforma der innsatsen frå partane er heilt avgjerande for å få gjennomført lova. Organisasjonane meiner derfor at tida ikkje er moden for ei felles lov.

Næringslivets Hovedorganisasjon er sterkt imot at lov om fagopplæring skal integrerast i ei ny, felles opplæringslov.

Norsk Skolelederforbund går inn for ei felles lov som også inkluderer heile vaksenopplæringa og folkehøgskolelova. Forbundet understrekar sterkt verdien av å ta lov om fagopplæring inn i felleslova.
4.2.6 Studieforbund og andre instansar med særleg tilknyting til vaksenopplæringa

Eit klart fleirtal av studieforbund og andre instansar med særleg tilknyting til vaksenopplæringa som uttaler seg om lovstrukturen, er ueinig i at reglane om førstegongsutdanning på grunnskolenivå og på nivået for den vidaregåande skolen skal innarbeidast i ei felles lov om opplæring. Det blir peikt på at det på dette tidspunktet er uklokt å gjere slike endringar, og det blir vist til den varsla gjennomgangen og vurderinga av vaksenopplæringsfeltet.

Sentralorganet for fjernundervisning på universitets- og høgskolenivå (SOFF) peiker på forholdet mellom vaksenopplæringa og høgare utdanning, og gir uttrykk for at dei strukturelle endringane det er gjort framlegg om, ikkje kjem til å avklare problemområde på dette feltet.
4.2.7 Andre

Ei rekkje andre høyringsinstansar støttar framlegget om felles lov for grunnskolen og den vidaregåande opplæringa. Det blir blant anna vist til at dei opplæringslovene som gjeld no, har eit sterkt fragmentarisk preg. Dei er uoversiktlege og vanskeleg tilgjengelege for dei som ikkje har arbeidet sitt knytt til desse opplæringane og lovene.

Rådet for fagopplæring i arbeidslivet (RFA) gjer framlegg om at lov om fagopplæring held fram som eiga lov. Rådet viser blant anna til at lova vart omfattande revidert i 1993. RFA meiner at ei endring no kan få uheldige konsekvensar for viljen og motivasjonen hjå fagopplæringssystemet til å slutte opp om Reform 94.

Alle opplæringsråda som har uttalt seg om lovstrukturen, er negative til å arbeide lov om fagopplæring inn i ei felles lov. Det blir blant anna vist til at eigarforholda for partane i lovgivinga blir svakare med ei slik innarbeiding.

Ei rekkje kristne organisasjonar går imot at privatskulelova blir teken inn i ei ny felles lov om opplæring. Det gjeld også Kristeleg Folkeparti og Institutt for Kristen Oppseding.

Alle folkehøgskolar som har uttalt seg om lovstrukturspørsmålet, er positive til at folkehøgskolelova held fram som eiga lov.
4.3 Vurderingar og framlegg frå departementet
4.3.1 Generelt

Departementet legg til grunn at lovstrukturen ikkje spelar noka rolle for innhaldet i lovreglane. Såleis kan harmoniseringsbehov og andre samordningsbehov langt på veg sikrast gjennom endringar i dei eksisterande lovene. Kva for lovstruktur som blir vald, er derfor i hovudsak eit spørsmål om kva som er mest formålstenleg.

Lovstrukturen kan vere med på å få til ei meir heilskapleg forvaltning og også gjere innhaldet i reglane lettare tilgjengeleg. Dermed aukar også sjansen for brukaren til å skaffe seg kunnskap om rettane og pliktene sine.
4.3.2 Ei felles lov om grunnskolen og den vidaregåande opplæringa

Departementet sluttar seg til framlegget frå utvalet om ei felles lov for grunnskoleopplæring og vidaregåande opplæring i offentlege skolar. Departementet ser ei felles lovregulering av grunnskolen og den vidaregåande opplæringa som ei naturleg oppfølging av reformene i opplæringssektoren dei siste åra, der grunnskolen og den vidaregåande opplæringa i større grad har vorte ein del av eit felles opplæringsløp. På den måten kan ei felles lov gi ein heilskapleg strategi for den vidare utviklinga av denne delen av utdanningssektoren.

Dessutan reknar departementet med at eit område med sterkt behov for samordning i forvaltninga både sentralt og lokalt, er best styrt av ei felles lov. Ei felles lov gir dei enkelte delane av forvaltninga på ein enklare måte innsikt i samanhengar og skilnader, og er dermed med på å etablere det nødvendige samarbeidet og den nødvendige fellesskapen mellom dei enkelte einingane i forvaltninga (til dømes skolar, lærebedrifter, kommunar og fylkeskommunar inkludert yrkesopplæringsnemnder). Dermed markerer ein også det ansvaret dei ulike aktørane har for delar av eit heilt opplæringsløp.

Departementet er også samd med utvalet i at ei felles lov sikrar ei meir heilskapleg behandling av overgangsspørsmål og andre fellesspørsmål mellom opplæringsnivåa (til dømes rettsreglar). Det er særleg viktig i samband med framtidige lovendringar.
4.3.3 Privatskulelova

Departementet sluttar seg til framlegget frå mindretalet i utvalet som foreslår å føre vidare privatskulelova som eiga lov. Ei eiga lov om private skolar er mest formålstenleg ut frå dei behova brukarane av lova har. Departementet peiker på motstanden frå privatskolane mot å inkorporere privatskulelova i ei felles lov for grunnskolen og den vidaregåande opplæringa. Departementet viser også til at ei eiga lov synleggjer den basis skolane har fått i dei internasjonale menneskerettane.

Det er likevel nødvendig å føre vidare dei lovreglane som gjeld for private grunnskolar utan statstilskot og privat heimeopplæring i den nye opplæringslova. Departementet viser til at desse lovreglane idag er gitt i grunnskolelova. Lovreglane gjeld tilbod som ikkje får statstilskot og høyrer derfor ikkje heime i privatskulelova. Sjå også kapittel 24.
4.3.4 Fagopplæring i bedrift

Fleirtalet i utvalet peiker på at fagopplæringa er ein del av den felles strukturen i den vidaregåande opplæringa, og at ei felles lov for vidaregåande opplæring i skole og bedrift gjer lova meir tilgjengeleg for brukarane, også for forvaltninga. Departementet sluttar seg til dette. I denne samanhengen viser departementet også til at måla for den vidaregåande opplæringa blir gitt i felles læreplanar for opplæring i skole og bedrift. Reform 94 byggjer på ein integrert modell for vidaregåande opplæring - der opplæring i skole og bedrift er uttrykk for eit sidestilt og likeverdig opplæringstilbod.

Departementet har merka seg at høyringsinstansar med særleg tilknyting til fagopplæring i stor grad er negative til å slå saman reglane om vidaregåande opplæring i skole og i bedrift. Men departementet har også merka seg at dei fylkeskommunane som har uttalt seg om spørsmålet er positive til ei felles lov. Dette gjeld også enkelte yrkesopplæringsnemnder.

Etter ei samla vurdering der departementet har lagt vekt på både omsynet til deltaking frå arbeidslivspartane og den statlege og fylkeskommunale forvaltninga av fagopplæringa, har departementet komme til at fagopplæringa i bedrifter bør regulerast av ei felles opplæringslov. Departementet meiner ein slik lovstruktur i større grad enn i dag sikrar samanheng både i forvaltninga og i seinare lovendringar. Dessutan blir behovet for å sjå vidaregåande opplæring i skole og bedrift i samanheng, understreka. Dette styrker opplæringa til elevar og lærlingar. Departementet vil understreke at ei slik lovmessig integrering ikkje inneber at fagopplæringa sin plass i den vidaregåande opplæringa eller innverknaden frå arbeidslivspartane i fagopplæringa blir svekt. Lovutkastet fører såleis vidare innhaldet i reglane om innverknaden frå arbeidslivspartane og reglane om dei særlege partssamansette organa i fagopplæringa. Sjå kapittel 21 om fagopplæring i arbeidslivet.

5 Verkeområdet til lovutkastet
5.1 Framlegg frå opplæringslovutvalet
5.1.1 Typar av institusjonar og opplæring

Utvalet tek utgangspunkt i at lova skal gjelde for all grunnskoleopplæring utan omsyn til institusjon eller eigarforhold. Lovutkastet omfattar altså slik opplæring i både kommunale, fylkeskommunale, statlege og private institusjonar og både i ordinære skolar og der grunnskoleopplæringa er ein del av til dømes eit statleg kompetansesenter for spesialundervisning, eit sjukehus eller eit fengsel. For private skolar blir det likevel gjort nokre unntak, blant anna av omsyn til dei internasjonale pliktene Noreg har. Unntak på fleire punkt gjeld også for privat heimeundervisning (sjå kapittel 24 om privat opplæring).

På same måten skal lovutkastet gjelde for all vidaregåande opplæring, også for læreforhold i bedrifter, og for eksamen som byggjer på vidaregåande opplæring. Lovutkastet regulerer likevel ikkje vidaregåande opplæring som blir gitt av private utan statstilskot etter lova.

Utanfor lovutkastet fell blant anna skolefritidsordningar, sommarskolar og liknande som ikkje er ein del av grunnskoleopplæringa. Utvalet reknar ikkje tekniske fagskolar som vidaregåande opplæring etter lova. Det blir vist til at i praksis skjer opptaket til slike skolar på grunnlag av fullført vidaregåande opplæring. Heller ikkje skolar som idag er omfatta av § 3 bkst. e i privatskulelova, skal inn i den nye lova.

Berre somme delar av lovutkastet gjeld for grunnskoleopplæring og for vidaregåande opplæring spesielt organisert for vaksne som kommunen eller fylkeskommunen er ansvarleg for. Det omfattar også slik opplæring som studieforbunda gir etter oppdrag frå kommunar eller fylkeskommunar og slik opplæring i fylkeskommunale arbeidsmarknadskurs. Sjå kapittel 25 om opplæring spesielt organisert for vaksne.
5.1.2 Geografisk verkeområde

Utvalet viser til at det geografiske verkeområdet for lovutkastet følgjer av dei allmenne prinsippa om verkeområdet for lover. Dersom ikkje noko anna går fram av lovutkastet, gjeld det såleis berre opplæringsverksemd i riket.

Dessutan viser utvalet til § 2 i lov 17.07.1925 nr. 11 om Svalbard, som fastset at norsk offentlegrettsleg lovgiving ikkje gjeld for Svalbard med mindre noko anna er fastsett, og § 4 i lova, som gir Kongen heimel til å gi forskrifter om blant anna skolestellet.

Utvalet meiner at opplæringsverksemda på Svalbard framleis bør styrast gjennom forskrifter. Utvalet går i denne samanhengen ut frå at forskriftene framleis skal gi norske barn og ungdom den same retten og plikta til grunnskoleopplæring som barn og ungdom på fastlandet.

Unntak frå utgangspunktet om at lovutkastet berre gjeld i riket, gjeld for private skolar i utlandet med statstilskot. Norske borgarar som buset seg i utlandet, har likevel ikkje rett til grunnskole eller vidaregåande opplæring etter reglane i lovutkastet. Dei er heller ikkje omfatta av plikta til grunnskoleopplæring. Utvalet går likevel ut frå at norske borgarar som tek eit kortvarig opphald i utlandet, må vere omfatta av grunnskoleplikta.
5.1.3 Utlendingar i Noreg

Utvalet gjer framlegg om at retten til grunnskoleopplæring skal gjelde frå det tidspunktet da det er sannsynleg at barnet eller den unge skal vere i Noreg i meir enn tre månader. Det bør også omfatte barn av asylsøkjarar når det er sannsynleg at dei får opphaldsløyve eller at tida for å behandle ein søknad om asyl blir meir enn tre månader.

Elles viser utvalet til at plikta til å følgje grunnskoleundervisning, eventuelt heimeopplæring, grip langt meir inn overfor den enkelte enn det å tildele tilsvarande rettar. Det blir i den samanhengen også vist til at overfor den som ikkje oppfyller opplæringsplikta, skal det etter framlegget frå utvalet framleis kunne reagerast med bøter. Plikta bør derfor - slik utvalet ser det - ikkje gjelde før opphaldet faktisk har vart tre månader.

I tillegg bør departementet i enkelttilfelle kunne dispensere frå opplæringsplikta der det ikkje verkar formålstenleg å påleggje ei slik plikt. Det kan til dømes gjelde der det er klart at opphaldet berre varer ei kort tid ut over tre månader, slik at opplæringsperioden berre kan vare ein kort periode.

Utvalet presiserer at det ikkje skal ha noko å seie for retten og plikta for barnet til grunnskoleopplæring om opphaldet er lovleg eller ikkje. Utvalet viser i denne samanhengen til artikkel 2, 3 og 28 i FN-konvensjonen om barnerettar av 20.11.1989 og til ei fråsegn av 22.4.1994, der FNs komite for barnerettar kommenterer norsk praksis overfor barn som har fått avslag på søknad om asyl, men som framleis er i landet.

For å få rett til vidaregåande opplæring meiner utvalet det må krevjast eit meir varig opphald. Ein må rekne det som lite formålstenleg å ha kortvarige periodar i den vidaregåande opplæringa.

Utvalet meiner det er usikkert om dei folkerettslege pliktene til Noreg - her også EØS-retten - tillèt vilkår om at opphaldet sannsynlegvis skal vare i tre år eller meir. Ein går likevel ut frå at eit krav om at opphaldet i alle fall må kunne omfatte grunnkurs eller eit vidaregåande kurs ikkje vil vere i strid med dei folkerettslege pliktene.

Dersom dette er rett, meiner utvalet ein bør krevje at søkjarar til vidaregåande opplæring har som mål å vere i Noreg i minst eitt skoleår. Utvalet går ut frå at søkjaren har lovleg opphald i denne perioden. Derimot bør det ikkje utan vidare vere nødvendig med opphaldsløyve, slik § 3-1 i inntaksforskrifta krev i dag. Det blir vist til at nordiske borgarar er unnatekne frå kravet om opphaldsløyve, jf. § 6 tredje ledd i utlendingslova.
5.2 Høyringsinstansane

Få høyringsinstansar har uttalt seg om det personelle og geografiske verkeområdet for lova.

Redd Barna, Barneombodet og Kommunal- og arbeidsdepartementet støttar framlegget frå utvalet om at lova skal omfatte utlendingar som har opphald av ei viss lengd i Noreg. Somme kommunar uttaler seg også positivt til å klargjere retten og plikta for utlendingar til opplæring.

Utanriksdepartementet støttar utvalet i at det ikkje bør ha noko å seie for retten og plikta for barnet til grunnskoleopplæring om opphaldet i Noreg er ulovleg. Redd Barna meiner at lovteksten bør gi klart uttrykk for at retten til grunnskoleopplæring er uavhengig av om opphaldet er lovleg. Da kan ein lettare unngå uklare tilfelle og diskusjonar i framtida. Justisdepartementet er ikkje samd i vurderingane frå utvalet på dette punktet.

Elles gjer Utanriksdepartementet merksam på at alle personar under 18 år er barn ut frå FNs barnekonvensjon. Det kan likevel vere større grunn til å tolke reglane i konvensjonen avgrensande i forhold til retten til vidaregåande opplæring enn i forhold til retten og plikta til grunnskoleopplæring.

Utanriksdepartementet meiner elles at EØS-avtalen ikkje gir grunnlag for krav på opptak til vidaregåande opplæring når det på førehand er klart at opphaldet i Noreg er så kortvarig at det ikkje gir noka meining å ta til på opplæringa.
5.3 Vurderingar og framlegg frå departementet
5.3.1 Det geografiske og personelle verkeområdet for lova

Som nemnt meiner utvalet at det bør vere eit krav til søkjarar til vidaregåande opplæring at dei har til mål å vere i Noreg i minst eitt skoleår. Departementet er i tvil om ein slik regel er i samsvar med EØS-avtalen. Det er meiningsfullt å ta til på ei lang rekkje tilbod i den vidaregåande opplæringa jamvel om opplæringa ikkje skal strekkje seg over eit heilt år. Det gjeld til dømes modulbasert opplæring. Denne delen av framlegget frå utvalet er derfor utelate i lovutkastet frå departementet. Reglar om inntak av utlendingar til vidaregåande opplæring bør formast ut som forskrifter. Når slike reglar får forskriftsnivå, kan rettane til utlendingane lettare tilpassast det konkrete opplæringstilbodet.

Departementet sluttar seg elles til framlegget og vurderingane frå utvalet om det geografiske og personelle verkeområdet for lova. Departementet går såleis inn for at retten og plikta til grunnskoleopplæring for utlendingar går fram av lova, slik utvalet gjer framlegg om.

Her støttar departementet også framlegget frå utvalet om at det ikkje skal vere avgjerande for retten til grunnskoleopplæring om opphaldet er lovleg eller ikkje. Departementet legg i denne samanhengen avgjerande vekt på at barna ikkje skal lide for handlingane til foreldra. Departementet viser i den samanhengen til artikkel 2 nr. 1 i barnekonvensjonen, der det heiter:

«De land som er parter til denne konvensjonen, skal respektere og garantere de rettigheter som er fastsatt i denne konvensjon for ethvert barn innenfor deres jurisdiksjon, uten forskjellsbehandling av noe slag og uten hensyn til barnets, dets foreldres eller verges rase, farge, kjønn, språk, religion, politiske eller annen oppfatning, nasjonale, etniske eller sosiale opprinnelse, eiendom, funksjonshemming, fødsel eller annen status.»

Som for lovleg opphald er retten avhengig av at det er sannsynleg at barnet kjem til å bli i Noreg i meir enn tre månader.

Retten til grunnskoleopplæring ved ulovleg opphald har vore særleg aktuell for barn i kyrkjeasyl. Departementet går ut frå at barn som er i kyrkjeasyl, må gå i vanleg skole. Det kan ikkje krevjast at kommunen skal tilby opplæring i kyrkja.

Lovutkastet frå departementet om rett og plikt til grunnskoleopplæring for utanlandske barn er i samsvar med lovvedtak 19.06.1997 nr. 83, jf. Innst. O. nr. 95 (1996-97).
5.3.2 Det saklege verkeområdet for lova

Når det gjeld det saklege verkeområdet for lova, er departementet i hovudsak samd i vurderingane og framlegget frå utvalet. På same måten som utvalet tek departementet utgangspunkt i at lova skal gjelde for all grunnskoleopplæring og vidaregåande opplæring utan omsyn til type institusjon eller eigarforhold, blant anna også i statleg kompetansesenter for spesialundervisning, sjukehus, fengsel og private barnevernsinstitusjonar, med mindre lova gir heimel for unntak. Lovutkastet er avgrensa mot opplæring spesielt organisert for vaksne som kommunen eller fylkeskommunen ikkje har ansvaret for. Dette vil mellom anna gjelde sal av undervisningstenester og andre tenester i den vidaregåande skolen, jf. lvgo. § 1 sjette leddet, som såleis ikkje vil vere omfatta av lovutkastet.

Departementet gjer - i motsetnad til utvalsfleirtalet - ikkje framlegg om å oppheva privatskulelova, sjå kapittel 4. Lovutkastet frå departementet omfattar såleis ikkje tilskot til private grunnskolar og vidaregående skolar. Lovutkastet frå departementet omfattar likevel privat grunnskoleopplæring utan tilskot. Sjå også kapittel 24. Lovutkastet omfatter ikkje private vidaregåande skolar. For privat vidaregåande opplæring som er godkjend etter privatskulelova, gjeld reglane i den lova.

Departementet er ikkje samd med utvalet i at fritidsaktivitetar som har sterk tilknytning til grunnskoleopplæringa skal falle utenfor verkeområdet for lova. Lovutkastet frå departementet inneheld såleis ein lovregel om plikt for kommunen til å ha musikk-/kulturskoletilbod.

6 Formålsparagrafar
6.1 Gjeldande rett

Formålet for grunnskolen og den vidaregåande opplæringa er i dag regulert gjennom eigne formålsparagrafar i lovgivinga om kvart skoleslag. Det same gjeld fagopplæringa i bedrift.

Lovreglane om formålet med opplæringa er supplerte gjennom læreplanverket, sjå kapittel 11.

Gsl. § 1 uttrykkjer formålet med grunnskolen slik:

«Grunnskolen skal i forståing og samarbeid med heimen hjelpe til med å gje elevane ei kristen og moralsk oppseding, utvikle deira evner, åndeleg og kroppsleg, og gje dei god allmennkunnskap så dei kan bli gagnlege og sjølvstendige menneske i heim og samfunn. Skolen skal fremje åndsfridom og toleranse, og leggje vinn på å skape gode samarbeidsformer mellom lærarar og elevar og mellom skole og heim.»

Etter lovendring av 28. mai 1993 nr. 51 har formålsparagrafen i lov om vidaregåande opplæring og i lov om fagopplæring i arbeidslivet stort sett fått den same ordlyden. I lvgo. § 2 heiter det:

«Den videregående opplæringen tar sikte på å utvikle dyktighet, forståelse og ansvar i forhold til fag, yrke og samfunn, legge et grunnlag for videre utdanning og hjelpe elevene i deres personlige utvikling. Den videregående opplæringen skal bidra til å utvide kjennskapet til og forståelse av de kristne og humanistiske grunnverdier, vår nasjonale kulturarv, de demokratiske ideer og vitenskapelig tenkemåte og arbeidsmåte. Den videregående opplæringen skal fremme menneskelig likeverd og likestilling, åndsfrihet og toleranse, økologisk forståelse og internasjonalt medansvar.»

I lfa. § 1 a heiter det:

«Loven tar sikte på å utvikle dyktighet, forståelse og ansvar i forhold til fag, yrke og samfunn, legge grunnlag for videre utdanning og hjelpe lærlingene i deres personlige utvikling. Opplæringen skal bidra til å utvide kjennskapet til og forståelse av de kristne og humanistiske grunnverdier, vår nasjonale kulturarv, de demokratiske ideer og vitenskapelig tenkemåte og arbeidsmåte. Opplæringen skal fremme menneskelig likeverd og likestilling, åndsfrihet og toleranse, økologisk forståelse og internasjonalt medansvar.»

Vol. § 1 gir følgjande formål med vaksenopplæringa:

«Målet for voksenopplæringen er å hjelpe den enkelte til et mer meningsfylt liv. Denne lov skal bidra til å gi mennesker i voksen alder likestilling i adgang til kunnskap, innsikt og ferdigheter som fremmer den enkeltes verdiorientering og personlig utvikling og styrker grunnlaget for selvstendig innsats og samarbeid med andre yrker og samfunnsliv.»
6.2 Framlegget frå opplæringslovutvalet

Utvalet gjer framlegg om at dei lovreglane vi har i dag om formålet med opplæringa i hovudsak blir førte vidare, delte i eigne reglar for grunnskolen og for den vidaregåande opplæringa. Utvalet gjer likevel framlegg om ein del tillegg til dei formålsparagrafane vi har i dag.

For det første bør prinsippet om at opplæringa skal tilpassast til den enkelte eleven, lyftast opp i formålsparagrafen i lova. I tillegg bør enkelte mål knytte til arbeidsmiljø og tryggleik - blant anna om tiltak mot mobbing - takast inn i formålsparagrafen.

Utvalet gjer framlegg om at også formålsparagrafen i grunnskolen blir modernisert i tråd med utviklinga av formålsparagrafen for vidaregåande opplæring. Det skal såleis gå fram av lova at grunnskolen - på same måten som den vidaregåande opplæringa - også skal fremje menneskeleg likeverd og likestilling, økologisk forståing og internasjonalt medansvar. Omvendt bør ikkje berre grunnskolen, men også den vidaregåande opplæringa, ha som formål å fremje gode samarbeidsformer mellom lærarar og elevar.

Formålsparagrafane i lovutkastet frå utvalet (§ 1-2 og § 1-3) inneheld måla om eit felles kunnskaps-, kultur- og verdigrunnlag, eit høgt kompetansenivå hjå folk og livslang læring.

Utvalet gjer vidare framlegg om at også oppgåvene i samband med at elevane får utvikle føresetnadene sine, blir tekne inn i formålsparagrafen for grunnskolen. Utvalet peiker på at ei avgrensing til evneomgrepet - slik formålsparagrafen i grunnskolelova i dag gjer - kan oppfattast som utestenging av den sosiale dimensjonen.

Utvalet understrekar at reglane om formålet med grunnskoleopplæring og vidaregåande opplæring ikkje utan vidare kan gjelde for alle delar av verkeområdet for lova. Såleis avgrensar ikkje den kristne forankringa retten hjå foreldra til å velje privat skole som ikkje har ei slik forankring. Passusen om samarbeid med heimen i formålsparagrafen for grunnskolen er til vanleg heller ikkje særleg aktuell i forhold til opplæring særskilt innretta på vaksne.

Departementet viser også til framlegget frå utvalet om å gi Kongen i statsråd heimel til å gi utfyllande forskrifter til lovreglane om formålet for grunnskolen og den vidaregåande opplæringa, sjå kapittel 11 om innhaldet i opplæringa og vurdering av elevar og lærlingar.
6.3 Høyringsinstansane
6.3.1 Departementa

Utanriksdepartementet ønskjer ei vurdering av om fleire av måla i FNs barnekonvensjon, og foreldreretten, bør inn i formålsparagrafen. Dessutan meiner Utanriksdepartementet at den kristne formålsparagrafen kanskje kan vere i strid med foreldreretten, og at paragrafen om felles kultur- og verdigrunnlag kan vere i strid med den plikta staten har til å respektere retten for minoritetar til å verne om og utvikle sin eigen kulturelle og religiøse identitet.

Kommunal- og arbeidsdepartementet støttar at utsegna om livslang læring blir teken inn i formålsparagrafen, men ønskjer ei klarare forankring for reopplæring av vaksne eller rett til opplæring for dei som har fått eit mangelfullt tilbod. Dersom fleire vaksne som har fått eit mangelfullt grunnskoletilbod, kan få tilbod om slik opplæring, kan det hjelpe på arbeidsløysa blant personar som har vorte arbeidsledige på grunn av manglande kvalifikasjonar.

Sosial- og helsedepartementet meiner at helsefremjande og førebyggjande innsats bør innarbeidast i formålsparagrafen. Gjennom mål om ein helsefremjande skole sikrar vi fysisk og psykisk utvikling og aktivitet, og det stimulerer til meistring og ansvarsmedvit.
6.3.2 Kommunane

Kommunane uttrykkjer seg i hovudsak positivt om framlegget frå utvalet til formålsparagrafar. Blant anna blir det vist til at formåla har vorte klarare og meir i samsvar med godkjende mål for opplæringa gjennom dei presiseringane som er gjorde. Særleg blir det her peikt på reglane om mobbing og tilpassa opplæring.

Somme kommunar uttaler at samarbeidet mellom heim og skole framleis må vere med i formålsparagrafen for grunnskolen. Andre kommunar peiker på at målet om eit felles kulturgrunnlag ikkje må føre til ein praksis som går ut over andre kulturar.
6.3.3 Andre

Fleire av høyringsinstansane sluttar seg til formålsparagrafane om mobbing og tilpassa opplæring, blant anna Rådet for funksjonshemma. Derimot meiner Senter for lærarutdanning og skoleteneste, Universitetet i Oslo, at plasseringa av tilpassa opplæring i formålsparagrafen svekkjer rettane til elevane.

Opplæringsrådet for duodji vil ha ei formulering om samisk kultur og tradisjon i formålsparagrafen. Eit liknande ønske er sett fram av styret for dei samiske vidaregåande skolane.

Når det gjeld barn frå ein buddhistisk heim, kan Buddhistforbundet ikkje sjå at regelen om at elevane skal få ei kristen oppseding er i samsvar med målet om at oppsedinga skal skje i samarbeid og forståing med heimen. Også Sosialistisk Ungdom og Human-Etisk Forbund er negative til den kristne formålsparagrafen.

Kristeleg Folkeparti vil føre vidare formuleringa om gode samarbeidsformer mellom heim og skole i formålsparagrafen for grunnskolen og gjer framlegg om ein likelydande regel for den vidaregåande skolen. Partiet viser blant anna til at framlegget frå utvalet kan oppfattast som ei svekking av samarbeidspliktene. Dette synet deler også Foreldreutvalet for grunnskolen.

Institutt for Kristen Oppseding stiller spørsmål ved om mobbing bør vere med i formålsparagrafane. Det blir vist til at formålsparagrafen skal framheve det positive som skolen skal arbeide fram mot, og ikkje omtale det skolen skal hindre eller avgrense.

Statens ernæringsråd meiner at helsefremjande arbeid bør komme til uttrykk i formålsparagrafen for grunnskolen.
6.4 Vurderingar og framlegg frå departementet

Departementet sluttar seg til framlegget frå utvalet om innhaldet i formålsparagrafane for grunnskolen og for den vidaregåande opplæringa, også framlegget om heimel for nærmare forskrifter (sjå også kapittel 11 om innhaldet i opplæringa og vurdering av elevar og lærlingar). Departementet sluttar seg også til dei vurderingane som ligg til grunn for framlegget frå utvalet.

Departementet er ikkje samd i framlegget frå utvalet om ein eigen formålsparagraf for kvart av skoleslaga. Etter lovutkastet frå utvalet er formålsparagrafane i stor grad likelydande. Departementet meiner derfor at ein felles formålsparagraf for grunnskolen og den vidaregåande opplæringa styrker samanhengen mellom dei to opplæringsnivåa og gir ei meir formålstenleg framstilling av det som er likt og det som skil i formålet for dei to opplæringsnivåa. Ein felles formålsparagraf markerer også at grunnskolen og den vidaregåande opplæringa er delar av eit felles opplæringsløp.

Som nemnt slår lovutkastet frå utvalet fast at det skal leggjast vekt på å skape gode samarbeidsformer mellom lærarar og elevar. Departementet meiner dette formålet også bør gjelde opplæringa i lærebedrifter og gjer framlegg om at formålsparagrafen får eit tillegg om gode samarbeidsformer mellom lærlingen og bedrifta. Vidare bør samarbeidet mellom skole og arbeidsliv, og mellom skole og heim komme klarare fram i formålsparagrafen.

I vurderingane sine har departementet merka seg at delar av framlegget frå utvalet ikkje passar inn i det som tradisjonelt kan karakteriserast som formål med opplæringa. Det gjeld regelen om at «alle som er knyttet til skolen, skal arbeide for å hindre at elevene kommer til skade eller at de blir utsatt for krenkende ord eller handlinger». Mål knytte til tryggleik og mobbing bør likevel stå sentralt i opplæringa og vere eitt av dei grunnleggjande elementa når forskriftene om den generelle delen av læreplanverket blir fastsette. Desse måla bør derfor gå fram av formålsparagrafane i lova.

Departementet understrekar at plasseringa av målet om tilpassa opplæring i formålsparagrafen ikkje er meint å vere noka endring i forhold til rettstilstanden i dag. Når dette målet er plassert i formålsparagrafen for opplæringa, blir det likevel ei sterkare markering av tilpassa opplæring som grunnleggjande prinsipp for all grunnskole og vidaregåande opplæring.

Når det gjeld formålsparagrafen og forholdet til dei folkerettslege pliktene, viser departementet til Ot. prp. nr. 38 (1996-97) Om lov om endringar i lov 13. juni 1969 nr. 24 om grunnskolen m.m. og Stortingets behandling av denne odelstingsproposisjonen, jf. Innst. O. nr. 95 (1996-97).

7 Rett og plikt til opplæring
7.1 Gjeldande rett
7.1.1 Rett og plikt til opplæring i grunnskolen

Den lovreguleringa vi i dag har av opplæringsplikta, er knytt til gsl. § 13 nr. 1, som slår fast at «born og ungdom har rett og plikt til å gå i grunnskolen, dersom dei ikkje på annan måte får tilsvarande undervisning». Regelen byggjer på ein føresetnad om at opplæringsplikta også kan oppfyllast på andre måtar, til dømes gjennom private skoletilbod eller gjennom heimeopplæring.

Gsl. § 13 nr. 2 og 3 slår fast at skoleplikta tek til det året barnet fyller seks år, og varer til eleven har gått det tiande skoleåret. Det er likevel opna for at ein kan utsetje skoleplikta eitt år etter søknad frå foreldra, og det er mogleg for eleven å bli friteken for skoleplikt det siste skoleåret.

Gsl. § 13 nr. 3 andre leddet inneheld ein generell rett til å frita elevar frå opplæringsplikt dersom dei ut frå ei sakkunnig vurdering har så alvorlege funksjonshemmingar at opplæringsplikta verkar urimeleg.

For ein del barn og unge blir opplæringsplikta oppfylt ved at dei går i private grunnskolar eller ved at foreldra sjølv underviser barna heime. For private grunnskolar går det fram av gsl. § 14 nr. 2 at dei i hovudsak er bundne av reglane i grunnskolelova om lengda og omfanget av opplæringa. Desse reglane gjeld ikkje utan vidare for heimeopplæring. I uttrykket «tilsvarande undervisning» i gsl. § 13 nr. 1 ligg det likevel at det også for slik opplæring blir stilt krav til lengd og innhald.

Gsl. § 13 nr. 11 slår fast at dersom ein elev er borte frå den pliktige grunnskoleopplæringa, kan foreldra eller «dei som er i staden», straffast med bøter. Sidan det her er tale om ei plikt til dagleg å sørgje for at barna kjem på skolen, har regelen vorte tolka slik at der foreldra bur kvar for seg, er det den av foreldra som barnet bur hjå, som regelen først og fremst gjeld for. Formuleringa «dei som er i staden» dekkjer tilfelle der andre enn foreldra har den daglege omsorga for eleven. Regelen omfattar både tilfelle der foreldre aktivt held barna borte frå opplæringa og der fråværet kjem av at foreldra er passive. Foreldra kan likevel ikkje straffast dersom årsaka til fråværet ikkje er manglande aktivitet frå foreldra, men andre utanforliggjande forhold, til dømes sjukdom. Det same gjeld dersom foreldra har vore uvitande om fråværet og ikkje kan lastast som aktlause. Kommunen må krevje påtale dersom saka skal forfølgjast, jf. gsl. § 13 nr. 11.

Den same regelen som pålegg barn og unge opplæringsplikt - gsl. § 13 - gir også rett til grunnskoleopplæring.

Prinsippet om at offentleg grunnskoleopplæring skal vere gratis, er slått fast i gsl. § 37 nr. 4. Det vil seie at kommunen ikkje kan ta skolepengar eller betaling for skolemateriell. Dette går også fram av gsl. § 10 nr. 3, som slår fast at kommunane «skal halde elevane med lære- og lesebøker, skrive- og teiknesaker og anna undervisningsmateriell».

Med heimel i gsl. § 8 nr. 7 har departementet gitt ei forskrift om rett til opplæring for høyrselshemma, jf. § 2-4 i grunnskoleforskrifta. Etter forskrifta har høyrselshemma barn som har teiknspråk som førstespråk, rett til opplæring både i og på teiknspråk, og rett til fritak frå sidemålsopplæringa. Etter det nye læreplanverket (sjå forskrift av 16.07.1997 nr. 791 om læreplanverka for grunnskolen og Læreplanverket for den 10-årige grunnskolen) skal elevar som får teiknspråkopplæring, ha fleire timar enn dei andre elevane. Det kan gjerast unntak frå timeramma etter grunnskoleforskriften § 2-4 nr. 3. Høyrselshemma barn under opplæringspliktig alder skal få tilbod om opplæring i teiknspråk, jf. § 2-4 nr. 4. Kommunen kan etter grunnskoleforskrifta § 2-4 nr. 5 velje å gi teiknspråkopplæring på ein annan stad enn på heimeskolen.

Etter gsl. § 13 nr. 9 har elevar som høyrer til eit trussamfunn utanfor Den norske kyrkja, rett til fri dei dagane trussamfunnet har heilagdag. Også i andre tilfelle kan elevane få permisjon etter søknad, jf. § 2-1 nr. 5 i grunnskoleforskrifta. Foreldra til elevane har plikt til å sørgje for nødvendig undervisning i permisjonstida. Grunnskoleforskrifta inneheld også reglar om kven som avgjer søknaden i kommunen.

Særskilde rettar for elevar med særlege behov er omtalte i kapittel 8 om opplæring for barn, unge og vaksne med særlege behov.
7.1.2 Fritak frå religiøse aktivitetar i grunnskolen m.m.

Lovvedtak 19.06.1997 nr. 83 fastsette nye reglar om kristendomskunnskap med religions- og livssynsorientering. Etter dei nye reglane skal faget kristendomskunnskap med religions- og livssynsorientering vere ein del av den obligatoriske opplæringa i grunnskolen, jf. gsl. § 7 nr. 2. Faget skal etter gsl. § 7 nr. 4 vere eit ordinært kunnskapsfag, og undervisninga i faget skal ikkje vere forkynnande.

Etter gsl. § 13 nr. 10 har elevane fått ei rett til "fritak frå dei delar av undervisninga ved den einskilde skolen som dei ut frå eigen religion eller eige livssyn opplever som utøving av annan religion eller tilslutning til anna livssyn." Reglane om fritak gjeld for heile grunnskoleopplæringa.

Forarbeida legg opp til at det skal vurderast om fritak er rimeleg (Innst. O. nr. 95 (1996-97)):

«Fleirtalet meiner elevane skal få fritak frå dei delar av undervisninga ved den einskilde skolen som det ut frå deira eigen religion eller eige livssyn er rimeleg å oppleve som utøving av annan religion eller tilslutning til anna livssyn.»

Når eleven har rett til fritak, skal kommunen så langt råd er, tilby differensiert undervisning innanfor læreplanen, jf. gsl. § 13 nr. 10 andre leddet tredje punktum.

Etter fylte 15 år kan eleven sjølv kreve fritak.

Dei nye lovreglane om kristendomskunnskap med religions- og livssynsorientering og avgrensa fritak tek til å gjelde saman med Læreplanverket for den 10-årige grunnskolen, jf. kgl. res. 27.06.1997.

Dei tidligare reglane i gsl. § 13 om fritak frå heile den pliktige kristendomsopplæringa gjeld framleis for dei elevane som ikkje har tatt i bruk Læreplanverket for den 10-årige grunnskolen.
7.1.3 Vidaregåande opplæring

Med Reform 94 vart det innført rett til tre års vidaregåande opplæring. Opplæringa skal normalt føre fram til studiekompetanse, yrkeskompetanse, dokumentert delkompetanse eller ei anna avslutta vidaregåande opplæring, jf. lvgo. § 3 første ledd. Lvgo. § 8 inneheld nærmare reglar om kven som er omfatta av retten, og om omfanget og innhaldet av retten. Det ligg ikkje føre noka plikt til å ta vidaregåande opplæring.

Etter lvgo. § 8 første ledd har alle som fyller vilkåra i lvgo. § 7 (det vil normalt seie dei som har gått gjennom ni års grunnskole eller tilsvarande), etter søknad rett til tre års heiltids vidaregåande opplæring. Departementet har i lvgo. § 7 tredje leddet og § 8 sjette leddet fått heimel til å gi forskrifter om inntak, også om inntak av søkjarar med annan bakgrunn enn gjennomført 9-årig grunnskole. Slike reglar er gitt i forskrift 10.11.1993 nr.1164 om inntak til vidaregåande opplæring og formidling av lærlingar til bedrifter (inntaksforskrifta). I forskrifta er det gitt nærmare reglar om vilkåra for inntak for søkjarar med og utan lovfest rett til vidaregåande opplæring, om inntaksrekkjefølgja og om utrekning av poeng, om sakkunnig vurdering og om prioritert inntak til grunnkurs og inntak til vidaregåande kurs. Dessutan fastset forskrifta at søkjarar til vidaregåande opplæring som har fylt 15 år, søkjer på eiga hand.

Normalt må ein ta ut retten til vidaregåande opplæring innan fire år etter at ein har fullført grunnskolen, jf. § 8 første ledd. I uttrykket «normalt» i lova ligg det ei opning for å dispensere frå kravet i særtilfelle. Dersom opplæringa heilt eller delvis blir gitt i ei lærebedrift med heimel i lov om fagopplæring i arbeidslivet, er ramma utvida til fem år, jf. lvgo. § 8.

Lvgo. § 8 andre leddet slår fast at søkjarane har krav på å komme inn på eitt av tre alternative grunnkurs. Det vil seie at søkjaren må setje opp tre kurs av i alt 13 moglege og prioritere mellom dei. Dersom det er fleire søkjarar enn det er plassar på kurset, avgjer i regelen poengsummen utrekna på grunnlag av karakterane frå grunnskolen, jf. § 4-1 i inntaksforskrifta.

Etter at eleven har gjennomført grunnkurset, har han rett til to års vidaregåande kurs som byggjer på grunnkurset, jf. lvgo. § 8 andre leddet.

Det nærmare innhaldet og timeramma for opplæringa på dei enkelte grunnkursa og vidaregåande kursa er fastsett av departementet med heimel i lvgo. §§ 5 og 10.

Det er verken i lov om vidaregåande opplæring eller i fagopplæringslova innført nokon rett til læretid i bedrift. Det er også i utgangspunktet opp til den enkelte bedrifta om ho vil ta inn lærlingar. Dersom eleven ikkje får læreplass, har han krav på å få sluttopplæringa i skole, jf. lfa. § 1b andre leddet. I lfa. § 3 andre leddet har departementet fått heimel til å gi nærmare forskrifter om framgangsmåten for å formidle elevar til lærebedrifter. Slike reglar er gitt i inntaksforskrifta.

I lvgo. § 35 tredje ledd er det presisert at fylkeskommunen ikkje kan ta skolepengar. Departementet tolkar regelen slik at elevane ikkje skal dekkje driftskostnadene ved vidaregåande opplæring, men at dei sjølv skal halde seg med nødvendig undervisningsmateriell, sjå rundskriv F-115/85. Skolen kan krevje betaling for kopiering og liknande når det dreier seg om undervisningsmateriell som ein kan påleggje elevane sjølv å halde.

Det går også fram av forskrift 18.08.1978 nr. 2 at ordensreglementet ved skolen skal innehalde reglar om den plikta elevane har til å skaffe seg det undervisningsmateriellet som undervisninga krev, og som skolen ikkje held.

Etter lvgo. § 15 tredje leddet og lfa. § 12 nr. 2 har eleven eller lærlingen plikt til å vere aktivt med i opplæringa for å nå målet med opplæringa. Elevane skal vere med i opplæringa i den forma ho blir gitt, jf. lvgo. § 15 fjerde leddet. Elevane og lærlingane har rett til å få opplæring i samsvar med læreplanane, jf. lvgo. § 15 andre leddet og lfa. § 12 nr. 1.

Særskilde rettar for elevar med særlege behov er omtalte i kapittel 8 om opplæring for barn, unge og vaksne med særlege behov.
7.1.4 Retten til opplæring for vaksne

Gjennom vol. § 4 andre leddet og § 5 andre leddet har ungdom i alderen 16-20 år og vaksne over 21 år rett til spesialundervisning på grunnskolenivå dersom dei har særleg behov for dette. Nokon tilsvarande rett finst ikkje for den vidaregåande skolen eller for vaksne utan særlege opplæringsbehov.

Sjå kapittel 8 om opplæring for barn, unge og vaksne med særlege behov.
7.2 Framlegget frå opplæringslovutvalet
7.2.1 Grunnskolen

Utvalet går inn for å føre vidare dei grunnleggjande reglane om rett og plikt til grunnskoleopplæring. Utvalet meiner at lova framleis må opne for at opplæringsplikta også kan oppfyllast gjennom opplæring i private skolar eller som heimeopplæring.

Som følgje av lovvedtak av 09.09.1994 nr. 58, inneber framlegget frå utvalet at retten og plikta til grunnskoleopplæring gjeld frå seks års alder og varer i ti år. Kommunen kan vedta at enkeltelevar i særlege tilfelle, etter sakkunnig vurdering og med skriftleg samtykke frå foreldra, skal ta til eitt år seinare.

Etter lovutkastet frå utvalet skal elevar som har særleg behov for grunnskoleopplæring ut over ti år, ha rett til eitt ekstra år i grunnskolen. I vurderinga skal det leggjast avgjerande vekt på den verdien dette har for det seinare utbyttet eleven får av vidaregåande opplæring.

Det nærmare innhaldet i og omfanget av opplæringsretten må sjåast i samanheng med dei andre reglane i lova. For å vise denne samanhengen gjer utvalet framlegg om at det av regelen om rett og plikt skal gå fram at elevane har rett og plikt til opplæring i samsvar med reglane i lova og forskrifter gitt med heimel i lova. Dessutan gjer utvalet framlegg om lovfest plikt til å aktivt vere med i den opplæringa skolen gir. Reglane er ikkje meinte å vere til hinder for at enkeltelevar på grunn av sjukdom eller funksjonshemming blir fritekne for visse delar av opplæringstilbodet eller får det i ei anna form.

Sidan undervisninga blant anna skal vere i samsvar med forskriftene om læreplan, gjer lovutkastet frå utvalet både mål og middel rettsleg bindande. Rettsleg bindande mål vil seie at undervisninga, medrekna dei rammevilkåra ho blir driven under, skal vere eigna til å gjere elevane i stand til å nå måla. Lovutkastet frå utvalet er ikkje meint å vere nokon garanti for å nå måla. Derimot gir ei bindande regulering av midla eit innhald i undervisninga som elevane skal få.

Utvalet framhevar at retten også skal omfatte reglane i forskriftene om fag- og timefordelinga og om vurdering. Retten må likevel avkortast ved kortare sjukefråvær, eller fråvær eleven eller foreldra sjølv er skyld i. Utvalet har ikkje funne grunn til å ta inn ein særskild lovregel om slik avkorting.

Utvalet finn ikkje grunn til å føre vidare regelen i gsl. § 13 nr. 3 om rett til fritak det siste året i grunnskolen, og meiner at ein generell regel om heilt eller delvis fritak for opplæringsplikt der ho verkar urimeleg, bør vere nok.

Lovutkastet fører vidare heimelen for å gi bøter til den som ikkje sørgjer for at barna får pliktig opplæring. I tråd med ordninga av i dag går utvalet inn for at skyldkravet skal vere aktløyse, jf. § 40 andre leddet i straffelova.

Utvalet gjer framlegg om å føre vidare retten til spesialundervisning, sjå kapittel 8 om opplæring for barn, unge og vaksne med særlege behov.
7.2.2 Vidaregåande opplæring

Utvalet gjer ikkje framlegg om vesentlege endringar i ordninga av i dag når det gjeld rett til vidaregåande opplæring. Det blir gjort framlegg om ein lovfest rett til opplæring i samsvar med lov og forskrifter også for elevar og lærlingar i den vidaregåande opplæringa, sjå nærmare under grunnskolen ovanfor. Forskriftene skal kunne fastsetje at rett til vurdering i den vidaregåande opplæringa er avhengig av eit visst oppmøte.

Lovutkastet frå utvalet fastset også at elevar og lærlingar har plikt til aktivt å vere med i opplæringa i den forma ho blir gitt, sml. lvgo. § 15 tredje og fjerde leddet og lfa. § 12 nr. 2. Reglane skal ikkje vere til hinder for at elevar og lærlingar på grunn av sjukdom eller funksjonshemming blir fritekne for visse delar av opplæringstilbodet eller får det i ei anna form.

Utvalet gjer framlegg om ein eksplisitt regel om utsetjing eller avbrot i opplæringa. Departementet får heimel til å gi forskrifter om forhold som skal gi rett til utsetjing eller avbrot.

Utvalet går også inn for at departementet - i tråd med ordninga i dag - får heimel til å fastsetje forskrifter om inntak til vidaregåande opplæring og formidling av elevar til lærebedrifter.

Endeleg gjer utvalet framlegg om å lovfeste forskriftsregelen av i dag om at søkjarar til vidaregåande opplæring som er over 15 år, søkjar på eiga hand.

Særskilde rettar er omtalte i kapittel 8 om opplæring for barn, unge og vaksne med særlege behov.
7.2.3 Gratisprinsippet

Utvalet går inn for å føre vidare prinsippet om gratis grunnskoleopplæring og vidaregåande opplæring.

Utvalet går dessutan inn for at pålegg til elevar eller lærlingar i vidaregåande opplæring om å skaffe seg undervisningsmateriell og utstyr, skal ha klar lovheimel. Lovframlegget tek ikkje sikte på å utvide heimelen for fylkeskommunane til å krevje at elevane eller lærlingane sjølv skaffar seg materiell og utstyr i forhold til ordninga i dag. Med uttrykket «til vanleg» i lovregelen peiker utvalet på at regelen berre skal omfatte ordinært utstyr og materiell som ein i dag ventar at elevane sjølv held seg med.
7.2.4 Om plikt til å ta mot kristendomsopplæring og rett til alternativ religions- eller livssynsundervisning

Lovutkastet frå utvalet fører vidare retten til fritak frå kristendomsundervisninga, slik denne retten var utforma da utvalet leverte innstillinga si 4. juli 1995. Lovutkastet fjernar likevel kravet om at minst éin av foreldra ikkje er medlem av Den norske kyrkja. Dessutan går utvalet inn for at det i ei ny opplæringslov blir gjort klart at elevar over 15 år som ikkje er medlemmer av Den norske kyrkja, sjølv kan velje om dei vil ha kristendomsopplæring i grunnskolen.

I tilknyting til fritak frå kristendomsundervisninga meiner utvalet at det også bør gå fram av lova at fritekne elevar har plikt til å følgje alternativ livssynsundervisning der det ligg føre eit slikt tilbod.

Utvalet har i lovframlegget ikkje fastsett meir detaljerte reglar om korleis retten til fritak reint praktisk skal handterast på kommunenivå, og reknar med at kommunane sjølv fastset slike rutinar på den mest formålstenlege måten.

Ettersom framlegga i NOU 1995: 9 Identitet og dialog, om eit nytt kristendomsfag i grunnskolen og avgrensa rett til fritak, enno ikkje hadde vore på høyring, og ettersom framlegga ikkje var behandla i departementet da utvalet leverte innstillinga si, har utvalet i vurderingane sine ikkje bygt på at desse framlegga vart følgde opp.

Endeleg går utvalet inn for å fjerne retten til fritak for religionsundervisning i den vidaregåande skolen for elevar som er medlemmer av ikkje-kristne trussamfunn, jf. lvgo. § 5 tredje leddet. Bakgrunnen er at religionsfaget i den vidaregåande opplæringa i dag har eit slikt innhald at det ikkje er nødvendig med fritak.
7.3 Høyringsinstansane
7.3.1 Kommunane

Rundt ein tidel av kommunane har uttalt seg om fritak frå kristendomsundervisninga. Fråsegner som stiller seg positivt til fritak, er i fleirtal. Fleire kommunar meiner likevel at når kristendomsfaget blir utvida, bør det gjelde for alle utan rett til fritak. Somme kommunar uttaler seg positivt til klargjering av 15 års aldersgrense og bortfall av krav om utmelding for begge foreldra. Andre vil ha plikt til å tilby alternativ opplæring.

Nokre kommunar har uttalt seg om retten til 11 års grunnskoleopplæring for somme grupper. Dei fleste av fråsegnene er i utgangspunktet positive til ein slik rett, men set som krav at det blir gitt full statleg kompensasjon, eller at fylkeskommunen framleis skal vere økonomisk ansvarleg for ordninga.
7.3.2 Andre

Rådet for funksjonshemma, Norges Døveforbund og Norges Blindeforbund støttar framlegget frå utvalet om rett til eitt ekstra år i grunnskolen.

Norges Gymnasiastsamband er ueinig i at fylkeskommunen skal kunne påleggje eleven å betale undervisningsmateriell. Sambandet meiner også at lovutkastet frå utvalet opnar for ein mykje større grad av eigendelar og eigenbetaling for elevar i den vidaregåande skolen. Norsk Elevorganisasjon peiker på at økonomi ikkje må vere nokon avgjerande faktor for kva for type utdanning ungdomar vel.

Kyrkjerådet støttar framlegget om at elevar som har fylt 15 år og som sjølv har meldt seg ut av Den norske kyrkja, sjølv kan krevje fritak for heile eller delar av kristendomsundervisninga, men rådet går imot å oppheve kravet om at éin av foreldra skal vere utmeld av Den norske kyrkja. Kyrkjerådet og biskopen i Oslo peiker også på at eit eventuelt fritak for kristendomsundervisninga må knytast til rett og plikt til anna supplerande undervisning.

Human-Etisk Forbund støttar framlegget om 15-årsgrense og bortfall av kravet om at éin av foreldra skal vere utmeld av Den norske kyrkja. Retten til fritak må også gjelde for heile det nye kristendomsfaget, og det må vere plikt og rett til alternativ undervisning.

Buddhistforbundet er positivt til at det ikkje lenger skal krevjast at éin av foreldra er utmeld av Den norske kyrkja for at eleven skal bli friteken for kristendomsundervisning. Det bør dessutan vere ein rett, og ikkje ei plikt, til alternativ religions- og livssynsundervisning. Norsk Skolelederforbund er samd i at kravet om utmelding av Den norske kyrkja går ut og vil ha rett og plikt til alternativ undervisning.

Når det gjeld fritaksreglane for kristendomsfaget, presiserer Foreldreutvalget for grunnskolen (FUG) at jamvel om innhaldet i kristendomsundervisninga skal ha karakter av kunnskapsformidling, kan delar av stoffet i seg sjølv ha karakter av bodskap og appell til elevane. FUG understrekar at det må visast forståing for dei heimane som meiner at faget kan gi elevane ein identitet som kjem i konflikt med religiøse eller eventuelt ikkje-religiøse holdningar som elevane har med seg heimafrå. Ut frå foreldreretten og prinsippet om religionsfridom må det derfor vere fritak for dei delane av faget som foreldre har problem med å godta for barna sine.

Norsk lærerakademi meiner det må vere rett til fritak i forhold til heile det nye kristendomsfaget. Kristent Pedagogisk Forbund og Sosialistisk Ungdom tek eit liknande standpunkt. Sosialistisk Ungdom gjer også framlegg om rett til alternativ religions- eller livssynsopplæring når minst fire elevar på eit klassetrinn krev det.

Institutt for Kristen Oppseding vil ikkje la 15-åringar avgjere sjølv om dei skal fritakast frå kristendomsundervisninga. Fritaksretten skal vere knytt til eventuelle samvitsproblem hjå foreldra.

Kommunal- og arbeidsdepartementet støttar fjerning av retten til fritak for religionsopplæringa i den vidaregåande skolen.
7.4 Vurderingar og framlegg frå departementet
7.4.1 Rett og plikt til grunnskoleopplæring

Departementet sluttar seg i hovudsak til framlegget frå utvalet om rett og plikt til grunnskoleopplæring, og til dei vurderingane som ligg til grunn for framlegget.

Departementet sluttar seg blant anna til framlegget frå utvalet om fritak frå opplæringsplikta der omsynet til eleven tilseier det. Departementet sluttar seg også til dei vurderingane som ligg til grunn for framlegget. Departementet understrekar at det berre skal givast fritak i heilt spesielle unntakstilfelle. Normalt bør alle elevar - utan omsyn til evner og føresetnader - gå ti år i grunnskolen.

Departementet går inn for ei noko større adgang til å utsetje skolestart eitt år, og at ei slik adgang blir ei rett for den enkelte. Dersom det etter sakkunnig vurdering er tvil om barnet er kommet tilstrekkelig langt i utviklinga si til å starte i skolen, skal barnet ha rett til å utsetje skolestarten eitt år dersom foreldra krev det. Departementet viser til at dette er betre i samsvar med foreldreretten.

Departementet har - i motsetnad til utvalet - ikkje funne grunnar som taler for å innføre rett til eitt ekstra år i grunnskolen, slik utvalet gjer framlegg om. Med den endringa som har skjedd i den vidaregåande opplæringa i og med Reform 94, bør også dei elevane det her er tale om, gå over i vidaregåande opplæring etter ti år i grunnskolen. Departementet viser i den samanhengen til at elevar med særskilde opplæringsbehov etter lovframlegget har same rett til spesialundervisning i vidaregåande opplæring som i grunnskolen. Departementet viser også til Læreplanverket for den 10-årige grunnskolen, som legg opp til 10-årig grunnskole også for høyrselshemma. Læreplanverket har utvida timeramme for elevar med teiknspråk som førstespråk.

Ei anna sak er at kommunane etter søknad kan velje å gi ein elev høve til å gå eit ekstra år i grunnskolen dersom det i det enkelte tilfellet er formålstenleg. Sidan retten til vidaregåande opplæring er knytt til fullført grunnskole og ikkje til eit visst tal på år eller eit visst alderstrinn, går eit slikt ekstra år ikkje ut over den retten eleven har til vidaregåande opplæring.

Utvalet har i innstillinga si gitt uttrykk for at den heimelen det er gjort framlegg om til å gi forskrifter om innhaldet i opplæringa, også gir heimel til å gi forskrifter om opplæring i teiknspråk. Det er uklart om lovutkastet frå utvalet gir heimel til å fastsetje opplæring på teiknspråk.

Departementet meiner at regelen i § 2-4 nr. 1 i grunnskoleforskrifta om rett til opplæring i og på teiknspråk for høyrselshemma grunnskoleelevar bør takast inn i den nye opplæringslova. Departementet viser til at teiknspråk i dag må oppfattast som eit fullverdig språk, på linje med norsk og samisk.

Departementet gjer vidare framlegg om at § 2-4 nr. 5 i grunnskoleforskrifta om at kommunen kan velje å gi teiknspråkopplæring på ein annan stad enn på heimeskolen, blir teken inn i lova. Både omsynet til at elevane skal få opplæring i eit teiknspråkmiljø og behovet for å utnytte ressursinnsatsen på beste måte, gjer at departementet meiner at denne regelen bør førast vidare.

Nærmare reglar om innhaldet i teiknspråkopplæringa (læreplanar) kan bli gitt med heimel i den regelen i framlegget som går på innhaldet i opplæringa, sjå kapittel 11 om innhaldet i opplæringa og vurdering av elevar og lærlingar. Departementet tek også sikte på å føre vidare forskrifter om at elevar med teiknspråk som førstespråk får rett til fritak frå sidemålsopplæringa, jf. kapittel 12 om målformer i skolen.

Når det gjeld retten til teiknspråkopplæring for førskolebarn, viser departementet til eiga drøfting nedanfor.

På same måten som utvalet går departementet inn for å føre vidare retten til å kunne bøteleggje foreldre eller andre føresette dersom ein elev utan lov er borte frå den obligatoriske opplæringa. I motsetnad til utvalet meiner departementet at skyldkravet bør gå fram av lovregelen. Ordlyden i regelen er elles noko endra samanlikna med regelen av i dag i gsl. § 13 nr. 11, med sikte på å klargjere det som er rettstilstanden i dag.

Lovutkastet frå utvalet fører ikkje vidare særskilde reglar om permisjon frå den pliktige opplæringa, jf. gsl. § 13 nr. 9 og grunnskoleforskrifta § 2-1 nr. 5.

Departementet meiner at praktiske omsyn gjer det formålstenleg at lova fører vidare kompetansen for kommunen til å gi permisjon til enkelte elevar i inntil to veker. Etter departementet sitt syn bør det gjerast klart at slik permisjon berre kan bli gitt når det er forsvarleg ut frå omsynet til opplæringa til den enkelte eleven. I ei slik vurdering må det blant anna leggjast vekt på om og i tilfelle kva for opplæring eleven får i permisjonstida.

Departementet meiner dessutan at regelen om rett til fri på heilagdagar for elevar frå trussamfunn utanfor Den norske kyrkja framleis er nødvendig av omsyn til likestillinga mellom trussamfunna.

Når det gjeld fritak frå religiøse aktivitetar m.m. i grunnskolen og lovreglar om det nye faget kristendomskunnskap med religions- og livssynsorientering, viser departementet til lovvedtak 19.06.1997 nr. 83, jf. Innst. O. nr. 95 (1996-97). Lovutkastet frå departementet fører vidare dei lovreglene som er vedtekne om fritak frå religiøse aktivitetar m.m. i grunnskolen og det nye faget kristendomskunnskap med religions- og livssynsorientering.
7.4.2 Rett til vidaregåande opplæring

Departementet sluttar seg også i hovudsak til framlegget frå utvalet om rett til vidaregåande opplæring, og til dei vurderingane som ligg til grunn for framlegget. I denne samanhengen støttar også departementet framlegget frå utvalet om å lovfeste retten til å søkje på eiga hand for søkjarar som har fylt 15 år.

Departementet gjer - i motsetnad til utvalet - framlegg om ein heimel til å gi nærmare forskrifter om kva for utgifter som kan krevjast dekte av eleven eller lærlingen i den vidaregåande opplæringa. Departementet viser til den uvissa departementet har registrert når det gjeld kva fylkeskommunen kan rekne som materiellpengar, spesielt for kopiering. For å redusere denne uvissa og for å skape meir likskap mellom elevar frå ulike fylke kan det vere behov for meir detaljerte nasjonale reglar om dette spørsmålet. Sjå også vurderingar frå departementet i kapittel 15 om skoleanlegg og læremiddel.

Stortinget gjorde følgjande vedtak 17.06.1997, i samsvar med Innst. S. nr. 275 (1996-97):

«Stortinget ber Regjeringen fremme forslag om endringer i lovverket for videregående skole slik at hørselshemmet ungdom får lovfestet rett til å velge videregående opplæring på tegnspråk i et tegnspråklig miljø eller videregående opplæring med bruk av tolk i et norskspråklig miljø.»

Departementet arbeider no med å følgje opp vedtaket.

Departementet viser elles til lov 13. juni 1969 nr. 25 om trudomssamfunn og ymist anna § 27 a som slår fast at elevar som ikkje høyrer til Den norske kyrkja, har rett til fri frå skolen i samband med religiøse høgtider etter vedkommande sin religion. Denne regelen bør få konsekvensar for forskrifta om føring av fråvær i vidaregåande opplæring. Departementet vil derfor endre forskrifta på dette punktet.
7.4.3 Særleg om høyrselshemma førskolebarn med behov for opplæring i teiknspråk

Departementet gjer framlegg om at regelen i § 2-4 nr. 4 i grunnskoleforskrifta om rett til teiknspråkopplæring for barn under opplæringspliktig alder, blir ført vidare i den nye opplæringslova. Departementet bør ha heimel til å gi nærmare forskrifter.

Departementet viser til Innst. O. nr. 28 (1994-95) om barnehagelova, der familie-, kultur- og administrasjonskomiteen uttaler:

«Komiteen vil peike på dei spesielle problema døve barn i barnehage står overfor i samband med opplæring i teiknspråk. Komiteen ber Regjeringa kome attende til Stortinget med framlegg til løysingar på dette.»

Dessutan viser departementet til Innst. S. nr. 170 (1994-95) om dok. 8:45 (1994-95) Framlegg frå stortingsrepresentant Erling Folkvord om å sikre retten for høyrselshemma førskolebarn til opplæring i teiknspråk som førstespråk, der fleirtalet i kyrkje-, utdannings- og forskingskomiteen uttaler:

«Fleirtalet ser behovet for at born vert sikra eit minimum av opplæring i eige språk før skulealder, uavhengig av kompetanse i dette spesielle spørsmålet i den einskilde kommune og kortsiktige økonomiske vurderingar. Ut frå dette ynskjer fleirtalet å få utgreidd betalingsordningar mellom kommunar og mellom kommunane og stat som er mest mogleg nøytrale i høve til kva tilbod ein vel.

Fleirtalet ynskjer og utgreidd spørsmål om ev. foreldrebetaling for teiknspråkopplæring.

Fleirtalet ser at det kan vera vanskeleg å etablera ordningar som sikrar det einskilde barn og samstundes er praktisk gjennomførbare for det ganske land, og vil påpeike at rammer og retningsliner derfor må romma stor grad av fleksibilitet.

Fleirtalet ser det som naturleg at kompetansesentra for døve og tunghøyrde og audiopedagogane som er tilsette ved Statens utdanningskontor, får ei sentral rolle i planlegging, rådgjeving og gjennomføring av tiltak som sikrar desse borna opplæring i eige språk i førskulealder.

Fleirtalet vil på denne bakgrunn be departementet greia ut og kome med framlegg til rammer og retningsliner for å sikre døve førskuleborn rett til opplæring i teiknspråk, seinast i samband med opplæringslovene.»

Ein samla komité meiner at målet må vere at døve og høyrselshemma barn får tilbod om opplæring i teiknspråkmiljø, slik at barna er på det same nivået som andre jamgamle når dei tek til på skolen. For å nå dette målet vedtok departementet 17.11.1994 § 2-4 nr. 4 i grunnskoleforskrifta:

«Høyrselshemma born under opplæringspliktig alder, som får spesialpedagogisk hjelp, skal få tilbod om opplæring i teiknspråk.»

Forskrifta vart sett ikraft 01.07.97, samtidig som grunnskolereforma blei innført.

Dessutan har departementet saman med Barne- og familiedepartementet bede om utgreiingshjelp frå Vestlandet kompetansesenter for høyrselshemma og Skådalen kompetansesenter for høyrselshemma. Vestlandet kompetansesenter har arbeidd ut ei fagleg utgreiing og Skådalen kompetansesenter ei fakta- og kostnadsutgreiing.

Vestlandet kompetansesenter oppsummerer den faglege utgreiinga slik:

«Barn er født med kapasitet og behov for å lære språk og finne sin plass i en kultur. Barn som vokser opp uten et naturlig språk blir alvorleg hemmet i sin utvikling.

Døve småbarn er forhindret fra å tilegne seg det talte språket.

Hørselshemming hemmer umiddelbart barnets sosialisering og ubesværede informasjonstilgang, begrepsutvikling og talespråksutvikling. Ved tidlig diagnostisering som følges opp av tidlig konsistent bruk av kommunikasjon tilpasset barnets fungerende sanser, kan det hørselshemmede barnet få mulighet til å tilegne seg et språk før skolestart gjennom naturlig læringsprosess.

Forskning og erfaring viser nå at tegnspråket kan gi det døve barnet samme utviklingsmuligheter som talespråket gir et hørende barn.

Foreldre til hørende barn vet at deres barn blir instruert og snakket til i barnehage/skole på et språk som de kan ha mulighet til å tilegne seg. Det eneste språket døve småbarn kan tilegne seg på en naturlig måte, er tegnspråk. Ved å ta i bruk den sensitive periode for språkinnlæring og gi det døve barnet tilgang til tegnspråk så snart som mulig og senest fra 1 års alder, er erfaringene fra fagfeltet at det kan oppnås en utvikling i pakt med barnets forutsetninger. For å hindre at det døve barnets totale utvikling blir hemmet, anses det som avgjørende at forholdene legges til rette for tidligst mulig tilgang til et tegnspråklig miljø.»

Skådalen kompetansesenter for høyrselshemma har blant anna på grunnlag av opplysningar frå fylkesaudiopedagogane kartlagt tilbodet til høyrselshemma førskolebarn.

381 barn under skolealder var registrerte ved fylkesaudiopedagogtenesta, av dei hadde 186 behov for opplæring på teiknspråk. Dei 186 barna fordelte seg slik: 31 ved førskoleavdeling ved kompetansesenter, 92 i barnehage for høyrselshemma, 38 aleine høyrselshemma i vanleg barnehage, 11 i vanleg barnehage der to-tre barn er høyrselshemma og 14 i kombinerte tilbod aleine og i barnehage for høyrselshemma.

Utgreiinga viser dessutan at høyrselshemma førskolebarn har eit svært ulikt tilbod når det gjeld spesialpedagogisk tilrettelegging og teiknspråkleg miljø.

Dei fleste barna med behov for opplæring i teiknspråk er i særskilde barnehagar for høyrselshemma og har i dei fleste tilfella eit godt tilrettelagt miljø. I barnehagane er det personale med teiknspråkleg kompetanse.

Etter dei rapportane som er henta inn frå fylkesaudiopedagogane, er det likevel 49 barn med behov for opplæring i teiknspråk som bur i kommunar som ikkje har tiltak eller institusjonar med spesialpedagogisk og teiknspråkleg kompetanse i rimeleg reiseavstand. Det reelle talet kan vere noko høgare.

For barn utan plass i ein særskild barnehage for høyrselshemma er teiknspråkmiljøet svært avgrensa. Barna er likevel innmelde til kompetansesenteret i regionen, som gir tilbod om observasjon og utgreiings- og korttidsopphald. I tillegg blir det gitt kurs og rettleiing til foreldre, personalet i heimebarnehagen, PP-tenesta og andre samarbeidspartnarar. Slike tenester blir dekte av staten. Folketrygda gir utvida rett til sjukepengar for foreldre som er med i korttidsopphald, observasjonar, kurs og liknande. Kommunen dekkjer reiseutgiftene.

Somme barn får også spesialpedagogisk hjelp frå andre ressursmiljø. Det gjeld tilbod ved Audiologisk avdeling ved sentralsjukehuset i Ålesund, Høyrselsannekset ved Namdalen sjukehus i Namsos og Spesialpedagogisk senter ved Nordland sentralsjukehus i Bodø.

Slik departementet vurderer det, står det enno att ein del praktiske hindringar før målet om nødvendig opplæring i teiknspråkmiljø kan oppfyllast for alle høyrselshemma barn i førskolealder. Mange kommunar slit med å få kvalifisert personale når det gjeld teiknspråkkompetanse. Teiknspråkmiljøet rundt det enkelte barnet er også i fleire tilfelle avgrensa.

I tillegg til å føre inn rettar kan også tiltak med sikte på å byggje opp kompetanse og styrkje teiknspråkmiljø vere ei hjelp i arbeidet med å oppfylle måla ovanfor.

Departementet viser til dei årlege statstilskota for drift av barnehagar, som blant anna omfattar øyremerkte tilskot til tiltak for barn med funksjonshemmingar. Tilskotet, som er ti prosent i tillegg til det samla, ordinære driftstilskotet, blir utbetalt til kommunen, som fordeler midlane til dei ulike barnehagane etter søknad. Tilskotet kan til dømes nyttast til ekstra personale, redusert foreldrebetaling, særskilt utstyr eller liknande. Frå og med budsjettåret 1996 er det klart at tilskotet også kan nyttast til kortvarige teiknspråkkurs for barnehagepersonell som har døve eller sterkt tunghøyrde barn i barnehagen. Dessutan blir det gitt tilskot til tospråklege assistentar som kan norsk og teiknspråk, noko som også er nytt frå og med budsjettåret 1996.

Det trengst både døve lærarar med teiknspråk som førstespråk og høyrande lærarar som har kompetanse i teiknspråk.

For å redusere mangelen på kompetent lærarpersonell har departementet teke initiativ til eit nasjonalt opplæringsprogram i teiknspråk på 10 vekttal for lærarar.

Høgskolen i Sør-Trøndelag har fått ein knutepunktfunksjon for allmenn- og førskolelærarutdanninga for døve. For førskolelærarutdanninga er føresetnaden eit nært samarbeid med Høgskolen Dronning Mauds Minne. I lærarutdanninga for døve inngår faga teiknspråk som førstespråk og norsk som andrespråk for døve.

Døve studentar kan også ta lærarutdanning ved andre høgskolar og få 10 vekttal teiknspråk som del av den valfrie delen av utdanninga.

Mot slutten av 1996 låg det føre ein omfattande opplæringspakke i teiknspråk, primært for foreldre til døve barn, men også tilpassa andre målgrupper. Det er utvikla opplærings- og undervisningsplanar og undervisningsmateriell for 40 vekers opplæring. Det blir gitt tilbod om opplæring til foreldre, i hovudsak ved statlege kompetansesenter for høyrselshemma og Ål folkehøgskole og kurssenter for døve. Sysken kan også få vere med på delar av opplegget. Opplæringspakken er såleis med på å styrkje teiknspråkmiljøet for døve barn.

Dessutan har departementet i samarbeid med Barne- og familiedepartementet gjeve ut ei eiga rettleiing om rettar og andre tiltak for høyrselshemma førskolebarn hausten 1996.

Departementet kjem gjennom fylkesaudiopedagogane ved statens utdanningskontor til nøye å følgje med i korleis kommunane praktiserer retten til teiknspråkopplæring. Departementet kjem i samarbeid med Barne- og familiedepartementet til heile tida å vurdere tiltak i tillegg til dei økonomiske og rettslege rammene som alt gjeld for teiknspråktilbodet.
7.4.4 Vidaregåande opplæring for innsette i fengsel

Straffedom og forvaring i fengsel fører som hovudregel ikkje til at ein taper dei sivile rettane sine. Ein person med rett til vidaregåande opplæring har altså ordinært framleis denne retten jamvel om han er i fengsel. Den faktiske konsekvensen av fengsling er likevel ofte at tilbodet om å velje opplæring blir sterkt avgrensa, avhengig av soningsstad, soningsform osv. På den måten kan ein seie at retten til vidaregåande opplæring blir avgrensa.

Ein elev eller lærling som blir fengsla når han er i gang med skole eller læretid i bedrift, har altså ikkje rett til å halde fram med den same opplæringa i fengslet. Han har heller ikkje rett til å få sett i verk eit tilbod straks. Ei påbyrja undervisning i fengslet for skoleåret eller for ein annan tidsperiode må kunne førast vidare som planlagt. Ein ny innsett med rett til vidaregåande opplæring kan såleis ikkje fortrengje opplæringa for elevar utan rett når denne undervisninga alt er sett i gang. I ein slik situasjon risikerer altså ein elev at det ikkje blir sett i verk opplæring før eit nytt skoleår eller ein annan opplæringsperiode tek til.

Sjå nærmare om det ansvaret fylkeskommunen har for fengselsundervisninga i kapittel 27 om ansvars- og finansieringsreglar.

8 Opplæring for barn, unge og vaksne med særlege behov
8.1 Gjeldande rett
8.1.1 Grunnskolen

Gsl. § 7 første leddet fastslår at «alle elevar har rett til å få opplæring i samsvar med dei evnene og føresetnadene dei har». Regelen slår fast som eit generelt prinsipp at all opplæring i størst mogleg grad skal tilpassast den enkelte eleven. Dette målet gjeld ikkje berre for læraren, som innanfor klasseromsundervisninga bør freiste å tilpasse opplæringa til enkelteleven. Også skolen, kommunen og staten må arbeide for ein skole som i størst mogleg grad møter behova og føresetnadene til enkelteleven. Dette er eit generelt prinsipp som skal liggje til grunn for all opplæring.

For somme elevar må det særskild tilrettelegging til for å sikre retten til tilpassa opplæring. For desse elevane fører gsl. § 8 vidare prinsippet om tilpassa opplæring ved å gi ein individuell rett til spesialundervisning. Grunnskolelova skil ikkje mellom ulike former for spesialundervisning. Det kan tenkjast ei rekkje ulike tiltak.

Retten til spesialundervisning må sjåast på bakgrunn av det utbyttet eleven kan ha av det konkrete opplæringstilbodet ved skolen. Ein elev som har rett til spesialundervisning på éin skole, har ikkje nødvendigvis rett til dette tilbodet på ein annan skole dersom denne skolen i større grad maktar å tilpasse det ordinære opplæringstilbodet og på den måten oppfyller behova hjå dei ulike elevane.

Retten til spesialundervisning fører i ein del tilfelle til at eleven må få tilbod om ei opplæring som ligg nokså langt frå det vi vanlegvis tenkjer på med grunnskoleundervisning. Også elevar som ikkje kan gjere seg nytte av ei slik undervisning, har rett til opplæring. Det finst i dag inga nedre grense for kva for opplæring som kan givast med heimel i grunnskolelova.

Det er elevar som «treng serleg hjelp», som har rett til spesialundervisning, jf. gsl. § 8. Eleven skal ha eit særleg behov i den meining at han ikkje kan få tilfredsstillande utbytte av den ordinære klasseundervisninga. Vurderinga av kva som er tilfredsstillande må følgje av eit skjønn. Denne vurderinga må leggje til grunn at alle elevar har krav på eit likeverdig opplæringstilbod. Dersom eleven har så dårleg utbytte av den ordinære opplæringa at tilbodet ikkje blir likeverdig, har eleven krav på spesialundervisning.

Grunnskolelova gir ikkje nærmare kriterium for kva for spesialundervisningstilbod elevar med særlege behov har rettskrav på. Det går fram av forarbeida til lova at ein ønskte å innføre rett til eit likeverdig opplæringstilbod for alle barn og unge. At elevar med behov for spesialundervisning har krav på eit likeverdig opplæringstilbod, er seinare lagt til grunn.

Kravet om likeverdig opplæring seier ikkje noko presist om det nærmare innhaldet i eller omfanget av den opplæringa elevar med behov for spesialundervisning har rettskrav på. Her må ein etter skjønn vurdere det totale opplæringstilbodet for enkelteleven i form av spesialundervisning og eventuell vanleg opplæring. Sentrale moment er dei særlege behova eleven har og kva for utbytte eleven kan få av den vanlege opplæringa, utviklingskapasiteten til eleven slik det går fram av ei sakkunnig vurdering, og kvaliteten og omfanget av opplæringa.

Eit absolutt minimumskrav er at opplæringa er slik at eleven kan få eit rimeleg utbytte. Der kommunen har valet mellom fleire alternative opplæringstilbod som alle gjer det mogleg for eleven å nå dei opplæringsmåla som det er rimeleg å setje, kan også kostnadene for dei ulike alternativa vere ein relevant faktor.

Til ein viss grad er også standarden på den ordinære opplæringa i kommunen eit moment når ein skal vurdere om eit opplæringstilbod er likeverdig. Føresetnaden er likevel at den ordinære opplæringa i kommunen ligg innanfor minstestandarden etter lova. Dersom kommunen har valt å bruke meir ressursar på den ordinære opplæringa enn det som følgjer av minimumskrava i lova, må dette også komme elevar som får spesialundervisning til gode.

Elevar som heilt eller delvis får grunnskoleopplæringa si som spesialundervisning, har rett til like mange år i grunnskolen som andre elevar. Etter høgsterettsdommen i Malviksaka (Rt. 1993 s. 811) må det likevel leggjast til grunn at det ordinære veketimetalet for grunnskolen ikkje gjeld automatisk for alle elevar som får spesialundervisning. Unntak frå det ordinære veketimetalet kan tenkjast i heilt ekstraordinære tilfelle der det tilbodet eleven har fått, har vorte særs ressurskrevjande, og ein må gå ut frå at eleven har hatt relativt sett større utbytte av kvar time enn vanlege elevar har av den vanlege klasseundervisninga. Det vart i dommen også lagt vekt på anna opplæring som eleven hadde fått av miljøpersonell.

Hovudregelen må likevel seiast å vere at elevar som får spesialundervisning, har krav på opplæring i eit omfang som svarer til det ordinære veketimetalet i grunnskolen.

Etter § 1-6 nr. 4 i grunnskoleforskrifta er det nødvendig med samtykke frå foreldra før det blir sett i verk spesialundervisning. Det er altså ikkje noka plikt til å ta mot spesialundervisning, slik som for vanleg undervisning.

Grunnskoleforskrifta § 1-4 nr. 4 første leddet krev i tillegg samtykke til overføring til spesialklasse eller spesialskole frå eleven sjølv når eleven er over 15 år.
8.1.2 Vidaregåande opplæring

Gjennom Reform 94 har alle som har fullført grunnskolen, fått rett til tre års vidaregåande opplæring, jf. lvgo. § 8 første leddet. Det gjeld også elevar som ikkje er i stand til å følgje ordinær vidaregåande opplæring. Det vil seie at det ikkje kan stillast krav om at eleven har tileigna seg ein viss kunnskap eller dugleik, eller at den opplæringa eleven har fått i grunnskolen, har lege på eit visst nivå. Også elevar som har fått grunnskoleopplæring i såkalla ADL-trening (opplæring i daglege gjeremål), har rett til minst tre års vidaregåande opplæring.

For elevar som ikkje har føresetnader for å nå yrkeskompetanse eller studiekompetanse, skal den vidaregåande opplæringa ta sikte på å gi dokumentert delkompetanse, jf. lvgo. § 3.

Elevtilpassa opplæring som generelt mål er ikkje komme særskilt til uttrykk i lov om vidaregåande opplæring. Det må likevel leggjast til grunn at elevtilpassa opplæring er eit krav til all opplæring også i den vidaregåande opplæringa.

Etter lvgo. § 8 tredje leddet har søkjarar til vidaregåande opplæring med «særlig behov for særskilt tilrettelagt opplæring» i visse tilfelle rett til inntak på eit særskilt grunnkurs. Det gjeld dersom søkjaren - på bakgrunn av sakkunnig vurdering - må seiast å ha eit særleg behov for nettopp dette grunnkurset. Formålet med regelen har ikkje vore å leggje særleg vekt på ønska til desse søkjarane, men å opne for å ta omsyn til dei særskilde lærevanskane til elevane også i inntakssamanheng. Regelen gjeld berre for søkjarar som er tjue år eller yngre.

Forskrift 10.11.1993 om inntak til vidaregåande opplæring (inntaksforskrifta) gir i kapittel 6 blant anna reglar om kven som i denne samanhengen må reknast som sakkunnig, kva den sakkunnige vurderinga skal innehalde, og kva som kan gi grunnlag for særskilt inntak etter lvgo. § 8 tredje leddet. § 6-4 i forskrifta set som vilkår for særskilt inntak at eleven har eit omfattande behov for tilrettelagd opplæring på grunn av store sansedefektar og motoriske defektar, store lærevanskar, store emosjonelle eller sosiale problem, store samansette funksjonshemmingar eller andre store funksjonshemmingar.

Dersom ein reknar at eleven ikkje har særlege behov for - og dermed heller ikkje rett til - inntak på eit særskilt grunnkurs, har eleven etter lvgo. § 8 andre leddet rett til inntak på eitt av tre prioriterte grunnkurs, på lik linje med alle andre elevar.

Med Reform 94 er talet på grunnkurs i den vidaregåande skolen redusert til 13. Fylkeskommunane kan ikkje utarbeide fleire grunnkurs, heller ikkje for elevar som har behov for særleg tilrettelagde tilbod.

Elevar med særlege opplæringsbehov har ikkje i lova fått særrettar når det gjeld inntak på vidaregåande kurs, men har som andre elevar rett til inntak på eitt av dei vidaregåande kursa som byggjer på grunnkurset, jf. lvgo. § 8 andre leddet. I § 7-3 i inntaksforskrifta er det slått fast at desse søkjarane skal takast inn på grunnlag av individuell vurdering dersom dei ikkje har fått karakterar på grunnkurset. I denne vurderinga skal ein leggje vekt på både den sakkunnige vurderinga og på prioriteringane til søkjaren.

Regelen om rett til spesialundervisning i lvgo. § 11 vart ikkje endra som følgje av Reform 94. Trass i at lvgo. § 11 ikkje bruker ordet «rett», har det vorte rekna som sikkert at det her dreier seg om ein rett for ein elev som fyller vilkåra. Dessutan går det fram av forarbeida til lov om vidaregåande opplæring at ein ønskte å innføre reglar om spesialundervisning tilsvarande dei Blom-utvalet hadde gjort framlegg om for grunnskolen. Det vart lagt til grunn at spesialundervisning skulle vere ein rett for den enkelte eleven, jf. Innst. O. nr. 28 (1973-74) s. 26, 27 og 41.

På same måten som for grunnskolen er vilkåra for å ha rett til spesialundervisning også i den vidaregåande opplæringa at eleven etter «en sakkyndig vurdering trenger spesialpedagogisk hjelp og støtte». Det må leggjast til grunn at det også etter lvgo. § 11 må vere eit særleg behov, slik at det ikkje kan vere nok at eleven har utbytte av ekstra hjelp og støtte.

I St.meld. nr. 43 (1988-89), s. 62 har departementet gitt uttrykk for at prinsippet om likeverdig opplæring også gjeld den spesialundervisninga som blir gitt etter lov om vidaregåande opplæring. Den naturlege følgja skulle vere at det også i den vidaregåande opplæringa - på same måten som i grunnskolen - er det utbyttet eleven har av den ordinære undervisninga, som er avgjerande for om eleven har rett til spesialundervisning. Der eleven har så dårleg utbytte av det ordinære undervisningstilbodet at opplæringa ikkje kan reknast som likeverdig, har eleven rett til spesialundervisning. Også forarbeida til lov om vidaregåande opplæring gir støtte for at dei to lovene må tolkast likt på dette punkt, sjå Ot.prp. nr. 18 (1973-74), s. 52 og 76.

Lvgo. § 11 omfattar også elevar som ikkje i utgangspunktet har rett til tre års vidaregåande opplæring etter lvgo. § 8. Det gjeld elevar som har begynt på den vidaregåande opplæringa før hausten 1994, eller som har komme inn på den kvoten elevar utan særlege rettar etter lvgo. § 8 som kvart år skal takast opp, jf. lvgo. § 4 andre leddet.

Elevar med særlege opplæringsbehov har rett til tre års heiltids opplæring på lik linje med alle andre elevar, jf. lvgo. § 8 første leddet.

I tillegg kan elevar som «trenger særskilt tilrettelagt opplæring» etter lvgo. § 8 fjerde leddet få enda to års vidaregåande opplæring. Departementet legg til grunn at lvgo. § 8 fjerde leddet - slik det no lyder - ikkje gir elevar med særlege opplæringsbehov eit rettskrav på opplæring ut over tre år. Om elevane skal få eit slikt tilbod, er avhengig av om fylkeskommunen finn å kunne prioritere dette tilbodet innanfor budsjettet.

Det nærmare innhaldet i opplæringa for elevar som får spesialundervisning, er på same måten som for alle andre elevar i den vidaregåande skolen i stor grad avhengig av kva for grunnkurs og vidaregåande kurs dei er tekne inn på. Lvgo. § 11 gir likevel ein elev rett til å krevje at opplæringa på det kurset han har valt, blir tilpassa slik at eleven har utbytte av opplæringa.

For elevar med omfattande funksjonshemmingar kan innhaldet i den opplæringa som blir tilbydd med heimel i lvgo. § 8, i mange tilfelle ikkje skilje seg særleg frå den opplæringa dei har teke imot med heimel i grunnskolelova.

Lvgo. § 8 femte leddet pålegg fylkeskommunen å «tilby eit anna opplæringsopplegg» dersom ein elev har vanskar med å følgje den opplæringa han har valt. Regelen opnar ikkje for å setje i gang nye grunnkurs ut over dei 13 som er etablerte med Reform 94. Ein må forstå regelen slik at fylkeskommunen har plikt til å tilby ein elev plass på eit grunnkurs som er betre tilpassa evnene og føresetnadene hans, dersom det viser seg at eleven ikkje er i stand til å følgje opplæringa på det grunnkurset han opphavleg var teken inn på.

På same måten som alle andre elevar, har heller ikkje elevar med funksjonshemmingar eller særlege lærevanskar nokon uavgrensa rett til lærlingplass. Det er opp til lærebedrifta om ho vil ta inn lærlingar, og ei lærebedrift som har sagt seg villig til å ta inn lærlingar, avgjer sjølv om ho vil ta inn dei lærlingane fylkeskommunen ved yrkesopplæringsnemnda tilbyr, jf. § 9-3 i inntaksforskrifta. Når ein elev ikkje får lærlingplass, pliktar fylkeskommunen å tilby eleven ei sluttopplæring i skole, jf. lfa. § 1 b tredje leddet.

Dersom ein elev med redusert arbeidsevne på grunn av fysisk eller psykisk funksjonshemming får lærekontrakt med ei lærebedrift, kan fylkeskommunen samtykkje i at det blir fastsett avvikande kontraktvilkår, jf. lfa. § 10 femte leddet. Elevar som er særs lite skolemotiverte, kan etter sakkunnig vurdering få heile den vidaregåande opplæringa i bedrift, jf. § 10 sjette leddet.

Med heimel i lfa. § 13 femte leddet har lærlingar rett til å gjere seg nytte av pedagogisk-psykologisk rådgiving skipa med heimel i lvgo. § 11.
8.1.3 Rett til spesialundervisning i vaksenopplæringslova

Vol. § 4 andre leddet gir ungdom i aldersgruppa 16-20 år med særlege behov for spesialundervisning «på grunnskolens område» rett til ei slik opplæring. Denne opplæringa skal vere likeverdig med den som blir gitt etter grunnskolelova. Fylkeskommunen har ansvaret for å gi eit opplæringstilbod etter regelen. Saman med vol. § 5 andre leddet fører regelen vidare den retten til spesialundervisning etter opplæringspliktig alder som tidlegare følgde av gsl. § 13 nr. 4.

I og med Reform 94 har vol. § 4 andre leddet i dag mist mykje av den praktiske funksjonen.

Vol. § 5 andre leddet gir vaksne med særlege behov rett til spesialundervisning «på grunnskolens område» som er likeverdig med den undervisninga som blir gitt etter grunnskolelova.

På bakgrunn av høgsterettsdommen i Rt. 1993 s. 811, må det leggjast til grunn at vaksne som ikkje tidlegare har fått eit tilfredsstillande grunnskoletilbod, eller som på grunn av skade eller sjukdom treng fornya grunnskoleopplæring, har rett til det etter vol. § 5 andre leddet.

Verken i høgsterettsdommen eller i forarbeida til lova blir det sagt noko om lengda eller omfanget av den opplæringa desse gruppene har krav på. Ut frå formålet med regelen er det eit nærliggjande synspunkt at opplæringa må ha eit slikt omfang og ei slik lengd at ho så vidt mogleg er eigna til å kompensere for det tidlegare mangelfulle grunnskoletilbodet eller er eigna til å få eleven opp på eit nivå tilnærma det han stod på før ulykka eller skaden.

Når det gjeld elevgrupper med sterkt behov for vedlikehaldsopplæring i grunnleggjande dugleik, kan det etter denne høgsterettsdommen synast som om dei ikkje har krav på ytterlegare opplæring når dei alt har fått ni års grunnskoleopplæring tilpassa dei særlege behova. Premissane er likevel ikkje heilt klare på dette punktet, og fråsegner i både juridisk teori og i forarbeida til lova trekkjer i retning av at også desse elevane skal vere omfatta av vol. § 5 andre leddet. Framleis er det likevel uklart kva omfang og lengd ein slik rett til vidare opplæring på grunnskolenivå skal ha. Det er likevel på det reine at somme personar faktisk har behov for ei slik opplæring livet ut. Mykje tyder også på at reglane har vorte praktiserte utan tidsavgrensing for dei som er i ein slik situasjon, til dømes vaksne med psykisk utviklingshemming.
8.1.4 Saksbehandlinga i grunnskolen

Etter gsl. § 8 nr. 1 skal ei sakkunnig vurdering liggje til grunn for ei avgjerd om ein elev skal få spesialundervisning. Den pedagogisk-psykologiske tenesta (PP-tenesta) i kommunen har ansvaret for at det blir utarbeidd ei sakkunnig vurdering.

Dersom PP-tenesta sjølv ikkje har nok fagkompetanse i ei sak, må det innhentast slik kompetanse utanfrå, til dømes frå eit statleg kompetansesenter, fylkeskommunale habiliteringsteam eller frå andre offentlege eller private instansar med sakkunne på området.

Etter gsl. 22 nr. 5 har lærarane plikt til å melde frå til rektor om elevar som dei meiner treng spesialundervisning.

Verken grunnskolelova eller forskriftene har reglar om samtykke frå foreldra før det blir gjort ei sakkunnig vurdering. Sidan lova ikkje gir heimel til å påleggje den enkelte å medverke til sakkunnig vurdering, må ein likevel gå ut frå at eleven sjølv - eller foreldra dersom eleven er umyndig - kan motsetje seg at det blir gjort ei slik vurdering.

Den sakkunnige vurderinga er berre rådgivande og ikkje formelt bindande for det organet som vedtek spesialundervisning. Det gjeld både avgjerda om ein elev skal få spesialundervisning, og i tilfelle kva slags og kor mykje spesialundervisning eleven skal få. Vedtaksorganet er likevel bunde av lovkriteriet «særleg behov» og av likeverdsprinsippet. Både premissane for den sakkunnige vurderinga og konklusjonane i vurderinga må stå sentralt når ein skal vurdere kva som ligg i desse kriteria i det enkelte tilfellet.

Eit vedtak om tildeling av eller avslag på spesialundervisning er eit enkeltvedtak etter § 2 a og b i forvaltningslova. Arbeidet til PP-tenesta med sakkunnige vurderingar må altså følgje reglane i forvaltningslova. Av desse reglane følgjer ei rekkje krav til saksførebuinga.

Dei allmenne reglane om blant anna habilitet og teieplikt i fvl. kap. II-III gjeld ikkje berre for enkeltvedtak, men for all verksemd på skolen, inkludert PP-tenesta, jf. fvl. § 1. Ein del av reglane er likevel særleg aktuelle i samband med det sakkunnige arbeidet.

Gsl. § 9 pålegg kommunane å skipe ei pedagogisk-psykologisk teneste. Kommunane kan også velje å samarbeide seg imellom og skipe ei interkommunal PP-teneste. Den nærmare inndelinga av tenestedistriktet for PP-tenesta skal godkjennast av Statens utdanningskontor, jf. gsl. § 9. Dersom fleire kommunar vel å samarbeide, men ikkje blir samde om dei nærmare vilkåra, avgjer Statens utdanningskontor saka, jf. gsl. § 9 nr. 2 andre leddet.

Grunnskolelova inneheld ikkje nærmare reglar om organiseringa av og oppgåvene til PP-tenesta, men etter gsl. § 9 nr. 2 kan departementet fastsetje forskrifter om dette. Slike reglar er gitt i § 1-6 i grunnskoleforskrifta, som fastslår at PP-tenesta skal omfatte barn, unge og vaksne med rett til spesialpedagogisk hjelp etter grunnskolelova, privatskulelova og vaksenopplæringslova.

Forskrifta fastset blant anna hovudtrekka i arbeidsfeltet for PP-tenesta. Etter § 1-6 nr. 3 skal PP-tenesta mellom anna gi råd til personalet på skolen og i barnehagen og til foreldra, arbeide med førebyggjande tiltak, gjere undersøkingar eller sakkunnige vurderingar i enkeltsaker og vise til undersøking eller behandling hos andre.
8.1.5 Saksbehandlinga i den vidaregåande opplæringa

Etter lvgo. §§ 8 tredje og fjerde leddet og 11 skal det ligg føre sakkunnig vurdering både i samband med avgjerda om ein elev skal få prioritet til eit bestemt grunnkurs, om eleven skal få opplæring utover tre år og ved avgjerda om eleven skal få spesialundervisning. Lov om vidaregåande opplæring gir ikkje nærmare reglar om kven som skal stå for den sakkunnige vurderinga, eller om saksbehandlinga. Men både når det gjeld den rådgivande statusen for den sakkunnige vurderinga og bruken av forvaltningslova, må ein ta utgangspunkt i dei kriteria som er skisserte ovanfor for grunnskolen.

Inntaksforskrifta § 6-1 fastslår at den instansen som har ansvaret for den pedagogisk-psykologisk rådgivinga etter lvgo. § 11, er sakkunnig i samband med inntak til primært valt grunnkurs. Departementet legg til grunn at denne tenesta har ansvaret for å utarbeide den sakkunnige vurderinga, men at ho ikkje har einekompetanse på området. Dessutan har § 6-2 i inntaksforskrifta reglar om kva den sakkunnige vurderinga skal innehalde.

Lov om vidaregåande opplæring pålegg ikkje fylkeskommunen å skipe ei eiga fylkeskommunal pedagogisk-psykologisk teneste, men seier at elevane skal ha «adgang til egnet pedagogisk-psykologisk rådgivning (lvgo. § 11 tredje leddet). Etter lvgo. § 11 femte leddet kan departementet gi nærmare forskrifter. Ut over dei reglane som finst i inntaksforskrifta, er slike forskrifter ikkje gitt.
8.1.6 Saksbehandlinga i vaksenopplæringa

Når det gjeld spørsmålet om rett til spesialundervisning for vaksne krev også vol. § 5 andre leddet sakkunnig vurdering. Vaksenopplæringslova seier ikkje noko om kven som skal stå for denne vurderinga. Etter § 1-6 nr. 2 i forskrifta for grunnskolen er det likevel klart at PP-tenesta også har ansvar for denne gruppa. Dessutan byggjer § 1-8 i forskrifta om statlege kompetansesenter på den føresetnaden at dei har eit ansvar også for vaksne med behov for spesialundervisning.
8.1.7 Spesialpedagogisk hjelp til barn under opplæringspliktig alder

Grunnskolelova § 13 nr. 4 slår fast at også barn under opplæringspliktig alder har rett til spesialpedagogisk hjelp dersom dei treng det. Kommunen har ansvaret for å gi denne hjelpa og skal dekkje kostnadene, jf. gsl. §§ 8 nr. 6 og 37 nr. 2. Også her skal det liggje føre sakkunnig vurdering før avgjerd blir fatta. Det er ikkje sett noka nedre aldersgrense i lova, og i prinsippet kan slik hjelp bli gitt til barn heilt ned til 1-2 år.

Kva for tilbod den enkelte skal få, må - på same måten som i grunnskolen - avgjerast ut frå ei totalvurdering, der mellom anna behova til det enkelte barnet er eit viktig moment. I visse tilfelle er det særleg viktig at den spesialpedagogiske hjelpa blir sett inn tidleg i utviklinga, sidan det kan vere grunnleggjande for den seinare utviklinga til barnet. Dersom det ligg føre slike forhold, har det stor vekt når ein skal vurdere om eit barn har krav på hjelp. Det må også stå sentralt i vurderinga av det nærmare innhaldet i og omfanget av eit slikt tilbod, slik at det i alle fall må krevjast at hjelpa får eit slikt innhald og omfang at ho er eigna til å hjelpe på dei særlege behova barnet har.

Gsl. § 13 nr. 3 bruker omgrepet «spesialpedagogisk hjelp» i staden for «spesialundervisning». Dette omfattar meir enn det ein vanlegvis legg i «spesialundervisning». Ei slik hjelp kan omfatte leikotekverksemd, trenings- og stimuleringstiltak og rettleiing til foreldra og til personalet i barnehagen.

Ikkje sjeldan har barn med rett til spesialpedagogisk hjelp før opplæringspliktig alder også prioritet til opptak i barnehage etter § 9 i lov 5. mai 1995 nr. 19 om barnehagar. Etter denne regelen skal kommunen sørgje for at barn med funksjonshemming som etter sakkunnig vurdering vil ha nytte av opphald i barnehagen, blir prioriterte i samband med opptak.

Det er likevel ikkje nokon nødvendig samanheng mellom desse ytingane. Retten til spesialpedagogisk hjelp før opplæringspliktig alder er ikkje avhengig av at barnet går i barnehage, og barnehagelova pålegg ikkje kommunen å gi spesialpedagogisk tilbod til funksjonshemma barn som får barnehageplass.

Avgjerd om å gi spesialpedagogisk hjelp eller å avslå søknad om slik hjelp vil vere enkeltvedtak som kan påklagast i medhald av forvaltningslova. Det går fram av § 34 nr. 3 i grunnskolelova at Statens utdanningskontor er klageinstans i desse sakene.
8.2 Framlegget frå opplæringslovutvalet
8.2.1 Innleiing

Utvalet tek som utgangspunkt at alle elevar - utan omsyn til evne- eller funksjonsnivå - er omfatta av alle reglane i lovutkastet. Det vil seie at det må finnast ein særskild heimel for å unnta elevar som får spesialundervisning, frå dei allmenne reglane om organiseringa og innhaldet av opplæringa. På fleire punkt opnar utvalet for slike unntak. Det gjeld blant anna reglane om lærarkompetanse og læreplan. I tillegg gjer utvalet framlegg om reglar som berre gjeld elevar som får spesialundervisning.

Utvalet har ikkje funne grunn til særskilt å lovregulere verksemda til dei statlege kompetansesentra. I den grad det blir drive grunnskoleopplæring ved dei statlege kompetansesentra, står ein i alle tilfelle overfor eit offentleg skoletilbod som er omfatta av lovframlegget frå utvalet. Utvalet peiker i den samanhengen på at forskrifter om søknadsprosedyrar og rettar for kommunar, fylkeskommunar og enkeltpersonar overfor statlege kompetansesenter kan bli gitt utan at det ligg føre nokon særskild forskriftsheimel.
8.2.2 Felles reglar for grunnskolen og den vidaregåande opplæringa

Utvalet gjer framlegg om at det blir innført ein felles regel om rett til spesialundervisning i grunnskolen og den vidaregåande opplæringa. Men på grunn av den typen yting det her er tale om og det store mangfaldet av lærevanskar, viste det seg vanskeleg å gi regelen eit heilt eintydig og presist innhald, ettersom regelen samtidig skulle gi rom for formålstenlege løysingar i det enkelte tilfellet.

For å sikre fleksible og utviklingsdyktige reglar har utvalet derfor funne det nødvendig å gjere framlegg om at retten til spesialundervisning også for framtida blir regulert av ein rettsleg standard. Det vil seie at det nærmare innhaldet i og omfanget av retten til spesialundervisning følgjer av ei totalvurdering basert på skjønn. Utvalet har likevel freista å klargjere skjønnstemaet både når det gjeld vilkår for å få spesialundervisning, og når det gjeld det ein elev har krav på. Dessutan meiner utvalet at lovfeste rettar for eleven og/eller foreldra under saksbehandlinga i samband med spesialundervisning gjer at eleven og/eller foreldra i større grad blir trekte inn i prosessen om tildeling av spesialundervisning. Dette er også med på å heve kvaliteten på avgjerdene.

Utvalet vurderer det slik at retten til spesialundervisning skal avgjerast på grunnlag av ei vurdering som tek utgangspunkt i om den enkelte eleven får eit tilfredsstillande utbytte av det ordinære opplæringstilbodet. Om ein elev skal få spesialundervisning, vil eit stykke på veg vere avhengig av det den enkelte kommunen har sett inn av organisatoriske og pedagogiske differensieringstiltak innanfor den vanlege opplæringa, slik ordninga også er i dag. Når utbyttet skal vere tilfredsstillande, vil det seie at eleven kan ha rett til spesialundervisning også om han har eit visst utbytte av den vanlege opplæringa.

For elevar som alt har eit visst utbytte av den vanlege opplæringa, kan det altså vere nok med spesialundervisning i nokre timar i veka, for ein kort periode, som hjelp i form av ein ekstra lærar, assistent eller som støtte på annan måte. For elevar som har svært lite eller ikkje noko utbytte av det ordinære opplæringstilbodet, må derimot heile opplæringa leggjast særskilt til rette.

Når det gjeld å vurdere kva for opplæringstilbod som skal givast, viser utvalet til at lovutkastet uttrykkjeleg nemner utvikling hjå eleven som eit moment det skal leggjast vekt på. I det ligg særleg ei tilvising til kva for opplæringsmål det er realistisk å setje for ein elev.

I tillegg meiner fleirtalet i utvalet at lova uttrykkjeleg bør slå fast at det opplæringstilbodet eleven får, skal vere likeverdig. Med bakgrunn i at det tilbodet andre elevar får, kan variere både på den enkelte skolen og ikkje minst i kommunen, meiner fleirtalet det er vanskeleg å seie generelt kva som skal leggjast i samanlikningsgrunnlaget «andre elevar». Fleirtalet i utvalet går i denne samanhengen ut frå at det i praksis ofte er standarden på den ordinære undervisninga på den skolen eleven går i, som er det mest formålstenlege samanlikningsgrunnlaget. Men det kan også vere relevant å samanlikne med heile elevgrupper innanfor kommunen, fylket eller for enkelte små grupper innanfor heile landet.

Utvalet peiker på at prinsippet om likeverdig opplæring har vorte forstått slik at eit opplæringstilbod er likeverdig når den funksjonshemma har omtrent dei same sjansane for å nå dei måla som er realistiske å setje for han som andre elevar har for å realisere sine mål med det ordinære opplæringstilbodet. På same måten som for ordinære elevar kan tilbodet formast ut slik at det blir teke eit visst omsyn til dei pedagogiske og økonomiske ressursane som står til disposisjon. På den andre sida er det ikkje utan vidare nok til å oppfylle likeverdskravet at like store ressursar blir sette inn som for andre elevar. For å gi funksjonshemma elevar eit opplæringstilbod som gjer det mogleg for dei å realisere måla sine, er det i dei fleste tilfella nødvendig å setje inn større ressursar enn for den ordinære opplæringa.

Fleirtalet i utvalet peiker også på ulempene med å knyte retten til spesialundervisning til eit kriterium som «likeverdig», som langt på veg må vurderast ut frå skjønn, og dei vanskane som kan liggje i ei slik vurdering. Fleirtalet går likevel ut frå at likeverdskriteriet gir eit formålstenleg supplement til hovudkriteriet om å tildele spesialundervisning etter behova til og forholda for enkelteleven.

Eit mindretal er ueinig i å lovfeste likeverdskriteriet, og meiner at vurderingskriteria heller bør knyte seg til det enkelteleven kan ha eit forsvarleg utbytte av. Eleven bør ha rett til ei spesialundervisning som i art og omfang er slik at det samla opplæringstilbodet er eigna til å sette eleven i stand til å nå dei opplæringsmåla som er realistiske. Mindretalet gjer derfor framlegg om ei alternativ formulering av § 5-1 tredje punktum i lovutkastet.

Dessutan slår utvalet fast at det ordinære timetalet også gjeld for elevar som heilt eller delvis får spesialundervisning. Utvalet meiner at det ikkje endrar pliktene for kommunane noko særleg. Utvalet finn det likevel ikkje nødvendig å komme med framlegg om ein særskild lovregel som slår fast at dei ordinære reglane om omfanget av undervisninga - timetalet medrekna - også gjeld for elevar som får spesialundervisning. Det følgjer av dei allmenne reglane om omfanget og lengda av opplæringa at det same timetalet gjeld for alle.

Fleirtalet i utvalet går inn for at det heller ikkje i eit framtidig lovverk blir innført noka eksplisitt plikt til å ta imot spesialundervisning i grunnskolen. Funksjonshemma elevar er likevel omfatta av den ordinære opplæringsplikta i grunnskolen og må følgje ordinær opplæring dersom dei ikkje får spesialundervisning. Eit mindretal går inn for at det blir innført ei slik plikt.
8.2.3 Retten til spesialpedagogisk hjelp før opplæringspliktig alder og barnehagelova

Fleirtalet i utvalet gjer framlegg om at det snarast råd blir gjennomført ei særskild utgreiing av spørsmålet om reglane om ansvaret for spesialpedagogisk hjelp før opplæringspliktig alder bør overførast til lov av 05.05.1995 nr. 19 om barnehagar (barnehagelova). På denne bakgrunnen har utvalet ikkje komme med framlegg om å endre gsl. § 8 nr. 6 og § 13 nr. 4, men gjer framlegg om at desse paragrafane i denne omgang blir førte vidare uendra.
8.2.4 Særlege reglar ved inntak til den vidaregåande opplæringa

Når det gjeld særlege reglar i den vidaregåande opplæringa, har utvalet i hovudtrekk ført vidare dei prinsippa som vart lagde til grunn i samband med Reform 94.

Utvalet gjer likevel framlegg om å endre regelen i lvgo. 8 femte leddet om at fylkeskommunen skal tilby eit anna opplæringsopplegg for elevar som har vanskar med å følgje den opplæringa som er vald. Dermed går det klart fram av lovutkastet at det er tale om ei plikt til å gi eit slikt tilbod, og at plikta omfattar både andre grunnkurs og vidaregåande kurs. Lovutkastet frå utvalet utvidar regelen til også å gjelde lærlingar. På den andre sida avgrensar lovutkastet frå utvalet regelen, slik at han berre skal gjelde elevar eller lærlingar som har særlege vanskar med å følgje opplæringa i det kurset som er valt.

Reglane i lvgo. § 8 fjerde leddet om ytterlegare to års vidaregåande opplæring for elevar med særlege opplæringsbehov blir førte vidare i lovutkastet frå utvalet som ein bør-regel av same typen som i dag. Det vil seie at fylkeskommunen skal gi eit slikt tilbod så langt fylkeskommunen finn det mogleg. Derimot meiner utvalet at aldersgrensa på 22 år etter lvgo. § 8 fjerde leddet er utan praktisk verdi så lenge det ikkje er tale om ein uavgrensa rett for den enkelte eleven.

Retten for elevar med særlege behov til å komme inn på bestemte grunnkurs blir ført vidare i lovutkastet.

Når det gjeld reglane i lov om fagopplæring i arbeidslivet som gjeld for lærlingar med funksjonshemmingar, meiner utvalet at det er mest formålstenleg å innpasse heimelen i lfa. § 10 femte leddet, om retten til å fastsetje avvikande kontraktvilkår, i tilknyting til regelen om unntak frå dei allmenne reglane om innhaldet av opplæringa, sjå også nedanfor.
8.2.5 Rett til spesialundervisning for vaksne

Fleirtalet i utvalet går inn for at det i ei ny lov blir slått fast at vaksne som har fått eit mangelfullt grunnskoletilbod, eller som på grunn av skade, ulykke eller sjukdom treng ny opplæring, får rett til grunnskoleopplæring. Utvalet meiner at for vaksne som har fått mangelfull grunnskoleopplæring, eller som har behov for ei ny opplæring på grunn av sjukdom eller skade, må opplæringa ha eit omfang, eit innhald og ei lengd som gjer det mogleg å nå dei måla som det i kvart enkelt tilfelle er realistisk å setje opp.

Fleirtalet i utvalet går inn for at elevar som etter å ha gjennomgått grunnskole og vidaregåande opplæring også har behov for opplæring i grunnleggjande dugleik, framleis skal ha rett til det. Fleirtalet har komme til at det ikkje har grunnlag for å gjere framlegg om å innføre noka tidsavgrensing. Retten til ei slik opplæring bør stå open som ein rett for den enkelte så lenge han fyller vilkåra i lova, det vil seie har «særleg behov for opplæring for å utvikle eller halde ved like grunnleggjande dugleik». Dette vil i prinsippet seie at enkelte elevgrupper, til dømes ein del psykisk utviklingshemma, får ein livslang rett til opplæring.

I staden for å stille opp krav om at alle som gir ei slik opplæring, skal tilfredsstille kompetansekrava i lova med forskrifter, går fleirtalet inn for at det blir stilt krav om at opplæringa skal givast under fagleg-pedagogisk rettleiing og ansvar, og at det blir utarbeidd ein opplæringsplan som grunnlag for undervisninga.

Fleirtalet meiner at ein rett som er utforma på denne måten, ikkje nødvendigvis fører til større totale kostnader for kommunane samanlikna med ordninga i dag. Ein slik rett legg likevel føringar for korleis kommunane disponerer ressursane til denne gruppa. Kommunen er da bunden til å tilby desse elevane opplæring i grunnleggjande dugleik dersom elevane sjølv ønskjer det og framleis har behov for det. Fleirtalet i utvalet peiker dessutan på at slik opplæring kan vere ei avlasting for andre delar av det totale tenestetilbodet i kommunen.

Fleirtalet i utvalet har ikkje fastsett absolutte reglar for omfanget eller innhaldet av tilbodet om opplæring til denne gruppa, men meiner at det må avgjerast ut frå eit skjønn av forholda, dei tidlegare opplæringstilboda og liknande for eleven. Opplæringstilbodet må ha slikt omfang og innhald at det gjer det mogleg for eleven å nå dei måla som det er realistisk å setje for opplæringa. På den andre sida bør kommunen kunne ta økonomiske omsyn når det gjeld den nærmare utforminga av eit slikt tilbod, og fleirtalet i utvalet finn ikkje grunn til å fastsetje at eit slikt tilbod nødvendigvis må vere eit heiltidstilbod.

Eit mindretal i utvalet meiner at det på dette området er meir formålstenleg å innføre ein pliktregel. Ein slik regel vil gi kommunen ansvaret for å etablere eit opplæringstilbod for elevar som har fullført grunnskolen og den vidaregåande skolen, og som har behov for opplæring i grunnleggjande dugleik, men vil ikkje gi rettar for den enkelte på dette området.

Utvalet har ikkje gjort framlegg om særlege rettar for vaksne med særlege opplæringsbehov til vidaregåande opplæring.
8.2.6 Bruken av læreplanane i spesialundervisninga

Utvalet peiker innleiingsvis på at dei allmenne reglane om innhaldet i opplæringa, blant anna reglane i læreplanen, som eit utgangspunkt må leggjast til grunn også for spesialundervisning. Dersom ein skal sikre eit adekvat tilbod også for elevar med lærevanskar, må desse reglane likevel i visse tilfelle kunne fråvikast.

I den grad ein gjer unntak frå dei allmenne reglane om innhaldet i opplæringa, gjer utvalet framlegg om at det i lova blir fastsett krav om at det skal utarbeidast individuelle opplæringsplanar.

Utvalet går ut frå at dette framlegget ikkje gir vesentleg auka kostnader for kommunesektoren. I somme tilfelle kan det vere nødvendig å gi personalet opplæring i å utarbeide slike planar. Men heller ikkje i desse tilfella dreier det seg om store kostnader, ettersom denne opplæringa bør kunne tilpassast den praksisen ein har i dag med obligatoriske kursdagar.

Utvalet finn ikkje grunn til å gjere framlegg om å lovfeste særskilde krav til innhaldet i dei individuelle opplæringsplanane. Kva ein slik plan skal innehalde, og kor grundig han bør vere, må avgjerast etter fagleg vurdering i det enkelte tilfellet.

Lovutkastet frå utvalet gir også heimel for å fastsetje avvikande kontraktvilkår i samband med skriving av lærekontrakt.

Utvalet går inn for at kravet i § 1-4 nr. 3 i grunnskoleforskrifta om halvårig evaluering av undervisninga blir ført vidare og teke inn i regelen om individuell opplæringsplan.
8.2.7 Krav til kompetanse hjå undervisningspersonalet når det gjeld spesialundervisning

Fleirtalet i utvalet opnar for at også grupper utan lærarutdanning kan tilsetjast til visse spesialundervisningsoppgåver. Fleirtalet peiker på at vernepleiarar, fysioterapeutar, ergoterapeutar, psykologar og andre i visse tilfelle kan vere like godt kvalifiserte til å drive opplæring som personar med tradisjonell lærarutdanning. Framlegget frå fleirtalet manglar altså ikkje på dette punktet krav om kompetanse for lærarar som skal gi spesialundervisning, men seier at også andre typar kompetanse kan kvalifisere.

Fleirtalet finn det ikkje formålstenleg å gjere framlegg om detaljert lovregulering av kva andre utdanningar enn lærarutdanning som kvalifiserer for å gi spesialundervisning. Det bør i staden overlatast til departementet å gi forskrifter om dette.

I tråd med ordninga i dag bør det også i framtida til ein viss grad vere høve til å la personell utan formell kompetanse assistere i arbeidet med å gi spesialundervisning. Fleirtalet har likevel ikkje funne grunn til å komme med særlege reglar om dette i lova.

Mindretalet i utvalet går inn for at dei ordinære kompetansekrava for tilsetjing som undervisningspersonale i skolen bør liggje til grunn også for spesialundervisning. I tillegg må det stillast krav om spesialpedagogisk kompetanse når den sakkunnige vurderinga krev det. Departementet bør kunne gi nærmare forskrifter.
8.2.8 Om krav til inventar, læremiddel og anna utstyr til spesialundervisning

Utvalet går inn for å lovfeste ein regel om at skolane skal sørgje for tilpassa arbeidsplassar for elevane. Utvalet viser til at ein slik regel svarer til § 1-7 nr. 3 i grunnskoleforskrifta av i dag om at kvar elev har krav på ein tilpassa arbeidsplass.

Utvalet meiner at ein slik regel bør vere generelt utforma og gjelde for alle elevar. Utvalet viser likevel til at regelen er særleg aktuell for elevar som på grunn av funksjonshemming har behov for særleg tilpassa arbeidsplass.
8.2.9 Den sakkunnige vurderinga

Utvalet gjer framlegg om at det i lova blir stilt krav om sakkunnig vurdering i samband med vedtak om spesialundervisning. Den sentrale plassen ei slik sakkunnig vurdering har, gjer dessutan at dei grunnleggjande krava som må stillast til vurderinga, bør takast inn i lova. Utvalet gjer derfor framlegg om at det i lova blir stilt minstekrav til den sakkunnige vurderinga. Utvalet går dessutan inn for at departementet får kompetanse til å gi forskrifter om kva dei sakkunnige vurderingane skal innehalde, og om rutinar i samband med den sakkunnige vurderinga.

Dessutan gjer utvalet framlegg om at det blir innført ein rett for eleven og/eller foreldra til å krevje ei slik vurdering med sikte på å fastslå om eleven har særleg behov for - og dermed rett til - spesialundervisning.

Fleirtalet i utvalet gjer framlegg om ein lovregel om at det skal innhentast samtykke frå eleven og/eller foreldra før sakkunnig vurdering blir sett i gang.
8.2.10 Pedagogisk-psykologisk teneste

Utvalet gjer framlegg om at alle kommunar og fylkeskommunar får pålegg om å ha ei pedagogisk-psykologisk teneste (PP-teneste). Etter framlegget blir det altså ikkje høve til å basere seg berre på å kjøpe slike tenester utanfrå.

Utvalet har derimot ikkje funne grunn til å få lovfest nærmare reglar om storleiken eller organiseringa av PP-tenesta. Det bør i utgangspunktet overlatast til kommunen. Så langt det er nødvendig for å gi ei forsvarleg sakkunnig vurdering, må PP-tenesta likevel vere forplikta til å innhente ekstern kompetanse. Dessutan går utvalet ut frå at PP-tenesta blir organisert slik at ho er tilgjengeleg for dei gruppene ho skal arbeide for.

Utvalet går inn for at det framleis skal vere høve for ein kommune til å samarbeide med andre kommunar eller med fylkeskommunen og å organisere ei felles PP-teneste. Utvalet peiker her på at det ofte kan vere ei god løysing å etablere ei felles PP-teneste for både grunnskolar og vidaregåande skolar ettersom det finst felles reglar for grunnskoleopplæring og vidaregåande opplæring. Ei slik teneste kan også stå betre rusta overfor spesielle problem i samband med overgangen frå grunnskole til vidaregåande opplæring.

Utvalet går inn for at det ansvaret PP-tenesta har for den sakkunnige vurderinga, blir særleg framheva i lova. Utvalet har ikkje gjort framlegg om å rekne opp dei andre oppgåvene for tenesta i lova, men gjer framlegg om at departementet får heimel til å gi nærmare forskrifter om desse oppgåvene. Utvalet peiker også på at krava til den sakkunnige vurderinga slik dei er fastsette i lovframlegget og eventuelt i forskrifter gitt av departementet, stiller krav til kvaliteten av det arbeidet PP-tenesta har ansvaret for å få gjort. Indirekte stiller dette også krav til organiseringa av PP-tenesta.
8.2.11 Avgjerd om spesialpedagogiske tiltak

For å få større likskap og kvalitet i vedtak om spesialundervisning går utvalet inn for at det blir teke inn i lova eit krav om individuell grunngiving i relasjon til lovkravet om likeverdige tilbod, dersom vedtaket avvik frå den sakkunnige vurderinga. Framlegget kan etter utvalet reknast som ein spesiell bruk av dei reglane om grunngiving og innhaldet i grunngivinga som følgjer av § 24 og § 25 i forvaltningslova.

Dessutan gjer utvalet framlegg om at den nye opplæringslova får ein særskild regel om at eleven eller foreldra til eleven har rett til å gjere seg kjende med innhaldet i den sakkunnige vurderinga og til å uttale seg før det blir gjort vedtak om spesialundervisning.

Utvalet gjer også framlegg om ein regel som svarer til regelen i § 8-4 i sosialtenestelova om at tenestetilbodet i størst mogleg grad skal formast ut i samarbeid med klienten, og at det skal leggjast stor vekt på det synet klienten har, når tilbodet blir utforma.
8.3 Høyringsinstansane
8.3.1 Organisasjonane til funksjonshemma, statlege kompetansesenter, PP-tenester og andre

Dei fleste av høyringsinstansane, blant anna Funksjonshemmedes Fellesorganisasjon (FFO), sluttar seg i hovudsak til hovudpunkta i innstillinga frå utvalet når det gjeld kapittel 19 i innstillinga om spesialundervisning og dei lovframlegga som er sette fram.

Mellom dei tinga som er framheva som positive, er blant anna lovfesting av individuelle opplæringsplanar, plikta for kommunen eller fylkeskommunen til å grunngi vedtaket dersom det skil seg frå den sakkunnige tilrådinga til ugunst for eleven, og prinsippet om at tilbodet skal formast ut i samråd med brukarane.

Rådet for funksjonshemma, Norges Handikapforbund, Styret for programmet for Nord-Norge, Øverby kompetansesenter og Funksjonshemmedes Fellesorganisasjon vil ha rett til fem års vidaregåande opplæring for elevar med særskilde behov. Styret for landsdekkjande statlege spesialpedagogiske kompetansesenter meiner ein slik rett bør vurderast for blinde og døve elevar.

Funksjonshemmedes Fellesorganisasjon meiner den individuelle opplæringsplanen, i tillegg til måla for opplæringa, må innehalde ei oversikt over kva for hjelpemiddel som trengst for at opplæringa skal fungere tilfredsstillande.

Norges Døveforbund saknar rett til opplæring i og på teiknspråk. Foreldreutvalget for hørselshemmede barn i Norge kan heller ikkje sjå at retten for førskolebarn til opplæring i teiknspråk er sikra. Styret for landsdekkjande statlege spesialpedagogiske kompetansesenter ber om rettsfesting av tilgangen på lærebøker med punktskrift for blinde elevar. Likeins bør det vurderast å føre inn ein rett til opplæring i teiknspråk for barn til døve foreldre.

Styret for landsdekkjande statlege spesialpedagogiske kompetansesenter og Afasiforbundet i Norge støttar vurderinga frå utvalet om ikkje å lovregulere kompetansesenterverksemda særskilt.

Fleire høyringsinstansar, blant anna Norges Handikapforbund, Norsk Forbund for Psykisk Utviklingshemmede og Styret for programmet for Nord-Noreg meiner at spesialundervisning bør givast av ein kompetent spesialpedagog, likeins vedlikehaldsopplæringa etter § 5-2 i lovutkastet. Fleire høyringsinstansar uttrykkjer på den andre sida støtte til framlegget frå utvalet om at det ikkje skal vere kompetansekrav for dei som står for vedlikehaldsopplæringa, og peiker på at opplæringa på den måten kan leggjast til ulike arenaer og integrerast i dei daglege situasjonane for denne elevgruppa. Det er dessutan peikt på at lovframlegget i større grad opnar for å utarbeide eit samordna tilbod i kommunen.

Norges Døveforbund understrekar verdien av at den pedagogisk-psykologiske tenesta blir forplikta å innhente kompetanse der tenesta sjølv manglar slik kompetanse, og at tenesta får pålegg om å arbeide fram samarbeidsrutinar med kompetansesenter og fylkesaudiopedagogar.

Styret for programmet for Nord-Norge meiner det bør vere bestemte utdanningskrav for tilsette og organiseringskrav for PP-tenesta, blant anna krav om tverrfagleg kompetanse. Andre oppgåver for PP-tenesta burde også vere oppgitt i lovteksten. Øverby kompetansesenter, Norsk psykologforening og Afasiforbundet i Norge har eit liknande standpunkt. Norsk psykologforening meiner at lova klart må gi uttrykk for at PP-tenesta skal hjelpe skoleverket med å gi alle elevane eit godt opplæringstilbod, også med anna enn sakkunnig vurdering i enkeltsaker om spesialundervisning.

Norsk Forbund for Psykisk Utviklingshemmede er skeptisk til at retten til spesialpedagogisk hjelp for førskolebarn skal heimlast i barnehagelova.
8.3.2 Departementa

Sosial- og helsedepartementet trekkjer fram som særs viktig at likeverdsomgrepet blir teke inn i lovteksten, at retten til sakkunnig vurdering og individuelle opplæringsplanar blir lovfest, at saksbehandlingsreglane blir styrkte og at formuleringa i sosialtenestelova om utforming av tenester i samarbeid med brukaren blir teken inn i opplæringslova. Kommunal- og arbeidsdepartementet meiner på si side at framlegget frå mindretalet til § 5-2 i lovutkastet om pliktregel og framlegget frå mindretalet til alternativ lovtekst om likeverdsomgrepet er betre.

Sosial- og helsedepartementet går dessutan inn for ein lovfest rett til fem års vidaregåande opplæring for elevar som etter sakkunnig vurdering har behov for det. Det er ei svært lita gruppe elevar som etter sakkunnig vurdering har behov for vidaregåande opplæring i ytterlegare to år. Det er rimeleg å gå ut frå at grunngivinga for å velje ytterlegare opplæring framfor eit arbeidstiltak er at eleven gjennom vidare opplæring kan fullføre eit løp, anten studiekompetanse/yrkeskompetanse eller dokumentert delkompetanse. Sosial- og helsedepartementet meiner det bryt med intensjonane i lova dersom dette blir gjort avhengig av økonomien i fylkeskommunen.

Finansdepartementet støttar framlegget frå mindretalet til formulering av § 5-2 i lovutkastet og framlegget om at det kan gjerast unntak i lova frå dei ordinære kompetansekrava for spesialundervisning.
8.3.3 Universitet og høgskolar

Fleire høgskolar har gitt uttrykk for at dei ser det som urovekkjande at det blir opna for at personale med ei anna utdanning enn lærarutdanning skal kunne gi spesialundervisning. Dei viser til at det dreier seg om pedagogisk arbeid, som krev pedagogisk utdanning.

Høgskolen i Akershus støttar ein felles regel om spesialundervisning for grunnskolen og den vidaregåande opplæringa, og stiller spørsmål ved kvifor ikkje dei statlege kompetansesentra er med i lovutkastet.

Universitetet i Oslo, Institutt for spesialpedagogikk er glad for at den likeverdige og inkluderande skolen får setje sitt preg også på den nye lovgivinga, støttar at det same timetalet skal gjelde for alle elevar, og ser dette som ein klar føresetnad for at opplæringstilbodet skal kunne kallast likeverdig. Instituttet ønskjer likevel rett til fem års vidaregåande opplæring dersom eleven etter sakkunnig vurdering treng det. Dessutan går instituttet imot å overføre spesialpedagogisk hjelp for førskolebarn til barnehagelova. Det blir blant anna vist til at ordninga i dag opnar for kontinuerleg planlegging.
8.3.4 Fylkeskommunane

Fylkeskommunane er i hovudsak positive til framlegget om nye lovreglar om spesialundervisning. Nord-Trøndelag fylkeskommune sluttar seg i hovudsak til dei konklusjonane som utvalsfleirtalet har trekt når det gjeld spesialundervisning, men meiner at framlegget frå mindretalet til lovtekst når det gjeld § 5-1 tredje punktum i lovframlegget, er meir realistisk. Også Nordland, Finnmark, Sogn og Fjordane, Buskerud og Rogaland fylkeskommunar går inn for formuleringa til mindretalet om retten til spesialundervisning.

Hordaland, Nordland og Sør-Trøndelag fylkeskommunar understrekar at lovendringane ikkje må føre til at rettane i den vidaregåande skolen blir utvida, eller at nye avgjerder blir rekna som enkeltvedtak.

Telemark fylkeskommune meiner at uttrykket «spesialundervisning» bør bytast ut med «særskilt tilrettelagd opplæring».
8.3.5 Kommunane

Dei fleste av dei kommunane som har uttalt seg om kapittel 19 i innstillinga om spesialundervisning, sluttar seg i hovudsak til hovudpunkta i utgreiinga frå utvalet og til dei lovframlegga som er sette fram.

Fleire kommunar nemner blant anna at

framlegget om prosedyrar harmonerer godt med den praksisen som alt gjeld i kommunane
dei støttar innhaldet i omgrepet «likeverdig»
avgrensinga mellom spesialundervisning og tilpassa opplæring er god
det er positivt at det blir stilt krav om individuelle opplæringsplanar for elevar som får spesialundervisning
dei støttar kravet om sakkunnig vurdering og kravet til innhaldet i denne vurderinga
det er viktig å understreke medverknaden frå foreldra og elevane når ein skal forme ut spesialundervisninga.
Fleire kommunar støttar også framlegget frå mindretalet i utvalet om alternativ formulering av retten til spesialundervisning i § 5-1 tredje punktum i lovframlegget. Det blir blant anna peikt på at dette verkar som ei meir realistisk vurdering enn vurderinga frå fleirtalet, som mange meiner ikkje er presis nok. Fleire kommunar meiner dessutan at framlegget frå mindretalet til ein pliktregel når det gjeld spesialundervisning for vaksne, er det beste. Dei er samtidig usikre på kostnadene knytte til framlegget frå fleirtalet på dette punktet. Ei rekkje kommunar uttaler også at det ikkje er ønskjeleg å opne for at personale utan pedagogisk/spesialpedagogisk kompetanse generelt får undervise vaksne med særskilde behov.

Fleire kommunar meiner at § 5-2 tredje leddet i lovutkastet om at regelen om sakkunnig vurdering gjeld «så langt han passar», er for upresist og ønskjer ei klarare markering av at reglane om sakkunnig vurdering gjeld også i desse tilfella. Ei rekkje av dei kommunane som uttaler seg, etterlyser også klare reglar om kompetanse og om organisering av PP-tenesta.
8.3.6 Andre

Også dei fleste av dei andre høyringsinstansane sluttar seg til hovudtrekka i framlegget frå utvalet om lovreglar for spesialundervisninga. Det gjeld blant anna Lærarforbundet, som meiner at utvalet har gjort ei solid og grundig vurdering av spesialundervisninga.

Lærarforbundet ønskjer likevel rett til fem års vidaregåande opplæring for elevar med særlege behov, og at retten til spesialpedagogisk hjelp før opplæringspliktig alder framleis bør heimlast i opplæringslova. Ettersom utviklingshemma kan vere elevar, ber Lærarforbundet om at ein vurderer å gjere regelverket for sosialsektoren om tvang og maktbruk overfor psykisk utviklingshemma gjeldande også i denne opplæringssektoren. Lærarforbundet gjer også framlegg om at det blir gitt ein heimel til å fastsetje forskrifter om omfang og organisering av PP-tenesta.

Kommunenes Sentralforbund (KS) støttar mindretalet i utvalet, som gjer framlegg om ei alternativ formulering av retten til spesialundervisning i § 5-1. KS er også samd med mindretalet i at ein rettsregel er eit lite eigna verkemiddel når det gjeld spesialundervisning for vaksne. På dette området bør det heller vere ein pliktregel som gir kommunen ansvar for å etablere eit opplæringstilbod. Kommunane må sikrast rett til å gjere ei heilskapleg prioritering. Både § 5-3 og § 5-6 i lovutkastet inneheld forskriftsheimlar. KS meiner at begge desse paragrafane bør gå ut. KS er nøgd med at reguleringa av PP-tenesta fører til at denne tenesta betre enn tidlegare kan sjåast i samanheng med totale arbeidet med oppvekstmiljøet for barn og unge i kommunen.

LO/Norsk Lærarlag meiner at retten til spesialpedagogisk hjelp for barn under skolealder framleis bør vere heimla i opplæringslova. Dessutan meiner organisasjonane at det bør stillast krav om spesialpedagogisk kompetanse for å kunne gi spesialundervisning, når det etter sakkunnig vurdering er behov for det. I tilknyting til § 5-2 i lovutkastet (om spesialundervisning for vaksne) bør det presiserast at kompetansekravet gjeld uavkorta. Blant dei gruppene som kjem inn under denne paragrafen, er til dømes psykisk utviklingshemma, som kan lære å lese i vaksen alder dersom dei får undervisning av ein kvalifisert spesialpedagog.

Foreldreutvalet i grunnskolen (FUG) meiner det kan vere på tide å skifte ut omgrepet «spesialundervisning», fordi det ofte blir brukt synonymt med einetimar eller andre former for segregerande tiltak. Det er betre å bruke «tilpassa opplæring på særskilt grunnlag» eller «særleg tilpassa opplæring». Ut frå kvalitetsomsyn finn FUG det nødvendig å presisere at lova ikkje berre må ha reglar om kva den sakkunnige vurderinga skal greie ut og ta standpunkt til, men også om kva omfang denne tenesta skal ha og kor bindande den sakkunnige vurderinga skal vere for dei enkeltvedtaka kommunen gjer om tildeling av ressursar til spesialundervisning.

Kristeleg Folkeparti vil ha rett til fem års vidaregåande opplæring for dei som etter ei sakkunnig vurdering treng det. Sosialistisk Ungdom har eit liknande standpunkt.
8.4 Vurderingar og framlegg frå departementet
8.4.1 Generelt

Departementet har merka seg at dei fleste av høyringsinstansane som har uttalt seg om spørsmålet, i hovudsak er positive til framlegget frå utvalet til lovregulering av opplæring for barn, unge og vaksne med særlege behov i grunnskolen og den vidaregåande opplæringa. Departementet sluttar seg til vurderingane frå utvalet og framlegga til lovregulering, med dei justeringane som er nemnde nedanfor.

Departementet har elles merka seg framlegget frå utvalet om ei utgreiing av spørsmålet om reglane om ansvaret for spesialpedagogisk hjelp før opplæringspliktig alder bør overførast til barnehagelova. Departementet har ikkje funne grunn til ei slik utgreiing i denne omgang. Departementet viser til at grunnskolereforma gjeld frå og med skoleåret 1997-98, og at det er nødvendig å samle røynsler frå denne reforma før ein eventuelt greier ut lovreguleringa av spesialpedagogisk hjelp før opplæringspliktig alder.

Departementet viser endeleg til at ansvaret for finansieringa av tekniske hjelpemiddel til funksjonshemma elevar er overført frå kommunane og fylkeskommunane til folketrygda, jf. lov 28. februar 1997 nr. 19 om folketrygd § 10-7.

Departementet vil på same måten som utvalet peike på skiljet mellom tilpassa opplæring som prinsipp for all opplæring og spesialundervisning som er ein eksklusiv rett knytt til den enkelte eleven med særskilde behov. Departementet meiner det må vere eit mål at ein så langt råd er, satsar på pedagogiske og organisatoriske tiltak for å differensiere den vanlege opplæringa, framfor å gi spesialundervisning knytt til enkeltelevar, med grunnlag i enkeltvedtak.
8.4.2 Felles reglar for grunnskolen og den vidaregåande opplæringa

Departementet sluttar seg til framlegget frå utvalet om felles reglar for grunnskolen og den vidaregåande opplæringa. Departementet viser i den samanhengen til at desse to skoleslaga får ei felles lov etter lovframlegget. Rett nok er det - og kjem det framleis til å vere - skilnader mellom dei to skoleslaga. Men departementet kan ikkje sjå at dei skilnadene som finst, er slik at dei gir nokon grunn for ulike reglar. Tvert imot viser den utgreiinga utvalet gjer av gjeldande rett, at dei grunnleggjande reglane om rett til særleg tilrettelagd opplæring også i dag er like for dei to skoleslaga. Utgreiinga viser dessutan at det også elles er stor likskap i den rettslege reguleringa av særleg tilrettelagd opplæring i grunnskolen og den vidaregåande opplæringa. Departementet viser i den samanhengen til at også dei fleste høyringsinstansane støttar framlegget om felles reglar.
8.4.3 Rett til spesialundervisning

Departementet er samd med utvalet i at spesialundervisning framleis bør vere ein rett for dei elevane som har behov for det, og at dette må avgjerast etter skjønn. Departementet kan derfor slutte seg til grunngivingane frå utvalet på dette punktet. Departementet har vurdert om retten til spesialundervisning kan gjerast klarare i lova, og har i den samanhengen notert seg at fleire av høyringsinstansane støttar formuleringa til mindretalet når det gjeld § 5-1 tredje punktum i lovframlegget.

Jamvel om prinsippet om likeverdig opplæring framleis skal liggje til grunn for lovreguleringa av spesialundervisning, meiner departementet at omgrepet «likeverdig» er mindre eigna til bruk i konkrete tilfelle. Mindretalet i utvalet gjer framlegg om at ordlyden i lova skal klargjere at tilbodet også skal vurderast i forhold til dei opplæringsmåla som er realistiske for eleven. Departementet meiner at dette gir eit betre grunnlag for dei som skal utarbeide det konkrete tilbodet, og dermed også for ei eventuell vurdering av om retten er oppfylt. Lovutkastet frå departementet er derfor utforma i tråd med framlegget frå mindretalet. Departementet understrekar at dette ikkje er meint som noka realitetsendring i forhold til framlegget frå fleirtalet i utvalet.

Departementet er elles samd med framlegget frå utvalet om at alle reglane i lova skal gjelde for elevar som får spesialundervisning, med mindre det klart går fram av samanhengen at regelen ikkje skal gjelde eller det er gjort eit særskilt unntak. Departementet meiner likevel at undervisningstimetalet er så sentralt for opplæringstilbodet at retten for elevane til opplæring i samsvar med talet på undervisningstimar også bør komme til uttrykk i lovregelen om retten til spesialundervisning.
8.4.4 Inntak til primært valt grunnkurs og plikt til å tilby eit anna opplæringsopplegg i den vidaregåande opplæringa

Departementet går inn for at reglane om inntak til primært valt grunnkurs for søkjarar med særlege behov bør førast vidare utan vesentlege endringar i ei ny lov. Dette er også i tråd med framlegget frå utvalet. Dette inneber at elevar som etter sakkunnig vurdering treng spesialundervisning, framleis skal ha rett til prioritert opptak på eit bestemt grunnkurs dersom dette valet er grunna på dei særlege behova hos eleven.

Departementet er også samd i at ein skal presisere den plikta fylkeskommunen har til å tilby eit anna opplæringsopplegg til elevar med særlege vanskar. Utvalet har likevel gått for langt i si presisering når plikta berre blir knytt til andre kurs. Lovutkastet frå utvalet er slik departementet ser det, ei realitetsendring i forhold til regelen i lvgo. § 8 i dag. I tillegg til eit nytt kurs skal regelen også dekkje andre opplæringsopplegg, til dømes kombinasjonen av opplæring og arbeid. Lovutkastet frå departementet knyter derfor plikta til «anna opplæring», i tråd med gjeldande rett.
8.4.5 Tilbod om fem års vidaregåande opplæring for elevar med særlege opplæringsbehov

Reglane i lvgo. § 8 fjerde leddet om ytterlegare to års vidaregåande opplæring for elevar med særlege opplæringsbehov blir ført vidare i lovutkastet frå utvalet som ein bør-regel av same typen som i dag, det vil seie som ein regel om at fylkeskommunen skal gi eit slikt tilbod så langt ein finn det mogleg. Departementet er samd i at eit slikt tilbod framleis bør vere mogleg etter den nye lova. Sjølv om lova i første rekkje skal regulere rettslege plikter eller rettar, er departementet samd i at lova framleis bør ha ei slik oppmoding til fylkeskommunane. Departementet peiker her på at elevar med særlege behov ikkje sjeldan vil trenge noko lengre tid enn andre elevar, og at eit opplæringstilbod ut over normert tid ofte vil kunne gjere at eleven står bedre rusta til yrkesliv eller vidare utdanning. Ein slik regel kan likevel ikkje lesast som nokon avgrensning av dei gruppene som kan gjevast eit utvida tilbod. Det kan til dømes være aktuelt for enkelte elevar frå språklege minoritetar som på grunn av språkvanskar vil kunne trenge opplæring i lenger tid enn elevar flest.
8.4.6 Rettane til vaksne

På same måten som utvalet går departementet inn for at retten til ny opplæring på grunnskolenivå på grunn av sjukdom, skade eller tidlegare mangelfullt tilbod som i dag er heimla i § 5 andre leddet i vaksenopplæringslova, blir ført vidare i ei ny opplæringslov.

Departementet går også inn for at vaksne med behov for opplæring i grunnleggjande dugleik framleis får rett til slik opplæring. Departementet viser mellom anna til at opplæringa, etter framlegget frå fleirtalet i utvalet, skal vere unnateken frå lov- og forskriftsfeste kompetansekrav. Departementet legg til grunn at dette er ei vidareføring av dei rettane som i dag følgjer av vaksenopplæringslova § 5 andre leddet, slik denne vart tolka av Høgsterett i Rt. 1993 s. 811 (Malviksaka). Departementet forstår utvalet slik at rett til livslangt tilbod ikkje skal vere noka normalordning etter lova, og berre vil vere aktuell i svært få tilfelle. Departementet vil også peike på at opplæringstilbodet etter framlegget ikkje treng vere noko heildagstilbod. Departementet har notert seg at fleire av høyringsinstansane - blant anna Kommunenes Sentralforbund - går inn for at det i staden for rettar blir gitt ein generell pliktregel for kommunane når det gjeld slik opplæring. Departementet meiner det her er tale om eit viktig velferdsgode for ei utsett gruppe, som av den grunn bør rettsfestast. Departementet kan heller ikkje sjå at rettsfesting på det nivået utvalsfleirtalet har gjort framlegg om, avgrensar fridommen for kommunane på nokon urimeleg måte.
8.4.7 Særreglar om bruk av læreplanane og om kompetansen til undervisningspersonalet

Utvalet gjer framlegg om at det i lova blir fastsett krav om at det skal arbeidast ut individuelle opplæringsplanar når det er avvik frå dei allmenne reglane om innhaldet i opplæringa. Departementet støttar i hovudsak dette framlegget, men går inn for at kravet om individuell opplæringsplan skal gjelde for alle elevar som får spesialundervisning etter enkeltvedtak. Krav om individuell opplæringsplan understrekar at rett til spesialundervisning krev tiltak utover ordinære differensieringstiltak.

Eit generelt krav om individuelle opplæringsplanar er også i samsvar med det departementet tidlegare har uttalt i St. meld. nr. 35 (1990-91) og St. meld. nr. 29 (1994-95).

Av lova bør det også gå fram at ein individuell opplæringsplan skal uttrykkje mål for opplæringa, innhaldet i opplæringa og korleis opplæringa skal drivast. Lova bør dessutan klargjere at planen kan fastsetje avvikande kontraktvilkår i samband med skriving av lærekontrakt. Intensjonen må vere å utvikle kortfatta og praktiske planar til hjelp i planlegging, gjennomføring og evaluering av opplæringa, men utan å stille krav om unødvendig tidkrevjande papirarbeid frå lærarane si side.

Departementet støttar også framlegget frå utvalet om å føre vidare kravet om halvårig evaluering av undervisninga i § 1-4 nr. 3 i grunnskoleforskrifta, og at dette kravet også skal gjelde for vidaregåande opplæring.

Utvalet åpnar for at også andre typar kompetanse enn lærarutdanning kan kvalifisere for spesialpedagogisk arbeid i skolen. Departementet er samd i dette og går inn for at det i forskrifter kan fastsetjast særlege kompetansekrav for undervisningspersonell som gir spesialundervisning.

Dessutan har departementet registrert at synspunkta blant høyringsinstansane er delte når det gjeld framlegget om at personell utan pedagogisk/spesialpedagogisk kompetanse generelt kan gi opplæring til vaksne som treng å utvikle eller halde ved like grunnleggjande dugleik. Departementet har valt å leggje vekt på at dette opnar for at personar som kjenner eleven og ofte har stor realkompetanse, får ta del i opplæringa. Vidare meiner departementet at framlegget frå utvalet på dette punktet gjer det mogleg å samordne den kommunale innsatsen. Departementet vil som utvalet peike på at pedagogisk personell framleis skal spele ei viktig rolle i denne opplæringa bl.a. gjennom rettleiing og tilsyn. Departementet går derfor inn for å føre vidare framlegget om at slik opplæring skal vere unnateken frå dei lovfeste og forskriftsfeste kompetansekrava.
8.4.8 Særlege saksbehandlingsreglar

Dei fleste høyringsinstansane har uttrykt støtte til framlegget frå utvalet om saksbehandlingsreglar i form av særlege reglar om den sakkunnige vurderinga i § 5-3 og dei særlege reglane i § 5-4.

Somme av høyringsinstansane har likevel peikt på at framlegget om at § 5-3 skal gjelde «så langt det passar» for opplæring gitt etter § 5-2, er for upresist og ønskjer å klargjere at reglane om sakkunnig vurdering også gjeld i desse tilfella. Departementet er samd i at framlegget frå utvalet på dette punktet kan reise tvil i spørsmålet om sakkunnig vurdering også skal arbeidast ut før det blir gjort vedtak etter § 5-2. Det same gjeld tilvisinga i § 5-7 andre leddet om sakkunnig vurdering før vedtaket om spesialpedagogisk hjelp for barn under opplæringspliktig alder.

Departementet går på denne bakgrunnen inn for at tilvisingane i § 5-2 tredje leddet og § 5-7 andre leddet går ut, og at det blir klargjort i regelen om sakkunnig vurdering i § 5-3 at denne regelen også gjeld for vedtak om å gi opplæring til vaksne eller førskolebarn. Jamvel om nokre av dei vurderingstema som er uttrykte i regelen, passar mindre godt i forhold til dei gruppene det her er tale om, går departementet ut frå at ein i praksis gjer dei justeringane som trengst. Ein kan også presisere innhaldet i den sakkunnige vurderinga for vaksne og førskolebarn i dei forskriftene som regelen gir heimel for.

Tilsvarande bør det klargjerast i lova at foreldre til førskolebarn har den same retten til innsyn i den sakkunnige vurderinga som andre foreldre, unge og vaksne, og at også spesialpedagogisk hjelp til førskolebarn skal formast ut i samarbeid med barnet og foreldra til barnet.
8.4.9 Pedagogisk-psykologisk teneste

På same måten som utvalet går departementet inn for at den pedagogisk-psykologisk tenesta skal vere eit lovpålagt fylkeskommunalt og kommunalt organ, utan at det blir fastsett nærmare krav til organiseringa eller omfanget. Kravet om ei særskild «teneste» sikrar kontinuitet og samordning av ulike tilrådingar og tiltak, noko som kan vere nødvendig for å følgje elevar og lærlingar gjennom heile opplæringsløpet.

Departementet understrekar at tenesta bør vere ein fagleg støttespelar for skolen i vid meining og gi tilbod om utgreiing, praktisk rådgiving og direkte hjelp til barn og unge med særskilde behov for oppfølgjing. Forsvarleg sakkunnig vurdering inngår som ein del av tenesta sitt samla spesialpedagogiske ansvar. I motsetnad til utvalet, går departementet inn for at lova ikkje berre klargjer PP-tenesta sitt ansvar for det individretta arbeidet, men at også ansvaret for det systemretta arbeidet må komme til uttrykk i lova.

Det bør dessutan vere heimel for å fastsetje nærmare forskrifter om oppgåvene til den pedagogisk-psykologiske tenesta, slik utvalet også gjer framlegg om. Somme høyringsinstansar har gitt uttrykk for at departementet også bør få heimel til å gi forskrifter om organiseringa av den pedagogisk-psykologisk tenesta og om kompetansekrav for tilsette i tenesta. I lys av det generelle prinsippet om at kommunane og fylkeskommunane bør stå fritt når det gjeld den nærmare organiseringa av dei kommunale og fylkeskommunale tenestene, har departementet ikkje funne å kunne gå inn for dette.

Gjennom krav til dei oppgåvene som skal gjerast, blir det likevel stilt krav til kva den pedagogisk-psykologisk tenesta skal tilby - anten sjølv eller med ekstern hjelp - og til kvaliteten og det faglege innhaldet i arbeidet. Samtidig understrekar departementet det generelle forvaltningsrettslege kravet om at saker skal førebuast og avgjerast innan rimeleg tid. Departementet meiner at ei kommunal organisering av den pedagogisk-psykologiske tenesta som fører til at tenesta er ute av stand til å gjere eller til å få gjort desse oppgåvene på ein forsvarleg måte og i rimeleg tid, er i strid med desse generelle reglane.

Utvalet har gått inn for å oppheve lfa. § 13 femte leddet. Departementet går i mot utvalet på dette punktet. Departementet meiner det er viktig at lova også i framtida slår fast at lærlingar skal ha den same tilgangen på pedagogisk-psykologisk teneste som elevar i vidaregåande skole. Departementet gjer derfor framlegg om at lfa. § 13 femte leddet blir ført vidare.

9 Val av skole
9.1 Gjeldande rett

Etter gsl. § 13 nr. 1 andre leddet førstepunktum skal barn og ungdom som er omfatta av plikta til grunnskoleopplæring, «til vanleg skrivast inn ved den skolen som ligg nærast eller ved den skolen i nærmiljøet som dei soknar til».

I gsl. § 3 nr. 1 blir det området som soknar til ein skole, kalla skolekrins. Kommunen vedtek krinsgrensene og kvar skolane skal plasserast (§ 3 nr. 2). Kommunen kan også vedta at det ikkje skal vere skolekrinsar. Dersom ein krins blir nedlagd eller slått saman med andre krinsar, kan kommunen vedta at krinsen skal få seie meininga si (§ 3 nr. 3). Det same gjeld eit vedtak om ny skolestad i ein krins. Reglar om korleis meininga til krinsen skal innhentast, er gitt i gsl. § 31 og i grunnskoleforskrifta § 4-2. Krinsrøystinga er berre rådgivande.

Etter gsl. § 3 nr. 5 første leddet kan to eller fleire kommunar lage felles skolekrinsar. Etter gsl. § 3 nr. 5 andre leddet kan kommunen la ein elev gå på skole i ein annan kommune.

Foreldra har ikkje rett til å velje ein annan skole for barna sine enn den som følgjer av gsl. § 13. Heimkommunen kan likevel tillate at ein elev byter skole etter søknad frå foreldra, jf gsl. § 13 nr. 1 andre leddet andre punktum.

Etter gsl. § 37 nr. 3 skal heimkommunen betale skolegangen for eleven, anten eleven går på skole i eller utanfor kommunen. § 5-1 i grunnskoleforskrifta fastset kva for kommune som er heimkommune.

Etter gsl. § 13 nr. 6 kan departementet gi nærmare forskrifter om skoleopptak og om flytting til ein annan skole. Slike reglar er gitt i § 2-1 nr. 3 i grunnskoleforskrifta, der det heiter at foreldra eller eventuelt eleven sjølv skal kunne uttale seg før det blir vedteke at eleven skal flyttast over til ein annan skole. Ei tilsvarande plikt til å høyre foreldra eller eleven følgjer av § 16 første leddet i forvaltningslova.

I grunnskoleforskrifta § 1-4 nr. 4 er det fastsett at kommunen ikkje kan overføre ein elev til ein annan spesialklasse eller -skole der formålet er å hjelpe eleven, utan samtykke frå den det gjeld.

I den vidaregåande opplæringa er det fylkeskommunen som «bestemmer hvilke videregående skoler søkerne skal tilknyttes», jf. lvgo § 7 andre leddet. Det er såleis ingen rett til skoleval i den vidaregåande opplæringa.
9.2 Framlegget frå opplæringslovutvalet
9.2.1 Retten til å gå på den nærmaste grunnskolen

Etter lovutkastet skal grunnskoleelevane til vanleg gå på den skolen dei soknar til, sjå § 8-1 i utkastet. Utvalet meiner at det arbeidet kommunen gjer med å fordele elevane mellom dei tilgjengelege skolane, dermed skal ta utgangspunkt i eit prinsipp om at eleven skal gå på den nærmaste skolen. Dette utgangspunktet bør også gjelde for elevar med funksjonshemmingar og/eller lærevanskar. Der kommunen ikkje kan gi ein elev eit forsvarleg opplæringstilbod på den skolen eleven soknar til, gjer fleirtalet i utvalet framlegg om at det skal vere mogleg å fastsetje at ein elev skal få tilbod om opplæring på ein annan skole i kommunen. Mindretalet i utvalet meiner det ikkje bør vere høve til å sende grunnskoleelevar til ein annan skole enn den dei soknar til av grunnar som har samanheng med funksjonshemming eller særlege behov, så lenge foreldra eller eventuelt eleven sjølv ikkje samtykkjer.

Utvalet meiner at vurderinga av kva for skole som er nærmast, bør ta utgangspunkt i geografiske forhold, men skal også ta omsyn til andre relevante forhold, til dømes plassering av sysken på den same skolen og kapasiteten på skolen.

Utvalet understrekar at vurderinga av nærleik må ta utgangspunkt i dei skolane som alt er i kommunen. Ei lovfesting av nærleiksprinsippet bør ikkje i seg sjølv gi grunnlag for krav om å byggje nye eller utvide eller halde oppe eksisterande skolar.

Utvalet peiker på at eit vedtak om inntak er omfatta av forvaltningsrettslege prinsipp som set forbod mot usakleg forskjellsbehandling av elevane.

Lovutkastet frå utvalet gir kommunane heimel til å gi forskrifter om kva for område som soknar til den enkelte skolen.

Det blir gjort framlegg om å oppheve dei generelle reglane om krinsregulering i § 3 i grunnskolelova. Det same gjeld heimelen for departementet til å gi forskrifter om skoleopptak og flytting til annan skole, jf. gsl. § 13 nr. 7.
9.2.2 Rett til å velje ein annan grunnskole

Fleirtalet i utvalet gjer framlegg om rett til å velje ein annan skole i bustadskommunen eller nabokommunen enn den skolen eleven soknar til. Fleirtalet gjer retten avhengig av at det er plass på den skolen eleven ønskjer seg til, sett i høve til tilgjengeleg personale og lokale. Valretten skal ikkje gi rett til å krevje at det blir sett i gang ein ny klasse. Det er gjort framlegg om at kommunen der den aktuelle skolen ligg, avgjer søknaden om skoleval. Dessutan er det gjort framlegg om at retten må brukast i samband med skolestart for kvart klassetrinn eller i samband med at familien flytter til ein ny kommune eller eit nytt skoleområde.

Når kommunen skal vurdere om skolen har plass, bør ein kunne leggje vekt på forhold som kan skape plassproblem seinare i skolegangen. Det bør likevel krevjast konkrete haldepunkt for at slike forhold faktisk dukkar opp.

I den grad flytting etter krav frå foreldra krev ekstra utgifter til skyss eller innkvartering, gjer fleirtalet framlegg om at fylkeskommunen og kommunen får rett til å krevje utgiftene refunderte frå foreldra. Når valretten blir brukt til å krevje skoleplass i ein annan kommune, skal heimkommunen refundere dei faktiske meirutgiftene skolekommunen har til skolegang for eleven.

Mindretalet i utvalet gjer framlegg om i hovudsak å halde på den ordninga som gjeld i dag. Etter lovutkastet til mindretalet kan ein grunnskoleelev etter søknad bli teken inn på ein annan skole i heimkommunen eller nabokommunen. Søknaden skal avgjerast av heimkommunen eller nabokommunen i samråd med heimkommunen. Mindretalet gjer elles framlegg om at kommunen skal kunne krevje ekstra utgifter som følgjer av eit slikt inntak, dekte av foreldra til eleven.

Både mindretalet og fleirtalet gjer framlegg om å gi kommunen heimel til å gi forskrifter om søknadsfrist.

Framlegget frå fleirtalet om høve til å velje ein annan skole, gjeld også for elevar med funksjonshemmingar og/eller lærevanskar. Det er likevel teke atterhald om at overflytting ikkje skaper uvanleg store vanskar eller kostnader for kommunen.
9.2.3 Skoleval i den vidaregåande opplæringa

Utvalet gjer framlegg om å føre vidare retten for fylkeskommunen til å avgjere val av skole.
9.3 Høyringsinstansane

Fråsegnene om skoleval er med få unntak negative til å gi rett til å velje ein annan skole enn den nærmaste. Det gjeld blant anna Kommunenes Sentralforbund, Lærarforbundet, LO og Norsk Lærarlag og ei mengd kommunar. Det blir blant anna vist til at ein rett til å velje annan skole i kommunen eller nabokommunen i realiteten svekkjer retten til å gå på den nærmaste skolen. Det blir også vist til at ein slik rett kan gjere planleggingsarbeidet i kommunane vanskeleg, og at forhold som læringsmiljøet, det sosiale miljøet, nærmiljøet og viktige mål i læreplanen gjer at det er best at barna søkjer til den nærmaste grunnskolen.

Næringslivets Hovedorganisasjon støttar framlegget om eit friare skoleval. Det blir blant anna vist til at eit friare skoleval gir eit betre innsyn i skolane og ein konkurransefaktor som kan gi elevane betre utbytte av undervisninga.

Foreldreutvalet for grunnskolen (FUG) gjer framlegg om at foreldra må kunne søkje opptak på ein skole utanfor skolekrinsen når det er plass på skolen og det ikkje fører til ulempe for andre.

Universitetet i Oslo, Senter for lærarutdanning og skoleteneste støttar framlegget frå fleirtalet i utvalet om skoleval, ut frå at enkelte elevar kan trenge eit endra skoletilbod, somme kan ha behov for miljøskifte, og somme kan få lettare transport til skolen. Universitetet i Trondheim, Avdeling for lærarutdanning og skoleutvikling ønskjer at eleven skal ha rett til å velje ein annan skole når det er pedagogisk grunngitt.

Somme av høyringsinstansane har uttalt seg om retten til spesialundervisning ved den nærmaste skolen. Rådet for funksjonshemmede viser til at ein del kommunar har valt å sentralisere den spesialpedagogiske innsatsen til visse skolar. Framlegget om unntak frå nærleiksprinsippet knytt til spesialundervisning kan komme til å føre vidare og kanskje forsterke denne tendensen. Rådet ønskjer at lova skal styrkje retten for eleven til tilfredsstillande opplæring ved heimeskolen. Funksjonshemmedes Fellesorganisasjon, Norsk Forbund for Psykisk Utviklingshemmede, Norges Blindeforbund og Styret for programmet for Nord-Norge har eit liknande standpunkt.

Også Sosial- og helsedepartementet, Institutt for spesialpedagogikk ved Universitetet i Oslo, FUG og Kyrkjerådet er negative til eit bunde nærleiksprinsipp for spesialundervisninga.

Landsforbundet for utviklingshemmede og pårørende er samd i framlegget frå fleirtalet i utvalet når det gjeld nærleiksprinsippet. Det blir blant anna vist til at det ikkje kan ventast at ein skole skal ha kompetanse og fagmiljø for alle typar funksjonshemmingar.

FUG meiner det er svært uheldig at prosedyrane for krinsregulering ikkje blir betre, og at utvalet i staden vel å ta prosedyrereglane ut av lova. FUG vil ikkje slutte seg til den lovformuleringa det er gjort framlegg om, og som seier at «Kommunen kan gi forskrifter om hvilken skole de enkelte områder i kommunen sokner til.» FUG meiner at «kan» må skiftast ut med «skal». Det sikrar at alle kommunane har klart uttalte forskrifter på dette området, og at det blir mogleg for dei brukargruppene det gjeld, å uttale seg før forskriftene blir laga, endra eller oppheva.

Kristeleg Folkeparti gjer framlegg om at vedtak om endra skolekrinsmønster bør gjerast minst seks månader før eit nytt skoleår tek til, slik at ein styrkjer stabiliteten i skolekrinsane. Det blir vist til at skolekrinsane er ei godt innarbeidd inndelingsform som har skapt samhøyrsle mellom skolen og foreldra eller grenda.
9.4 Vurderingar og framlegg frå departementet

Departementet sluttar seg til framlegget frå utvalet om rett til å gå på den nærmaste skolen. Framlegget er i samsvar med lovvedtak 19.06.1997 nr. 83 som klargjorde retten til å gå på den nærmaste skolen, sjå Innst. O. nr. 95 (1996-97).

Departementet er også samd i dei vurderingane som er knytte til framlegget frå utvalet. Det blir særleg vist til det innhaldet utvalet har gitt § 8-1 første leddet i lovutkastet gjennom vurderingane i punkt 20.4.4.2 i utgreiinga, og til vurderingane frå fleirtalet i punkt 20.4.4.4 om forholdet mellom funksjonshemma elevar og nærleiksprinsippet. Departementet framhevar at vedtak om å oppfylle retten til spesialundervisning på ein annan skole, berre er aktuelt når eit forsvarleg tilbod på den skolen eleven soknar til, fører til urimeleg store vanskar eller kostnader for kommunen.

Departementet presiserer at nærleiksprinsippet også skal gjelde når eleven går over til ein annan skole, til dømes mellom barneskolen og ungdomsskolen.

Dessutan blir det understreka at dei kommunale forskriftene om kva område som soknar til den enkelte skolen, må halde seg innanfor dei rammene lova set opp. Blant anna må forskriftene opne for at kommunen tek med verdien av å skaffe sysken plass på den same skolen i den samla vurderinga av kva skole ein elev skal gå på. Inndelinga i opptaksområde kan såleis ikkje vere absolutt.

Departementet er usikker på om reglane i forvaltningslova om kunngjering er formålstenlege for kommunale forskrifter om opptaksområde. Departementet viser til at kunngjering i Norsk Lovtidend er til liten nytte for dei forskrifta gjeld. Ei meir naturleg kunngjeringsform er informasjon om forskriftene direkte til dei elevane og foreldra det gjeld. Lovutkastet frå departementet held derfor forskriftene utanfor reglane i forvaltningslova om kunngjering.

På same måten som fleirtalet av høyringsfråsegnene går departementet imot å gi rett til å gå på ein annan skole ut over den som følgjer av gjeldande reglar. Departementet viser i hovudsak til grunngivinga frå mindretalet i utvalet for å føre vidare den ordninga som gjeld i dag, der kommunen avgjer eit alternativt skoleval etter søknad. Departementet framhevar særleg dei prinsippa som ligg til grunn for einskapsskolen, der skolen skal vere ein obligatorisk møteplass for alle barn, uavhengig av økonomisk, sosial eller etnisk bakgrunn og uavhengig av evnene til barnet. Departementet viser også til vurderingane frå komitefleirtalet i Innst. O. nr. 95 (1996-97).

Det bør såleis gå fram av lova at kommunen etter søknad kan la ein elev gå på ein annan skole enn den skolen eleven soknar til. I denne samanhengen må kommunen likevel sjå til at retten for andre elevar etter nærleiksprinsippet ikkje blir sett til side.

Departementet er samd i framlegget frå utvalet om å oppheve dei særskilde prosedyrereglane for krinsregulering. Det same gjeld framlegget om å oppheve forskriftskompetansen til departementet.

Dessutan sluttar departementet seg til framlegget frå utvalet om skoleval i den vidaregåande opplæringa. Det vil seie at fylkeskommunen framleis skal avgjere kva skole elevane i vidaregåande opplæring skal knyttast til. På same måte som utvalet ser departementet det som unødvendig å gi særlege reglar i lova om dette.

Spørsmål om val av skole for elevar som får opplæring på teiknspråk og for elevar som får opplæring i eller på samisk blir behandla i kapittel 7 om rett og plikt til opplæring og kapittel 22 om samisk opplæring. Vidare er spørsmål om val av skole for den særskilde målformklassen drøfta i kapittel 12 om målformer i skolen.

10 Organ for brukarmedverknad i skolen
10.1 Innleiing

Kapitlet handlar om dei særskilde rettsreglane om brukarmedverknad i skolen. Reglane i kommunelova, arbeidsmiljølova eller tariffavtalar om medverknad frå tilsette blir ikkje omtalte.

Det er innleiingsvis grunn til også å framheve den fridommen kommunane har til å etablere andre former for organisert brukarmedverknad i tillegg til dei obligatoriske ordningane som blir omtalte nedanfor. Denne fridommen er blant anna teken i bruk ved å etablere kommunale foreldreutval, som våren 1994 var etablerte i 124 kommunar. Om lag to tredelar av utvala var representerte i det utvalet i kommunen som hadde ansvaret for skolen.
10.2 Gjeldande rett
10.2.1 Generelt

Det går fram av formålsparagrafen i grunnskolelova at grunnskoleopplæringa skal givast i forståing og samarbeid med foreldra, og at det skal leggjast vekt på «å skape gode samarbeidsformer mellom lærarar og elevar og mellom skole og heim».

Formålsparagrafen i lov om vidaregåande opplæring er taus om samarbeid. Det kan likevel ikkje tolkast slik at samarbeid mellom skole og heim ikkje er viktig også i den vidaregåande opplæringa. Det går klart fram av blant anna den generelle læreplanen for grunnskole, vidaregåande opplæring og vaksenopplæring, der det heiter:

«Hvis skolene skal fungere godt, forutsettes ikke bare at elevene kjenner hverandre, men at også foreldrene kjenner både hverandre og hverandres barn. Dette er nødvendig om de skal sette felles standarder for barnas og de unges aktivitet og atferd. Skolen må i forståing og samarbeid med hjemmet bistå i barnas utvikling - og den må trekke foreldrene med i utviklingen av miljøet rundt opplæringen og i lokalsamfunnet.»

Dessutan understrekar læreplanen verdien av at elevane er med i skolesamfunnet, både i grunnskolen og i den vidaregåande skolen. Elevane skal trekkjast med i dei avgjerdene som blir tekne i skolesamfunnet (s. 32).

Både Mønsterplan for grunnskolen frå 1987 og Læreplanverket for den 10-årige grunnskolen inneheld reglar om samarbeid i skolen og mellom skole og heim.

Gjeldande lovgiving inneheld også elles ei rekkje reglar om brukarmedverknad og samarbeid i skolen. For det første er det gitt reglar om organisert brukarmedverknad gjennom råd og utval, sjå nærmare nedanfor. For det andre inneheld skolelovene og grunnskoleforskrifta reglar om brukarmedverknad som ikkje er direkte knytt til deltaking i råd og utval.

Både i grunnskolen og i den vidaregåande skolen skal det arbeidast for godt samarbeid mellom alle ved skolen, jf. gsl. § 16 første leddet og lvgo. § 15 første leddet.

Etter § 10-1 i grunnskoleforskrifta skal personalet på skolen arbeide for god kontakt og godt samarbeid mellom personalet og elevane og mellom skolen og foreldra. Læraren har også plikt til å samrå seg med heimen om bruk av ikkje-godkjenningspliktige læremiddel, jf. § 1-7 nr. 2 i grunnskoleforskrifta. Dessutan er klassestyraren pålagd å ha god kontakt med foreldra og å arrangere foreldremøte, jf. § 7-4 nr. 3.

Etter § 9-1 i grunnskoleforskrifta skal skolen halde god kontakt med foreldra i samband med vurdering av elevane.
10.2.2 Organisert brukarmedverknad i grunnskolen

På alle grunnskolar skal det vere eit foreldreråd, jf. gsl. § 30, der alle foreldra er medlemmer. Foreldrerådet vel arbeidsutval. Nærmare reglar om foreldrerådet finst i § 6-2 i grunnskoleforskrifta.

Ungdomstrinnet skal ha elevråd, jf. gsl. § 33 nr. 1 som også fastslår at kvar klasse «til vanleg» skal velje ein representant til elevrådet. Lova seier ikkje noko nærmare om i kva for tilfelle det kan gjerast unntak frå denne regelen. Dessutan heiter det i § 33 nr. 2 og 3 at det på skolar for barnetrinnet kan vere eit elevråd, og at det for kvar klasse kan vere eit klasseråd, der alle elevane i klassen er medlemmer.

Verken elevrådet på barnetrinnet eller klasserådet er altså obligatoriske etter grunnskolelova. Forskrift av 16.07.1997 nr. 791 om læreplanverka for grunnskolen, som mellom anna inneheld Læreplanverket for den 10-årige grunnskolen, inneheld reglar om undervisningstid til klasse- og elevrådsarbeid. Andre reglar om klasse- og elevrådsarbeid finst i §§ 6-4 og 6-5 i grunnskoleforskrifta.

Alle grunnskolar skal ha eit samarbeidsutval med to representantar for elevrådet, to for foreldrerådet, to for lærarane, éin for andre tilsette og rektor som representant for kommunen, jf. gsl. § 32 nr. 1. I tillegg nemner kommunen opp ein representant til utvalet. Rektor er også sekretær for utvalet. Elevrepresentantane skal gå ut av utvalet dersom utvalet tek opp saker som har teieplikt etter forvaltningslova.

Samarbeidsutvalet har rett til å uttale seg i alle saker som gjeld skolen, jf. gsl. § 32 nr. 2. Ut over dette er ikkje oppgåvene og kompetansen til samarbeidsutvalet lovfeste, men § 6-3 i grunnskoleforskrifta gir reglar om oppgåvene til utvalet.

Dersom styringsoppgåver blir delegerte til samarbeidsutvalet, kan kommunen nemne opp fleire representantar, jf. gsl. § 32 nr. 3.

Etter § 11 i kommunelova står kommunen fritt til å setje ned eit anna styre for skolen. Etter gsl. § 32 nr. 5 må styret likevel ha to representantar for foreldra, og rektor har møte- og talerett på styremøta.

Etter § 5 i lov 05.05.1995 nr. 19 om barnehagar (barnehagelova) og etter gsl. § 32 nr. 7 kan kommunen vedta at det skal vere eit felles samarbeidsutval for kommunale barnehagar og grunnskolar. Ei slik ordning kan også etablerast mellom private barnehagar og kommunale skolar. Eit felles samarbeidsutval skal ha representantar for dei tilsette og foreldra frå både barnehagen og skolen og rektor/styraren skal være representant. Eigaren av barnehagen kan også vere med i samarbeidsutvalet med opptil to medlemmer, jf. § 5 i barnehagelova. Det er uklart om regelen i gsl. § 32 nr. 7 gjer at kommunen mister retten sin til representasjon etter gsl. § 32 nr. 1 og nr. 3.

Grunnskoleforskrifta § 6-1 gir felles reglar for samarbeidsutval, foreldreråd og elevråd. Det er blant anna fastsett at råda skal kallast inn når minst ein tredel av medlemmene, leiaren eller rektor krev det. Forskrifta regulerer også funksjonstida for råda ved å påleggje val seinast tre veker etter skolestart om hausten. Etter § 4-1 nr. 3 i grunnskoleforskrifta kan kommunen gjere vedtak om møtereglement for desse organa.

Etter gsl. § 35 første leddet skal departementet nemne opp eit foreldreutval for grunnskolen. Utvalet skal ha sju medlemmer og ei funksjonstid på fire år. Departementet kan gi nærmare forskrifter for utvalet, jf. § 35 andre leddet. Slike forskrifter er ikkje gitt.

Etter søknad frå kommunen kan departementet i særskilde tilfelle gjere unntak frå reglane i grunnskolelova om rådsorgan og fastsetje alternative ordningar, jf. gsl. § 32 nr. 6.
10.2.3 Organisert brukarmedverknad i den vidaregåande opplæringa

Alle vidaregåande skolar skal ha eit skoleutval med representantar for dei tilsette og fylkeskommunen, og to elevrepresentantar, jf. lvgo. § 27 første leddet. Rektor er medlem i og/eller sekretær for utvalet, jf. lvgo. § 27 andre leddet. Rektor har i denne samanhengen møterett, talerett og rett til å komme med framlegg.

Skoleutvalet kan uttale seg i alle saker som gjeld skolen, jf. lvgo. § 27 tredje leddet. Lova gir ikkje andre reglar om kompetansen eller oppgåvene til utvalet.

Fylkeskommunen kan nemne opp skoleutvalet som styre for skolen, jf. lvgo. § 27 fjerde leddet. Fylkeskommunen kan også velje å nemne opp eit anna styre for skolen, jf. kommunelova § 11. Eit slikt styre må ha minst to elevrepresentantar som medlemmer, jf. lvgo. § 27 femte leddet.

Lvgo. § 31 gir pålegg om elevråd på alle skolar. Rådet skal ha oppgåver i samband med arbeidsforholda og velferda til elevane, jf. lvgo. § 31 fjerde leddet. Paragrafen gir også reglar om medlemstal i elevrådet i forhold til elevtalet på skolen, valreglar og reglar om allmøte for elevane på skolen.

Med heimel i lvgo. § 15 siste leddet, § 31 femte leddet og § 27 sjette leddet har departementet gitt forskrifter av 18.08.1978 om skolereglement og om ein del av rettane og pliktene til elevane, om gjeremåla til elevrådet og om oppgåvene til skoleutvalet.

Skolereglementet skal blant anna sikre elevar og elevorganisasjonar rett til å bruke skoleanlegg og rett til å formidle informasjon.

Etter lvgo. § 15 sjette leddet har representantar for elevane i fylkeskommunen møte- og talerett i nemnder etter dei same reglane som dei tilsette har etter § 26 i kommunelova. Det går fram av forarbeida at elevane skal ha representasjonsrett når pedagogiske og administrative saker som gjeld elevinteresser, blir drøfta i fylkeskommunen, jf. Ot.prp. nr. 59 (1992-93) Om tilpasning av særlovgivningen til ny kommunelov, s. 56. Møteretten til elevane er avgrensa på same måten som møte- og taleretten for dei tilsette, jf. § 26 nr. 2 og 3 i kommunelova. Nærmare retningslinjer om representasjonsretten til elevane, blant anna kor mange elevar som kan møte, blir fastsette av fylkestinget, jf. § 26 nr. 4 i kommunelova.

Lfa. § 7 andre leddet fastset at Yrkesopplæringsnemnda skal ha ein lærlingrepresentant, sjå også kapittel 21 om fagopplæring i arbeidslivet.
10.3 Framlegget frå opplæringslovutvalet
10.3.1 Generell vurdering av den organiserte brukarmedverknaden

Utvalet peiker innleiingsvis på at etter at opplæringslovene er tilpassa til kommunelova, skal ingen organ som høyrer til den organiserte brukarmedverknaden, få avgjerdsmakt i noka lov eller nasjonal forskrift. Utvalet gjer framlegg om ikkje å gjere endringar i dette.

Det blir likevel vist til at representasjon i råd og utval og andre former for påverknad og samarbeid kan gi foreldre og elevar innverknad på styringa av skolen. Omsynet til brukarmedverknaden er også sikra ved at kommunestyret og fylkestinget, som er direkte valde av innbyggjarane i kommunen og fylket, har fått stort ansvar og vid styresmakt i samband med opplæringa.

Utvalet peiker på at både meir generelle demokratiomsyn og omsynet til kvalitet i skolen taler for at elevar og foreldre får innverknad på utforminga og organiseringa av opplæringa. Medverknad frå elevane i rådsarbeid på skolen kan gi dei opplæring i samarbeid og demokratisk tenking, og engasjement frå brukarane kan vere med på å heve kvaliteten på opplæringa.

På denne bakgrunnen gjer utvalet framlegg om å halde oppe retten for foreldra og elevane til medverknad gjennom særlege reglar i opplæringslovgivinga.

Utvalet har lagt vekt på at delar av regelverket av i dag nyleg er vurderte av Stortinget i forhold til prinsippa bak den nye kommunelova. Det er gjort framlegg om å føre desse reglane vidare utan at innhaldet i dei blir vurdert nærmare. Det gjeld dei fleste reglane om skoleutval i den vidaregåande skolen og samarbeidsutval i grunnskolen og reglane om representasjon for elevar på vidaregåande nivå i fylkeskommunale nemnder.

Utvalet har heller ikkje vurdert nærmare Foreldreutvalet for grunnskolen.

Endeleg gjer utvalet framlegg om ein fellesregel om val av leiar, nestleiar og sekretær. Det blir vist til at det i dag er gitt slike reglar for elevråda, jf. gsl. § 33 og lvgo. § 31, og at det ikkje er avgjerande grunnar for at slike reglar ikkje også skal gjelde for andre organ for medinnverknad.
10.3.2 Elevdemokrati i grunnskolen

Utvalet gjer framlegg om å gjere ordninga med klasseråd i alle klassar i grunnskolen obligatorisk, og at lova framleis skal påleggje elevråd for klassetrinna 8-10. På den andre sida gjer utvalet framlegg om å oppheve regelen om høve til å ha elevråd på skolar for barnetrinnet. Utvalet meiner at regelen er overflødig i lys av den allmenne kompetansen i kommunen til å organisere skolen.

Dessutan viser utvalet til framlegget sitt om læreplanheimel, og til at denne heimelen er meint å gi departementet ein heimel til å gi pålegg om bruk av undervisningstid til klasse- og elevrådsarbeid.

Utvalet viser til at oppgåvene til elevrådet og klasserådet i dag ikkje er lovfeste, noko som gjer at lovteksten står fram som noko ufullstendig. Utvalet gjer derfor framlegg om å lovfeste delar av reglane i forskrifta av i dag om oppgåvene for råda. Tilsvarande gjer utvalet framlegg om å lovfeste reglane i forskriftene om innkalling til elevrådet og fristen for val til elevrådet.

Dessutan gjer utvalet framlegg om å gjere kravet om éin representant for kvar klasse i elevrådet absolutt. Etter lovutkastet omfattar kravet om elevråd berre klassetrinna 8-10. Utvalet kan ikkje sjå situasjonar der dette kravet ikkje kan gjennomførast på ungdomstrinnet.

Utvalet gjer framlegg om å halde oppe og lovfeste kravet om klassestyrar, sjå også kapittel 13 om organisering av undervisninga og kapittel 17 om stillingar, tenester og funksjonar. Utvalet gjer også framlegg om at klassestyraren framleis skal ha eit særleg ansvar for arbeidet i klasserådet. Ved sida av å sikre elevane innverknad på eigen situasjon skal klasserådsarbeidet også tene som opplæring i samarbeid og demokratisk tenking. Elevane har behov for hjelp frå klassestyraren både for å organisere innverknaden sin best mogleg og for å lære mest mogleg av klasserådsarbeidet.

Av tilsvarande grunnar gjer utvalet framlegg om å føre vidare regelen i gsl. § 33 nr. 1 om at éin av undervisningspersonalet er elevrådskontakt med oppgåve å stå til teneste for elevrådet.

For å sikre at støtta frå elevrådskontakten og klassestyraren blir effektiv, gjer utvalet framlegg om at dei får lovfest møte- og talerett i råda.

Utvalet gjer også framlegg om å føre vidare lovreglane om elevrådsrepresentasjon i samarbeidsutvalet. Det bør likevel ikkje lovfestast at representantane skal vere frå elevrådet. Det blir vist til at elevrådet verken i dag eller etter lovutkastet frå utvalet er obligatorisk på barnetrinnet.

Endeleg gjer utvalet framlegg om å oppheve heimelen for departementet til å gi forskrifter om klasseråds- og elevrådsarbeid så langt dette ikkje er dekt av kompetansen til å gi forskrifter om innhaldet i opplæringa (læreplan).
10.3.3 Felles samarbeidsutval for barnehagen og grunnskolen

Utvalet finn ikkje grunn til å oppheve ordninga med å skipe felles samarbeidsutval for barnehagen og grunnskolen. Det blir i denne samanhengen vist til grunngivinga frå departementet i Ot.prp. nr. 68 (1993-94) Om lov om barnehager (barnehageloven), s. 25, som utvalet sluttar seg til.

Utvalet gjer også framlegg om i hovudsak å føre vidare reglane om samansetjinga av det felles samarbeidsutvalet slik det er fastsett i gsl. § 32 nr. 7 andre leddet og i § 5 i barnehagelova. Utvalet går inn for at elevane skal ha to representantar i det felles samarbeidsutvalet. Dei gjer vidare framlegg om at verken rektor eller styrar for barnehagen lenger skal vere obligatorisk medlem av det felles samarbeidsutvalet, men at ein av dei skal vere sekretær med møte- og talerett og rett til å komme med framlegg.

Reglane om representasjon frå kommunen i samarbeidsutvalet bør klargjerast. Utvalet ser ikkje grunn til å svekkje representasjonen frå kommunen i utvalet når samarbeidsutvalet blir felles for barnehagen og skolen. Utvalet går heller ikkje ut frå at det har vore meininga da vedtaket vart gjort, jf. Ot.prp. nr. 68 (1993-94) s. 25.

Utvalet gjer derfor framlegg om at den nye opplæringslovgivinga klargjer at representasjonen frå kommunen etter gsl. § 32 nr. 1 og nr. 3 av i dag også skal gjelde for det felles samarbeidsutvalet, og at denne representasjonen kjem i tillegg til den som følgjer av reglane i barnehagelova. Det vil seie at kommunen skal ha to representantar i utvalet, og at kommunen eller ein annan eigar av barnehagen i tillegg kan nemne opp to representantar (§ 4 tredje leddet i barnehagelova). Dersom kommunen delegerer styringsoppgåver til samarbeidsutvalet, skal kommunen dessutan ha rett til å nemne opp fleire representantar til utvalet (gsl. § 32 nr. 3).
10.3.4 Foreldrerådet i grunnskolen

Utvalet viser til at oppgåvene til foreldrerådet i dag ikkje går fram av lova, og at det gjer lovreguleringa ufullstendig. Utvalet gjer derfor framlegg om å ta reglane om oppgåvene til foreldrerådet i § 6-2 nr. 1 i grunnskoleforskrifta inn i lova.

Det blir derimot ikkje gjort framlegg om å lovfeste dei andre delane av forskriftene om foreldrerådet. Det blir vist til at reglane i hovudsak anten er rettleiande eller gir kompetanse som foreldrerådet og foreldra alt har.

Utvalet går ut frå at reglane i lovutkastet regulerer foreldrerådet i grunnskolen godt nok, og gjer derfor framlegg om å oppheve heimelen for departementet til å gi forskrifter om foreldrerådet.
10.3.5 Elevråd og allmøte i den vidaregåande skolen

Utvalet peiker på at ordlyden i lvgo.§ 31 andre leddet kan tyde på at allmøte ikkje er obligatorisk jamvel om elevrådet eller ein femdel av elevane krev det. Det er heller ikkje fastsett kven som skal avgjere om det skal haldast allmøte.

Allmøtet er eit forum for alle elevane på skolen. Utvalet meiner derfor at eit mindretal blant elevane må kunne tvinge fram eit allmøte. Dessutan bør også eit fleirtal i elevrådet ha ein slik rett. Utvalet gjer derfor framlegg om å lovfeste at allmøte er obligatorisk når ein femdel av elevane eller fleirtalet i elevrådet ønskjer det.

Dessutan gjer utvalet framlegg om å lovfeste reglane i forskriftene av i dag om i kva grad elevrådet er bunde av allmøtet. Det sikrar allmøtet råderett over elevrådet, noko utvalet finn naturleg sidan allmøtet gir eit meir direkte uttrykk for oppfatningane til elevane i ei sak.

Det blir gjort framlegg om å føre vidare lovfestinga av oppgåvene til elevrådet, sjå lvgo. § 31 fjerde leddet. Det bør likevel gå fram av lova at dei oppgåvene lova nemner, ikkje er uttømmande. Dessutan fastset lovutkastet frå utvalet at elevrådet vel elevrepresentantane til skoleutvalet.

Utvalet gjer elles framlegg om å fjerne heimelen for departementet etter lvgo. § 31 femte leddet til å gi forskrifter om gjeremåla til elevrådet. Det må vere nok at lova fastset hovudoppgåvene for elevrådet. Utvalet peiker på at elevrådet er eit organ for elevane, og at det ikkje bør detaljstyrast utanfrå kva oppgåver det skal ha, eller korleis oppgåvene skal løysast. Elevrådet har heller ikkje avgjerdsmakt i skolesamfunnet.

Dersom elevdemokratiet ikkje får tid innanfor den ordinære skoletida, meiner utvalet at elevmedverknaden blir minimal, og at formålet i liten grad blir oppfylt. På same måten som for grunnskolen bør departementet derfor ha heimel til å gi reglar om bruk av tid til elevrådsarbeid. Utvalet viser til at slike reglar kan fastsetjast i forskrifter om innhaldet i opplæringa, sjå kapittel 11 om innhaldet i opplæringa og vurdering av elevar og lærlingar.
10.3.6 Medverknad frå rektor i samarbeidsutvalet og skoleutvalet

Utvalet meiner at det bør vere samsvar mellom medverknaden til rektor i rådsorgana for den vidaregåande skolen og for grunnskolen. Dessutan meiner utvalet at den funksjonen rektor har som både saksførebuar (sekretær) og medlem, i ein del tilfelle kan gi ein for sterk innverknad overfor rådsorganet.

Utvalet gjer på denne bakgrunnen framlegg om at medlemskapen til rektor i samarbeidsutvalet eller skoleutvalet ikkje lenger skal vere obligatorisk eller på annan måte lovregulert. Rektor skal likevel framleis kunne nemnast opp som representant i rådsorgana dersom det er ønskjeleg. Lovutkastet fører vidare sekretærfunksjonen til rektor. I denne samanhengen blir det i lovutkastet også presisert at rektor både i vidaregåande skole og i grunnskolen har møte- og talerett og rett til å komme med framlegg.
10.3.7 Annan forskrifts- og dispensasjonskompetanse

Utvalet meiner at kompetansen til departementet til å gi forskrifter om gjeremåla i skoleutvalet og samarbeidsutvalet, jf. lvgo. § 27 sjette leddet og gsl. § 12 nr. 1 a, harmonerer lite med prinsippet om at slike utval skal få alle avgjerdsfullmaktene sine frå fylkestinget eller frå kommunestyret og liggje under fylkeskommunal eller kommunal instruksjonskompetanse. Utvalet gjer derfor framlegg om å oppheve denne kompetansen.

Utvalet meiner at det bør opnast for alternative løysingar for brukarmedverknad i heile skoleverket. Det regelverket det er gjort framlegg om, er til dels detaljert, og demokratiet på skolen bør vere i utvikling. Det bør derfor vere mogleg å prøve ut nye former for brukarinnverknad.

Utvalet gjer framlegg om å gi departementet heimel til å dispensere frå lovreglane om rådsorgan etter søknad frå kommunane eller fylkeskommunane. For å sikre brukarmedverknad også i denne prosessen må fråsegnene frå elevrådet, foreldrerådet og samarbeidsutvalet eller skoleutvalet i saka leggjast ved søknaden.

Søknaden skal berre godkjennast dersom det i det store og heile er sannsynleg at ordninga gir ein betre brukarinnverknad for både elevar og foreldre. Søknaden kan i første omgang godkjennast for to år. Dersom ordninga lever opp til forventningane, kan ein gjere ordninga permanent.
10.3.8 Vurderingar frå utvalet av annan brukarmedverknad

Utvalet peiker på at det er ei rekkje andre reglar enn reglane om organisert brukarmedverknad som også skal vere med og sikre innverknad for foreldre og elevar. Utvalet gjer framlegg om å halde oppe ein del slike reglar andre stader i utgreiinga, blant anna i reglar om formål og arbeidsmiljø.

Utvalet går dessutan ut frå at departementet framleis tek reglar om prinsipp for samarbeid i skolen og mellom skolen og heimen inn i forskriftene om innhaldet i opplæringa. Også den heimelen til å gi forskrifter om vurdering som det er gjort framlegg om, opnar for å gi forskrifter om samarbeid med heimen. Utvalet viser også til framlegget sitt om å lovfeste det særlege ansvaret klassestyraren har for samarbeidet mellom skole og heim.
10.4 Høyringsinstansane
10.4.1 Kommunane, fylkeskommunane og Kommunenes Sentralforbund

Kommunenes Sentralforbund (KS) går imot at lovreglane om samarbeidsutval og skoleutval blir førte vidare. Det blir vist til kommunelova, som byggjer på den føresetnaden at det er opp til den enkelte kommunen og fylkeskommunen å avgjere kva for folkevalde og administrative organ det er nødvendig å skipe.

KS gjer dessutan framlegg om å lovfeste elevråd for heile grunnskolen. Det blir vist til at det arbeidet elevane gjer i klasserådet og samarbeidsutvalet, er på linje med arbeidet i elevråda, og at eit ulikt krav for barne- og ungdomstrinnet gir eit signal som går på tvers av det holdningsskapande arbeidet som går på å ta barn på alvor.

KS går også imot å føre vidare regelen som gir representantar for elevane møte- og talerett i nemnder på lik linje med representantane for dei tilsette.

Finnmark fylkeskommune er skeptisk til at rektor skal miste medlemsretten sin i samarbeidsutvalet. Vest-Agder fylkeskommune meiner det er viktig at foreldra får medinnverknad og innsyn i den vidaregåande skolen.

Ein del kommunar går inn for at det skal vere obligatorisk elevråd for mellomtrinnet, og eventuelt også for småskolen. Somme kommunar støttar også framlegget om å lovfeste kommunale foreldreutval og medlemskap for rektor i samarbeidsutvalet eller i eit anna styre for skolen. Somme kommunar meiner også at undervisningspersonalet skal ha representantar i eit eventuelt anna styre for skolen, og at det bør vurderast alternative reglar om rådsorgana for små og fådelte skolar.
10.4.2 Foreldreutvalet for grunnskolen

Foreldreutvalet for grunnskolen (FUG) ser det som uheldig at det ikkje blir gjort framlegg om ein eigen paragraf for brukarmedverknad, og at heller ikkje brukarperspektivet er sterkare framheva i formålsparagrafen.

FUG er misnøgd med at lovutvalet ikkje har sett det urimelege i at foreldra som brukarrepresentantar skal stå svakare enn dei tilsette med omsyn til å få synet sitt fram for det kommunale organet som har ansvaret for skolesaker. FUG meiner at foreldrerepresentantar bør få møte- og talerett i det kommunale organet som har ansvaret for skolesaker.

FUG sluttar seg til dei endringane som er gjorde i reglane om rådsorgana for skolen, men er ikkje samd i framlegget om å oppheve forskriftsheimelen til departementet.

FUG er tilfreds med at det blir opna for alternative løysingar for brukarmedverknad i heile skoleverket. FUG går inn for å lovfeste kommunale foreldreutval.
10.4.3 Andre

Lærarforbundet finn det heilt urimeleg at dei tilsette ikkje får representasjonsrett i eit anna styre for skolen. Forbundet meiner dessutan at representasjonsretten for dei tilsette i skoleutvalet i den vidaregåande skolen må presiserast på same måten som for samarbeidsutvalet i grunnskolen, slik at det pedagogiske personalet får rett til to representantar på same måten som elevane.

Sosial- og helsedepartementet gjer framlegg om at allmøtet skal vere rådgivande overfor elevrådet. Dette departementet støttar at det blir opna for alternative ordningar for brukarinnverknad og støttar framlegget om å lovfeste oppgåvene til elevrådet og klasserådet ettersom det styrkjer klasseråds- og elevrådsarbeidet i grunnskolen.

Kristeleg Folkeparti meiner det bør vurderast om ein skal skipe foreldreråd også i den vidaregåande skolen. Partiet har elles sympati for framlegget om å etablere kommunale foreldreutval og retten for foreldra til den same representasjonen i kommunale organ som dei tilsette ved skolen har. Høgskolen i Bodø gjer framlegg om å oppheve kravet om foreldreråd, og vil at samarbeidsutvalet skal ta over funksjonane til foreldrerådet.

Barneombodet saknar dessutan ei vurdering av tiltak for medverknad frå elevane i skoledemokratiet. Ombodet viser til at ei meir fleksibel ordning, der elevane kunne gi skolen direkte råd i viktige saker gjennom til dømes allmannamøte, kunne vere eit godt middel til å styrkje skoledemokratiet. Ombodet støttar framlegget om eit obligatorisk elevråd og klasseråd, men vil ha eit obligatorisk elevråd frå og med 1. klasse.

Norsk Skolelederforbund seier seg lei for at utvalet ikkje har hatt tid til å gå skikkeleg inn på problema omkring råd, utval og styring i skolen. Det blir blant anna vist til at skoleutvalet og samarbeidsutvalet ikkje fungerer heilt etter intensjonane. Forbundet støttar likevel framlegget om å lovfeste delar av oppgåvene til foreldrerådet, elevrådet og klasserådet, og framlegget om den posisjonen rektor bør ha i råd og utval.

Norsk Elevorganisasjon vil ha lovfest at skolen skal leggje forholda til rette for å gjennomføre allmøte, som er obligatorisk i framlegget frå utvalet.

Barne- og familiedepartementet (BFD) støttar framlegget frå utvalet om å gjere klasserådet obligatorisk i grunnskolen, men er ueinig i at elevrådet ikkje skal vere obligatorisk på barnetrinnet. Dessutan ønskjer BFD ei meir omfattande lovfesting av oppgåvene til elevrådet ved at rådet også skal kunne uttale seg i og fremje saker som gjeld nærmiljøet til elevane. BFD meiner også at lova skal forplikte kommunen eller skolen til å ha ein plan som sikrar skolering av elevrådet og elevrådskontakten. Endeleg går BFD inn for at elevrepresentanten ikkje skal vere med når eit felles samarbeidsutval for barnehagen og skolen drøftar saker som gjeld barnehagen.
10.5 Vurderingar og framlegg frå departementet

Departementet støttar i hovudsak vurderingane og framlegget frå utvalet om å føre vidare hovudtrekka i lovreglane av i dag om klasseråd, elevråd, allmøte, foreldreråd, samarbeidsutval, skoleutval og Foreldreutvalet for grunnskolen. På same måten som utvalet går departementet inn for å lovfeste ei rekkje av reglane i forskrifta som gjeld i dag, men gjer framlegg om å oppheve forskriftsheimelen til departementet. Lovutkastet fører også vidare den nyleg vedtekne lovendringa i § 32 i grunnskolelova, som gir elevane representantar i samarbeidsutvalet. Departementet er ikkje samd i framlegget frå utvalet om at rektor ikkje lenger skal vere obligatorisk medlem i samarbeidsutvalet. Departementet meiner at den rolle rektor har som representant for kommunen på den enkelte skolen, tilseier at rektor også er med som ein av kommunens representantar i samarbeidsutvalet. Departementet meiner vidare at denne regelen også bør gjelde for skoleutvalet i vidaregåande skole og gjer framlegg i tråd med dette.

Vidare meiner departementet at verken den lova vi har i dag eller lovutkastet frå utvalet går langt nok i å lovfeste elevdemokrati på barnetrinnet. Det blir vist til vektlegginga av klasse- og elevrådsarbeidet i Læreplanverket for den 10-årige grunnskolen og ein utbreidd praksis med elevråd på barnetrinnet. Departementet gjer derfor framlegg om eit lovfest krav om elevråd også for klassetrinna 5-7. Som i dag skal det framleis vere høve til å skipe elevråd også for klassetrinna 1-4.

Departementet går også inn for framlegget frå Barne- og familiedepartementet om å lovfeste at elevrådet i grunnskolen skal kunne uttale seg i og fremje saker om nærmiljøet til elevane. Det gjeld blant anna saker om oppvekstmiljøet, arealplanar og fordeling av ressursar til barn og unge. Ein slik lovregel understrekar intensjonen i St. meld. nr 29 (1995-96) om at elevrådet ved grunnskolen også skal engasjere seg i saker i nærmiljøet og i kommunalt arbeid.

Elles har departementet merka seg at Barne- og familiedepartementet går inn for at elevane ikkje skal vere med i saker som gjeld barnehagen når det er skipa felles råd for grunnskolen og barnehagen. Departementet har likevel komme til at ein slik regel hindrar at rådet fungerer som eit felles organ for alle grupper i skolen og barnehagen. Dessutan kan ein slik regel skape praktiske problem med å få gjennomført møta i rådet fordi elevane må vere borte frå delar av møtet. Departementet går derfor ikkje inn for dette framlegget.

I motsetnad til utvalet meiner departementet at både rektor for skolen og styrar for barnehagen må ha møte- og talerett og rett til å komme med framlegg i eit felles råd for skole og barnehage. Kommunen, ev. i samarbeid med eigaren av privat barnehage, fastset kven av dei to som skal vere sekretær for rådet.

Departementet gjer òg framlegg om ei mindre endring i utkast frå utvalet om fellesreglar for val av leiar og nestleiar i råd, styre og utval. Departementet meiner at fellesreglane om styre i lovutkastet frå utvalet bryt med reglane i § 11 i kommunelova. Departementet viser også til at når § 11 i kommunelova gir kommunen og fylkeskommunen generell kompetanse til å skipe slike styre, må ein gå ut frå at kommunen og fylkeskommunen også har kompetanse til å utnemne leiar og nestleiar for styret. Departementet finn det vanskeleg å grunngi ein særregel i forhold til kommunelova på dette punktet.

Spørsmålet om oppnemning av styre for skolane etter § 11 i kommunelova blir likevel ikke fullt ut overlate til kommunelova. Lovreglane om rett til deltaking for elevane og foreldra blir ført vidare. Lovutkastet frå departementet slår vidare fast at verken foreldra, elevane eller dei tilsette kan ha fleirtall i styre for skolen. Krav om foreldre- og elevdeltaking er viktige for skoledemokratiet, mellom anna for å sikre brukarinnverknad på utforminga av skolen. Dei tilsette er også ei viktig brukargruppe i skolesamfunnet. Det vil vere negativt dersom ei av desse gruppene fekk ein dominerande posisjon i driftsstyra.

Departementet har merka seg at det i framlegget frå utvalet blir opna for at det etter søknad kan gjerast unntak frå reglane om organisert brukarmedverknad. Vilkåret er at dette vil føre til at elevane og foreldra får større innverknad på arbeidet i skolen. Departementet er samd i dette, men gjer i tillegg framlegg om ein meir generell heimel for dispensasjon. Departementet peiker i den samanheng på at reglane om organisert brukarmedverknad i visse tilfelle vil passe svært dårleg. Dette kan til dømes gjelde opplæringsverksemda ved enkelte sosiale og medisinske institusjonar.

Når det gjeld oppnemninga av Foreldreutvalet for grunnskolen viser departementet til merknadene frå komitéfleirtalet i Innst. S. nr 117 (1997-98).
11 Innhaldet i opplæringa og vurdering av elevar og lærlingar
11.1 Gjeldande rett
11.1.1 Grunnskolen

Etter gsl. § 7 nr. 2 skal opplæringa til vanleg «femne om kristendomskunnskap, norsk, matematikk, framandspråk, kroppsøving, kunnskap om heimen, samfunnet, naturen og om opplæring estetisk, praktisk og sosialt».

I tråd med innføringa av det nye faget kristendomskunnskap med religions- og livssynsorientering er grunnskolelova blitt endra, jf. lov 19.06.1997 nr. 83. Mellom anna er lovreguleringa av hovudinnhaldet i faget blitt endra, § 7 nr. 4 andre leddet. Endringane trer i kraft saman med det nye Læreplanverket for den 10-årige grunnskolen.

Departementet har i gsl. § 7 nr. 4 første leddet heimel til å gi læreplanar. Planane skal omfatte ei nærmare utforming av måla for grunnskolen slik dei er fastsette i § 1 i grunnskolelova. Dessutan kan departementet fastsetje planar for undervisninga, blant anna fordelinga av veketimetalet (sjå gsl. § 6) på dei enkelte faga. Departementet har fastsett forskrift av 16.07.1997 nr. 791 om læreplanverka for grunnskolen. Forskriften inneheld Læreplanverket for den 10-årige grunnskolen, Det samiske læreplanverket for den 10-årige grunnskolen og særskilde læreplanar for døve. Det samiske læreplanverket gjeld for elevar i forvaltningsområde for samisk språk, jf. samelova § 3-1 nr. 1, og elevar i særskilde samiske krinsar oppretta i samsvar med gsl. § 3 nr. 5 tredje leddet. Forskriften trer ikraft over ein periode på tre år frå 1.07.1997.

Læreplanane skal opne for valfrie fag eller kurs, leirskoleundervisning, opplæring på ein annan skole eller på ein arbeidsplass utanfor skolen, jf. § 7 nr. 3. Læreplanane kan heller ikkje med bindande verknad omfatte meir enn det minstetimetalet som departementet har fastsett med heimel i gsl. § 6 nr. 2. Det følgjer av gsl. § 7 nr. 5. Denne regelen fastset også at kommunen skal stå fritt til å bruke 5 veketimar av minstetimetalet på barnetrinnet til å styrkje enkelte fag.

Etter gsl. § 13 nr. 6 kan departementet gi reglar om års- og avgangsprøver, karakterar og karaktergiving og utskriving av avgangsvitnemål. Departementet har fastsett reglar for framgangsmåten ved organisering av prøver i grunnskolen og forskrift av 25.03.1983 nr. 905 om grunngiving og klage over avgangskarakterar frå grunnskolen og den vidaregåande skolen. Kapittel IX i grunnskoleforskrifta fastset reglar for karakterar og vitnemål mv.

Etter gsl. § 22 nr. 1 har personalet på skolen ansvaret for å drive skolen i samsvar med dei fastsette måla. Ein må gå ut frå at det her blant anna er sikta til dei måla som er fastsette i læreplanane. Etter § 10-2 nr. 1 i grunnskoleforskrifta er rektor pålagd å leie skolen i samsvar med læreplanane. Dette må ein sjå på som ei plikt til å gi dei nødvendige pålegga til undervisningspersonalet.

Faglærarane er pålagde visse plikter i samband med avvikling av eksamen, jf. § 9-5 i grunnskoleforskrifta.
11.1.2 Den vidaregåande opplæringa

Etter lvgo. § 3 skal den vidaregåande opplæringa normalt føre fram til studiekompetanse, yrkeskompetanse, dokumentert delkompetanse eller ei anna avslutta vidaregåande opplæring. Opplæringa skal omfatte grunnkurs og vidaregåande kurs. Dessutan skal dei vidaregåande skolane ha tilbod om teoriopplæring for lærlingar og kortare kurs, jf. § 3 fjerde leddet.

Fag som kan ha læretid i ei bedrift, skal som hovudregel givast som to års opplæring i skole og eitt års fulltids opplæring i bedrift, jf. lvgo. § 3 siste leddet, lfa. § 1b, andre leddet og lfa. § 13 andre leddet. Opplæringa i lærebedrift kan vere kombinert med produksjon for bedrifta, og læretida kan i slike tilfelle strekkje seg over to år. Jamvel om faget kan ha læretid i bedrift, må ein ta heile opplæringa i skole dersom det ikkje er mogleg for fylkeskommunen å skaffe lærlingplass, jf. § 1b, tredje leddet.

I spesielle, små fag kan den vidaregåande opplæringa gjennomførast i form av full praktisk opplæring i bedrift eller berre med grunnkurs før opplæring i bedrift, jf. § 1b, sjette leddet. Departementet avgjer kva fag det gjeld.

Tilsvarande kan heile den vidaregåande opplæringa gjennomførast med læretid i bedrift dersom lærlingen tek til med læretida etter at han har fylt 21 år, og lærlingen ikkje fyller vilkåra for å framstille seg til fag- eller sveineprøve på grunnlag av praksis etter lfa. § 20.

I lfa. § 19 flg. er det gitt reglar om fag- og sveineprøve. Fag- og sveineprøva avsluttar fagopplæringa, jf. lfa. § 1b. Men ein kan også ta prøva på grunnlag av praksis utan læretid, jf. lfa. § 20. Etter lfa. § 13 første leddet skal lærlingen ha gjennomført den teoriopplæringa departementet har fastsett for faget med godkjent resultat før han kan ta fagprøve.

Heimelen for departementet til å gi rettsleg bindande læreplanar for den vidaregåande opplæringa er ny og vart innført i samband med Reform 94. I lvgo. § 5 første leddet heiter det no:

«Departementet fastsetter i en generell læreplan de overordnede mål for opplæringa og læreplaner for de enkelte fag med målene for og hovedmomentene i opplæringen.»

Hovudheimelen for læreplanar for fagopplæring i bedrift fekk samtidig ein tilsvarande ordlyd, sjå lfa. § 18 første leddet. Læreplanheimelen for fagopplæringa i bedrift er nærmare utdjupa i lfa. § 1b, siste leddet, § 13 tredje leddet og §18 sjette til åttande leddet. Blant anna er det i lfa. § 18 åttande leddet presisert at departementet har heimel til å gi forskrifter om lengda på læretida. Departementet har også fått heimel til å gi forskrift om godskriving av skole, kurs eller ei anna fagopplæring som lærlingen har gjennomgått tidlegare, som læretid eller praksistid, jf. lfa. § 18 niande leddet.

Læreplanane skal fastsetje mål og hovudmoment. Ut over dette gir lova lita rettleiing om i kva grad læreplanane kan styre opplæringa i det enkelte faget. I tilknyting til endring nemnd ovanfor i lvgo. § 5 første leddet uttaler likevel Regjeringa i Ot.prp. nr. 31 (1992-93) s.13 at den «metodiske tilpassingen er et profesjonelt ansvar og skjer lokalt». Dessutan er det i proposisjonen ein føresetnad at det er eit visst rom for lokal tilpassing innanfor rammene av læreplanen, og at planane opnar for tilpassing til utviklinga i samfunns- og næringslivet (sjå s. 21).

Det går fram av lvgo. § 20, første leddet at læreplanane er forpliktande for undervisningspersonalet.

Dessutan har elevane «rett til å få den opplæringen som læreplanene fastsetter», jf. lvgo. § 15 andre leddet. Lfa. § 12 nr.1 gir tilsvarande rettar til lærlingar i bedrifter.

Etter lvgo. § 10 kan departementet gi reglar om undervisningstid for det enkelte faget, kurset eller lærefaget.

Med heimel i lov om fagopplæring, lov om vidaregåande opplæring og vaksenopplæringslova har departementet gitt forskrift av 26.06.1995 nr. 676 om eksamen, fag-/sveineprøve, vurdering, dokumentasjon og klage over karakterar og prøvevurdering i den vidaregåande opplæringa.
11.1.3 Vaksenopplæringa

Etter forskrifter 24.08.1981 gitt i medhald av vaksenopplæringslova § 23 skal kursplanar for arbeidsmarknadskurs godkjennast av Kyrkje-, utdannings- og forskingsdepartementet. Elles er det ingen heimel for å gi læreplanar i vaksenopplæringslova.

Kongen har kompetanse til å gjere læreplanheimelen i grunnskolelova og lov om vidaregåande opplæring gjeldande for opplæring spesielt organisert for vaksne, jf. vol § 2 nr. 2.

Vidare pålegg vol. § 3 staten å sørgje for at vaksne får høve til å dokumentere sine kunnskapar og sin dugleik. Departementet har heimel til å gi nærmare forskrifter.
11.2 Dei nasjonale læreplanane

På grunnlag av St.meld. nr. 33 (1991-92) Kunnskap og kyndighet og Innst. S. nr. 200 (1991-92) utarbeidde departementet i 1993 ein generell læreplan som omfattar grunnskolen, den vidaregåande opplæringa og vaksenopplæringa. Denne generelle delen av læreplanverket inneheld dei overordna måla og retningslinjene for den samla opplæringsverksemda i grunnskolen, den vidaregåande opplæringa og vaksenopplæringa, med utgangspunkt i blant anna formålsparagrafane i opplæringslovene.

Over ein periode på tre år frå 1.07.1997 blir Mønsterplan for grunnskolen av 1987 erstatta av Læreplanverket for den 10-årige grunnskolen og Det samiske læreplanverket for den 10-årige grunnskolen.

I samband med Reform 94 har departementet utarbeidd nye læreplanar for studieretningane i den vidaregåande opplæringa.

Innanfor vaksenopplæringa er det gitt læreplan for grunnskoleopplæringa for vaksne og læreplan for grunnskoleopplæring for framandspråklege vaksne. Vidare er det gitt læreplan for norsk med samfunnsfag for framandspråklege.
11.3 Framlegget frå opplæringslovutvalet

Utvalet gjer framlegg om at Kongen i statsråd skal ha heimel til å gi utfyllande forskrifter til formålsparagrafane i lova, med dei overordna måla og prinsippa for grunnskoleopplæringa, den vidaregåande opplæringa og vaksenopplæringa.

Dessutan gjer utvalet framlegg om at fag- og emnefordelinga i grunnskolen framleis skal vere lovfest. Det gjeld også reglane om at ein del av undervisninga skal kunne brukast til valfrie fag eller kurs, til leirskoleundervisning eller til opplæring på andre skolar eller leggjast til ein arbeidsplass utanfor skolen. Den opprekninga som § 7 nr. 2 i grunnskolelova i dag har av faga i grunnskolen, er likevel oppdatert i lovutkastet frå utvalet. Utvalet har ikkje meint at opprekninga av fag og emne skal vere uttømmande, men at ho skal vise dei viktigaste faga og emna.

Det er gjort framlegg om i hovudsak å halde på dei lovreglane som i dag gjeld om innhaldet i opplæringa i den vidaregåande opplæringa. Utvalet gjer likevel framlegg om visse forenklingar i forhold til reglane om opplæringsordninga og vurderinga av lærlingar i fagopplæringslova av i dag. Blant anna gjer utvalet framlegg om at lovreguleringa av fag- og sveineprøver i hovudsak blir oppheva.

Utvalet meiner at departementet og den sakkunnige støtta som departementet vil bruke, bør fastleggje nærmare den rettsleg bindande reguleringa av innhaldet i opplæringa.

Utvalet gjer framlegg om at heimelen til å gi rettsleg bindande reglar om innhaldet i opplæringa i grunnskolen omfattar dei overordna måla og prinsippa for grunnskolen, sentrale arbeidsmåtar, den nærmare fag- og emneinndelinga, timefordelinga, og kunnskaps- og dugleiksmål og hovudmoment i opplæringa for det enkelte faget og emnet, og reglar for vurdering av elevane.

Dessutan gjer utvalet framlegg om å føre vidare den heimelen som gjeld i dag, om å gi forskrifter om innhaldet i opplæringa i den vidaregåande opplæringa - også reglane om fag- og timefordeling, vurdering og læretid i bedrift. I denne samanhengen blir det gjort framlegg om ein felles heimel for fag som har læretid i bedrift, og for andre fag i den vidaregåande opplæringa. Framlegget frå utvalet inkluderer heimel for å føre vidare ordninga av i dag, der elevane kan ta fagprøve eller sveineprøve på grunnlag av lang og allsidig praksis i faget (sjå lfa. § 20). Utvalet gjer framlegg om ein uttrykt heimel til å gi forskrifter om kurstilbodet.

Dessutan skal forskriftsheimelen både for grunnskolen og den vidaregåande opplæringa gi høve til å fastsetje undervisningstid til klasseråds- og elevrådsarbeid. I forskriftene kan departementet også fastsetje forskrifter om opplæring i finsk, og opplæring i teiknspråk for høyrselshemma.

Utvalet går ut frå at læreplanane ikkje går for langt i å fastleggje detaljerte kunnskaps- og dugleiksmål, men avpassar detaljeringsgraden i forhold til behovet for lokale og individuelle tilpassingar. Det er likevel ein føresetnad at læreplanane set opp innhaldet i opplæringa så presist og konkret som mogleg fordelt på det enkelte året, slik at ein er sikra felles progresjon og eit felles evalueringsgrunnlag.

Lovutkastet fastset pliktene til undervisningspersonalet og rektor i forhold til lov og forskrifter om innhaldet i opplæringa, sjå § 2-3 tredje leddet og § 3-3 fjerde leddet i utkastet frå utvalet.

Utvalet har vurdert om læreplanane bør vere unnatekne frå reglane i forvaltningslova om førebuing, vedtak og kunngjering av forskrifter. Utvalet viser til at regelen om høyringsplikt i § 37 i forvaltningslova skal sikre eit demokratisk og fagleg forsvarleg vedtak av forskriftene. Dessutan skal reglane om kunngjering og form i § 38 sikre at plikter og rettar blir kjende for dei det gjeld, på ein måte som klart markerer at reglane er rettsleg bindande. Utvalet oppfattar det slik at dette omsynet også gjeld i forhold til læreplanane og finn ikkje grunn til å gjere framlegg om noko unntak frå reglane om forskrifter i forvaltningslova.

Utvalet fører i hovudsak vidare avviksreglane i grunnskolelova og lov om vidaregåande opplæring.

Departementet viser elles til den vurderinga utvalet gjer av opplæringsansvaret til lærebedrifter, sjå kapittel 21 om fagopplæring i arbeidslivet. Sjå også kapittel 25 om opplæring spesielt organisert for vaksne, der departementet behandlar framlegg frå utvalet knytte til innhaldet i vaksenopplæringa.
11.4 Høyringsinstansane

Dei fleste av høyringsinstansane som uttaler seg om innhaldet i opplæringa, støttar klargjeringa av forskriftsstatusen til læreplanane. Det gjeld blant anna Lærarforbundet, som ser dette som ei klargjerande stadfesting av den praksisen som gjeld i dag, med læreplanen som forpliktande arbeidsgrunnlag for skolen. Somme høyringsinstansar etterlyser ei nærmare klargjering av pliktene til lærarane.

Ein del høyringsinstansar understrekar at læreplanane ikkje må få for høgt detaljeringsnivå. Det kan i unødvendig grad hindre læraren i å velje dei rette verkemidla for å nå måla, ta omsyn til lokale forhold og å tilpasse undervisninga i forhold til føresetnadene hjå elevane. I denne samanhengen peiker Den norske Forleggerforening på at læreplanen ikkje må få ei form som gjer han til ei tvangstrøye for forfattarar og forlag, slik at ein avgrensar den pedagogiske og faglege variasjonsbreidda og mangfaldet i lærebøkene.

Somme av organisasjonane i fagopplæringa uttaler at ordninga med fag- og sveineprøve utan læreforhold (lfa. § 20) framleis bør vere lovfest. Det gjeld blant anna Rådet for fagopplæring i arbeidslivet og Yrkesorganisasjonenes Sentralforbund. Også Buskerud fylkeskommune ønskjer å lovfeste slike ordningar. Det blir vist til at denne måten å vise fagleg dugleik på for vaksne arbeidstakara, har vore ein styrke for både arbeidslivet, den enkelte arbeidstakaren og lærlingen når det gjeld å få faglege leiarar eller tilsynsrepresentantar med formell kompetanse.

Elles kjem somme høyringsinstansar med framlegg til ytterlegare lovformuleringar om innhaldet i opplæringa. Høgskolen i Oslo, avdeling for visuelle kunstfag og drama, meiner det er viktig å presisere dei estetiske faga i grunnskolelova, slik at forming, drama og musikk blir lovregulerte som eigne fag. Norsk lærerakademi ønskjer framleis å lovfeste innhaldet i kristendomsundervisninga. Skadeforebyggende forum meiner at skadeførebygging burde vore nemnt i reglane om innhaldet i opplæringa, i tillegg til i formålsparagrafane. Norges Gymnasiastsamband vil ha lovfest at alle skolar skal tilby elevrådsarbeid som valfag. Institutt for Kristen Oppseding vil ha eit tillegg som seier at kristendomsundervisninga skal ha tyngdepunktet sitt i den evangelisk-lutherske læra.

Opplæringsrådet for duodji vil ha inn ei tilvising til kunnskap om kultur og tradisjonar. Det blir vist til at kultur og tradisjonar er grunnleggjande og viktige omgrep som gir barn høve til å setje seg inn i kunnskap som er rekna som «uformalisert». Slik kunnskap finst til dømes i bondekulturen, den sjøsamiske kulturen og i andre regionale kulturar.
11.5 Vurderingar og framlegg frå departementet

Lovutkastet frå utvalet opphevar enkelte reglar om opplæringsordninga i den vidaregåande opplæringa. Det gjeld hovudreglane om kursstrukturen og forholdet mellom opplæring i skole og bedrift, blant anna også ordninga der elevane kan ta fagprøve eller sveineprøve på grunnlag av lang og allsidig praksis i faget (sjå lfa. § 20).

Departementet er ikkje samd med utvalet i at desse reglane bør opphevast, og lovutkastet frå departementet fører såleis vidare desse hovudreglane. Departementet meiner at desse sidene av den vidaregåande opplæringa skal liggje fast. Dessutan bør departementet ha heimel til å gi forskrifter om avvik for opplæring i særskilde, små fag, for lærlingar som ikkje har rett til vidaregåande opplæring og for lærlingar med spesielle behov.

Som nemnt gjer utvalet framlegg om at Kongen i statsråd skal ha heimel til å gi utfyllande forskrifter til formålsparagrafane i lova, med dei overordna måla og prinsippa for grunnskoleopplæringa, den vidaregåande opplæringa og vaksenopplæringa. Departementet er samd i ein slik heimel for nasjonale forskrifter, men meiner det er meir naturleg at heimelen blir lagd til departementet.

Departementet viser elles til klargjeringa frå opplæringslovutvalet når det gjeld forskriftsstatusen til læreplanane. Departementet meiner at læreplanane skal vere forpliktande for skoleverket. Nasjonale krav til innhaldet i opplæringa er nødvendige for å sikre einskapsskolen og eit likeverdig opplæringstilbod i heile landet. Samtidig skal læreplanane gi rom for lokale tilpasningar og lokalt utviklingsarbeid. Sjå i denne samanheng Læreplanverket for den 10-årige grunnskolen som inneheld forskrifter om lokalt utviklingsarbeid i grunnskolen. I denne samanheng tilrår departementet at det blir oppretta kommunale og regionale utviklingsråd med deltakarar frå skolane, nærmiljøet og arbeids- og næringslivet.

Elles sluttar departementet seg i hovudsak til framlegget frå utvalet til lovreglar om innhaldet i opplæringa og om elev- og lærlingvurdering. Departementet sluttar seg også til dei vurderingane som ligg til grunn for framlegga. Lovutkastet frå departementet er justert i forhold til lov 28.06.1996 nr. 53 om endringar i grunnskolelova. Vidare er heimelen til å gi forskrifter om innhaldet i opplæringa gitt ei meir generell utforming.

Når det gjeld opplæringa i faget kristendomskunnskap med religions- og livssynsorientering, viser departementet til lovvedtak 19.06.1997 nr. 83, jf. Innst. O. nr. 95 (1996-97). Lovutkastet frå departementet fører vidare dei lovreglane som er vedtekne om faget kristendomskunnskap med religions- og livssynsorientering.

Departementet viser elles til vurderingane i kapittel 21 om medverknad frå partane i arbeidslivet i fag- og sveineprøver og fastsetjing av innhaldet i fagopplæringa.

12 Målformer i skolen
12.1 Gjeldande rett

Reglar om målform i grunnskoleopplæringa finst i gsl. §§ 39 og 40, med utfyllande reglar i § 4-3 i grunnskoleforskrifta.

I den munnlege opplæringa kan elevane etter § 40 nr. 1 i skoletimane bruke «det mål dei taler heime». Læraren skal på si side ta omsyn til talemålet til elevane i val av ord og uttrykk i munnlege framstillingar. Det er ikkje gitt andre særlege reglar om talespråket til læraren i undervisningssituasjonar.

Kommunen fastset om det skal brukast bokmål eller nynorsk i den skriftlege opplæringa på den enkelte skolen i kommunen, jf. § 40 nr. 3. Det er gitt detaljerte reglar om prosedyren i samband med skifte av målform for skriftleg opplæring, jf. gsl. § 40 nr. 4 og §§ 4-2 og 4-3 i grunnskoleforskrifta.

Foreldra kan på visse vilkår krevje klassedeling og å få skipa ein eigen klasse på barnetrinnet for elevar som vil bruke den motsette målforma av den kommunen har vedteke, jf. gsl. § 40 nr. 6 første leddet. Det kan skje når foreldra til minst ti barn på eitt klassetrinn i kommunen ønskjer skifte utan at det blir færre enn ti elevar igjen i kvar av dei klassane som gir frå seg elevar til den nye klassen.

Elevane i den nye klassen kan samlast frå fleire klassar og frå fleire skolar, jf. § 40 nr. 6 andre leddet. Dersom elevane kjem frå fleire skolar, har foreldra rett til å avgjere kva skole i kommunen den nye klassen skal skipast ved. Klassen kan haldast oppe så lenge han ikkje blir på mindre enn seks elevar, jf. § 40 nr. 6 tredje leddet.

Etter § 40 nr. 6 fjerde leddet kan foreldre til elevar som på grunn av krinsinndelinga etter 3. klasse blir overførte til ein ny skole med eit anna opplæringsmål, krevje at elevane får halde fram med det opphavlege skriftlege opplæringsmålet sitt og få norskundervisning i ei eiga gruppe. Det gjeld jamvel om talet på elevar er lågare enn ti.

Dei to siste åra i grunnskolen skal elevane ha opplæring i begge målformer, jf. § 40 nr. 5 Departementet kan gjere unntak frå dette kravet i forskrift. Slike forskrifter er gitt for teiknspråkelevar og elevar som vel opplæring i finsk, jf. grunnskoleforskriften §§ 2-4 nr. 2 og 2-5. Frå 8. klassetrinnet vel elevane sjølv målform.

Etter gsl. § 39 nr. 2 vel foreldra om lærebøkene i grunnskolen skal vere på bokmål eller nynorsk. Regelen omfattar ikkje lærebøker i morsmålet. Sjå også kapittel 15 om krav til målformer i dei læremidla som blir brukte i skolen.

For den vidaregåande opplæringa er det ikkje gitt eigne reglar i lova eller i forskriftene.
12.2 Framlegget frå opplæringslovutvalet
12.2.1 Generelt

Utvalet gjer for det første framlegg om å føre vidare reglane av i dag om målform i munnleg opplæring, likevel slik at ein også lovfester retten for personalet til sjølv å velje målform og dialekt. Det blir også gjort framlegg om å presisere i lova at det skal takast omsyn til målforma og dialekten til elevane både i undervisninga og når ein arbeider ut det skriftlege materialet elevane får frå skolen.

Lovutkastet fører også vidare retten for kommunen til å fastsetje målforma i den skriftlege opplæringa på den enkelte skolen eller i kommunen under eitt. Utvalet legg til grunn at fastsetjing av skriftleg opplæringsmål for ein skole gjer at den eine målforma blir hovudmål i norskopplæringa, mens den andre blir sidemål. Dessutan bruker skolen og den enkelte læraren hovudmålet i samband med prøver, meldingar osv.

Utvalet gjer framlegg om at lovreglane om prosedyren i samband med målval i kommunen blir oppheva. Lokale ønske om å skifte målform på ein skole bør leggjast fram for dei politiske avgjerdsorgana i kommunen på same måten og etter dei same reglane som andre ønske og framlegg.

Dessutan gjer utvalet framlegg om å føre vidare retten for elevane til sjølv å velje skriftleg hovudmål på ungdomstrinnet. I det legg utvalet for det første ein rett til å velje kva målform som skal vere hovudmål i norskfaget dei to siste åra, når elevane skal ha opplæring i begge målformer. For det andre kan eleven i alle tre åra velje å levere svar og liknande i andre fag enn norsk på den målforma eleven har valt. Det gjer det blant anna mogleg å bruke hovudmålet aktivt som ein del av innlæringa.

Utvalet gjer også framlegg om å føre vidare retten og plikta til opplæring i begge målformer dei to siste åra på ungdomstrinnet. Utvalet meiner at departementet bør framleis ha kompetanse til å gi forskrifter om innhaldet i og omfanget av opplæringa, sjå kapittel 11 om innhaldet i opplæringa og vurdering av elevar og lærlingar.

Retten til å halde på målforma når eleven byter skole etter fullført 3. klassesteg, blir ført vidare i lovutkastet frå utvalet. Det same gjeld reglane om rett til å velje målform i lærebøker. Av omsyn til samanhengen med retten til sjølv å velje målform på ungdomstrinnet gjer utvalet framlegg om at elevane sjølv også vel lærebokutgåve på ungdomstrinnet.

Utvalet gjer ikkje framlegg om lovreglar om målform for den vidaregåande opplæringa.
12.2.2 Retten til eigen klasse med ei anna målform

Utvalet gjer framlegg om å føre vidare retten til særskild klasse for dei elevane som ønskjer ei anna målform. Det blir i denne samanhengen vist til både språkpolitiske, pedagogiske og demokratiske omsyn. Fleirtalet i utvalet gjer likevel framlegg om å oppheve retten for foreldra til å velje skole for den særskilde klassen, og let kommunen avgjere på kva skole ein skal tilby alternativ målform. Formålet med framlegget er å dempe kostnadene til kommunen.

Fleirtalet understrekar likevel at opplæringa i utgangspunktet bør leggjast til den eller dei skolane der den største gruppa av elevar som vel alternativ målform, høyrer heime. Dessutan bør kommunane framleis leggje stor vekt på ønska til dei foreldra det gjeld. Ikkje i noko tilfelle bør kommunen konsekvent kunne leggje tilbodet til dei skolane som av geografiske eller andre grunnar er minst attraktive for foreldra. Fleirtalet går ut frå at lovreglane om rett til skyss også skal omfatte skyss frå heimen til den skolen der tilbodet om ei anna målform blir gitt.

Mindretalet i utvalet meiner at dersom minst 14 elevar på same klassetrinnet i kommunen vel eit anna hovudmål enn det vedtekne, skal dei ha rett til å velje kva skole tilbodet skal givast på. I andre tilfelle bør kommunen fastsetje skolestaden.
12.3 Høyringsinstansane
12.3.1 Noregs Mållag og Noregs Lærarmållag, Riksmålsforbundet og Landssamanslutninga av nynorskkommunar

Noregs Mållag og Noregs Lærarmållag meiner at det skal innførast obligatorisk sidemålsopplæring også for den nye 8. - klassen, og at retten til eigen klasse for alternativ målform skal utvidast til også å gjelde ungdomstrinnet.

Mållaget meiner det bør lovfestast at kommunane skal ha øyremerkte midlar til å dekkje ekstra kostnader knytte til retten til eigen klasse for alternativ målform. Landssamanslutninga av nynorskkommunar har eit liknande standpunkt.

Dessutan krev mållaget at det blir lovfest ei plikt for skolen til å leggje undervisninga slik til rette at ho tek omsyn til den elevgruppa som er i språkleg mindretal. Mållaget meiner at nynorskelevar bør ha rett til tavleundervisning og oppgåver på si eiga målform. Dessutan bør det givast eiga undervisning i norsktimane, utan omsyn til kor stor elevgruppa er.

Mållaget uttaler elles at reglane av i dag for å fastsetje hovudmålform har fungert bra i den seinare tida og er tilpassa den særlege stillinga som hovudmålet har. Dessutan skal alle læremiddel liggje føre på begge målformer.

Riksmålsforbundet vil halde på ordninga med rådgivande folkerøysting. Forbundet meiner dessutan at foreldra framleis skal velje skole for den alternative målklassen.

Landssamanslutninga av nynorskkommunar støttar framlegget om å la kommunen avgjere skole for den særskilde klassen med alternativ målform. Det reduserer belastninga for den enkelte kommunen og gjer det lettare for kommunen å drive heilskapstenking og langtidsplanlegging.
12.3.2 Kommunane

Få kommunar har uttalt seg om målformer. Fråsegnene er delte i synet på retten for kommunen til å velje skole for den særskilde målformklassen. Somme av kommunane støttar mindretalet i utvalet, som gjer framlegg om at når 14 elevar krev det, har dei rett til å velje eiga målform på den nærmaste skolen.

Somme kommunar meiner det er uheldig at foreldra kan velje ei anna målform i lærebøker på barnetrinnet enn hovudmålforma. Éin av kommunane ønskjer å dele klassen i målformgrupper i norsktimane.

Fire av kommunane har synspunkt på rådgivande krinsrøysting. Dei ønskjer å halde på denne ordninga.
12.3.3 Departementa

Kommunal- og arbeidsdepartementet (KAD) støttar framlegget frå fleirtalet til lovreglar om målformer i grunnskolen. Lovutkastet er ei rimeleg avveging mellom retten for elevane eller foreldra til å velje målform og styringsretten til kommunane. KAD ber likevel departementet vurdere løysingar som er mindre kostnadskrevjande, og vurdere kompensasjonsordningane.

Finansdepartementet støttar også framlegget om at kommunen skal kunne avgjere kva for skole i kommunen som skal gi tilbodet om anna målform.

Kulturdepartementet meiner retten til opplæring i begge målformer bør gjelde frå første året på ungdomstrinnet, slik at ein unngår at dette blir eit år utan undervisning i hovudmålet for ein del elevar.
12.3.4 Andre

Norsk språkråd går imot å oppheve reglane om krinsrøysting. Det blir vist til at jamvel om røystinga berre er rådgivande, viser røynsla at kommunale styresmakter har teke omsyn til utfallet av røystinga. Foreldreutvalget for grunnskolen (FUG) og Sosialistisk Ungdom tek eit liknande standpunkt.

Norsk språkråd, Norsk lærerakademi og FUG går imot retten for kommunen til å avgjere skole for den alternative målklassen.

Lærarforbundet sluttar seg stort sett til vurderingane og framlegget frå fleirtalet. Likevel meiner forbundet det er urimeleg at elevar med rett til opplæring i ei alternativ målform ikkje har rett til slik opplæring på den nærmaste skolen når det er minst 14 elevar på det same klassetrinnet. Høgskolen i Vestfold sluttar seg til dette synspunktet.

Norsk språkråd og Høgskolen i Vestfold vil ha skriftleg opplæring i begge målformer dei tre siste åra av grunnskolen.

Unge Høgre vil auke vilkåra for rett til klassedeling til 15 eller 20 elevar. Unge Høgre åtvarar også mot retten til å få halde fram med den opphavlege målforma frå småskoletrinnet når eleven blir overført til ein annan skole.
12.4 Vurderingar og framlegg frå departementet

Departementet er i hovudsak samd i framlegget frå utvalet til lovreglar om målformer i grunnskolen. Departementet sluttar seg også i hovudsak til grunngivingane for framlegga. Departementet gjer likevel framlegg om endringar på nokre viktige punkt.

Departementet har merka seg at fleire av høyringsintansane går imot framlegget frå utvalet om å oppheve plikta til å halde rådgivande folkerøysting ved skifte av målform i det området som soknar til ein skole. I motsetnad til utvalet går departementet inn for å føre vidare reglane om rådgivande folkerøysting. Departementet har lagt vekt på at slike folkerøystingar har lange tradisjonar, og at det er ei godt fungerande demokratisk ordning. Dei nærmare reglane om røysterett og valordning bør givast i forskrifter frå departementet.

Departementet går også imot framlegget frå utvalet om at kommunen skal kunne avgjere kva for skole i kommunen som skal gi tilbodet om særskilde klassar for anna målform. Departementet meiner at det framleis bør vere foreldra som med vanleg fleirtal skal kunne velje ved kva for ein skole tilbod om særskilde klassar for anna målform skal givast. Departementet fører med dette vidare det hovudprinsipp som i dag er kome til uttrykk i gsl. § 40 nr. 6 andre leddet. Departementet vil likevel presisere at kommunen må kunne krevje at fleirtalet av foreldra veljer éin skole, også i dei tilfella der det er aktuelt å opprette fleire klassar for anna målform.

Vidare vil departementet presisere at dei særskilde klassane for anna målform også er omfatta av regelen om at særskilde delar av opplæringa skal kunne organiserast på annan måte enn i den fast organiserte klassen, sjå kapittel 13. Dette vil mellom anna kunne vere aktuelt i praktisk-estetiske fag der omsynet bak regelen om særskilt målformklasse ikkje i same grad gjer seg gjeldande. Om ein har elevane samla i desse timane, skal elevane ha lærebøker og anna skriftleg materiale på eige målform.

Kravet om at det skal vere minst ti elevar igjen i kvar av dei klassane elevane til den særskilde målformklassen går ut frå, er ikkje teke med i lovutkastet frå utvalet. Endringa er ikkje nærmare kommentert i innstillinga. Det er derfor usikkert om utvalet har meint å gjere framlegg om ei slik endring. Departementet meiner regelen er godt grunngitt i omsynet til elevane i dei attverande klassane, som i mange tilfelle elles ville blitt slått saman eller fordelte på andre klassar. Departementet gjer framlegg om at regelen blir ført vidare.

Det er noko uklart kva utvalet legg i at kommunen skal fastsetje skriftleg hovudmål. Utvalet formulerer seg noko ulikt i forhold til fastsetjing av hovudmål og retten for elevane til å velje hovudmål. Departementet legg til grunn vurderingane knytte til valretten for elevane. Eit kommunalt fastsett hovudmål fører såleis til at elevane må bruke denne målforma i dei skriftlege arbeida, i tillegg til at skolen og lærarane bruker hovudmålet i prøver, meldingar og liknande. Frå og med 8. klasse vel elevane sjølv målform i dei skriftlege arbeida sine, mens skolen framleis kan bruke det vedtekne hovudmålet i skriftleg materiale. Departementet viser til at plikt for skolen til å følgje det dei enkelte elevane vel frå og med 8. klasse, er urimeleg ressurskrevjande.

Departementet meiner at framlegget frå utvalet til lovregel om at undervisningspersonalet og skoleleiinga i størst mogleg grad skal ta omsyn til målforma og dialekten til elevane når det blir laga prøver, meldingar og liknande, til dels står i motstrid til det som er sagt ovanfor om fastsetjing av hovudmål. Departementet utelet derfor denne regelen i lovutkastet sitt.

Departementet viser elles til lov 28.06.1996 nr. 53 om endringar i gsl. § 40 nr. 5, der departementet er gitt ein generell heimel til å gi forskrifter om fritak frå sidemålsopplæringa. Heimelen blir ført vidare i lovframlegget, men blir avgrensa til å gjelde elevar som får særleg språkopplæring, jf. Innst. O. nr. 56 (1995-96).

Lovreglane om bruk av nynorsk og bokmål i læremiddel er vurderte i kapittel 15 om skoleanlegg og læremiddel. Departementet viser også til kapittel 11 om innhaldet i opplæringa og vurdering av elevar og lærlingar, der departementet gjer framlegg om heimel til å gi forskrifter om innhaldet i opplæringa, blant anna også om opplæring i nynorsk og bokmål.

13 Organisering av undervisninga. Klasse- og skolestorleikar m.m.
13.1 Gjeldande rett
13.1.1 Grunnskolen

Etter gsl. § 5 nr. 2 er den maksimale klassestorleiken 28 elevar for barnetrinnet og 30 elevar for ungdomstrinnet når alle elevane i klassen høyrer til det same alderstrinnet. Gsl. § 5 nr. 2 tredje ledd slår fast at 1. klasse/førskolen med meir enn 18 elevar skal ha to lærarar i kvar undervisningstime. Vidare heiter det i samme leddet at «delar av undervisninga kan likevel gjevast med éin lærar, dersom det blir kompensert i andre delar av undervisninga». Det inneber at dette ikkje er ein regel om at 1. klasse/førskolen ikkje kan ha meir enn 18 elevar, men berre om at det må tilførast ytterlegare ressursar i form av ekstra lærar dersom elevtalet går over 18.

I grunnskolar under ein viss storleik er det høve til aldersblanding i klassane, jf. gsl. § 5 nr. 2 første leddet. I skolar med 12 eller færre elevar kan alle alderstrinn plasserast i den same klassen. Dersom skolen har 30 elevar eller færre, kan dei ulike årskulla plasserast i to klassar. Ein tredelt skole kan ha maksimalt 50 elevar, mens ein firedelt skole ikkje kan ha meir enn 84 elevar. I ein femdelt skole skal talet på elevar i kvart årskull i regelen ikkje vere over 15 elevar. Når skolen har fleire elevar, må han fulldelast, det vil seie at kvart alderstrinn må ha ein eigen klasse.

Ved aldersblanding fastset gsl. § 5 nr. 2 andre leddet desse maksimumsstorleikane for klassane: Dersom det er fire alderstrinn eller meir i klassen, er den maksimale klassestorleiken 12 elevar. I fall det er tre alderstrinn i klassen, er den maksimale klassestorleiken 18 elevar, og når det er to alderstrinn i klassen, er den maksimale klassestorleiken 24 elevar.

Klassen er ei grunneining som kan fråvikast i delar av undervisninga. Alle klassar skal ha ein klassestyrar. Dette går fram av gsl. § 5 nr.1:

Alle elevar har rett til å høyre til ein klasse. For bestemte delar av opplæringa kan elevane organiserast på andre måtar. Organiseringa skal til vanleg ikkje skje etter fagleg nivå, kjønn eller etnisk tilhøyrsel.

Kvar klasse skal ha ein klassestyrar med særleg ansvar for dei praktiske, administrative og sosialpedagogiske gjeremåla som gjeld klassen, m.a. kontakten med heimen.

Grunnskolelova § 2 nr. 2 inneheld ei tilråding om at fulldelte grunnskolar ikkje bør ha meir enn 450 elevar. Dersom det er mellom 20 og 60 elevar på kvart alderstrinn, bør skolen ha klassar på alle ni klassetrinna.
13.1.2 Vidaregåande opplæring

Etter lvgo § 9 b har departementet heimel til å gi nærmare forskrifter om maksimalt elevtal i klassar og grupper i den vidaregåande opplæringa. Det er gjort i rundskriv F-61/94: Det kan vere maksimalt 30 elevar i klassen i allmenne fag og maksimalt 15 elevar i klassen på studieretningsfag i yrkesfaglege studieretningar. I rundskrivet heiter det også:

«De ovennevnte bestemmelser (om maksimaltall) er ikke til hinder for at nåværende praksis med klasser/grupper utover maksimalrammene for bestemte formål, kan føres videre. Dette skal være grunngitt i en faglig/pedagogisk vurdering ved den enkelte skole. Det antas at timer som frigjøres ved slik samanslåing av klasser, nyttes for de samme elevene til gruppedeling og andre faglig/pedagogiske differensieringstiltak ut frå en faglig, pedagogisk og sikkerhetsmessig vurdering.»

Eit pålegg om at klassane i den vidaregåande skolen skal ha klassestyrar, følgjer som føresetnad av instruksen for klassestyraren frå departementet av juni 1977.

Lovgivinga om vidaregåande opplæring inneheld ikkje reglar om aldersblanding eller skolestorleikar.
13.2 Framlegget frå opplæringslovutvalet
13.2.1 Klassen og andre undervisningsgrupper

Utvalet gjer framlegg om å føre vidare klassen som utgangspunkt for organiseringa av opplæringa, ved at kvar elev skal ha rett til å høyre til ein klasse. I grunngivinga viser utvalet blant anna til klassen som eining på tvers av sosiale og økonomiske forhold og på tvers av evner. I kvar klasse skal det vere ein klassestyrar, med særleg ansvar for dei praktiske, administrative og sosialpedagogiske gjeremåla som gjeld klassen, og for kontakten mellom skole og heim, sjå også om oppgåvene til klassestyraren i forhold til klasserådet i kapittel 10 om organ for brukarmedverknad i skolen.

Fleirtalet i utvalet gjer framlegg om å føre vidare maksimumstalet for klassestorleikar slik dei er i dag, og at tala blir lovfeste både for grunnskolar og for vidaregåande skolar.

Fleirtalet opnar likevel for å overskride maksimumstala i særlege tilfelle, men peiker på at klassen i slike tilfelle ordinært bør få tilført ein ekstra ressurs. Eit vedtak om å gå over maksimumstalet skal kunne overprøvast av departementet etter eige initiativ eller etter klage frå elevane. Lovframlegget slår fast at ei slik klage frå elevane skal behandlast av statleg klageinstans etter reglane om klage i forvaltningslova.

Eit fleirtal i utvalet gjer også framlegg om å lovfeste ein standard om forsvarleg organisering av undervisninga. I vurderinga skal det leggjast vekt på nasjonale mål, i kor stor grad det er mogleg for undervisningspersonalet å ha kontakt med den enkelte eleven, kjensle av tryggleik og stabilitet for elevane og omsyn til tryggleik og miljø. Så lenge denne standarden blir følgd, skal visse delar av undervisninga - både i grunnskolen og i den vidaregåande skolen - framleis kunne organiserast på ein annan måte enn i den fast organiserte klassen. Fleirtalet stiller likevel ikkje konkrete krav om å føre tilbake timar når klassar i den vidaregåande skolen blir slått saman, slik det går fram av rundskriv F-61/94.

Lovutkastet inneheld dei same reglane for klasse og klassedeling for seksåringane som for resten av grunnskolen. Det er gjort framlegg om å lovfeste eit minste årsverk til undervisning pr. elev, som svarer til eitt lærarårsverk pr. 18 barn. Der det er aldersblanding og dei nye førsteklassingane er med, skal det vere sikra ein ekstraressurs gjennom dei generelt reduserte delingstala for aldersblanda klassar.

Eit mindretal går imot å føre klassedelingstala vidare. Dersom klassedelingstala likevel blir førte vidare, åtvarar mindretalet mot å kombinere dei med ein lovfest standard om forsvarleg organisering av undervisninga. Mindretalet meiner at ein slik regel, ved sida av dei meir presise klassedelingstala, vil vere uklar og vanskeleg å praktisere. Det bør heller ikkje givast nokon særregel som gir dei statlege styresmaktene høve til å gripe inn av eige initiativ når det etter konkret vurdering blir vedteke å overskride normene for maksimal klassestorleik.

Eit anna mindretal gjer framlegg om at departementet får heimel til å fastsetje eit minste lærartimetal pr. klasse for dei ulike skoleslaga, trinna og studieretningane. Mindretalet meiner også at det innanfor rammene av det mandatet utvalet fekk, burde vere rom for å redusere klassedelingstalet på ungdomstrinnet til 28. Mindretalet gjer dessutan framlegg om at klassedelingstala blir sette ned til 28 på allmennfaglege og 14 på yrkesfaglege studieretningar innanfor vidaregåande opplæring. Det same mindretalet peiker også på at det er uheldig å ha som praksis å slå saman klassar på yrkesfaglege studieretningar i allmenne fag.

Elles presiserer utvalet at reglane om klassedelingstal er reglar for den faste organiseringa av klassane når skoleåret tek til. Det skal såleis ordinært ikkje vere grunnlag for å kunne krevje klassedeling for elevar som kjem til etter at skoleåret tek til, og som kommunen eller fylkeskommunen ikkje kjende til. Den konkrete situasjonen må likevel sjåast i samanheng med den grunnleggjande norma om opplæring i forsvarlege einingar. Eit mindretal meiner det skal følgje ekstra ressursar med ein slik elev, tilsvarande ressursane pr. elev i den aktuelle klassen.
13.2.2 Aldersblanding

Fleirtalet i utvalet gjer framlegg om høve til aldersblanda klassar i alle grunnskolar, ikkje berre i små skolar slik ordninga er i dag. Det skal likevel framleis vere færre elevar i klassen når klassen har elevar frå fleire årskull. Her skal reglane i grunnskolelova om klassestorleikar ved fleire årskull i den same klassen framleis gjelde.

Framlegget om aldersblanding er blant anna grunngitt med at både forsøk med aldersblanda grupper i fulldelt skole og lang og omfattande røynsle frå fådelte skolar kan tyde på at elevar kan ha like godt utbytte av å vere i ei aldersblanda gruppe som i ei aldersdelt gruppe. I grunngivinga er det dessutan vist til at aldersblanding ser ut å fremje gode sosiale samhandlingsmønster mellom barn og kan dermed blant anna motverke mobbing, og at aldersblanda grupper kan gi lærarane opning for ei fagleg tilnærming som ikkje er mogleg i aldershomogene grupper. Framlegget om aldersblanding er også grunngitt med økonomiske og administrative forhold.

Mindretalet går imot å opne for permanent organisering av aldersblanda klassar i fulldelte skolar.

Utvalet peiker på at å opne generelt for aldersblanding stiller kommunesektoren overfor ei rekkje utfordringar. Ei slik utfordring er å unngå uheldig organisering, til dømes i form av lite fagleg underbygde «restklassar» på elles fulldelte skolar, med dei problema det kan skape i forhold til elevsosialisering, fellesprogresjon og liknande.
13.2.3 Skolen

Utvalet ønskjer ikkje å føre vidare den rettleiande regelen om maksimal storleik på fulldelte grunnskolar. Eit mindretal gjer framlegg om å lovfeste ein maksimumsstorleik for grunnskolar på 450 elevar og for vidaregåande skolar på 750 elevar.

Mindretalet meiner også at det bør bli lovfest ein regel om den enkelte skolen skal vere geografisk avgrensa. Ein skole bør vere eit samla bygningsanlegg der det er gangavstand mellom dei ulike delane av anlegget, slik at elevane kan gå mellom dei på eit vanleg friminutt. Reglane bør likevel formast ut slik at departementet kan gi dispensasjonar i særskilde tilfelle.
13.3 Høyringsinstansane
13.3.1 Departementa

Kommunal- og arbeidsdepartementet (KAD) og Finansdepartementet (FIN) går imot maksimaltal for klassestorleikar. Det blir blant anna vist til at resten av regelverket er nok for å sikre ein minimumsstandard på undervisninga. Dersom klassedelingstala skal haldast oppe, er FIN positivt til framlegget om retten til å overskride maksimal klassestorleik.

KAD og FIN meiner at det i alle tilfelle ikkje bør vere nokon heimel for departementet til av eige tiltak å setje til side vedtak om å gå over klassedelingstala.

Sosial- og helsedepartementet støttar aldersblanding i alle grunnskolar og viser til den faglege og menneskelege vinsten i form av tryggleik, ansvar og samarbeid mellom små og store barn. Dessutan blir det vist til at aldersblanding synest å fremje gode sosiale samhandlingsmønster og dermed blant anna kan motverke mobbing.

Barne- og familiedepartementet (BFD) sluttar seg i hovudsak til fleirtalet i utvalet når det gjeld klassestorleikar. BFD meiner likevel at ein klassestorleik på 30 elevar i 8.-10. klasse kan synast urimeleg stor.
13.3.2 Kommunar, fylkeskommunar og Kommunenes Sentralforbund

Kommunenes Sentralforbund (KS) meiner at konsekvensen av den mål- og resultatstyringa som er innført i staten, må vere at staten fastset måla for og innhaldet i undervisninga, mens kommunen og fylkeskommunen får som oppgåve å leggje undervisningstilbodet best mogleg til rette for å nå dei nasjonale måla. KS meiner primært at kommunen og fylkeskommunen bør fastsetje klassestorleiken, sekundært at det blir utforma ein eventuell lovregel med større rom for lokal tilpassing.

Mens Sogn og Fjordane og Akershus fylkeskommunar meiner fylkeskommunen bør stillast friare til å fastsetje klassestorleikane, vil Hedmark fylkeskommune framleis ha nasjonale standardar for talet på elevar i klassen. Nord-Trøndelag fylkeskommune meiner det er positivt at det blir opna for større fleksibilitet når det gjeld organiseringa og meiner det er viktig at ansvaret til klassestyraren blir understreka i lova.

Nokre kommunar går inn for at det blir fastsett eit minste lærartimetal. Det blir vist til skilnader i skoletilbodet mellom kommunane og skolane. Dessutan går ein del kommunar inn for at det blir fastsett lovreglar om maksimal skolestorleik. Det blir blant anna vist til at det er miljøførebyggjande og gir nokolunde oversiktlege og trygge forhold for både elevar og lærarar.

De fleste av dei kommunane som uttaler seg om aldersblanding, meiner at aldersblanda grupper i fulldelte skolar ikkje bør tillatast, eventuelt at det må grunngivast ut frå pedagogiske synspunkt. Motstanden mot framlegget er blant anna grunngitt med ei uro for at økonomiske vurderingar kan bli avgjerande for aldersblandinga.

Svært mange kommunar ønskjer lågare klassedelingstal. Særleg gjeld det for ungdomstrinnet, der mange gjer framlegg om det same klassedelingstalet som på barnetrinnet. Av dei kommunane som har uttalt seg om opninga i lovutkastet til å fråvike klassedelingstala i særlege tilfelle, er fleirtalet negativt til ei slik ordning.

Somme kommunar etterlyser endra reglar for klassedeling i fådelte skolar som følgje av grunnskolereforma.
13.3.3 Lærarorganisasjonane og LO

LO/Norsk Lærarlag og Lærarforbundet meiner at lova må innehalde ein regel om at departementet skal gi forskrifter om minste lærartimetal pr. klasse for dei ulike skoleslaga, klassestega og studieretningane. Det blir blant anna vist til føresetnaden i lova, om at elevane har krav på tilpassa opplæring.

Desse organisasjonane ønskjer også å redusere klassedelingstala, og vil ha lovreglar om at grunnskolar ikkje skal ha meir enn 450 elevar, vidaregåande skolar høgst 750 elevar.

Dessutan vil desse organisasjonane føre vidare den ordninga skolane alt har til pedagogisk motivert aldersblanding, men går imot ein meir generell rett til aldersblanding.

Desse organisasjonane går ut frå at elevar som tek til i ein full klasse i skoleåret, ikkje nødvendigvis skal kunne føre til klassedeling. I slike tilfelle meiner dei at ein må kunne gå ut over klassedelingstalet i resten av skoleåret, mot at det da blir løyvd ekstra midlar til klassen, ut over budsjettet for skolen.

Lærerforbundet meiner at lova også må innehalde lovreglar om største geografiske utstrekning for både grunnskolar og vidaregåande skolar.

Norsk Skolelederforbund støttar kravet om reglar om maksimal skolestorleik i den vidaregåande opplæringa, men vil at desse storleikane skal knytast til talet på tilsette. Norsk Skolelederforbund støttar elles pedagogisk grunngitt aldersblanding.

Kristent Pedagogisk Forbund går imot dispensasjonsheimel for klassedelingstal. Norske Sivilingeniørers Forenings etatsforening ved tekniske fagskoler/videregående skoler vil ha redusert tal på elevar i klassen og at det blir fastsett lærartimetal pr. klasse i vidaregåande skolar.
13.3.4 Andre

Foreldreutvalet for grunnskolen (FUG) gjer framlegg om at klassedelingstalet for ungdomsskolen blir redusert frå 30 til 28. FUG er uroa over at det blir opna for at kommunen eller fylkeskommunen kan overskride klassedelingstalet. FUG meiner at dette berre kan tillatast når nye elevar på grunn av flytting tek til i klassar som alt har nådd maksimumstalet for klassestorleik. I slike tilfelle skal overskridinga berre gjelde for resten av skoleåret. FUG er tilfreds med at departementet kan overprøve avgjerder om overskriding av klassedelingstalet etter eige initiativ eller etter klage frå elevane.

For å unngå uforsvarleg store grunnskolar meiner FUG at lova må ha reglar om skolestorleik og om utstrekninga av skoleanlegget.

FUG er samd i vurderingane frå fleirtalet om at aldersblanda grupper kan opne for faglege tilnærmingar som ikkje er moglege i aldersdelte grupper, og at aldersblanding kan fremje gode samhandlingsmønster og motverke mobbing. FUG ber likevel om at lova får formuleringar som presiserer at aldersblanda klassar berre er tillatne for ein kortare del av skoleåret, og at ordninga i kvart enkelt tilfelle må grunngivast ut frå faglege omsyn.

Norges Gymnasiastsamband vil ha reglar for skolestorleik. Det blir blant anna vist til at sosiale problem aukar i takt med storleiken på skolen når skolen har for stort elevtal. Dessutan ønskjer Norges Gymnasiastsamband og Norsk Elevorganisasjon reduserte klassedelingstal.

Norges Husmorforbund går imot dispensasjonsheimel i forhold til klassedelingstala og meiner at maksimaltalet for klassedeling bør setjast ned til 26 for barnetrinnet og 28 for ungdomstrinnet. Husmorforbundet går også imot ei generell opning for aldersblanding. Dessutan vil forbundet at kvar klasse skal få tildelt timar til klassedeling, og timar til å gi enkeltelevar spesielle opplegg.

Barneombodet støttar dispensasjonsheimel dersom klassedelingstalet blir sett ned til 28 på ungdomstrinnet. Ombodet støttar også pedagogisk grunngitt aldersblanding.

Somme høgskolar uttrykkjer støtte til nasjonale standardar for talet på lærartimar og skolestorleikar, og pedagogisk grunngitt aldersblanding.
13.4 Vurderingar og framlegg frå departementet
13.4.1 Klassen og andre undervisningsgrupper

Departementet er samd i vurderinga frå utvalet om klassane som samlande einingar på den enkelte skolen, og gjer på same måten som utvalet framlegg om at alle elevar - både i grunnskolen og i vidaregåande skole - skal ha rett til å høyre til ein klasse. Eit viktig omsyn bak klassen er at han skal vere ein møteplass på tvers av sosiale, økonomiske og evnemessige forhold og kjønn. Klassen skal på den måten utvikle den gjensidige respekten og toleransen elevane skal ha for kvarandre. Klasseinndelinga skal framleis skje med utgangspunkt i aldersmessige forhold. Blant anna skal kjønn og føresetnadene til den enkelte eleven som hovudregel ikkje vere relevante for organiseringa av undervisninga.

Ein slik regel vil også vere i tråd med prinsippet om at spesialundervisning så langt råd er, skal gjennomførast i vanleg klasse, sjå innstillinga frå utvalet punkt 20.4.4.4. Sjølv om det kan finnast tilfelle der det ikkje er mogleg å gi eit forsvarleg tilbod i vanleg klasse, skal hovudregelen vere at også elevar med lærevanskar skal gå i vanleg klasse. Det er såleis spørsmålet om å gi opplæring i ein annan klasse som må undergivast særskild vurdering og grunngiving, ikkje omvendt. Departementet meiner dette prinsippet også må gjelde for elevar i vidaregåande skole.

Departementet er vidare samd i framlegget om at bestemde delar av opplæringa skal kunne organiserast på ein annan måte enn i den fast organiserte klassen. Det skal gjelde både i grunnskolen og i den vidaregåande skolen. Departementet vil ikkje - med unntak for 1. klasse/førskolen - gjere framlegg om at lova skal innehalde konkrete krav om tilbakeføring av lærartimar. Departementet sluttar seg også til framlegga og vurderingane frå utvalet om klassestyraren.

Dei ovennemnde framlegga er også i samsvar med lovvedtak 19.06.1997 nr. 83, jf. Innst. O. nr. 95 (1996-97). Lovvedtaket gjeld berre grunnskolen.

Dessutan er departementet samd i framlegget frå fleirtalet i utvalet om klassedelingsreglar. Klassedelingstala både i grunnskolen og i den vidaregåande skolen blir såleis førte vidare i lovutkastet frå departementet.

Departementet er derimot ikkje samd i framlegget frå fleirtalet om eit lovfest krav om forsvarleg standard i tillegg til dei faste klassedelingstala. Framlegget frå fleirtalet må på dette punktet sjåast i samanheng med den relativt vide opninga fleirtalet gir for å overskride klassedelingstala. Departementet innskjerpar dette til berre å gjelde dei tilfella der det er spørsmål om å vidareføre ein klasse som er blitt større fordi det har komme til elevar i løpet av året eller i perioden mellom to skoleår. Regelen skal såleis avgrensast til å ivareta omsynet til elevane, ved at godt fungerande klassar ikkje treng delast. Av den grunn meiner departementet at det ikkje er behov for ein meir generell regel om forsvarleg standard i tillegg til klassedelingstala. Departementet meiner dessutan at ein slik regel, ved sida av dei meir presise klassedelingstala, vil vere uklår og vanskeleg å praktisere.

Departementet viser elles til lov 28.06.1996 nr. 53 om endringar i grunnskolelova, der det er fastsett auka lærarressurs i 1. klasse/førskolen. Lovvedtaket blir lagt til grunn i lovutkastet frå departementet.
13.4.2 Lærartimar

Eit mindretal i utvalet gjer framlegg om at departementet får forskriftsheimel til å fastsetje eit minste lærartimetal pr. klasse for dei ulike skoleslaga, trinna og studieretningane. I Innst. S. nr. 15 (1995-96) Om prinsipper og retningslinjer for tiårig grunnskole - ny læreplan, går fleirtalet i komiteen inn for at det skal vere nasjonale standardar om «antall lærertimer pr. klasse/antall elever pr. pedagog». Komitéfleirtalet går ikkje nærmare inn på kva det fører til av konkrete lovreglar. Det same fleirtalet understrekar likevel «at likeverdig tilbud ikke skal være det samme som et likt tilbud». Skolen må - etter komitéfleirtalet sin meining - alltid ha stort rom for lokal og individuell tilpassing.

Med unntak for den nye 1.-klassen/førskolen er det i dag ikkje bindande standardar for talet på lærartimar pr. klasse eller talet på elevar pr. pedagog, verken for grunnskolen eller for den vidaregåande opplæringa, ut over det som følgjer av minste undervisningstimetal og klassedelingstala. For vidaregåande opplæring har departementet gitt retningslinjer i rundskriv F-28-95 Minste lærertimetall for drift av den videregående skolen. Desse retningslinjene er ikkje rettsleg forpliktande.

Departementet har i denne omgang ikkje teke stilling til spørsmålet om innføring av lov- eller forskrifter om lærartimar.
13.4.3 Aldersblanding

Departementet er samd i framlegget frå utvalet om å føre vidare dei reglane om aldersblanding som følgjer av grunnskolelova i dag. Departementet er derimot ikkje samd i framlegget frå fleirtalet som opnar generelt for aldersblanding i alle grunnskolar.

Departementet er samd i vurderingane frå fleirtalet når det gjeld den positive stimuleringa barn kan vere for kvarandre på tvers av alderstrinna, til dømes når det gjeld språkutvikling. Fleire høyringsinstansar har likevel peikt på at den regelen utvalsfleirtalet har gjort framlegg om, ikkje har klare nok vilkår for når aldersblanding kan brukast, og at han såleis opnar for at aldersblanding i elles fulldelte skolar kan bli brukt berre som innsparingstiltak.

Etter departementet sitt syn bør aldersblanding i elles fulldelte skolar berre kunne brukast ut frå omsynet til elevane, og da berre innanfor hovudtrinna, dvs. småskoletrinnet, mellomtrinnet og ungdomstrinnet. Departementet vil peike på at dette også er i tråd med fråsegna frå fleirtalet i kyrkje-, utdannings- og forskingskomiteen i Innst. S. nr. 15 (1995-96), der det heiter at aldersblanding berre bør vere tillate ut frå pedagogiske omsyn. Departementet gjer på den bakgrunn framlegg om ein regel som opnar for aldersblanding i fulldelte skolar innanfor småskoletrinnet, mellomtrinnet og ungdomstrinnet dersom omsynet til dei elevane som blir aldersblanda, taler for det.
13.4.4 Skolen

Departementet går imot framlegget frå fleirtalet i utvalet om å oppheve lovregelen som tilrår at grunnskolar ikkje skal skipast med meir enn 450 elevar.

14 Tidsrammer for undervisninga
14.1 Gjeldande rett

Etter gsl. § 6 fastset departementet minste timetal for grunnskolen, sjå forskrift 16.07.1997 nr 791 om læreplanverka for grunnskolen.

Med heimel i lvgo. § 10 første leddet har departementet fastsett tidsramma i den vidaregåande opplæringa som talet på årstimar for det enkelte faget i dei ulike læreplanane.

Fordelinga mellom skoledagar og fridagar skjer ved at det blir sett opp ei skolerute. Etter § 1-2 nr. 1 i grunnskoleforskrifta fastset kommunen skoleruta for grunnskolane med utgangspunkt i framlegg frå statens utdanningskontor og fylkeskommunen. Etter lvgo. § 9 c fastset den enkelte vidaregåande skolen sjølv skoleruta innanfor den ramma som fylkeskommunen gir.

Med heimel i gsl. § 6 nr. 3 har departementet gitt forskrifter om den daglege undervisningstida, sjå § 1-2 nr. 2 i grunnskoleforskrifta. Etter lvgo. § 10 første leddet bkst. b kan departementet gi reglar om grensa for den samla undervisningstida pr. dag i den vidaregåande skolen. Slike reglar er ikkje gitt.
14.2 Framlegget frå opplæringslovutvalet

Utvalet gjer framlegg om å lovfeste minste undervisningstid for opplæring i grunnskolen, fordelt på timar på barnetrinnet (1.-7. klasse) og ungdomstrinnet (8.-10. klasse). Fleirtalet i utvalet gjer framlegg om å leggje det minstetimetalet som er brukt i dag, til grunn for lovfestinga. Eit mindretal ønskjer å føre vidare heimelen for departementet til å fastsetje minstetimetalet på grunnlag av den årlege budsjettbehandlinga i Stortinget.

Fleirtalet reknar 45 minutt som ein undervisningstime i utrekninga av minstetimetalet. Det blir understreka at dette ikkje er meint slik at undervisninga må organiserast i bolkar à 45 minutt. Lovfesting av talet på minutt pr. undervisningstime er berre nødvendig for å gjere det mogleg å rekne ut den tid som nærmare bestemt ligg i kravet om eit visst tal undervisningstimar. Eit mindretal ønskjer at ein time på 60 minutt skal vere grunnlaget for utrekninga, utan at det endrar det totale omfanget av undervisninga i tid.

Utvalet går inn for å føre vidare den heimelen departementet har til å fastsetje talet på undervisningstimar i den vidaregåande opplæringa.

Eit mindretal meiner at undervisningstimetalet må aukast slik at det minst kjem på same nivå pr. veke som før utvidinga av skoleåret til 38 veker.

Lovutkastet frå utvalet gir kommunane heimel til å gi forskrifter som pålegg elevane eit høgare timetal enn det minimum lova set.

Etter lovutkastet skal skoleåret vere på 190 dagar fordelte på mest mogleg heile veker innanfor ei ramme på 45 etterfølgjande veker. Utvalet opnar likevel for at opplæringa på 1.-4. klassetrinnet i særlege tilfelle kan samlast på færre undervisningsdagar. Den nærmare utforminga av skoleruta bør overlatast til kommunen og fylkeskommunen.

Utvalet gjer framlegg om at departementet framleis skal ha kompetanse til å fastsetje tidspunkt for eksamenar i den vidaregåande opplæringa og for nasjonale avgangsprøver i grunnskolen. Dessutan bør departementet framleis kunne gi forskrifter om rammer for dagleg skoletid og pausar.
14.3 Høyringsinstansane

Lærarforbundet og Kommunenes Sentralforbund (KS) vil ikkje ha lovfest minstetimetal, men vil føre vidare ordninga slik ho er i dag. I overkant av ein tidel av kommunane har også kommentert dette spørsmålet. Omkring halvparten meiner minstetimetalet bør fastsetjast i forskrifter, mens dei andre går inn for lovfesting. Somme kommunar meiner at kommunane ikkje skal kunne fastsetje eit høgare timetal enn minstetimetalet. Det blir vist til at dette kan invitere til ulikt tilbod i «rike» og «fattige» kommunar.

KS meiner dessutan det er meiningslaust å halde fram med ei eiga utrekning av tida for undervisningsarbeid, mens alt anna arbeid i skolen og i samfunnet elles blir målt i klokketimar. Nokre kommunar sluttar seg også til at utrekningseininga for omfanget av undervisninga i tid burde vere klokketimar.

Kristeleg Folkepart meiner det bør setjast nasjonale standardar for lengda på skoledagen i grunnskolen. KS meiner på si side det er unødvendig med forskriftskompetanse for dagleg skoletid og pausar for elevane.

Lærarforbundet og Norske Sivilingienørers Forenings etatsforening ved tekniske fagskoler/videregående skoler vil at skoleåret skal vere 44 veker. Nordland og Finnmark fylkeskommunar støttar også framlegget frå mindretalet om 44 veker som ramme for skoleåret. Det blir blant anna vist til at klimatiske forhold i Nord-Noreg gjer det lite formålstenleg å korte inn sommarferien for elevane for å leggje inn ei vekes vinterferie.

Somme kommunar går også inn for at undervisninga for elevane må gjennomførast innanfor 44 veker pr. skoleår. Det er blant anna grunngitt med at skolen og lærarane treng betre tid til evaluering og etterarbeid etter at skoleåret er avslutta og tid til å førebu seg til eit nytt skoleår. Det blir også vist til at foreldra treng åtte veker for å avvikle ferien utan å måtte ta elevane ut av undervisninga.

Frå kommunane har departementet teke mot enkeltfråsegner som meiner skoleruta bør fastsetjast sentralt, om at skoleruta bør vere ei forskrift, at skoleruta ikkje bør lovregulerast, eller at det bør vere eit meir generelt høve til å fordele undervisninga på færre vekedagar.

Ei rekkje høyringsinstansar peiker på at minstetimetalet må justerast i forhold til den nye fag- og timefordelingsplanen for grunnskolen eller i forhold til utvidinga av skoleåret frå 37 til 38 veker.
14.4 Vurderingar og framlegg frå departementet

Ei minste timeramme for undervisninga er eit sentralt element for å sikre ein nasjonal minstestandard. Dermed er minstetimetalet med på å sikre ei likeverdig opplæring i heile landet. Samtidig er minstetimetalet sterkt knytt til den årlege behandlinga av statsbudsjettet og har derfor ofte vorte endra. I valet mellom lov- og forskriftsnivå legg departementet avgjerande vekt på dei praktiske vanskar som er knytte til stadige lovendringar, og går på denne bakgrunn ikkje inn for framlegget frå fleirtalet i utvalet om å lovfeste timetalet for grunnskolen. Departmentet viser dessutan til at behovet for å fastsetje høgre timerammer ikkje berre gjeld elevar som får samisk opplæring, men også andre elevgrupper som får særleg språkopplæring.

Departementet går dessutan imot å lovfeste 45 minutt som utrekningseining for undervisningstida. Jamvel om framlegget ikkje er meint å vere noko forbod mot ei anna fordeling i den faktiske undervisninga, kan ei slik lovfesting skape uklare forhold. Ettersom den minste undervisningstida skal fastsetjast i forskrifter, er det også naturleg at utrekningseiningane for dette timetalet blir fastsette på forskriftsnivå og ikkje i lova. For ytterlegare å presisere fridommen til å organisere undervisningstida i større eller mindre einingar gjer departementet framlegg om at forskriftskompetansen blir knytt til undervisningstid generelt, og ikkje til timeomgrepet. Lovutkastet frå departementet klargjer også at heimelen for vidaregåande opplæring omfattar samla læretid for lærlingar.

Departementet meiner dessutan at framlegget frå utvalet om lovfest tal på undervisningsdagar og krav om mest mogleg heile undervisningsveker vil passe dårleg i forhold til praksis i ei rekkje kommunar i dag. Departementet meiner derfor kravet i staden skal gjelde eit minste tal på undervisningsveker, noko som vil stille kommunane friare enn framlegget frå utvalet. Undervisningstimane skal såleis etter lovutkastet frå departementet fordelast på minst 38 veker og innanfor ei ytre ramme på 45 veker. Vidare vil departementet i medhald av lovutkastet kunne fastsetje forskrifter om maksimal lengde på skoledagen og pausar for elevane.

I lovutkastet frå utvalet er det presisert at den fastsetjinga av skole- og feriedagar som fylkeskommunen og kommunen gjer, og den fastsetjinga som kommunen gjer av undervisningstida ut over timerammene i lova, er forskrifter. Departementet er likevel usikkert på om reglane i forvaltningslova om kunngjering er formålstenlege i denne samanhengen. Det blir vist til at kunngjering i Norsk Lovtidend er til liten nytte for dei som skal bruke skoleruta. Ei meir naturleg kunngjeringsform er informasjon om skoleruta direkte til undervisningspersonalet, skoleleiinga, foreldra og elevane. Lovutkastet frå departementet slår derfor fast at dei lokale forskriftene om skoleruta og undervisningstida ikkje er omfatta av reglane i forvaltningslova om kunngjering.

Elles går departementet inn for framlegga frå utvalet om lovregulering av tidsrammene for undervisninga. Departementet sluttar seg til dei vurderingane som er knytte til framlegga.

Departementet meiner det framleis er naturleg at statens utdanningskontor i samarbeid med fylkeskommunen utarbeider framlegg til skoleruter for kommunane, slik § 1-2 i grunnskoleforskrifta legg opp til i dag. Det er likevel ikkje nødvendig å lov- eller forskriftsregulere dette forholdet.

15 Skoleanlegg og læremiddel. Helse og arbeidsmiljø
15.1 Gjeldande rett
15.1.1 Grunnskolen

Etter gsl. § 10 nr. 2 skal kommunen sørgje for at alle skolar har nødvendig innbu og læremiddel. Etter gsl. § 10 nr. 3 skal kommunen sørgje for at elevane får gratis «lære- og lesebøker, skrive- og teiknesaker og anna undervisningsmateriell». Regelen sikrar ei viktig side av prinsippet om gratis opplæring i grunnskolen, jf. kapittel 7 om rett og plikt til opplæring.

I motsetnad til andre læremiddel som blir brukte i grunnskolen, skal lærebøker vere godkjende av departementet, jf. gsl. § 39. Lærebokverk i andre fag enn norsk skal liggje føre samtidig og til same pris i begge målformer, jf. § 39 nr.1 andre leddet. Departementet kan gjere unntak frå kravet om begge målformer. Etter gsl. § 40 nr. 2 skal lesebøkene ha nok tekst på begge målformer til at elevane kan lære å lese både bokmål og nynorsk.

I forskrift av 13.01.1984 om godkjenning av lærebøker for grunnskolen og den vidaregåande skolen § 1 er kompetansen til å godkjenne ordinære lærebøker delegert til Nasjonalt læremiddelsenter, mens Norsk språkråd godkjenner ordlister. Forskrifta har unntak frå kravet om godkjenning for valfagbøker, så nær som for lærebøker i det andre framandspråket i grunnskolen.

Departementet skal sørgje for at det blir utarbeidd lærebøker og andre læremiddel for spesialundervisninga og hjelpemiddel for rådgivingstenesta, jf. gsl. § 7 nr. 7.

Etter gsl. § 10 nr. 1 skal kommunen sørgje for tenlege grunnskolar. Grunnskoleforskrifta set visse krav om planlegging og utforming av skoleanlegg. Etter gsl. § 10 nr. 4 er det alkoholforbod i skolar og i anlegg som inneheld skole. Dessutan inneheld § 10 nr. 4 ein regel om at skoleanlegg bør brukast til kulturelle og sosiale formål utanom skoletida. Skoleanlegga og planlegginga i kommunen er også omfatta av reglane i plan- og bygningslova av 14.06.1985 nr. 77.

I tillegg er lov 19.11.1982 nr. 66 om helsetenesta i kommunane (kommunehelsetenestelova), kapittel 4 a om miljøretta helsevern, viktig for utforminga og drifta av skoleanlegga. Med heimel i blant anna § 4a-1 andre leddet og § 4a-4 andre leddet er det fastsett forskrift 01.12 1995 nr. 928 om miljøretta helsevern i barnehagar og skolar. Formålet med forskrifta er å medverke til at miljøet i blant anna grunnskolen fremjar helse, trivsel og gode sosiale forhold og miljøforhold, og førebyggjer sjukdom og skade.

Også arbeidsmiljølova er viktig for utforming og drift av grunnskoleanlegga. Arbeidsmiljølova gjeld likevel berre for arbeidstakarane på skolen, ikkje for elevane.

I gsl. § 16 første leddet og i grunnskoleforskrifta er det gitt reglar om arbeidsmiljø og samarbeid i grunnskolen. Blant anna fastset § 1-7 nr. 3 i grunnskoleforskrifta at kvar elev skal ha ein tilpassa arbeidsplass. Etter gsl. § 22 nr. 1 skal personalet hjelpe til med å skape eit godt skolemiljø. Lova inneheld også reglar om elevar som er med i arbeidslivet, jf. § 15, som pålegg arbeidsgivaren å tilpasse arbeidstida til skolegangen til eleven.

Gsl. §§ 11 første og andre leddet og 10 nr. 4 andre punktum gir uttrykkjelege tilvisingar til helselovgivinga. Etter gsl. § 11 tredje leddet kan departementet gi forskrifter om helsetilsyn og medisinsk hjelp for elevar som får spesialundervisning. Det er ikkje gitt slike forskrifter. Etter § 1-3 i kommunehelsetenestelova skal helsetenesta i kommunen blant anna omfatte helsetenester i skolen.
15.1.2 Vidaregåande opplæring

Etter lvgo. § 12 skal fylkeskommunen sørgje for at den vidaregåande skolen har tilgang på nødvendig utstyr, inventar og læremiddel. I motsetnad til kravet i grunnskolelova om at skolen sjølv skal ha det nødvendige materiellet, kan det for vidaregåande skolar vere nok å disponere utstyret eller læremiddelet utanfor skolen (sjå Ot.prp. nr. 31 (1992-93) s. 23).

Med heimel i lvgo. § 38 fjerde leddet er det gitt forskrifter om godkjenning av lærebøker. Forskriftene er dei same som for grunnskolen (sjå ovanfor).

Det same kravet om lærebøker på begge målformer gjeld for den vidaregåande skolen som for grunnskolen. Kravet for den vidaregåande skolen er utvida til å gjelde alle læremiddel, jf. § 38 andre leddet.

Etter lvgo. § 38 tredje leddet skal Stortinget kvart år løyve tilskot til utgiving av lærebøker. Dessutan skal staten «medverke til å fremme rasjonell produksjon og bruk av læremiddel», jf. § 38 første leddet.

Etter lvgo. § 12 skal fylkeskommunen sørgje for lokale for den vidaregåande skolen. Lvgo. § 4 tredje leddet regulerer kva for omsyn ein skal ta når ein planlegg og byggjer ut den vidaregåande opplæringa, sjå kapittel 27. Skoleanlegga og planlegginga i fylkeskommunen er også omfatta av reglane i plan- og bygningslova 14.06.1985 nr. 77.

Kommunehelsetenestelova § 1-3 om helseteneste i skolane gjeld også for vidaregåande skolar. Det same gjeld forskrifta om miljøretta helsevern i barnehager og skolar som er fastsett i medhald av kommunehelsetenestelova.

På same måten som for grunnskolen gjeld arbeidsmiljølova berre for arbeidstakarane på skolen, ikkje for elevane. Unntak frå dette gjeld elevar som er utplasserte på praksisplassar. Dessutan er lærlingar i lærebedrifter rekna som arbeidstakarar etter arbeidsmiljølova, jf. lfa § 17.
15.2 Framlegget frå opplæringslovutvalet

Utvalet gjer framlegg om i hovudsak å føre vidare det lovfeste kravet til læremiddel, inventar og utstyr i skolen. Det bør likevel opnast for at også grunnskolar - på same måten som dei vidaregåande skolane - kan oppfylle desse krava ved å disponere læremiddel og utstyr som er plasserte utanfor skolen, til dømes i lokale bedrifter. Utvalet understrekar at dette ikkje skal opne for nokon reduksjon i tilgangen på læremiddel og utstyr for elevane.

Dessutan blir det gjort framlegg om at grunnskoleelevane framleis skal få eller på annan måte haldast med nødvendige læremiddel og utstyr til eige bruk, slik det i dag følgjer av gsl. § 10 nr. 3. Elevane i den vidaregåande opplæringa bør framleis kjøpe inn læremiddel og utstyr til eige bruk. Sjå nærmare om retten til gratis opplæring i kapittel 7 om rett og plikt til opplæring.

Fleirtalet i utvalet finn ikkje grunn til å gjere framlegg om å føre vidare forskriftskompetansen til departementet etter gsl. § 12 nr.1 a. Mindretalet meiner at departementet bør ha forskriftskompetanse på dette området for både grunnskolen og den vidaregåande opplæringa.

Utvalet gjer framlegg om å føre vidare den særskilde reguleringa i gsl. § 40 nr. 2 av målformer i lesebøker for grunnskolen. Dessutan meiner utvalet at kravet som gjeld i dag om at andre lærebøker skal vere utgitt på både bokmål og nynorsk og til same pris, bør førast vidare. Utvalet presiserer at kravet om begge målformer skal gjelde overfor skoleeigaren.

Departementet bør framleis ha heimel til i særlege tilfelle å gjere unntak frå kravet om begge målformer. Utvalet gjer derimot ikkje framlegg om ein slik generell unntaksheimel som departementet i dag har etter lvgo. § 38 andre leddet og gsl. § 39 nr. 1 andre leddet.

Fleirtalet i utvalet gjer framlegg om at kravet om begge målformer blir avgrensa til lærebøker. Mindretalet meiner at alle læremiddel i utgangspunktet må omfattast av kravet om begge målformer.

Fleirtalet i utvalet gjer framlegg om at kravet om statleg godkjenning av lærebøker blir oppheva. Departementet bør ha heimel til å gi forskrifter om plikt til å hente inn og publisere sakkunnig vurdering av lærebøker som blir brukte i grunnskolen eller i den vidaregåande opplæringa. Mindretalet meiner at dersom oppheving av godkjenningsordninga har som konsekvens at ein ikkje lenger kan forplikte forlaga til å gi ut språklege parallellutgåver av lærebøker, kan desse medlemmene ikkje støtte framlegget om å oppheve godkjenningsordninga.

Utvalet tilrår at spørsmålet om å la arbeidsmiljølova gjelde for elevar eller ta særreglar om arbeidsmiljø inn i opplæringslovgivinga blir vurdert særskilt. Utvalet gjer framlegg om at innhaldet i dei reglane om arbeidsmiljøet som i dag finst i grunnskolelova og i lov om vidaregåande opplæring, i hovudsak blir førte vidare inntil resultatet av ei slik utgreiing ligg føre. Reglane bør plasserast i formålsparagrafen i lova. Utvalet viser i denne samanhengen også til framlegget sitt om å gi departementet kompetanse til å gi forskrifter om rammer for dagleg skoletid og pausar, sjå kapittel 14 om tidsrammene for undervisninga.

Dessutan gjer utvalet framlegg om å lovfeste retten for elevane til tilpassa arbeidsplass, og at retten skal gjelde for både grunnskolar og vidaregåande skolar, sjå ei nærare grunngiving i kapittel 8 om opplæring for barn, unge og vaksne med særlege behov.

Utvalet gjer også framlegg om at pålegget i grunnskoleforskrifta om at skolen skal arbeide for å sikre elevane mot skadar, blir teke inn i formålsparagrafen i lova, og at regelen skal gjelde for både grunnskolen og den vidaregåande skolen. På tilsvarande måte må ein lovfeste arbeidet for å hindre at elevane blir utsette for krenkjande ord eller handlingar. I lovutkastet blir ansvaret lagt direkte på alle som er knytte til skolen. Ein går likevel ut frå at kommunen og fylkeskommunen legg forholda til rette slik at dei tilsette kan oppfylle ansvaret sitt. Det blir gjort framlegg om at departementet får kompetanse til å gi nærmare forskrifter om tryggleiken til elevane.

All regulering av arbeidsmiljøet i arbeidslivet utanfor skolen bør visast til systemet i arbeidsmiljølova. Utvalet gjer såleis framlegg om å oppheve reglane i grunnskolelova § 15 om at arbeidstida skal vere tilpassa skolegangen til eleven.

Forutan § 14-3 femte leddet i lovutkastet frå utvalet om fylkeskommunal planlegging og utbygging av vidaregåande opplæring gjer ikkje fleirtalet i utvalet framlegg om ytterlegare reglar om skoleanlegg og planlegging. Dette vil seie at regelen i grunnskolelova § 10 om at kommunen skal syte for tenlege skolar fell bort. Fleirtalet viser til at slike forhold i tilstrekkeleg grad blir regulerte av meir generell lovgiving i mellom anna plan- og bygningslova, arbeidsmiljølova og kommunehelsetenestelova.

Fleirtalet i utvalet finn ikkje at særlege forhold kan grunngi særskild regulering av alkoholbruk i anlegg med grunnskolar. Ein går i den samanhengen ut frå at kommunane regulerer alkoholbruken i slike anlegg på ein forsvarleg måte, både som skoleeigar og som godkjenningsinstans i samsvar med dei allmenne reglane i lov 02.06.1989 nr. 27 om omsetning av alkoholhaldig drikk (alkohollova). Mindretalet gjer framlegg om å føre vidare det særskilde alkoholforbodet i grunnskoleanlegg.

Endeleg gjer utvalet framlegg om å oppheve dei lovfeste tilvisingane til helselovgivinga, og forskriftsheimelen i gsl. § 11 tredje leddet.

Utvalet gjer framlegg om å føre vidare regelen om tilskot til lærebøker i den vidaregåande opplæringa, sjå kapittel 27 om ansvars- og finansieringsreglar.
15.3 Høyringsinstansane
15.3.1 Departementa

Kommunal- og arbeidsdepartementet er i utgangspunktet svært skeptisk til å la arbeidsmiljølova gjelde for skoleelevar, men ønskjer at arbeidsmiljøet for elevar blir teke opp til nærmare vurdering.

Kulturdepartementet er ueinig i at kravet om parallellutgåver blir avgrensa til lærebøker og at godkjenningskravet for lærebøker blir fjerna. Dette departementet understrekar særleg behovet for at også elektroniske læremiddel som blir brukte fast i undervisninga, er tilgjengelege på begge målformer.

Sosial- og helsedepartementet viser til behovet for å trekkje inn helsepersonell i opplæringa, og meiner det er viktig at lovtilvisinga til den allmenne helselovgivinga blir ført vidare i den nye opplæringslovgivinga. Sosial- og helsedepartementet går også imot å oppheve alkoholforbodet i grunnskolane. Det blir vist til NOU 1995:24, som også går imot dette framlegget. Dette departementet gjer i tillegg framlegg om forbod mot tobakksbruk i skoleanlegg.

Elles meiner Sosial- og helsedepartementet at det svekkjer sikringa av helsetenestetilbodet til funksjonshemma dersom ein opphevar forskriftsheimelen for helsetilsyn og medisinsk hjelp for elevar som får spesialundervisning. Det blir vist til at kommunehelsetenestelova er for generell til å sikre dei same omsyna som denne regelen.

Finansdepartementet støttar generelt framlegget frå utvalet i denne delen av innstillinga. Dette departementet går likevel ut frå at kravet om tilpassa arbeidsplass for elevane ikkje fører til høgare standardkrav enn det som følgjer av lovgivinga i dag.
15.3.2 Kommunane og Kommunenes Sentralforbund

Østfold fylkeskommune vil ha ei godkjenningsordning eller eventuelt ei deklarasjonsordning for lærebøker som sikrar standarden.

Med få unntak går alle kommunane som har uttalt seg om spørsmålet, imot å oppheve alkoholforbodet for grunnskoleanlegg. Framlegget om å oppheve godkjenningsordninga for lærebøker får heller ikkje særleg støtte frå kommunane.

Ei rekkje kommunar går inn for forskrifter om utstyr og læremiddel. Det blir blant anna vist til at det kan sikre elevane eit nokolunde likeverdig tilbod, uavhengig av geografiske og økonomiske forhold.

Somme kommunar støttar framlegget frå utvalet om ei vurdering med sikte på at rettane for elevane blir like godt sikra som arbeidsmiljølova no sikrar arbeidstakarane i yrkeslivet.

Kommunenes Sentralforbund støttar framlegget frå utvalet om å lovregulere læremiddel og utstyr.
15.3.3 Andre

Enkelte andre høyringsinstansar seier seg usamde i å oppheve alkoholforbodet i grunnskolane. Det gjeld blant anna Avholdsfolkets Landsråd. Norsk Skolelederforbund støttar oppheving av alkoholforbodet.

Nasjonalt læremiddelsenter meiner at å fjerne godkjenningsordninga for lærebøker signaliserer at læremiddel ikkje lenger blir rekna som eit viktig utdanningspolitisk verkemiddel. Senteret meiner at godkjenningsordninga sikrar blant anna at lærebøkene er i tråd med læreplanane for faga og med retten for elevane til lærebøker på begge målformer. Senteret stiller seg tvilande til at konkurranse på skolebokmarknaden sikrar tilfredsstillande kvalitet.

Nasjonalt læremiddelsenter meiner at gsl. § 7 nr. 7 om plikta for departementet til å utarbeide læremiddel for spesialundervisninga bør førast vidare. Senteret meiner at framlegget frå utvalet svekkjer rettane til elevane.

Også Samisk utdanningsråd, Noregs Mållag, Lærarforbundet og fleire andre høyringsinstansar meiner at kravet om statleg godkjenning av lærebøker ikkje må falle bort.

Høgskolen i Bodø støttar oppheving av godkjenningskravet for lærebøker og viser til at ordninga lett kan bli ei sovepute fordi ho fritek læraren for ansvar for å vurdere om læreboka tilfredsstiller intensjonane i læreplanen. Også Riksmålsforbundet støttar oppheving av godkjenningsordninga for lærebøker.

Den norske Forleggerforening støttar kravet om at parallellutgåver for bokmål og nynorsk blir avgrensa til lærebøker. Det blir vist til at eit slikt krav for andre læremiddel fører til at skolane ikkje kan ta i bruk ei rekkje tilbod, blant anna på IT-området, fordi tilbodet i utgangspunktet er laga for ein breiare marknad enn skolen. Norsk språkråd vil på si side ha krav om parallellutgåver for alle læremiddel, uavhengig av publiseringsform. Det same standpunkt tek Noregs Mållag, Noregs Lærarmållag og Landssamanslutninga av nynorskkommunar.

Riksmålsforbundet og Unge Høgre går imot kravet om å gi ut lærebøker på begge målformer.

Lærarforbundet støttar ikkje framlegget frå fleirtalet om å gi departementet heimel til å gjere unntak for forlag frå kravet om parallellutgåver, fordi det lett kan undergrave reglane i mållova.

Somme høyringsinstansar går inn for at departementet skal ha forskriftsheimel for utstyr og læremiddel i skolen. Det gjeld blant anna Norsk Elevorganisasjon, Lærarforbundet og Den norske Forleggerforening.

Foreldreutvalet for grunnskolen (FUG) meiner at retten for foreldra og elevane til medverknad om tiltak for helse, miljø og tryggleik må sikrast på ein klarare måte enn i den grunnskolelova som gjeld no. FUG ser det som svært uheldig at utvalet ikkje gjer framlegg om reglar om ansvar for skolestyresmaktene for bygningar og for planlegging, og at opplæringslova ikkje har reglar om rett for brukarane til medverknad i samband med planlegging, bygging og drift av skolebygg.

Somme fråsegner gir støtte til å vurdere om arbeidsmiljølova skal gjelde for elevane. Det gjeld blant anna Norsk Elevorganisasjon, Yrkesorganisasjonenes Sentralforbund og Kristeleg Folkeparti.

Sosialistisk Ungdom vil ha lovfest ei utleigeordning for skolebøker på den enkelte skolen og i den vidaregåande skolen. Yrkesorganisasjonenes Sentralforbund meiner også at dette bør vurderast.
15.4 Vurderingar og framlegg frå departementet
15.4.1 Generelt

I motsetnad til utvalet går departementet inn for at kravet om tenlege grunnskolar i gsl. § 10 nr. 1 blir ført vidare i ei ny lov. Departementet meiner det er viktig at utforminga av skoleanlegga i grunnskolen framleis er forankra i opplæringslovgivinga. Departementet viser til at utforminga av skoleanlegga er eitt av fleire sentrale element som skal sikre eit godt arbeidsmiljø for lærarar og elevar, og som skal sikre kvaliteten i opplæringa.

Vidare viser departementet til fråsegna frå Sosialdepartementet der det heiter at kommunehelsetenestelova ikkje kan sikre dei same omsyna som den heimelen departementet har i dag, når det gjeld forskrifter om helsetilsyn og medisinsk hjelp til grunnskoleelevar som får spesialundervisning, jf. gsl. § 11 tredje leddet. Å oppheve denne heimelen kan derfor svekkje helsetenestetilbodet til funksjonshemma elevar. Departementet viser til fråsegna og går imot framlegget frå utvalet om å oppheve den heimelen departementet no har til å gi forskrifter om helsetenestetilbodet for grunnskoleelevar som får spesialundervisning. Departementet går inn for at heimelen også skal gjelde for vidaregåande opplæring.

Departementet går også imot framlegget frå utvalet om å oppheve regelen i gsl. § 7 nr. 7 om at staten skal sørgje for at det blir utarbeidd læremiddel for spesialundervisning i grunnskolen. Departementet er einig med Nasjonalt læremiddelsenter, som meiner at dette framlegget frå utvalet vil svekkje rettane for dei elevane som får slik opplæring. Departementet meiner det er naturleg at kravet også gjeld læremiddel i vidaregåande opplæring.

Departementet går i mot framlegget frå utvalet om å oppheve kravet om at også andre læremiddel skal liggje føre både på bokmål og nynorsk. Departementet går inn for å føre vidare dei prinsipp som ligg til grunn for någjeldande lovgiving. Departementet er einig med utvalet i at eit krav om at absolutt alle læremiddel skal liggje føre på begge målformer før dei kan takast i bruk i opplæringa, er lite realistisk. Det er nødvendig å trekkje ei grense for kva læremiddel kravet skal omfatte. Samtidig meiner departementet at å avgrense kravet til berre å gjelde lærebøker, ikkje tek omsyn til den utviklinga som har skjedd og som vil skje når det gjeld læremiddel. For å følgje med i denne utviklinga og på same tid kunne setje ei tenleg grense for kva læremiddel parallellitetskravet skal omfatte, bør departementet få heimel for å gi nærmare forskrifter om kva læremiddel kravet om parallellutgåve skal omfatte. Ein slik regel vil óg gjere det enklare å justere regelverket i pakt med utviklinga. Ein slik regel bør gjelde både for grunnskolen og den vidaregåande opplæringa. Endeleg går departementet imot framlegga frå fleirtalet i utvalet om å oppheve det særskilde forbodet mot bruk og omsetjing av alkohol i anlegg med grunnskolar, og om at kravet om statleg godkjenning av lærebøker skal opphevast. Sjå eigne punkt nedanfor.

Departementet er elles einig i framlegga til lovreglar om skoleanlegg, læremiddel, helse og arbeidsmiljø frå fleirtalet i utvalet. Det blir vist til dei vurderingane som ligg til grunn for framlegga.

Det vil blant anna seie at grunnskoleelevane framleis skal få eller på annan måte haldast med nødvendige læremiddel og utstyr til eige bruk. Fylkeskommunen skal framleis kunne påleggje elevane og lærlingane i den vidaregåande opplæringa å kjøpe inn læremiddel og utstyr til eige bruk; sjå også kapittel 7 om rett og plikt til opplæring.

I tillegg fører dette til at departementet gjer framlegg om å opne for at også grunnskolar - på same måten som vidaregåande skolar - kan oppfylle kravet om læremiddel og utstyr i skolen ved å disponere læremiddel og utstyr som er plasserte utanfor skolen.

Departementet gjer på same måten som utvalet framlegg om at den regelen som i dag er fastsett i grunnskoleforskrifta § 1-7 nr. 3 og som gir elevane krav på ein tilpassa arbeidsplass, blir lovfest. Ordninga skal gjelde både grunnskolar og vidaregåande skolar. Regelen gjeld for alle elevar, men vil vere særleg viktig for elevar med funksjonshemming. Departementet viser her også til kapittel 8 om opplæring for barn, unge og vaksne med særlege behov.

Departementet sluttar seg også til framlegget frå utvalet om å oppheve dei lovfeste tilvisingane til helselovgivinga.
15.4.2 Om forbodet mot alkohol i grunnskoleanlegg

Departementet gjer, i motsetnad til fleirtalet i utvalet, framlegg om at forbodet i grunnskolelova mot bruk av alkohol i anlegg med grunnskolar blir ført vidare. Departementet sluttar seg med dette til vurderingane og framlegget frå mindretalet i utvalet. Departementet legg særleg vekt på at å oppheve forbodet gir ein uheldig signaleffekt, og at aktivitetar for barn og unge utanom skoletida bør skjermast mot aktivitetar som også medfører alkoholskjenking. Departementet viser også til at ei rekkje av høyringsinstansane går imot framlegget frå utvalet om å oppheve alkoholforbodet i anlegg med grunnskolar.
15.4.3 Godkjenning av lærebøker

Fleirtalet i utvalet gjer framlegg om å oppheve den statlege lærebokgodkjenninga og i staden erstatte denne ordninga med ein heimel for departementet til å påleggje forlaga å hente inn og publisere sakkunnig vurdering av lærebøker som blir brukte i grunnskolen eller i den vidaregåande opplæringa. Departementet viser i denne samanhengen til at eit fleirtal i kyrkje-, utdannings- og forskingskomiteen i Stortinget i Innst. S. nr. 15 (1995-96) har bede departementet

«kvalitetssikre produksjon av lærebøker slik at disse gjenspeiler Stortingets intensjoner og læreplanenes målsettinger på en fullgod måte. En slik kvalitetssikring bør inngå som en del av det nasjonale vurderingssystem for vårt skoleverk.»

Departementet legg til grunn for sine vurderingar at komitéfleirtalet med dette ikkje eintydig uttaler at godkjenningsordninga skal førast vidare, men at ei eventuell oppheving må erstattast med alternative kvalitetssikringssystem. Slike ordningar kan til dømes vere evalueringar av lærebøker som blir offentleggjorde. I tillegg kan ein tenkje seg stimuleringstiltak til større læremiddelforsking, auka opplæring i lærebokevaluering og utarbeiding av rettleiingar for lærebokevaluering.

Godkjenningsordninga har medverka til fagleg og språkleg kvalitetssikring av lærebøkene. Ein kan også hevde at lærebokgodkjenninga er eit nødvendig middel til å sikre eit likeverdig og godt skoletilbod over heile landet.

Det kan dessutan peikast på at mange kommunar og fylkeskommunar i dag ikkje har kapasitet eller kompetanse til å stå for ein sjølvstendig gjennomgang av lærebøker for å sikre at dei held tilfredsstillande standard, fagleg og på andre måtar.

Ein må også ta omsyn til at det no er utarbeidd nye læreplanar for grunnskolen, og at det som følgje av det blir produsert mange nye lærebøker. I den samanhengen er det viktig at lærebøkene følgjer opp måla og hovudmomenta i læreplanane, og at dette blir sikra gjennom ei godkjenningsordning.

Departementet gjer framlegg om at ordninga med statleg godkjenning av lærebøker i grunnskolen og i den vidaregåande opplæringa blir ført vidare i ei ny lov. Departementet bør, som i dag, kunne fastsetje nærmare forskrifter for slik godkjenning. Dessutan bør det i lova fastsetjast at lærebøker i enkelte fag kan bli fritekne frå godkjenning. Departementet tek også sikte på å føre vidare ordninga som er etablert med at lærebøker i faget kristendom med religions- og livssynsorientering blir gått gjennom av representantar for ulike livssyns- og trudomssamfunn.
15.4.4 Arbeidsmiljøet for elevane i skolen

Utvalet gjer framlegg om ei særskild utgreiing av spørsmålet om å la arbeidsmiljølova gjelde for elevar eller om å ta særreglar om arbeidsmiljøet inn i opplæringslovgivinga.

Stortinget vedtok 21.03.96 (jf. Innst. S. nr. 144 (1995-96)):

«Stortinget ber Regjeringen utarbeide bestemmelser i lovverket for å ivareta det fysiske arbeidsmiljø for elever i tråd med de bestemmelser som gjelder for vanlige arbeidstakere.»

Ei utgreiing i tråd med stortingsvedtaket er av eit slikt omfang at det ikkje har vore mogleg å gjennomføre det på forsvarleg måte i samband med at framlegget til ny opplæringslovgiving blir lagt fram. Departementet viser i den samanhengen til at dei nødvendige lovendringane skal til vanleg høyring, og nye krav til kommunesektoren må konsekvensvurderast med tanke på økonomisk kompensasjon. Dessutan må rolla til Arbeidstilsynet utgreiast.

Departementet meiner at både elevane, foreldra, lærarane og skoleeigarane er best tente med at spørsmålet om å la arbeidsmiljølova heilt eller delvis gjelde for elevar eller om å ta særreglar om arbeidsmiljøet inn i opplæringslovgivinga, blir grundig utgreidd, og at alle partar blir høyrde. Departementet har derfor oppretta ei arbeidsgruppe som skal vurdere lovreguleringa av arbeidsmiljøet for elevane. Arbeidsgruppa vurderer kva som er dei faktiske og rettslege avgrensingane i det gjeldande regelverket, og vil på denne bakgrunnen gjere framlegg om eventuelle lovendringar.

Departementet vil gjere framlegg om lovreglar om arbeidsmiljøet for elevar så snart den nødvendige utgreiinga er gjennomført. Inntil det skjer, gjer departementet, på same måten som utvalet, framlegg om at innhaldet i dei reglane som finst i grunnskolelova og lova om vidaregåande opplæring i dag, i hovudsak blir førte vidare inntil resultatet av ei slik utgreiing ligg føre. Det vil seie at målet om gode samarbeidsformer mellom lærarar og elevar blir ført vidare, og at dette målet også skal gjelde for lærlingar og lærebedrifter. Dessutan fastset lovutkastet at alle som er knytte til skolen eller lærebedrifter, skal arbeide for å hindre at elevar og lærlingar kjem til skade. Departementet skal framleis kunne gi forskrifter om tryggleiken til elevane.

I tillegg viser departementet til vurderingane om mobbing nedanfor, der det blir gjort framlegg om ytterlegare lovreglar. Departementet viser også til framlegget om at alle elevar skal ha rett til tilpassa opplæring, ein rett som også er viktig for det fysiske arbeidsmiljøet til elevane.

Endeleg viser departementet til at reglar i arbeidsmiljølova og i dei nye forskriftene om miljøretta helsevern i skolar og barnehagar framleis regulerer forhold som er viktige for arbeidsmiljøet til elevane.
15.4.5 Mobbing

Opplæringslovgivinga inneheld i dag generelle reglar som blant anna tek sikte på å hindre at elevane blir utsette for mobbing, jf. gsl. § 16 første leddet og lvgo. § 15 første leddet. Det følgjer av desse reglane at det skal leggjast vekt på å skape godt arbeidsmiljø for, og gode samarbeidsformer mellom, alle som er knytte til skolen som elevar, lærarar og anna personale.

På same måten som utvalet meiner departementet at noko meir presise reglar enn dei som i dag følgjer av opplæringslovgivinga, kan betre arbeidet med å motverke mobbing.

Departementet viser til at eit fleirtal i kyrkje-, utdannings- og forskingskomiteen i Innst. S. nr. 15 (1995-96) blant anna uttaler at (s. 8)

«retten til et mobbefritt miljø må lovfestes og retningslinjer for skolens virksomhet utformes slik at kamp mot mobbing og krenkende oppførsel blir en kontinuerlig prosess i skolens daglige virksomhet. Ansvaret må gjelde hele skolens personale - lærere, assistenter, administrasjon og helsepersonale og vaktmestere. Kravet om et mobbefritt miljø må også gjelde skolevei og transport til og fra skolen.»

Departementet arbeider aktivt for å sikre elevane i grunnskolen og i den vidaregåande opplæringa eit mobbefritt miljø. Likevel meiner departementet det er vanskeleg å knyte dette til ein lovfest individuell rett. Departementet viser i den samanhengen til at slike rettar ikkje har nokon realitet fordi mobbing også kjem av forhold som skolen ikkje fullt ut kan kontrollere, til dømes åtferda til andre elevar.

Eit mobbefritt miljø må likevel vere eit mål heile skolen skal arbeide mot, slik det er gjort framlegg om i § 1-2 tredje leddet og § 1-3 tredje leddet i lovutkastet frå utvalet, der det for grunnskolen og den vidaregåande opplæringa heiter at det skal leggjast vekt på å skape gode samarbeidsformer mellom lærarar og elevar. Dessutan følgjer det av desse reglane at alle som er knytte til skolen eller til ei lærebedrift, skal arbeide for å hindre at elevar og lærlingar kjem til skade eller blir utsette for krenkjande ord eller handlingar. Departementet sluttar seg til lovutkastet frå utvalet på dette punktet. Vidare vil departementet vurdere ytterlegare lovreglar om mobbing i samband med den utgreiinga om arbeidsmiljøet som er nemnd ovanfor i punkt 15.4.4.

I tillegg vil departementet arbeide for eit mobbefritt miljø gjennom informasjons- og rettleiingsarbeid. Departementet viser i denne samanhengen til den nyleg reviderte handlingsplanen mot vald. Planen inneheld også tiltak i skoleverket. Saman med Justisdepartementet gjennomfører departementet eit omfattande forsøksprogram med skolemekling etter modell av konfliktråda. Departementet har også sendt ut rettleiingsmateriell om valdsproblem til alle grunnskolar og vidaregåande skolar. Departementet viser elles til brev 2. februar 1996 frå statsråden til kyrkje-, utdannings- og forskingskomiteen i Stortinget, der ei rekkje andre tiltak er nemnde.
15.4.6 Lovfest forsikringsordning for elevar ved ulykker

Stortinget gjorde 18.11.1996 følgjande vedtak

«Dokument nr. 8:89 (1995-96) - forslag fra stortingsrepresentantene Jørgen Holte, Marit Tingelstad og Unn Arstad om å lovfeste lik forsikringsordning ved ulykker for alle elever i grunn- og videregående skole, oversendes Regjeringen til utredning i forbindelse med forslag til ny opplæringslov.»

Departementet tek sikte på å leggje fram ei utgreiing i samsvar med vedtaket så snart som mogleg. Blant anna på bakgrunn av dei økonomiske og juridiske vurderingane som må gjerast i samband med dette, har det ikkje vore mogleg å gi ei slik utgreiing i denne proposisjonen.

16 Skyss og innlosjering
16.1 Gjeldande rett
16.1.1 Grunnskolen

Alle grunnskoleelevar i 2. til 10. klasse med meir enn fire kilometer skoleveg har rett til skyss, jf. gsl. § 4 nr. 1. Skyssgrensa for 1. klasse/førskolen er 2 kilometer. Elevar som må bruke ferje eller annan båt, har rett til skyss utan omsyn til avstanden mellom skolen og heimen.

I særlege tilfelle skal kommunen sørgje for skyss jamvel om skolevegen er under skyssgrensa, jf. § 4 nr. 1. Etter forarbeida til lova skal elevane ha krav på skyss i unntakstilfelle der skolevegen må reknast som særleg vanskeleg eller farleg, jf. Ot.prp. nr. 48 (1984-85) s. 64.

Når det blir ventetid i samband med skyssen, må kommunen sørgje for tilsyn med dei som må vente, jf. gsl. § 4 nr. 1. Dessutan må kommunen sørgje for følgje for elevar som ikkje kan reise på eiga hand.

I § 1-1 nr. 1 i grunnskoleforskrifta er det gitt ytterlegare reglar om korleis skyssen skal ordnast. Skyssen skal «ordnast slik at han blir så trygg og rasjonell som mogleg». Så langt det er mogleg, skal elevane takast opp på faste stoppestader. Stoppestadene skal ha leskur eller venterom når forholda krev det.

For elevar som bur vanskeleg til i forhold til skolen, eller som har så lang veg at det ikkje er forsvarleg å bruke dagleg skyss, skal kommunen ordne med innlosjering, jf. gsl. § 4 nr. 3 og forskrifta § 1-1 nr. 2. Kommunen er også ansvarleg for tilsyn med slike elevar. Når det er tvil om skyss eller innlosjering er det rette, bør kommunen la foreldra avgjere, jf. § 1-1 nr. 2 i grunnskoleforskrifta.

Funksjonshemma elevar har rett til nødvendig skyss utan omsyn til avstanden mellom skolen og heimen, jf. gsl. § 4 nr. 2. Dessutan gir gsl. § 4 nr. 3 funksjonshemma elevar rett til innlosjering.

Skyss- og innlosjeringsreglane gjeld tilsvarande for umyndige elevar i eit frivillig tiande skoleår i grunnskolen og for barn under opplæringspliktig alder som etter sakkunnig vurdering får spesialpedagogisk hjelp, jf. § 1-1 nr. 3 i grunnskoleforskrifta.

Ansvaret for skyss og innlosjering i grunnskolen er delt mellom fylkeskommunen og kommunen. I samråd med kommunen har fylkeskommunen hovudansvaret for å organisere og finansiere skyssen, jf. gsl. § 4 nr. 1. Kommunen skal likevel dekkje den delen av utgiftene som ligg innanfor gjeldande persontakst. Når elevar som bur nærmare enn skyssgrensa, får skyss av særlege grunnar, skal kommunen organisere skyssen og er finansielt ansvarleg. Kommunen er ansvarleg for innlosjering etter gsl. § 4 nr. 3.

Etter avtale kan foreldra ordne med skyss som elevane har rett til. Dei har i så fall krav på å få utgiftene godtgjorde, jf. § 1-1 nr. 1 i forskrifta.

For elevar i elevheim på spesialskolar skal den som driv skolen, dekkje utgiftene til reiser, opphald og liknande «i samsvar med den utgiftsfordelinga som er fastsett i lov eller reglement», jf. gsl. § 4 nr. 4.
16.1.2 Vidaregåande opplæring

Elevar i den vidaregåande skolen har rett til gratis skyss eller til full skyssgodtgjersle når skolevegen er minst 6 kilometer, jf. § 3 i velferdslova. Departementet kan i særlege tilfelle dispensere frå retten til gratis skoleskyss når andre ordningar sikrar dette omsynet. Av forarbeida til lova går det fram at dispensasjon berre skal givast i tilknyting til sterkt subsidierte ungdomskort eller miljøkort på stader der det er eit godt utbygd kollektivtilbod, jf. Innst. O. nr. 49 (1993-94). Nærmare reglar om denne dispensasjonen er gitt i forskrift 07.08.95 nr. 1195.

Elevar med varig eller mellombels funksjonshemming skal om nødvendig ha fri skyss eller full skyssgodtgjersle utan omsyn til veglengda. I forarbeida til lova er det ein føresetnad at fylkeskommunen også dekkjer skysskostnader for nødvendig følgje, sjå Ot.prp. nr. 32 (1993-94) s. 2.

Departementet kan gi utfyllande forskrifter om skoleskyss og skyssgodtgjersle. Med unntak av dei forskriftene som er nemnde ovanfor om dispensasjon, er det ikkje gitt forskrifter om skyss i den vidaregåande opplæringa.

Velferdslova § 3 andre leddet inneheld dessutan ein regel om at vidaregåande skolar må hjelpe elevar med bustadbehov og om nødvendig byggje elevheim. Tredje leddet gir elevar som får vidaregåande opplæring i spesialskolar, rett til skyss, opphald og liknande dekt av heimfylket til elevane.

Lærlingar med fagopplæring i bedrift har ikkje nokon lovfest rett til skyss. Lærlingar er likevel i somme fag omfatta av tariffavtalar som har særlege skyssreglar.
16.1.3 Vaksne

Etter § 4 andre leddet og § 5 andre leddet i vaksenopplæringslova har ungdom i alderen 16-20 år og vaksne som etter sakkunnig vurdering har eit særleg behov for spesialundervisning på grunnskolens område, rett til slik opplæring. Reglane om denne retten vart overførte frå grunnskolelova til vaksenopplæringslova frå og med 01.01.1983.

Den gongen retten til vaksenopplæring var heimla i grunnskolelova, må ein gå ut frå at også desse elevane var omfatta av skyssreglane i grunnskolelova. Vedtaket i 1982 (Besl. O. nr. 4 (1982-83)) om å overføre desse reglane til vaksenopplæringslova vart gjennomført utan at spørsmåla knytte til skyss vart lovregulerte, og vaksenopplæringslova har ikkje eigne reglar om skyss. Departementet har likevel lagt til grunn at denne lovendringa ikkje tok sikte på å oppheve retten til skyss for vaksne.
16.2 Framlegget frå opplæringslovutvalet
16.2.1 Grunnskolen

Utvalet gjer i det vesentlege framlegg om å føre vidare reglane om skyss og innlosjering i grunnskolen. Det vil seie at alle elevar i grunnskolen bør ha rett til skyss når det er meir enn fire kilometer mellom heimen og skolen. Dessutan bør retten til skyss når skolevegen er over fire kilometer, supplerast i tråd med reglane slik dei er i dag om rett til skyss i særlege tilfelle. Utvalet gjer såleis framlegg om ein lovfest rett til skyss ved farleg skoleveg utan omsyn til veglengda. Når ein vurderer faren, skal ein blant anna leggje vekt på trafikktettleik, klima, terreng, om det finst fortau eller gangveg, og om eleven til vanleg har følgje, og andre forhold som er viktige for tryggleiken til eleven. Dessutan skal det leggjast vekt på subjektive forhold hjå den enkelte eleven som gjer det nødvendig med skyss.

Utvalet gjer framlegg om å føre vidare retten til fri skyss når det må brukast båt. Men elevane bør akseptere å gå til og frå ferjestaden når dette ikkje verkar urimeleg.

Lovutkastet frå utvalet fastset at grunnskoleskyssen skal leggjast slik til rette at det ikkje blir lang ventetid, sjå § 7-2 i utkastet. Dessutan blir det gjort framlegg om at kommunen framleis skal sørgje for nødvendig tilsyn i ventetida og reisefølgje når eleven ikkje kan reise aleine.

Det blir også gjort framlegg om å føre vidare reglane om innlosjering som alternativ til dagleg skyss i særlege tilfelle og om tilsynsplikta for kommunen i samband med innlosjering. Utvalet meiner likevel at kommunane bør finne måtar å organisere tilbodet til 6-åringane på som gjer at ein kan unngå innlosjering. Når det er tvil om skyss eller innlosjering, gir lovutkastet frå utvalet foreldra til eleven rett til å velje, jf. § 7-3 andre leddet i utkastet.

Lovutkastet frå utvalet fører vidare retten for funksjonshemma til nødvendig skyss eller innlosjering uavhengig av avstanden mellom skolen og heimen. Utvalet gjer framlegg om også å føre vidare retten til nødvendig skyss for førskolebarn med rett til spesialpedagogisk hjelp.

Endeleg gjer utvalet framlegg om å føre vidare det finansielle ansvaret for skoleskyss og innlosjering. Departementet bør få kompetanse til med bindande verknad å avgjere tvistar mellom kommunane og fylkeskommunane om organisering og finansiering av skyss. Lovutkastet frå utvalet opphevar regelen i § 4 nr. 4 i grunnskolelova om utgiftsdekkinga ved skolar for spesialundervisning.

Utvalet oppmodar departementet til å greie ut spørsmål om differensiering av skyssgrensene etter alder.

Heimelen for departementet til å gi utfyllande forskrifter om skoleskyss og innlosjering i grunnskolen (gsl. § 12) blir ikkje ført vidare i lovutkastet frå utvalet.
16.2.2 Vidaregåande opplæring

Fleirtalet i utvalet gjer framlegg om å føre vidare reglane om skyss og losji for elevar i vidaregåande opplæring i skole i tråd med reguleringa i velferdslova. Lovutkastet frå utvalet innfører i tillegg rett til gratis båttransport når det er nødvendig, uavhengig av lengda på skolevegen.

Mindretalet er i hovudsak samd med fleirtalet, men meiner at departementet ikkje skal kunne avgjere at ei rabattordning kan erstatte fri skyss.

Utvalet rår departementet til å vurdere tilsyn og reisefølgje for funksjonshemma elevar i den vidaregåande opplæringa. Tilsvarande rår utvalet departementet til å vurdere skyssordningar for lærlingar.

Den generelle heimelen for departementet til å gi utfyllande forskrifter om skoleskyss og skyssgodtgjersle blir ikkje ført vidare i lovutkastet frå utvalet. Det same gjeld § 3 tredje leddet i velferdslova, som gir elevar med vidaregåande opplæring i spesialskolar rett til skyss, opphald og liknande dekt av heimfylket til elevane.
16.2.3 Vaksne

Lovutkastet frå utvalet klargjer at vaksne med rett til spesialundervisning har rett til nødvendig skyss.
16.3 Høyringsinstansane
16.3.1 Kommunar og fylkeskommunar

Nord-Trøndelag fylkeskommune peiker på at det ikkje er sagt noko om ei øvre skyssgrense for elevar i den vidaregåande skolen og meiner at fylkeskommunen må kunne vedta slike grenser. Det blir i den samanhengen vist til at reglane for bortebuarstipend frå Statens lånekasse gjeld for elevar som har heimeadresse meir enn førti kilometer frå opplæringsstaden. Sogn og Fjordane fylkeskommune meiner det må lovfestast ei øvre skyssgrense i den vidaregåande skolen på førti kilometer, og at full skyssgodtgjersle skal givast etter rutebiltakst.

Rundt halvparten av dei kommunane som har levert høyringsfråsegner, uttrykkjer ønske om å differensiere kilometergrensa for rett til gratis skyss i grunnskolen. Mange kommunar gjer framlegg om to kilometer grense for småskoletrinnet. Det er også komme andre konkrete framlegg til lågare skyssgrenser for dei yngste elevane. Det blir blant anna vist til at skyssgrensa på fire kilometer alt er urimeleg i forhold til dei yngste elevane i grunnskolen, og at opplæringsplikta for 6-åringane gjer regelen enda meir urimeleg. Berre to kommunar uttaler seg negativt om differensierte skyssgrenser.

Somme kommunar gjer også framlegg om å differensiere skyssgrensene etter årstida, til dømes i dei nordlege landsdelane på grunn av mørketida.

Somme andre kommunar uttrykkjer støtte til at omgrepet «farleg skoleveg» blir definert i lova. Det blir uttrykt ønske om at fylkeskommunane dekkjer utgiftene til transport også når elevane har rett til skyss på grunn av farleg skoleveg. Somme av kommunane peiker på at det er behov for justeringar i ansvaret for skyss dersom lova i framtida går bort frå grensa på fire kilometer som krav for å gi fri skoleskyss.
16.3.2 Andre

Også enkelte andre høyringsinstansar uttrykkjer støtte til differensierte skyssgrenser i grunnskolen. Det gjeld blant anna Lærarforbundet, Trygg Trafikk, Foreldreutvalet for grunnskolen og Barneombodet, som også vil at staten dekkje utgiftene. Kristeleg Folkeparti, Institutt for Kristen Oppseding og Norges Husmorforbund meiner det bør vere ei skyssgrense på to kilometer for småskoletrinnet.

FUG er tilfreds med at det er komme reglar i lova om forhold som skal vektleggjast når ein skal vurdere om vegen er trafikkfarleg. Trygg Trafikk ønskjer forskrifter om dei nærmare kriteria for farleg skoleveg.

FUG meiner at innlosjering ikkje skal skje utan at foreldra samtykkjer.

Norges Gymnasiastsamband og Sosialistisk Ungdom meiner retten til skyss i den vidaregåande skolen skal vere absolutt, og at skyssen skal leggjast til rette slik at det ikkje blir for lang ventetid. Norsk Elevorganisasjon vil også ha ein absolutt rett til skyss i den vidaregåande skolen, med tre kilometer skyssgrense. Organisasjonen støttar framlegget om utgreiing av skyss for lærlingar. Opplæringsdelen bør leggjast inn under den ordinære skyssordninga, og for den andre delen av læretida bør det innførast ei rabattordning. Også Opplæringsrådet for elektro- og elektronikkfag støttar framlegget om utgreiing av lærlingskyss. Norsk Hotell- og Restaurantforbund vil derimot ikkje ha skyss for lærlingane som bedriftene har ansvaret for.

Lærarforbundet meiner at retten til fri skyss i den vidaregåande opplæringa bør vere absolutt. Forbundet meiner at likebehandlingsprinsippet tilseier at lærlingar bør ha rett til fri skyss i opplæringsdelen av læretida. Lærarforbundet ber derfor om at dette spørsmålet blir nærmare utgreidd, slik at det kan komme eit framlegg om ein slik rett samtidig med resten av denne lova.

Når det gjeld framlegget om å lovfeste at skyssen skal leggjast til rette slik at det ikkje blir lang ventetid, gjer Finansdepartementet framlegg om at lovteksten blir justert så ventetida ikkje skal bli «urimeleg lang». Finansdepartementet peiker elles på at det er viktig med grundige kostnadsberekningar.
16.4 Vurderingar og framlegg frå departementet
16.4.1 Skyss i grunnskolen

Innleiingsvis viser departementet til lov 28. juni 1996 nr. 53 om endringar i lov om grunnskolen, som innfører to kilometer skyssgrense for 1. klasse/førskolen i den nye 10-årige grunnskolen. Det vart i denne samanhengen lagt til grunn at skyssgrensene framleis skulle vere fire kilometer for grunnskolen elles. Dette lovvedtaket er lagt til grunn for utkastet til ny opplæringslov frå departementet.

I Innst. O. nr. 56 (1995-96) ber fleirtalet i kyrkje-, utdannnings- og forskingskomiteen om at

«...departementet må komme tilbake med en grundigere vurdering av skyssproblematikken i forbindelse med opplæringslovene. I den forbindelse vil det være naturlig å ta stilling til om det skal innføres en ytterligere differensiering av skyssgrensen».

Fleirtalet ber vidare om

«...at kostnadene ved en ytterligere differensiering beregnes, og at det foretas en vurdering av hvem som i tilfelle skal dekke disse».

Departementet har vurdert ytterlegare differensiering av skyssgrensene i grunnskolen ved å utvide skyssgrensa på 2 km for 1. klasse/førskolen til å gjelde heile småskoletrinnet. Når det gjeld spørsmålet om å utvide skyssgrensa på ungdomstrinnet frå 4 km til 5 km eller 6 km, viser departementet til vurderingar og konklusjonar i Ot.prp. nr. 40 (1995-96).

I Ot.prp. nr. 40 (1995-96) grunngav departementet framlegget om 2 km skyssgrense for seksåringane med at dei har eit særskilt behov for skyss på grunn av låg alder og lita evne til å orientere seg i trafikken. Etter departementet si vurdering gjer ikkje tilsvarande omsyn seg gjeldande i tilstrekkeleg grad for småskoletrinnet elles. I denne vurderinga støttar departementet seg blant anna til Transportøkonomisk Institutt si utgreiing om dei føresetnadene seksåringar har for å ferdast trygt i trafikken (TØI notat 999/1995). Ein av konklusjonane i denne utgreiinga er at det går eit vesentleg skilje mellom seksåringar og sjuåringar sine føresetnader for dette. I utgreiinga er det vist til at

«...undersøkelser som strekker over seg nærmere 30 år, og er utført i flere land viser temmelig klart at barn mellom 5 og 7 år, og kanskje særlig barn mellom 6 og 7, er langt mer utsatt for trafikkulykker som fotgjenger enn eldre barn».

Vidare er det vist til at

«...statistikk viser også en jevn nedgang i ulykker fra 7 års alder opp til 14 års alder. Samtidig øker eksponeringen for trafikk dramatisk, noe som kan tyde på at det finner sted en betydelig modning og/eller læring i løpet av disse årene».

Transportøkonomisk Institutt har berekna den årlege meirutgifta av å innføre 2 km skyssgrense for 2.-4. klassetrinn til ca. 91 mill. kroner.

Vurderingane ovanfor viser at den grunngivinga som er gitt for å innføre 2 km skyssgrense for seksåringane, ikkje gjer seg like sterkt gjeldande for elevar på 2.-4. klassetrinn. Vidare viser berekningane frå TØI at å utvide 2-km-grensa til å gjelde heile småskoletrinnet vil innebere monalege meirkostnader for kommunane.

På denne bakgrunnen gjer ikkje departementet framlegg om ytterlegare differensiering av skoleskyssen i grunnskolen. Kommunane blir likevel oppmoda til å organisere skoleskyssen på ein slik måte at «...elever fra 2.-4. klasse kan benytte samme transport når dette ikke fører til særlige merkostnader», jf. fråsegna frå fleirtalet i kyrkje-, utdannings- og forskingskomiteen i Innst. O. nr. 56 (1995-96).

Departementet er samd med utvalet i at det framleis skal vere rett til skyss utan omsyn til veglengda der skolevegen er særleg vanskeleg eller farleg. Departementet meiner likevel ikkje det er nødvendig at lova gir døme på kva for forhold kommunen skal leggje vekt på i vurderinga av om skolevegen er særleg vanskeleg eller farleg.

Elles sluttar departementet seg til framlegget frå utvalet om lovregulering av retten til skyss for elevar i grunnskolen, også retten til nødvendig skyss uavhengig av lengda på skolevegen for funksjonshemma og mellombels sjuke og skadde. Departementet meiner likevel at det er nødvendig med ein generell heimel for nærmare forskrifter om skyss i grunnskolen.

Departementet understrekar at skoleskyssen må organiserast slik at elevane får ei akseptabel reisetid. Særleg er det viktig å organisere skyssen for 6-åringane slik at reisetida blir så kort som mogleg. I vurderinga av akseptabel reisetid må gangtid og tid med transportmiddel sjåast i samanheng. Det kan til dømes ikkje leggjast til grunn at avstanden fram til offentleg kommunikasjon kan vere to kilometer for 1. klasse/førskolen og fire kilometer for dei andre klassestega. Desse skyssgrensene løyser ut skyssretten, og det må leggjast til grunn at skysstilbodet må dekkje størstedelen av totaldistansen. På den andre sida kan elevane vanlegvis ikkje krevje skyss heilt frå heimen. Det må kunne krevjast at eleven går ein rimeleg distanse fram til ein oppsamlingsplass. Kva som er rimeleg distanse, må avgjerast etter ei konkret vurdering, der ein blant anna legg vekt på alderen til eleven og på trafikktryggleik og på kor framkommeleg distansen er. Ettersom det her er tale om konkrete vurderingar, legg departementet ikkje fram noka spesiell lovregulering, men legg til grunn at desse forholda må vere med når ein vurderer om retten til skyss er oppfylt.

Departementet sluttar seg også til framlegget frå utvalet om å føre vidare ansvars- og utgiftsdelinga mellom kommunen og fylkeskommunen. Departementet legg til grunn at skysstilbodet frå fylkeskommunen framleis skal organiserast i samråd med kommunane, sjå gsl. § 4 nr. 1 første leddet. I motsetnad til lovutkastet frå utvalet gjer departementet framlegg om at denne plikta framleis skal vere lovfest.

På same måten som utvalet går departementet inn for ein statleg påleggsheimel til å løyse eventuelle konfliktar mellom fylkeskommunen og kommunen om korleis skoleskyssen skal organiserast eller finansierast.

Lovutkastet frå utvalet opphevar regelen i § 4 nr. 4 i grunnskolelova om utgiftsdekkinga ved skolar for spesialundervisning. Departementet er einig i dette, men vil likevel gjere framlegg om ein heimel til å gi forskrifter om heimreiser mm. for alle elevar som må innlosjerast for å få hjelp eller opplæring etter opplæringslova.

Departementet viser også til den særskilde vurderinga av ventetid, tilsyn og reisefølgje nedanfor.
16.4.2 Innlosjering i grunnskolen

Departementet viser til Innst. S. nr. 14 (1995-96) der kyrkje-, utdannings- og forskingskomiteen i Stortinget uttaler:

«Komiteen viser til at internatordningane i dag er heimla i grunnskulelova § 4 nr. 3 som seier at kommunen skal syte for innlosjering av elevar som «bur slik til eller har så lang veg at dei ikkje kan nytte dagleg skyss til skulen». Internatordningane er oppretta på grunn av klimatiske, geografiske, næringsmessige og kulturelle/språklege forhold, og dessutan ved statlege kompetansesenter for spesialundervisning. Det er også nokre få kommunalt drivne/finansierte internatordningar som er i drift delar av året på grunn av klimatiske forhold.

Komiteen meiner at dette mangfaldet av internatordningar har vore nødvendige/praktiske ordningar og ikkje er eit resultat av utdanningspolitiske målsetjingar. Komiteen ser ikkje ei lovendring som fjernar moglegheita for internatopphald, som ei tenleg løysing på ei ordning som i hovudsak vart etablert av praktiske grunnar og ikkje som eit pedagogisk verkemiddel eller mål.»

Komitéfleirtalet understrekar likevel at det må arbeidast for å redusere eller fjerne behovet for internatopphald for grunnskoleelevar.

Mange av grunnskoleinternata er skipa ut frå særlege ønske hjå foreldra. Det gjeld internata ved dei tre samiske skolane i Troms, Nordland og Nord-Trøndelag og internata ved dei statlege kompetansesentra for spesialpedagogikk. Elles er det tre statlege internat i Nord-Noreg og nokre få kommunale internatordningar. Nokre av dei kommunale internatordningane omfattar berre dei delane av året det er umogleg med skyss på grunn av klimatiske forhold.

Internatordninga i grunnskolen har såleis eit forholdsvis lite omfang, og er i hovudsak anten ønskt av foreldra til elevane eller står fram som ei nødvendig løysing ut frå klimatiske forhold. Departementet er derfor samd i framlegget frå utvalet om at innlosjering framleis skal vere eit lovfest alternativ til skyss i særlege tilfelle.

I tråd med synet til komitéfleirtalet bør kommunane likevel freiste å finne løysingar som gjer at dei kan unngå innlosjering. Som utvalet nemner, gjeld det særleg 6-åringane.

Lovutkastet frå departementet klargjer at kommunane også har plikt - og ikkje berre rett - til å innlosjere grunnskoleelevane når det ikkje er forsvarleg med skoleskyss. Det er i samsvar med ordlyden i reglane i dag i gsl. § 4 nr. 3 og i § 1-1 nr. 2 i grunnskoleforskrifta.

Når ein skal vurdere om skyss er forsvarleg, er ei rekkje forhold relevante. Somme forhold er likevel meir sentrale enn andre. Det gjeld forhold hjå den enkelte eleven, til dømes alder eller funksjonshemming, reisetid, tryggleik eller om dagleg skyss fører til ekstraordinære kostnader eller vanskar for kommunen. Departementet gjer framlegg om at desse sentrale elementa i vurderinga av forsvarleg skyss blir lovfeste.

Retten og plikta ovanfor til innlosjering omfattar også dei rettane funksjonshemma elevar i dag har etter gsl. § 4 nr. 3 tredje punktum. Det er derfor ikkje behov for noka særleg regulering av desse rettane slik fleirtalet i utvalet gjer framlegg om i § 7-4 første leddet i lovutkastet. Også i dag må ein rekne med at funksjonshemma elevar må visast til skyss dersom det er forsvarleg. Som nemnt skal det leggjast særleg vekt på funksjonshemminga til eleven når ein skal vurdere om det er forsvarleg med skyss.

Departementet har merka seg at Foreldreutvalet for grunnskolen meiner at innlosjering ikkje skal skje utan at foreldra samtykkjer. Jamvel om også departementet meiner at ei slik ordning ville vere den mest ønskelege, er det vanskeleg å gjennomføre ho i praksis. Det gjeld særleg der skyssen er uforsvarleg ut frå klimatiske forhold. Departementet ser det likevel som viktig at det blir lagt vekt på ønska og meiningane til foreldra når ein skal avgjere om eleven skal innlosjerast. Departementet støttar i denne samanhengen framlegget frå utvalet om å lovfeste retten for foreldra til å velje mellom skyss og innlosjering når det er tvil om skoleskyss er eit forsvarleg alternativ.

På same måten som utvalet gjer departementet framlegg om å føre vidare den lovfeste tilsynsplikta for kommunen ved innlosjering.
16.4.3 Vaksne med rett til opplæring

Departementet gjer elles framlegg om enkelte endringar som klargjer at vaksne med rett til spesialundervisning har den same retten til skyss og innlosjering som elevar i grunnskolen. Ei slik likestilling med omsyn til skoleskyss og innlosjering reknar ein også har vore gjeldande rett inntil reglane om spesialundervisning for vaksne vart overførte til vaksenopplæringslova i 1982. Departementet går dessutan ut frå at denne lovendringa ikkje tok sikte på å oppheve denne likestillinga av unge og vaksne. Dessutan viser departementet til rundskriv F-26/90, der det blant anna heiter om skyss for vaksne med rett til opplæring:

«Retten til opplæring vil si at forholdene må legges praktisk til rette på en slik måte at opplæringsretten blir reell. Dette vil si at det må betales for skyss dersom undervisningen tilbys på et sted som nødvendigjør transport.»

Lovutkastet frå departementet fører dessutan til at den allmenne ansvarsdelinga mellom kommunen og fylkeskommunen når det gjeld skyss av grunnskoleelevar, også skal gjelde for skyss av vaksne. Det er i tråd med retningslinjene i det rundskrivet som er nemnt ovanfor.

På same måten som utvalet går departementet inn for at vaksne med rett til skyss skal vere omfatta av dei same lovreglane om reisefølgje og tilsyn som grunnskoleelevane, sjå vurderingar frå departementet i eit eige punkt nedanfor.
16.4.4 Skyss og innlosjering for førskolebarn

Etter § 1-1 i grunnskoleforskrifta har førskolebarn som etter sakkunnig vurdering får spesialpedagogisk hjelp, jf. gsl. § 8 nr. 6, «same rett til skyss og innhysing som elevar i 10-årig skole». Departementet har i rundskriv F-58/90 gitt nærmare retningslinjer for skyss for førskolebarn.

Utvalet har med lovutkastet sitt meint å føre vidare regelen i grunnskoleforskrifta. Lovutkastet frå departementet har fått ein noko annan ordlyd for å gjere det klart at ordninga som gjeld i dag, blir ført vidare uendra.

På same måten som i dag krev lovutkastet frå departementet at skyssen skal vere nødvendig ut frå særlege omsyn. Det blir lagt til grunn at lovutkastet i utgangspunktet ikkje skal gi rett til skyss der foreldra til barn med spesialpedagogisk hjelp ikkje har vesentleg større byrder knytte til skyssen enn andre foreldre som har barn i barnehage. Det kan tenkjast tilfelle der tilbodet om spesialpedagogisk hjelp er så langt frå heimen at skyssen er ei urimeleg stor byrde for foreldra. I slike tilfelle bør barnet ha rett til fri skyss. Dessutan bør barnet ha rett til fri skyss mellom barnehagen eller ein tilsvarande daginstitusjon og ein annan stad der barnet får spesialpedagogisk hjelp.

Fylkeskommunen har ansvaret for at retten til skyss for førskolebarn blir oppfylt. Det gjeld likevel ikkje når andre instansar har ansvaret for å transportere barnet. Kommunen skal betale vanleg persontakst.

På same måten som utvalet går departementet inn for at førskolebarn med rett til skyss skal vere omfatta av dei same lovreglane om reisefølgje og tilsyn som grunnskoleelevane, sjå vurderingar frå departementet i eit eige punkt nedanfor.

Departementet går ut frå at innlosjering sjeldan er aktuelt for førskolebarn. Dersom det likevel er nødvendig med innlosjering, bør førskolebarna vere omfatta av dei same reglane som grunnskoleelevane.
16.4.5 Skyss og innlosjering i den vidaregåande opplæringa

Departementet sluttar seg til fleirtalet i utvalet, som gjer framlegg om å føre vidare lovreglane om rett til skyss i den vidaregåande opplæringa. Elevane skal såleis framleis ha rett til gratis skyss eller full skyssgodtgjersle når skolevegen er meir enn seks kilometer lang. Som i dag skal departementet kunne dispensere frå retten til fri skyss i særskilde tilfelle. I motsetnad til utvalet meiner departementet at lovutkastet framleis bør gi heimel for å gi forskrifta om skoleskyss og skyssgodtgjersle og heimel for forskrifter om dei nærmare vilkåra for bruk av dispensasjonsheimelen (sjå forskrift 07.08.95 nr. 1195).

Lovutkastet frå utvalet innfører ein rett til nødvendig båtskyss utan omsyn til lengda på skolevegen. Denne delen av lovutkastet er ikkje nærmare kommentert i innstillinga. Departementet peiker på at dette er ei endring i forhold til ordninga i dag, der elevane i vidaregåande opplæring ikkje har nokon slik rett når dei bur mindre enn seks kilometer frå skolen. Departementet meiner den same grunngivinga som gjeld for den absolutte retten til båtskyss i grunnskolen også vil gjelde for elevar i vidaregåande opplæring. Enkelte elevar bur slik til at dei er tvungne til å bruke båtskyss for å kunne ta imot tilbodet om vidaregåande opplæring. Lik rett til vidaregåande opplæring tilseier at slik skyss blir dekt av fylkeskommunen. Departementet går derfor inn for å innføre ein rett til gratis båttransport uavhengig av lengda på skolevegen for elevar i den vidaregåande skolen.

Somme fylkeskommunar har i høyringsfråsegnene teke opp spørsmålet om det bør vere ei øvre grense for skyssavstand i den vidaregåande opplæringa. Departementet finn ikkje grunn til å lovfeste eller å gi fylkeskommunen kompetanse til å fastsetje ei øvre skyssgrense. Det blir vist til at valet mellom skyss og innlosjering borte frå heimen bør vere eit val for eleven sjølv. Det blir også vist til at fylkeskommunen står fritt til å fastsetje skolestad for den enkelte eleven, jf. kapittel 9 om val av skole. Fylkeskommunen kan i denne samanhengen prøve å unngå for lang reisetid for elevane.

Departementet har merka seg fråsegna frå Sogn og Fjordane fylkeskommune om at full skyssgodtgjersle skal kunne givast etter rutebiltakst. Liknande synspunkt er framsette av fylkeskommunane også i andre samanhengar. Spørsmålet er aktuelt der fylkeskommunen etter avtale overlèt til elevar å ordne skyssen sjølv. Departementet meiner at full skyssgodtgjersle må ha til følgje at dei faktiske kostnadene til skyss for eleven blir dekte. Andre utrekningar av skyssgodtgjersla er ikkje i samsvar med retten for elevane til gratis skyss. Departementet er klar over at dette i somme tilfelle kan gjere at fylkeskommunen må dekkje dei faktiske utgiftene som eleven eller foreldra til eleven har til drosje eller bruk av eigen bil. Departementet viser likevel til den retten fylkeskommunen har til å vise eleven til ordningar som omfattar fleire elevar.

Dessutan sluttar departementet seg til å føre vidare plikta for fylkeskommunen til å hjelpe elevane med å skaffe losji. Departementet gjer likevel framlegg om ei mindre endring i forhold til ordlyden i lovutkastet frå utvalet, slik at lova sjølv klargjer at plikta berre gjeld elevar som bur slik til at dei ikkje kan nytte dagleg skyss.

Som nemnt opphevar lovutkastet frå utvalet regelen i § 3 tredje leddet i velferdslova om utgiftsdekkinga ved vidaregåande skolar for ekstern spesialundervisning. Regelen gjeld nokre få tidlegare statlege spesialskolar som fylkeskommunane har teke over, og gir elevane på slike skolar rett til kost og losji og gratis heimreiser, dekte av heimfylket. Departementet meiner det framleis kan vere behov for reglar om rettar og plikter knytte til desse forholda. Departementet viser mellom anna til Innst. S. nr. 143 (1994-95) der kyrkje, utdannings- og forskingskomiteen drøfta § 3 tredje leddet i velferdslova. Reglane vil berre gjelde nokre få elevar, og departementet meiner derfor at det er mest formålstenleg at desse reglane blir gitt i forskrifter. Departementet går såleis inn for at det blir gitt heimel i lovutkastet til å gi forskrifter om desse forholda.

Departementet viser også til særskild vurdering av tilsyn og reisefølgje, i eige punkt nedanfor.

Endeleg viser departementet til sine vurderingar ovanfor om reisetid og gangavstand til transportmiddel ved skyss i grunnskolen. Vurderingane kan brukast tilsvarande for retten til skyss i den vidaregåande opplæringa.
16.4.6 Reisefølgje, ventetid og tilsyn

Departementet sluttar seg til framlegget frå utvalet om at kommunen framleis skal sørgje for reisefølgje til elevar i grunnskolen som ikkje kan reise aleine. I lovutkastet frå departementet er dette uttrykt som ein generell rett til reisefølgje når det er nødvendig. Denne retten er i hovudsak aktuell for funksjonshemma elevar i grunnskolen.

På same måten som utvalet går departementet inn for at kommunen framleis skal ha ei lovfest plikt til å sørgje for nødvendig tilsyn når det blir ventetid. Departementet legg til grunn at det stort sett gjeld venting på skoleområdet før og etter skoletid, men at også tilsyn i samband med byte av skyssmiddel kan vere omfatta av tilsynsplikta.

Utvalet rår departementet til å vurdere tilsyn og reisefølgje for funksjonshemma elevar i den vidaregåande opplæringa. Lova inneheld i dag ikkje reglar om slike forhold. I forarbeida til skyssreglane i velferdslova uttaler likevel departementet:

«Videre forutsettes at en fylkeskommune etter særskilt vurdering også dekker skysskostnader for ledsagere til elever, som er avhengig av ledsagere i forbindelse med daglig skyss for å kunne utnytte et skoletilbud.» (Ot.prp. nr. 32 (1993-94) s. 2)

Reisefølgje eller tilsyn er nødvendig for enkelte funksjonshemma elevar for at eleven skal kunne bruke det skysstilbodet eleven har rett til. Reisefølgje eller tilsyn er i slike tilfelle nødvendig for at retten til skyss for den funksjonshemma skal vere reell. Departementet meiner derfor det er rimeleg at fylkeskommunen sørgjer for nødvendig reisefølgje og tilsyn, og også dekkjer skysskostnader og andre utgifter til reisefølgjet eller tilsynet.

Departementet går såleis inn for at elevar i den vidaregåande opplæringa i utgangspunktet får den same retten til reisefølgje og tilsyn som elevar i grunnskolen. Tilsynsplikta i den vidaregåande skolen blir på bakgrunn av alderen til elevane vesentleg mindre enn i grunnskolen. Tilsynsplikta til fylkeskommunen omfattar berre elevar som på grunn av funksjonshemming ikkje kan greie seg aleine i ventetida til skyssmidlet går eller skolen begynner.

Departementet har merka seg at Finansdepartementet vil ha ei meir avgrensa lovfesting av lengda på ventetida enn det utvalet gjer framlegg om. Departementet har på si side komme til at lengda på ventetida ikkje bør lovregulerast. Vurderinga av kor lang ventetid som kan aksepterast, bør vere knytt til den totale lengda på reisetida. Denne vurderinga er såleis omfatta av vurderingar frå departementet om lengda på reisetida, sjå ovanfor under skyss i grunnskolen.
17 Stillingar, tenester og funksjonar
17.1 Gjeldande rett
17.1.1 Innleiing

Framstillinga av gjeldande rett om krav om stillingar, tenester og funksjonar er delt i to. Først blir det gjort greie for dei krava som følgjer av lova og forskriftene. Deretter er tariffavtalane på området framstilte i eit eige punkt.
17.1.2 Skoleleiinga i grunnskolen

Grunnskolar med fulldelte barnesteg eller med ungdomssteg skal ha rektor, jf. gsl. § 17 nr. 4 første leddet. Kravet i lova om rektor gjeld såleis ikkje skolar som berre har eit fådelt barnesteg. Etter gsl. § 5 må barneskolar vere fulldelte når talet på elevar i kvart årskull til vanleg er over 15.

Etter § 16 i lov 05.05.1995 nr. 19 om barnehagar kan rektor vere styrar for barnehagen når skolen og barnehagen er organiserte som éi verksemd.

Grunnskolelova har ikkje reglar om innhaldet i rektorstillingar. Departementet har gitt reglar om oppgåvene til rektor i § 10-2 i grunnskoleforskrifta.

Dersom to tredelar av dei tilsette og foreldra ønskjer det, og kommunen samtykkjer, kan undervisningspersonalet overta pliktene og ansvaret til rektor (såkalla alternativ leiing), jf. § 17 nr. 4 tredje leddet og § 3-1 nr. 3 i grunnskoleforskrifta.
17.1.3 Andre stillingar/funksjonar i grunnskolen, blant anna undervisningsstillingar

Etter gsl. § 27 nr. 1 skal kommunen sjå til at «undervisningspersonalet er samansett så formålstenleg for fagkrinsen som råd er». Grunnskolelova inneheld elles ikkje krav om undervisningsstillingar ut over dei pliktene som eventuelt kan lesast ut av opplæringsretten, eller krav til klassestorleikar og omfanget av undervisningstida.

Departementet har fått heimel til å fastsetje kva for stillingar og tenester, ut over krava i lova, det skal vere i grunnskolen, jf. gsl. § 17 nr. 5. Paragraf 3-1 nr. 1 første leddet i grunnskoleforskrifta pålegg kommunen å tilsetje nødvendig personale til undervisning og andre tenester.

Etter § 7-1 nr. 2 i grunnskoleforskrifta skal sosialpedagogisk teneste høyre med blant oppgåvene til undervisningspersonalet. Oppgåven omfattar både å ta seg av vanskar elevane har i forhold til skolen, og å orientere om vidaregåande opplæring og yrke, jf. § 7-1 nr. 1.

Etter gsl. § 5 nr. 1 skal kvar klasse «ha ein klassestyrar med særleg ansvar for dei praktiske, administrative og sosialpedagogiske gjeremåla som gjeld klassen, m.a. kontakten med heimen».

Etter § 3-1 nr. 2 i grunnskoleforskrifta kan det til lærarstillingar knytast særskilde tenester på åremål, til dømes pedagogisk rettleiingsteneste, elevrådsarbeid og skolebibliotekteneste.
17.1.4 Stillingar og funksjonar i den vidaregåande opplæringa, blant anna undervisningsstillingar

Rektorkravet gjeld for alle vidaregåande skolar, jf. lvgo. § 28.

Departementet har fått heimel til å fastsetje kva for pedagogiske stillingar og funksjonar det skal vere i den vidaregåande skolen, jf. lvgo. § 17. Eit pålegg om at klassen skal ha klassestyrar, følgjer som ein føresetnad av instruksen for klassestyraren av juni 1977 frå departementet.

Etter lvgo. § 11 fjerde leddet skal opplæringstilbodet i den vidaregåande skolen omfatte dei nødvendige sosialpedagogiske tiltaka. Departementet har gitt instruks for rådgivarar i vidaregåande skolar, jf. instruks av juni 1977.
17.1.5 Tenester i grunnskolen

Grunnskolelova gir pålegg om pedagogisk-psykologisk teneste (§ 9) og bibliotekteneste (§ 10 nr. 2 andre leddet). Ein av personalet skal vere ansvarleg for bibliotektenesta. Departementet har med heimel i gsl. §§ 9 og 12 nr. 1 bokstav a gitt forskrifter om den pedagogisk-psykologiske tenesta og bibliotektenesta, jf. § 1-6 og § 7-5 i grunnskoleforskrifta.

Kommunen skal i samråd med statens utdanningskontor sørgje for å byggje ut ei pedagogisk rettleiingsteneste, jf. gsl. § 7 nr. 6. Etter § 7-2 nr. 2 i grunnskoleforskrifta skal tenesta blant anna styrkje det pedagogiske utviklingsarbeidet i skolane, arbeide med etterutdanning, gi råd til lærarane fagleg og metodisk og formidle og samordne praktisk-pedagogiske tiltak. Tenesta kan organiserast for kommunen aleine eller saman med andre kommunar, jf. § 7-2 nr. 1 første leddet.

Departementet har heimel til å gi pålegg om å skipe andre tenester, jf. gsl. § 17 nr. 5.
17.1.6 Tenester i den vidaregåande opplæringa

Vidaregåande skolar skal ha tilgang til bibliotekteneste, jf. lvgo. § 12. Plikta til å ha bibliotekteneste kan oppfyllast ved å ha eige skolebibliotek eller ved samarbeid med eit anna bibliotek ( Sjå Ot.prp. nr. 14 (1985-86) s. 32).

Etter lvgo. § 11 a skal fylkeskommunen skipe ei oppfølgingsteneste for dei som ikkje bruker retten til vidaregåande opplæring og som heller ikkje er i arbeid. Departementet har med heimel i § 11 a andre leddet gitt forskrift av 12.04.94 om fylkeskommunal oppfølgingsteneste.

Endeleg skal fylkeskommunen sjå til at elevane og lærlingane får tilgang til eigna pedagogisk-psykologisk rådgiving, jf. lvgo. § 11 tredje leddet og lfa. § 13 femte leddet.
17.1.7 Tariffavtalar om organisering av og ressursar til leiing og visse funksjonar i skolen

Tradisjonelt har organiseringa av og ressursar til leiinga av skolen, og visse funksjonar og tenester, vore regulerte i detalj av fleire tariffavtalar mellom departementet og lærarorganisasjonane. Avtalane fastsette at skoleleiinga skulle byggjast ut med undervisningsinspektør(ar) og studieinspektør(ar), avhengig av elevtalet/elevplasstalet på skolen. Summen av slike leiande stillingar for den enkelte skolen var, i tillegg til rektor, fastsett i prosent av eit årsverk og vart kalla «leiingsressursar» eller «administrative ressursar». Leiingsressursen til rektor og til inspektør vart fastsett til ein viss prosent av den stillinga vedkommande hadde.

Tariffavtalane fastsette tidsressursar - i form av redusert leseplikt - for hovudlærar, rådgivar og sosiallærar, kontaktlærarteneste for elevrådet og for administrasjon av filialskolar i vidaregåande opplæring. Også for desse funksjonane vart det teke utgangspunkt i elevtalet på skolen.

I to nemndavgjerder 29.03.1996 for grunnskolen og den vidaregåande skolen er desse tariffavtalane forenkla. Avgjerdene har verknad som tariffavtalar og tok til å gjelde 01.08.1996. Samtidig vart tidlegare tariffavtalar om leiingsstrukturane og ressursrammene oppheva.

Dei nye tariffavtalane fastset eit minste ressursnivå til leiing som svarer til summen av dei ressursane som følgde av dei oppheva avtalane. Leiingsressursen vart i tillegg auka noko både for grunnskolen og for den vidaregåande skolen. Dei fastsette ressursane må brukast til rektor (inklusive administrasjon av spesialundervisning, skolefritidsordningar og seksåringstilbod), undervisningsinspektør, studieinspektør, hovudlærar, rådgivar- og sosiallærarteneste, kontaktlærarteneste for elevråd og ressurs til administrasjon av filialskolar i vidaregåande opplæring. Det er dessutan fastsett i avtalane at det ikkje skal brukast mindre tid til rådgiving eller sosiallærarteneste på ein skole enn det som ville ha følgt av avtalane som galdt før 01.08.1996. Avtalane fastset òg at kommunen eller fylkeskommunen har eit ansvar for å leggje til rette forholda slik at leiinga ved skolen er i stand til å utføre eit tilfredsstillande arbeid, og står fritt til å auke ressursane til leiing av skolen. Auka ressursar kan òg brukast til leiande stillingar som ikkje er omfatta av den statlege hovudtariffavtalen. Dette gjeld likevel berre når slike leiande stillingar ikkje blir tillagde undervisningsoppgåver.
17.2 Framlegget frå opplæringslovutvalet
17.2.1 Generelt

Vurderinga frå utvalet har særleg teke utgangspunkt i St.meld. nr. 37 (1990-91) Om organisering og styring av utdanningssektoren. Dessutan har utvalet lagt vekt på vurderingane om stillingskrav og ressursbindingar i innstillinga «Lærernes forhandlingsområde - gjennomgang av innhold og ansvar» som vart lagd fram for Regjeringa av ei interdepartemental arbeidsgruppe i april 1991 («Grøholtutvalet»).

Fleirtalet i utvalet meiner det er viktig at skolen blir forsvarleg styrt, både pedagogisk og administrativt. Fleirtalet gjer derfor framlegg om at skoleeigaren skal vere forplikta til å bruke ein viss ressurs til pedagogisk, fagleg og administrativ leiing av skolen, og at dette blir regulert av ein lovfest rettsleg standard. Det blir vist til at behovet for leiingsressurs kan variere både over tid og frå skole til skole. Dessutan varierer oppfatninga av kva som er leiaroppgåver. Det er såleis vanskeleg og lite ønskjeleg å gi ein klar definisjon av dei oppgåvene ressursen skal brukast til. Fleirtalet viser også til at krava om leiingsressurs må vere grunngitt i eit ønske om å sikre nasjonale interesser og individuelle rettar for elevane, og at slike interesser er betre sikra med lovregulering enn i tariffavtalar.
17.2.2 Stillingar i skolen

Det blir gjort framlegg om å føre vidare rektor som lovpålagd pedagogisk, fagleg og administrativ leiar i skolen. Utvalet viser til Ot.prp. nr. 59 (1992-93), der rektorkravet vart vurdert. Det bør framleis vere eit krav om rektor ved kvar vidaregåande skole. Dessutan skal alle grunnskolar over ein viss storleik ha rektor. Skolar som er omfatta av rektorkravet, skal ikkje kunne ha felles rektor.

På bakgrunn av framlegget frå fleirtalet om å oppheve avgrensingane når det gjeld aldersblanding (sjå kapittel 13 om organisering av undervisninga), knyter fleirtalet i utvalet rektorkravet til talet på elevar på skolen og ikkje til korleis skolen er delt. Fleirtalet i utvalet gjer derfor framlegg om at rektorkravet ikkje skal gjelde for skolar som berre har barnesteg (1.-7. klassetrinnet), og som samtidig har mindre enn nitti elevar.

Fleirtalet klargjer at rektor på grunnskolar med rektorkrav også kan leie skolar i kommunen som ikkje er omfatta av rektorkravet, dersom slike ordningar oppfyller kravet om forsvarleg leiing. Utvalet meiner det er uklart om dette er lov i dag.

Fleirtalet i utvalet gjer dessutan framlegg om å oppheve den generelle ordninga med at lærarar kan ta over rektoroppgåvene (såkalla alternativ leiing - jf. gsl. § 17 nr. 4 tredje leddet).

Fleirtalet i utvalet gjer ikkje framlegg om konkrete krav om pedagogisk personale. Det blir vist til at slike krav følgjer indirekte av ei rekkje reglar i lovutkastet.
17.2.3 Funksjonar i skolen

Utvalet gjer framlegg om å halde oppe rådgiving til elevane som ein pålagd funksjon i både grunnskolen og i den vidaregåande skolen. Utvalet finn det ikkje naturleg å overlate dette ansvaret til tariffavtalane. Slike avtalar sikrar ikkje dei nasjonale og individuelle interessene. Utvalet gjer derfor framlegg om å gi elevane lovfest rett til nødvendig rådgiving om utdanning, yrkesval, yrkestilbod og sosiale spørsmål.

Som nemnt i kapitla 10 og 13, gjer utvalet framlegg om å føre vidare og å lovfeste kravet om klassestyrar både i grunnskolen og i den vidaregåande skolen. Framlegget frå utvalet om å lovfeste innhaldet i klassestyrarfunksjonen blir avgrensa til hovudoppgåver. Dessutan viser departementet til framlegget frå utvalet om å føre vidare funksjonen som elevrådskontakt i grunnskolen, sjå også kapittel 10 om organ for brukarmedverknad i skolen.

Eit mindretal meiner at desse stillingane og funksjonane bør lovfestast: Undervisnings-/studieinspektør, lærar og rådgivar.
17.2.4 Tenester i skolen

Utvalet gjer framlegg om å føre vidare det lovfeste kravet om bibliotektenester. Dessutan blir det gjort framlegg om å oppheve kravet om at éin av personalet i grunnskolen skal vere ansvarleg for bibliotektenesta (gsl. § 10 nr. 2 andre leddet første punktum).

Utvalet gjer framlegg om å oppheve det lovfeste kravet om pedagogisk rettleiingsteneste for grunnskolen, mens det blir gjort framlegg om å føre vidare lovgivinga om oppfølgingstenesta i den vidaregåande opplæringa.

Som nemnt i kapittel 8 om opplæring for barn, unge og vaksne med særlege behov, inneheld lovutkastet frå utvalet pålegg om pedagogisk-psykologisk teneste.
17.2.5 Forskriftskompetansen til departementet - lovfesting av kommunal fridom til å skipe stillingar, funksjonar og tenester

Ovanfor er det nemnt kva for stillingar, funksjonar og tenester fleirtalet i utvalet meiner skal følgje av nasjonale krav. Der fleirtalet går inn for å halde på slike krav, er det gjort framlegg om å lovfeste kravet. Fleirtalet meiner det ikkje skal vere høve til å stille ytterlegare nasjonale krav på dette området. På denne bakgrunnen gjer fleirtalet i utvalet framlegg om å oppheve heimelen for departementet til å gi pålegg om stillingar, tenester og funksjonar.

Det blir heller ikkje gjort framlegg om nokon generell heimel for departementet til å gi nærmare forskrifter om innhaldet i tenestene og funksjonane. Forskriftsheimelen for departementet blir avgrensa til oppfølgingstenesta og til den pedagogisk-psykologiske tenesta (sjå kapittel 8 om opplæring for barn, unge og vaksne med særlege behov).

Som nemnt i kapittel 19 gjer fleirtalet i utvalet framlegg om også å oppheve kompetansen for departementet til å gi instruks for stillingar.

Fleirtalet i utvalet gjer framlegg om ein kommunal kompetanse til generelt å kunne skipe stillingar, funksjonar og tenester innanfor dei rammene som følgjer av lova eller forskriftene. Sidan spørsmål om å skipe stillingar i skoleleiinga i dag er rekna som eit tariffspørsmål i forhandlingane mellom staten og lærarorganisasjonane, må kompetansen til kommunane og fylkeskommunane på dette området lovfestast. Ein slik lovregel vil ha som følgje at eventuelle tariffreglar som er komne fram eller som kjem fram etter forhandlingar mellom staten og fagorganisasjonane, må vike for kommunale og fylkeskommunale reglar på dette området. Framlegget omfattar likevel ikkje fordeling av arbeidstida for arbeidstakaren, blant anna lesepliktene i tariffavtalane i dag. Framlegget omfattar heller ikkje fastsetjing av kompensasjonsordningar - til dømes lønn - for arbeidstakaren.

Mindretalet kan ikkje akseptere legale skrankar som stengjer for retten til å gjere tariffavtalar med staten. Det bør ikkje lovfestast reglar som reduserer hevdvunne faglege rettar, og som i praksis fråtek arbeidstakarorganisasjonane retten til å forhandle med staten om arbeidsvilkåra for medlemmene.

Mindretalet gjer også framlegg om at departementet skal ha heimel til å gi forskrifter om å skipe stillingar, funksjonar og tenester i skolen. Heimelen bør også omfatte rett for departementet til å gi nærmare forskrifter om innhaldet i tenestene, også om instruksar.
17.3 Høyringsinstansane
17.3.1 Departementa

Kommunal- og arbeidsdepartementet (KAD) støttar framlegget om å gi kommunane og fylkeskommunane ein eksklusiv kompetanse til å fastsetje stillingar og funksjonar i skolen. Denne lovregelen fører til at undervisningssektoren blir stilt på linje med andre sektorar i den kommunale verksemda når det gjeld å setje saman det administrative apparatet i samsvar med lokale behov og føresetnader. KAD støttar likevel eit lovfest krav om rådgivingsfunksjon.

Kulturdepartementet er usamd i at biblioteket i den vidaregåande skolen kan erstattast av eit eksternt samarbeid med eit anna bibliotek. Dessutan blir det peikt på at dersom ein fjernar regelen om den bibliotekansvarlege på skolen, svekkjer ein bibliotektenesta i grunnskolen.

Finansdepartementet støttar generelt framlegga frå fleirtalet i utvalet til lovreglar om stillingar, tenester og funksjonar i skolen.
17.3.2 Fylkeskommunane

Med eitt unntak er alle fylkeskommunane som har uttalt seg om spørsmålet, samde med fleirtalet i utvalet, som gjer framlegg om at fylkeskommunen skal stå fritt til å skipe stillingar, tenester og funksjonar. Det blir blant anna vist til omsynet til ei samla organisering av verksemda i fylkeskommunen, og omsynet til ein meir tilpassingsdyktig skole og ein meir målretta bruk av ressursane. Éin av fylkeskommunane er samd i prinsippet bak framlegget, men er redd for at skilnader i stillingsstrukturen mellom kommunar og fylkeskommunar kan skape uro. Denne fylkeskommunen meiner likevel at fylkeskommunane i alle tilfelle bør stillast friare.

Sogn og Fjordane fylkeskommune støttar at fagleg leiing også er teken med i rektorkravet og peiker på at det er viktig at leiinga dekkjer alle sider av skoledrifta. Fylkeskommunen vil likevel ikkje ha noko krav om særskild kompetanse for rektor. Rogaland fylkeskommune støttar rektorkravet, men ønskjer å kunne prøve ut andre modellar enn rektorleiing. Vestfold fylkeskommune går inn for å oppheve rektorkravet, men er positiv til ein rettsleg standard om forsvarleg leiing.

Finnmark og Rogaland fylkeskommunar støttar framlegga om rådgivingsteneste, mens Vest-Agder fylkeskommune meiner at rådgiving ikkje bør vere lovfest.
17.3.3 Kommunane

Fleire kommunar har uttalt seg om rektorkravet. Med få unntak går fråsegnene inn for at det blir fastsett eit strengare rektorkrav enn det utvalet gjer framlegg om, både når det gjeld skolestorleik og spørsmålet om å la ein rektor vere leiar for fleire skolar. Ein stor del av kommunane gjer også framlegg om at rektorkravet skal gjelde for alle skolar, utan omsyn til storleik. Det blir blant anna vist til at kravet om eigen rektor må sjåast i samanheng med den sentrale rolla rektor har i grunnskolen og ein tilsvarande reduksjon av den skolefaglege kompetansen på kommunenivå.

Mange av kommunane som har uttalt seg om spørsmålet, ønskjer ikkje sjølv å fastsetje stillingar, funksjonar eller tenester ut over dei som går fram av lovutkastet frå fleirtalet. Det blir vist til at slike spørsmål anten bør lovfestast eller fastsetjast i forskrifter. Somme kommunar meiner likevel det er positivt at lova opnar for nye måtar å organisere leiinga på. Det blir blant anna vist til at ut over krav om rektor på kvar skole, må det vere mogleg lokalt å finne fram til den mest formålstenlege leiargruppa på ein skole.

Dei fleste av dei kommunane som har uttalt seg om pedagogisk rettleiingsteneste, meiner at ei slik teneste framleis bør vere lovfest.
17.3.4 Andre

Kommunenes Sentralforbund (KS) er i hovudsak samd med fleirtalet i utvalet i vurderingane av omfanget av lovpålagde stillingar. KS peiker på at ei utvikling av oppvekstsentra der til dømes skolen, barnehagen og skolefritidsordninga kjem inn under den same leiinga, tilseier at lova ikkje bør vere til hinder for at éin av dei tilsette får leiaransvar, og at leiinga av slike einingar blir sett inn i ramma av leiingsstrukturen elles i kommunen.

Norsk Skolelederforbund er glad for ein rettsleg standard om forsvarleg skoleleiing, og er elles samd med utvalsframlegget frå fleirtalet om at det ikkje skal vere lovfastsette krav om andre stillingar i skoleleiinga enn rektor. Forbundet støttar også at ordninga med lærarstyrte skolar blir oppheva, likeins framlegget frå utvalet om rådgivingsfunksjon og klassestyrarfunksjon, men vil ha eit eige bibliotek ved dei vidaregåande skolane. Norsk Skolelederforbund støttar også framlegget om å oppheve forskriftskompetansen om stillingar, tenester og funksjonar, likeins at kompetansen til å avgjere dette vert lagd til kommunane og fylkeskommunane.

Lærarforbundet, LO og Norsk Lærarlag meiner at det skal vere rektor på alle grunnskolar, frå tredelte skolar og oppover. Det blir blant anna peikt på at det eigentleg er å lovfeste den praksisen som gjeld i dag. Dessutan meiner organisasjonane at ein må sikre eit einskapleg personale i skolen ved å lovfeste stillingane som lærar, rådgivar, undervisningsinspektør og studieinspektør. I tillegg til å lovfeste desse stillingane meiner organisasjonane at sentrale skolestyresmakter framleis må kunne skipe andre stillingar, funksjonar og tenester, og at det må kunne givast forskrifter om dei stillingane som er regulerte etter lova.

Organisasjonane meiner dessutan at lova må innehalde ein heimel for departementet til å gi forskrifter om minstestandard for bibliotektenesta, både i grunnskolen og i den vidaregåande opplæringa. LO og Norsk Lærarlag meiner òg at ordninga med alternativ styring av skolar har verka positivt, og at denne ordninga bør førast vidare i lova. Ordninga bør også gjelde for vidaregåande skolar. Dette synspunktet deler også Norsk Kommuneforbund.

Foreldreutvalet for grunnskolen (FUG) støttar også kravet om rektor ved alle skolar, med unntak av udelte og todelte skolar. Dessutan er FUG tilfreds med lovframlegget om at alle elevar har rett til rådgiving. FUG meiner kommunen sjølv bør avgjere korleis denne tenesta skal organiserast lokalt. FUG er også glad for at klassestyrarfunksjonen blir lovfest med klare funksjonsinstruksar. Foreldreutvalet for grunnskolen meiner dessutan at det er særleg viktig å lovfeste det ansvaret klassestyraren har for samarbeidet mellom heim og skole. FUG meiner at dette ansvarsområdet også må lovfestast som eitt av ansvarsområda for rektor.

FUG er usamd i framlegget om å oppheve reglane om at kvar kommune skal ha pedagogisk rettleiingsteneste. Det blir vist til at den pedagogiske rettleiingstenesta har ei svært viktig rolle, blant anna i arbeidet med å leggje til rette ei planfast etterutdanning for lærarane.

Kristeleg Folkeparti meiner at alle skolar - med unntak av svært små grunnskolar - skal ha rektor. Partiet meiner dessutan at departementet skal ha forskriftskompetanse når det gjeld normalinstruksar og minstestandard og eventuelle utdanningskrav for rådgivingstenesta. Skoleleiarane i barne- og ungdomspsykiatrien vil ha rektorkrav også for små skolar.

Norsk Elevorganisasjon meiner at kvar vidaregåande skole skal ha bibliotek og medietek i skoleanlegget. Det blir blant anna vist til at det stimulerer til større ansvar for eiga læring gjennom meir sjølvstendig studiearbeid. Eit liknande standpunkt tek også Norske Sivilingeniørers Forenings etatsforening ved tekniske fagskoler/videregående skoler, Norsk faglitterær forfatter- og oversetterforening og Norsk Bibliotekforening, som også meiner at departementet skal gi forskrifter om organisering og omfang av bibliotek i grunnskolen og i den vidaregåande skolen.

Nasjonalt læremiddelsenter meiner også at forskriftsheimelen for skolebiblioteket skal førast vidare. Dessutan meiner senteret at dersom lovregelen om at éin av personalet i grunnskolen skal ha ansvaret for biblioteket fell bort, bør det gå fram av andre styrings- eller rettleiingsdokument at det er ein føresetnad for at biblioteket skal brukast etter intensjonen at skolebiblioteket har ei tilfredsstillande fagleg leiing.

Rådet for skriftkultur meiner at kvar vidaregåande skole skal ha eit bibliotek tilpassa storleiken på skolen og dei lokale forholda. Rådet for skriftkultur og Skolebibliotekarforeningen i Norge meiner at departementet skal gi forskrifter om organisering og omfang av biblioteka i grunnskolen og i den vidaregåande skolen.

Dessutan meiner Skolebibliotekarforeningen i Norge at skolebiblioteket må ha ei pedagogisk leiing for å fylle den pedagogiske funksjonen sin. Det blir blant anna vist til at skoleadministrasjonen treng kompetanse når ein skal vurdere, kjøpe inn, halde ved like, leggje pedagogisk til rette for og organisere den omfattande læremiddelsamlinga som må til for å gjennomføre nye læreplanar.
17.4 Vurderingar og framlegg frå departementet
17.4.1 Generelt

Med dei unntak som følgjer av framstillinga nedanfor, sluttar departementet seg til vurderingane og framlegga frå fleirtalet i utvalet om stillingar, tenester og funksjonar i skolen. Mellom anna er departementet samd i framlegget om at det ikkje lenger skal vere heimel til å gi nasjonale forskrifter om kva for stillingar, tenester og funksjonar det skal vere i skolen. Slike krav bør gå fram av lova aleine.

Departementet har vidare vurdert framlegget frå fleirtalet i utvalet om ein lovregel som slår fast at kommunane og fylkeskommunane sjølv skal fastsetje kva for stillingar, funksjonar og tenester det skal vere i skolen ut over det som følgjer av lova.

Departementet er av den oppfatning at tariffavtalar om organiseringa av verksemda, herunder ressursbruk, er lite heldig og ikkje i samsvar med det som gjeld elles i arbeidslivet.

Departementet er samd med utvalet i at kommunane og fylkeskommunane bør ha stor fridom til å organisere og styre den enkelte skolen. I denne samanhengen viser departementet til kapittel 19 om den arbeidsrettslege stillinga til skoleleiarane og undervisningspersonalet, der departementet gjer framlegg om å oppheve den heimelen departementet i dag har til å gi instruksar for stillingar i skolen.

Dei tidlegare omtalte nemndsavgjerdene inneber at kommunar og fylkeskommunar er gitt stor fridom til sjølv å vedta å opprette leiarstillingar innanfor dei rammene som framgår av regelverket. På bakgrunn av dette finn departementet det ikkje nødvendig å gå inn for framlegget om ein særleg lovregel om at kommunane og fylkeskommunane sjølv skal fastsetje kva for stillingar, funksjonar og tenester det skal vere i skolen ut over det som følgjer av lova.

I motsetnad til utvalet går departementet inn for ein heimel til å gi nærmare forskrifter om rådgivingsfunksjonen. Derimot er forskriftsheimelen for oppfølgingstenesta unødig vidt formulert både i lova i dag og i lovutkastet frå utvalet. Heimelen bør avgrensast til forskrifter om oppgåver. Departementet ser det som vesentleg at ein får til god samanheng mellom rådgivingstenesta, pedagogisk-psykologisk teneste og oppfølgingstenesta.

Elles viser departementet til kapittel 8 om opplæring for barn, unge og vaksne med særlege behov, der departementet gjer framlegg om å føre vidare den pedagogisk-psykologiske tenesta.
17.4.2 Rektorkravet

Departementet er samd i framlegget frå utvalet om at det framleis skal vere eit lovpålagt krav om rektor på alle vidaregåande skolar og på dei fleste grunnskolane. Rektor skal vere pedagogisk, fagleg og administrativ leiar for skolen, og det skal gjelde særlege kompetansekrav for stillinga (sjå kapittel 18 om kompetansekrav for undervisningspersonell og skoleleiarar). Departementet viser til dei same vurderingane som utvalet.

Etter reglane i dag gjeld rektorkravet ikkje fådelte grunnskolar utan ungdomssteg.

Fleirtalet i utvalet har i hovudsak gjort framlegg om å føre denne avgrensinga i rektorkravet vidare, jamvel om regelen på bakgrunn av framlegget om aldersblanding har fått ei noko anna utforming.

I Innst. S. nr. 15 (1995-96) går fleirtalet i kyrkje-, utdannings- og forskingskomiteen inn for at det skal vere rektor på alle grunnskolar, med unntak av udelte og todelte skolar. Komitéframlegget frå fleirtalet vil seie eit nytt rektorkrav for tredelte, firedelte og femdelte barneskolar.

Dessutan har ei mengd høyringsinstansar gått inn for at det blir fastsett eit strengare rektorkrav enn det utvalet gjer framlegg om, både når det gjeld skolestorleik og ordninga med å la ein rektor vere leiar for fleire skolar.

Det er om lag fem hundre udelte og todelte barneskolar i Noreg. Av totalt 3 325 grunnskolar er ein tredel unnatekne frå rektorkravet etter lovgiving som gjeld i dag. Samtidig er det berre rundt tre hundre grunnskolar som ikkje har rektor. For dei fleste skolane som ikkje har rektorkrav, er det såleis valt å ha rektor, jamvel om det ikkje er pålagt. Ein må også rekne med at dei fleste av dei skolane som ikkje har rektor, er udelte eller todelte. Dessutan må ein rekne med at dei fleste tre-, fire- eller femdelte skolane som ikkje har rektor, i alle tilfelle har ein administrasjonslærar med same lønn som rektor. Å føre inn eit rektorkrav i tråd med synet til komitéfleirtalet fører såleis ikkje til særlege faktiske meirkostnader (sjå også kapittel 30 om økonomiske og administrative konsekvensar).

Departementet går på denne bakgrunnen inn for at rektorkravet skal gjelde for alle grunnskolar med unntak av barneskolar som har 30 elevar eller mindre. Med dei klassedelingsreglane som gjeld idag og som framleis skal gjelde etter lovutkastet frå departementet, vil dette i praksis seie at kravet ikkje vil gjelde for udelte og todelte barneskolar.

Når det gjeld spørsmålet om rektor skal kunne vere leiar for ein annan skole, har departementet i si tolking av lovgivinga som gjeld i dag, lagt til grunn at rektor på ein skole med rektorkrav ikkje også kan vere leiar for ein annan skole. Departementet meiner at denne rettstilstanden bør førast vidare og er såleis ikkje samd med fleirtalet i utvalet på dette punktet. Det blir vist til at rektor bør vere mest mogleg til stades på skolen. Dessutan kan det føre til ein del reising om ein må vere leiar på to skolar, noko som kan gå ut over leiaroppgåva.

Departementet meiner at det stiller seg noko annleis når det gjeld spørsmålet om rektor skal kunne leie andre opplæringsarrangement, til dømes særskilt organisert vaksenopplæring. Føresetnaden er likevel at dette ikkje går nemneverdig ut over oppgåvene som rektor i hovudstillinga.

Det kan likevel tenkjast tilfelle der kravet om at det skal vere rektor på kvar skole med unntak av todelte og udelte barneskolar, skapar særleg store praktiske vanskar eller der særlege forhold gjer at ei anna organisering vil gi ei vesentleg betre leiing av skolen. Dette kan til dømes vere situasjonen for skoleverksemda i enkelte sosiale og medisinske institusjonar. Vidare bør det vere opning for tidsavgrensa forsøk med alternativ leiing. Departementet gjer derfor framlegg om ein heimel for departementet til å gjere unntak frå kravet om rektor i særlege tilfelle. Det vert understreka at denne heimelen ikkje skal kunne nyttast til å gi meir generelle unntak frå kravet i lova.

Fleirtalet i utvalet gjer framlegg om å oppheve ordninga med lærarstyrte skolar på skolar som har rektorkrav. Departementet sluttar seg til dette. Lærarstyre er ei innarbeidd ordning på nokre få skolar. På desse skolane bør det vere overgangsordningar, sjå kapittel 28 om overgangsordningar. Vidare bør det opnast for forsøk med lærarstyrte skolar etter unntaksheimelen.
17.4.3 Bibliotektenesta

Departementet er samd i framlegget frå utvalet om å føre vidare kravet om at vidaregåande skolar skal ha tilgang til eit bibliotek. Når det gjeld skolebibliotek i grunnskolen, viser departementet til Innst. S. nr. 15 (1995-96), der kyrkje-, utdannings- og forskingskomiteen mellom anna uttaler:

«Komiteen er enig med departementet i at skolebiblioteket bør ha en sentral plass i skolens virksomhet og vil understreke at alle fulldelte skoler i utgangspunktet bør ha et skolebibliotek. Komiteen ser at det enkelte steder kan være naturlig at skolebiblioteket er samlokalisert med det lokale folkebiblioteket. Komiteen vil likevel understreke at et slikt tilbud, hvis det skal kunne brukes som et aktivt ledd i den pedagogiske virksomheten, må ligge på skolen eller så nær skolen at man kan legge opp til at det kan brukes i undervisningen og at klassene kan ha faste tider i biblioteket.»

Departementet legg til grunn at komiteen ønskjer å mjuke opp det bibliotekkravet som gjeld for grunnskolen i dag, men at det ikkje skal føre til eit dårlegare tilbod. Departementet sluttar seg til oppfatninga i komiteen og gjer framlegg om at det ikkje lenger skal vere eit absolutt krav om at skolebiblioteket i grunnskolen skal vere lokalisert på skolen. På same måten som i den vidaregåande skolen bør kravet kunne oppfyllast både gjennom eit eige bibliotek på skolen og som eit samarbeid med eit anna bibliotek. Kravet for grunnskolen bør såleis vere det same som for den vidaregåande skolen.

Det bør likevel gå klart fram at elevane skal ha tilgang til eit bibliotek som er særskilt tilrettelagt for skolen, og at biblioteket også kan brukast som eit aktivt ledd i opplæringa på skolen. Det vil blant anna seie at biblioteket anten må vere plassert i skolelokala eller i nærleiken av skolen. I lovutkastet frå departementet er det derfor presisert at bibliotektenesta gjeld skolebibliotek.

Fleirtalet i utvalet finn det ikkje nødvendig med ein eigen forskriftsheimel i tilknyting til bibliotektenesta, og gjer også framlegg om å oppheve den særlege regelen i gsl. § 10 nr. 2 andre leddet, om at éin av personalet i grunnskolen skal vere ansvarleg for bibliotektenesta. Departementet er samd i dette.
18 Kompetansekrav for undervisningspersonell og skoleleiarar
18.1 Gjeldande rett
18.1.1 Nasjonal lærarutdanning

Grunnutdanninga for lærarar blir styrt nasjonalt gjennom blant anna lov 08.06.1973 nr. 49 om lærarutdanning (lærarutdanningslova) og rammeplanar fastsette av departementet.

Lærarutdanningslova inneheld utdanningskrav for undervisningspersonell i heile skoleverket, også reglar om utdanningsnivåa lærar, adjunkt og lektor (kapittel III og IV, jf. kapittel II).

Lova fastset formålet med (§ 2) og oppbygginga av (§ 3) lærarutdanninga. Dessutan pålegg lova staten, fylkeskommunen og kommunen å medverke til at undervisningspersonalet og skoleleiarane får tilbod om etterutdanning (§ 4).

Lærarutdanningslova er knytt til grunnskolelova, lov om vidaregåande opplæring, privatskulelova og folkehøgskolelova gjennom tilvising i § 1 nr.1 i lova. Tilsvarande er det tilvisingar til lærarutdanningslova i desse lovene og i forskriftene til § 9 i vaksenopplæringslova.

Oppgåver for høgskolane i samband med lærarutdanninga er fastsette i § 19 og § 20 i lærarutdanningslova.

I § 21 og § 22 i lærarutdanningslova er det gitt nærmare reglar om innhaldet i lærarutdanninga. Blant anna skal lærarutdanninga innehalde pedagogisk teori og praksis og praktisk opplæring i skolen. For å fylle ut det lovfeste innhaldet i lærarutdanninga har departementet fått heimel til å gi rammeplanar for førskolelærar-, allmennlærar- og faglærarutdanninga og for den praktisk-pedagogiske utdanninga, jf. § 21 i lærarutdanningslova. Departementet har fastsett rammeplanar for allmennlærarutdanninga, førskolelærarutdanninga og den praktisk-pedagogiske utdanninga og for ei rekkje faglærarutdanningar.

Lærarutdanningslova §§ 5a og 24 gir reglar om vurdering og vitnemål, blant anna om vurdering av yrkessertifisering for læraryrket.

Lov 12.05.1995 nr. 22 om universitet og høgskolar omfattar statleg styring av universiteta, dei vitskaplege høgskolane og dei statlege høgskolane. I § 46 i lova har departementet fått heimel til å avgjere kva fag, emne og liknande som blant anna yrkesutdanningar skal innehalde. Departementet har også fått heimel til å fastsetje nasjonale rammeplanar for den enkelte yrkesutdanninga eller for enkeltfag som er med i yrkesutdanninga. Lærarutdanninga er i denne samanhengen rekna som yrkesutdanning, sjå Ot.prp. nr. 85 (1993-94) s. 72.
18.1.2 Utdanningsnivåa lærar, adjunkt og lektor

Kompetansekrava for undervisningspersonell har utgangspunkt i utdanningsnivåa lærar, adjunkt og lektor, jf. § 5 nr. 1 i lærarutdanningslova. Innhaldet i dei enkelte utdanningsnivåa er fastsett i §§ 6-8 i lærarutdanningslova og i forskrift 09.06.1987 om lærar-, adjunkt- og lektorutdanning, som er omfatta av § 1 nr.1 i lov om lærarutdanning (kompetanseforskrifta).

Etter lærarutdanningslova skal ein lærar ha minst tre års allmennlærar-, førskolelærar- eller faglærarutdanning, jf. § 6 nr. 1. Ein faglærar kan også ha ei anna likeverdig, godkjend utdanning, eventuelt med tillegg av praksis, jf. § 6 nr. 2 i lova og kompetanseforskrifta §§ 13 flg. Departementet kan gi godkjenning som lærar på grunnlag av ei likeverdig utdanning frå utlandet, jf. § 6 nr. 3 i lova.

Lærarutdanningslova § 7 inneheld utdanningskrava for adjunkt. Adjunktutdanninga kan vere ei lærarutdanning med tillegg av eitt års godkjend vidareutdanning, jf. § 7 nr. 2 i lova. Dessutan kan ein få adjunktstatus, med heimel i § 7 nr.1 i lova, med eksamen av lågare grad frå eit universitet eller ein høgskole med ein fagkrins som er godkjend for arbeid i skolen og godkjend pedagogisk utdanning, sjå § 11 i lova. Kompetanseforskrifta § 28 fastset kva for utdanningar som oppfyller krava i § 7 nr.1. Adjunktutdanninga kan også vere ei anna likeverdig godkjend utdanning, eventuelt med tillegg av praksis, jf. § 7 nr. 3 i lova. Ein kan også få godkjenning på grunnlag av ei likeverdig utdanning frå utlandet, jf. § 7 nr. 4.

Etter § 8 nr. 1 i lærarutdanningslova kan ei utdanning som lektor omfatte eksamen av høgare grad frå eit universitet eller ein høgskole med ein fagkrins som er godkjend for arbeid i skolen. I tillegg blir det kravd godkjend pedagogisk utdanning, sjå § 11 i lova. Departementet har i § 31 i kompetanseforskrifta fastsett kva for gradar og eksamenar som skal vere omfatta av § 8 nr.1. Lektorutdanninga kan også vere ei adjunktutdanning med tillegg av ei hovudfagsutdanning eller ei godkjend vidareutdanning ved eit universitet eller liknande, jf. § 8 nr. 2 i lova. Dessutan kan ein lærar bli lektor ved å gjennomføre ei godkjend vidareutdanning på hovudfagsnivå som svarer til tre års studium, jf. § 8 nr. 3 i lova. På same måten som lærar- og adjunktstatus kan ein også få lektorstatus ved å få godkjent ei likeverdig utdanning frå inn- eller utland.

Uavhengig av det som er fastsett i §§ 6-8 i lærarutdanningslova, skal både lærar-, adjunkt- og lektorutdanninga omfatte minst eit halvt års godkjend pedagogisk utdanning, jf. § 11 nr. 1 i lova. Gjennom rammeplanar og praksis er dette kravet endra frå eit halvt år til eitt år, sjå også Innst. S. nr. 230 (1990-91).

Departementet har godkjenningskompetansen i forhold til utdanningsnivåa, jf. § 12 i lærarutdanningslova. Departementet har også fått heimel til å dispensere frå utdanningskrava i lova når særlege omsyn gjer det nødvendig eller ønskjeleg, og etter at departementet har henta inn fråsegn frå Lærarutdanningsrådet, jf. § 12 nr. 1 bokstav d.

Med heimel i § 12 nr. 1 i lærarutdanningslova har departementet gitt forskrift av 09.03.1987 om godkjenning av lærarutdanning frå utlandet.
18.1.3 Kompetansekrav for dei enkelte skoleslaga og dei enkelte klassetrinna

Med unntak av mellombels tilsette og vikarar må den som blir tilsett for undervisning eller anna pedagogisk arbeid i den vidaregåande skolen, vere lærar, adjunkt eller lektor, jf. § 15, jf. § 5 nr. 1 i lærarutdanningslova.

I tillegg inneheld kompetanseforskrifta eit krav om relevant utdanning for den som blir tilsett i den vidaregåande skolen, jf. §§ 34 og 36 i forskrifta. For å kunne undervise i yrkesfaglege studieretningar går kravet fram i ei meir generell form av § 36 i forskrifta. For allmennfagleg studieretning og for undervisning i felles allmenne fag på andre studieretningar blir det stilt krav om fagleg fordjuping på minst eitt år i dei faga ein skal undervise i. Allmennlærar, som ikkje samtidig er adjunkt med relevant eitt-årig fordjuping, kan ikkje setjast til å undervise i desse faga, jf. § 34 i forskrifta.

Med tilvising til dispensasjonsheimelen i § 12 nr. 1 bokstav d i lærarutdanningslova har departementet opna for tilsetjing på vilkår i den yrkesfaglege delen av vidaregåande opplæring, jf. § 37 i kompetanseforskrifta. Regelen tillèt at lærarar i yrkesfag som manglar pedagogisk utdanning, men som elles fyller dei faglege krava, og søkjarar som ikkje har fullført noka yrkesteoretisk utdanning, blir tilsette i oppseielege stillingar på vilkår av at utdanninga blir fullført innan ein frist som til vanleg ikkje er over tre år.

Allmennlærarutdanninga er den einaste utdanninga som kvalifiserer til pedagogisk arbeid på alle trinna i grunnskolen. Både for faglærarar, adjunktar og lektorar - som ikkje også er allmennlærarar - er retten til tilsetjing i grunnskolen avgrensa, jf. § 13 i lærarutdanningslova og § 32 og § 33 i kompetanseforskrifta. Denne retten er særleg avgrensa for småskoletrinnet, der faglærarar, adjunktar og lektorar berre kan tilsetjast for ordinær undervisning i faga musikk, formingsfag, kroppsøving, ernæring, helse- og miljøfag (heimkunnskap), og berre dersom dei har fordjuping i det aktuelle faget, jf. § 32 i forskrifta.

Førskolelærarar kan berre tilsetjast på barnetrinnet, og berre når spesielle omsyn gjer det nødvendig. Departementet er likevel gitt heimel til å gi forskrifter om at førskolelærarar også elles kan tilsetjast på barnetrinnet. Slike forskrifter er gitt i kompetanseforskrifta § 32 nr. 5.

For mellombels tilsette eller vikarar gjeld det ingen kompetansekrav, jf. § 12 nr. 2 i lærarutdanningslova. Retten til mellombels tilsetjing er likevel avgrensa. Etter § 17 nr. 2 i grunnskolelova kan mellombels tilsetjing berre brukast «når det trengst». Ein må gå ut frå at den opninga regelen gir til mellombels tilsetjing, omfattar tilfelle der det ikkje er søkjarar som oppfyller kompetansekrava.

Rettsvilkårsavtalen for tilsette i den vidaregåande skolen fastset at ein kan nytte mellombels stilling når det ikkje er søkjarar som oppfyller kompetansekrava, sjå § 2 i avtalen. Det er likevel uklart i kva grad avtaleregelen er gyldig i lys av reglane i arbeidsmiljølova § 58 A om mellombels tilsetjing.

Lærarutdanningslova § 5 nr. 2 gir ein særskilt kompetanseregel for timelærarar. Til vanleg skal dei ha den same kompetansen som anna undervisningspersonell. For undervisning i særskilde emne kan det likevel tilsetjast timelærarar med spesialutdanning i emnet.
18.1.4 Skoleleiarar

For skoleleiarar blir det stilt krav om tre års røynsle frå «arbeid i skoleverket» i tillegg til lærar-, adjunkt- eller lektorutdanning, jf. § 9 nr.1 i lærarutdanningslova. I forarbeida til lova er det rekna med at denne praksisen skal ha vore undervisning eller administrativt arbeid (Ot.prp. nr. 36 (1972-73) s.115). Den som skal tilsetjast som skoleleiar, må dessutan oppfylle krav i §§ 13-15 i lærarutdanningslova for tilsetjing i dei ulike skoleslaga.

I grunnskolen omfattar kompetansekrava for skoleleiarar rektor og undervisningsinspektør, jf. § 3-2 i grunnskoleforskrifta. I den vidaregåande skolen gjeld kompetansekrava berre for rektor.
18.1.5 Anna rettsleg regulering i tilknyting til kompetansen til undervisningspersonalet

Etter § 27 nr. 1 i grunnskolelova er kommunen pålagd å sørgje for «at undervisningspersonalet er samansett så formålstenleg for fagkrinsen som råd er...». Dessutan skal kommunen medverke til at undervisningspersonale, skoleleiarar og personale med særoppgåver i skolen får halde kunnskapen sin ved like og blir fagleg oppdaterte. Plikt til å medverke til etterutdanning følgjer også av § 4 i lærarutdanningslova, som også pålegg staten og fylkeskommunen slik plikt.

Utlysingar av stillingar i grunnskolen for adjunkt og lektor skal nemne dei faga det er krav om undervisningskompetanse i, jf. gsl. § 20 nr. 2.

Undervisningspersonalet i grunnskolen har plikt til å undervise på det klassetrinnet og i dei faga dei har kompetanse til, jf. gsl. § 22 nr. 2. For den vidaregåande opplæringa avgjer leiinga ved skolen på kva trinn og i kva kurs og fag personalet skal undervise, jf. lvgo. § 20.

Etter § 10-4 i grunnskoleforskrifta blir undervisningsoppgåva til grunnskolelærarane utvida til også å omfatte «andre fag og område når rektor etter samråd med læraren finn det forsvarleg og omsynet til undervisninga gjer det nødvendig».

Grunnskoleforskrifta §§ 10-2 og 10-3 pålegg rektorar og undervisningsinspektørar å vere med i leiaropplæringstiltak.

Etter gsl. § 22 nr. 3 og lvgo. § 20 tredje leddet har personalet plikt til å rettleie lærarstudentar som er i praksis på skolen. For grunnskolepersonalet krev lova ei fastsett godtgjersle, jf. gsl. § 22 nr. 3. Når ein skal avgjere kva for grunnskolelærar som skal stå for opplæringa, skal rektor på lærestaden til studenten ha rett til å uttale seg, jf. gsl. § 21. Dersom kommunen og rektor ikkje blir einige, skal statens utdanningskontor ta avgjerda. Lovfeste reglar om innverknaden til lærestaden og om godtgjersle for lærarane er ikkje gitt for den vidaregåande skolen.
18.2 Framlegget frå opplæringslovutvalet
18.2.1 Generelt

Utvalet går i hovudsak inn for å føre vidare dei noverande krava til kompetanse for undervisningspersonell og skoleleiarar. Utvalet peiker på at nasjonale kompetansekrav for undervisningspersonell er med på å sikre både kvalitet og likeverd i undervisningstilbodet. Kompetansekrava skal dessutan sikre at undervisningspersonell har relevant kompetanse for det faget eller det alderstrinnet der det skal undervisast. Krava skal gjere sitt til at det heile tida er den best kvalifiserte søkjaren som blir tilsett i undervisnings- og leiarstilling i skolen. Det krev at kompetansereguleringa opnar for ein viss grad av fleksibilitet, blant anna i forhold til realkompetansen hjå søkjarane. Dessutan er det nødvendig å ha eit tilstrekkeleg mangfald i lærarutdanninga, slik at ein kan dekkje dei ulike og varierande behova i skolen.

I vurderingane sine legg utvalet til grunn at kompetansekrava skal gjelde for tilsetjing i undervisnings- og skoleleiarstillingar. Desse krava skal såleis ikkje vere til absolutt hinder for å endre innhaldet i stillingar etter tilsetjing. Ein slik fleksibilitet ser utvalet som nødvendig for å kunne disponere personalressursane rasjonelt.

Utvalet har ikkje vurdert kompetansekrava for anna skolepersonell enn undervisningspersonell og skoleleiarar. Vurderingane omfattar såleis ikkje assistentar som hjelper undervisningspersonell i undervisninga, og personell som gir hjelp til elevar utanom undervisninga. Derimot har utvalet gått inn for at det framleis skal kunne givast forskrifter om kompetansekrav for personalet ved faste leirskolestader.

Eit mindretal i utvalet meiner at det bør stillast kompetansekrav til alle skolefaglege stillingar og funksjonar dersom ikkje kompetansekravet går fram av at stillinga eller funksjonen er kombinert med ei undervisningsstilling.

Utvalet gjer framlegg om framleis å lovregulere hovudinnhaldet i lærarutdanninga i ei ny opplæringslov. Det andre innhaldet i lærarutdanninga meiner utvalet kan mest formålstenleg fastsetjast av departementet. Utvalet reknar med at lov om universitet og høgskolar gir nok kompetanse i denne samanhengen.

Utvalet gjer ikkje framlegg om å lovfeste innhaldet i og organiseringa av lærarutdanninga ytterlegare. Utvalet viser i den samanhengen til at dei allmenne reguleringane i lov om universitet og høgskolar må reknast for å vere formålstenlege også for lærarutdanninga ved høgskolane.

Sjå også kapittel 25 om opplæring spesielt organisert for vaksne, der det blir gjort greie for framlegget frå utvalet om at departementet framleis skal ha heimel til å gi forskrifter om kompetansekrav for medarbeidarar i vaksenopplæringa.
18.2.2 Krav om relevant kompetanse for undervisningspersonalet i grunnskolar og vidaregåande skolar

Utvalet peiker innleiingsvis på at kompetansebehovet i dei ulike delane av grunnskolen er ulikt. På småskoletrinnet (1.-4. klassetrinnet) er det størst behov for lærarar med brei fagleg kompetanse, mens behovet for lærarar med fagleg fordjuping i dei faga dei skal undervise i, aukar gradvis med stigande klassetrinn. I tillegg er skolen sin oppsedarfunksjon ein viktig del av verksemda på alle trinna i grunnskolen. Oppgåvene til lærarane omfattar både undervisning og oppseding.

Utvalet peiker på fordelane med at allmenn undervisningskompetanse er prioritert på småskoletrinnet. Kompetansen til allmennlærarane er generelt den som er best tilpassa organiseringa av undervisninga i emne på småskoletrinnet. Blant anna er det allmennlærarane som best kan sikre funksjonen som klasselærar.

For å kunne møte utfordringane i samband med seksårsreforma bør likevel allmennlæraren ha kompetanse i barnehagepedagogiske arbeidsmåtar, noko som også stettar premissane frå Innst. O. nr. 36 (1993-94). Utvalet gjer likevel ikkje framlegg om å lovfeste eit slikt krav. Ei eventuell lovfesting bør vurderast etter at den føreståande revisjonen av rammeplanen for allmennlærarutdanninga er gjennomført.

Utvalet gjer framlegg om å føre vidare den ordninga som gjeld i dag for andre enn allmennlærarar til å undervise i enkelte fag på småskoletrinnet.

Utvalet meiner at den faglege fordjupinga på mellomtrinnet (5.-7. klassetrinnet) tilseier at det som supplement til allmennlæraren også blir opna for å tilsetje faglærarar, adjunktar og lektorar i denne delen av grunnskolen, når dei har ei relevant fagleg fordjuping som svarer til minst eit halvt års studietid. Med større bruk av faglærarar på mellomtrinnet aukar krava til klassestyraren som koordinator for dei andre lærarane i klassen.

Utvalet gjer framlegg om at lærarar på ungdomstrinnet (8.-10. klassetrinnet) - med unntak av lærarar i lokalt fastsette valfag - skal ha ei fagleg fordjuping som svarer til minst eit halvt års studietid som er relevant for minst eitt av dei faga dei er sette til å undervise i.

Utvalet peiker på at dei lovreglane som no gjeld om kompetansekrava for den vidaregåande skolen, kan gi inntrykk av at både allmennlærarar, førskolelærarar, faglærarar, adjunktar og lektorar er kompetente for pedagogisk arbeid i skolen. Med heimel i forskriftene gjeld likevel arbeidet i den vidaregåande skolen faglærarar, adjunktar og lektorar med relevant utdanning. Utvalet meiner at kravet om relevant fagleg fordjuping hos undervisningspersonellet er avgjerande for å sikre eit høgt kunnskaps- og dugleiksnivå blant elevane. Utvalet gjer derfor framlegg om å lovfeste den forskriftsregelen som gjeld no, om at berre faglærarar, lektorar og adjunktar med fagleg fordjuping som er relevant for det faget dei skal undervise i, kan tilsetjast i den vidaregåande skolen.
18.2.3 Lovfesting av utdanningsnivå

Utvalet gjer framlegg om å lovfeste dei tre utdanningsnivåa lærar, adjunkt og lektor også i den nye opplæringslovgivinga, og at departementet får heimel til å konkretisere utdanningsnivåa gjennom forskrifter. Utvalet meiner at nivåa framleis gir ei formålstenleg sortering av dei enkelte utdanningane under dei enkelte skoleslaga, opplæringsretningane og klassestega. Dessutan viser utvalet til at ordninga med lovfeste utdanningsnivå er godt innarbeidd, og ettersom lønna følgjer kompetansenivået, blir den enkelte læraren motivert til å auke kompetansen sin gjennom ytterlegare utdanning eller praksis utanfor skolen.

På utdanningsnivået lærar er utdanningskrava sorterte inn under faglærar, allmennlærar og førskolelærar. Jamvel om denne inndelinga ikkje har tilknyting til lønnssystemet, har ho ein viktig og innarbeidd funksjon i forskriftsverket og i godkjenningspraksisen. Utvalet finn derfor ikkje grunn til å fjerne denne lovfeste oppdelinga av lærarutdanningane.

Utvalet peiker på at i dei praktisk-estetiske faga har det utvikla seg ein forvaltningspraksis der «fagleg verksemd» er teke med i vurderinga av om det skal givast lektorgodkjenning, i motsetnad til det som gjeld for andre fag. Jamvel om behovet for ei slik godkjenning er redusert fordi både formingsfag og musikkfag har fått ei utdanning på hovudfagsnivå, er det framleis profesjonar i kunstfaga som er avhengige av å leggje vekt på praksis når ein skal vurdere om det skal givast lektorstatus. Utvalet gjer derfor framlegg om ei lovendring med sikte på å gi den nødvendige heimelen for godkjenning på grunnlag av utdanning med tillegg av praksis i fag knytte til kunstnarleg verksemd, når det ikkje er tilbod om den nødvendige utdanninga ved norske utdanningsinstitusjonar.

Utvalet finn derimot ikkje grunn til å gjere framlegg om nokon generell rett til lektorgodkjenning på grunnlag av praksis. Utvalet viser til at det er i strid med det allmenne prinsippet om at lektorkompetanse blir gitt for ei utdanning på høgt fagleg nivå der kandidatane som ledd i hovudfagsstudiet gjer eit større vitskapleg arbeid.

For å få lova betre i samsvar med ordninga i dag gjer utvalet framlegg om at kravet om pedagogisk utdanning for undervisningspersonell blir sett til eitt års studietid, og at det går fram av lova at utdanninga skal vere praktisk-pedagogisk. Departementet får heimel til å gi nærmare forskrifter. Forskriftene skal vere utfyllande og kan ikkje setje krav om lengre studietid enn lova.

Dessutan er allmennlærarutdanninga gjord fireårig i lovutkastet frå utvalet, i tråd med rammeplanen frå departementet av 10.07.1992. I denne samanhengen gjer utvalet også framlegg om enkelte endringar i lovreglane om adjunktutdanning.
18.2.4 Førskolelærarar

Utvalet gjer framlegg om å innføre ei ordning med å tilsetje førskolelærarar til undervisning på klassetrinna 1-4. Det blir i den samanhengen blant anna peikt på at det er i tråd med synspunkta frå fleirtalet i kyrkje-, utdannings-, og forskingskomiteen i Innst. O. nr. 36 (1993-94). Utvalet peiker også på at det i dag er førskolelærarane som har best kunnskap om seksåringane og deira måte å lære på. Dessutan blir det peikt på at førskolelærarane kan gi nyttige impulsar til skolen som heilskap og til lærarkollegaer med annan utdanningsbakgrunn.

For ikkje å svekkje undervisningstilbodet for elevane meiner utvalet det må stillast særskilde krav om at førskolelærarar som skal undervise på heile småskoletrinnet, har kompetanse for lese-, skrive- og talopplæring som svarer til kompetansen hjå allmennlæraren.

Fleirtalet i utvalet finn elles ikkje grunn til å føre vidare unntaksheimelen i § 13 i lærarutdanningslova, som tillèt tilsetjing av førskolelærarar også på mellomtrinnet «når særlege omsyn gjer det ønskjeleg». Det blir vist til at behovet for ein slik regel blir godt nok sikra gjennom framlegget frå fleirtalet om at også personale som ikkje oppfyller kompetansekrava, på visse vilkår skal kunne gi spesialundervisning.

Eit mindretal er ikkje samd i at personale som ikkje oppfyller kompetansekrava, på visse vilkår skal kunne gi spesialundervisning. Dette mindretalet meiner derfor at det framleis er behov for ein særskild unntaksheimel som tillèt å tilsetje førskolelærarar på mellomtrinnet.
18.2.5 Skoleleiarar

På bakgrunn av den funksjonen rektor har som fagleg leiar, meiner utvalet det er nødvendig at tilsette i slike stillingar har den nødvendige bakgrunnen frå skolen. Utvalet gjer derfor framlegg om ikkje å endre dei generelle krava til praksis eller til utdanning for tilsetjing i rektorstilling.

Utvalet går også inn for å føre vidare kravet om at rektor skal vere kvalifisert for tilsetjing i undervisningsstilling i det skoleslaget, eventuelt på dei klassetrinna, han eller ho skal vere rektor for, og viser blant anna til at rektor vanlegvis har undervisning som del av stillinga. Utvalet presiserer at framlegget opnar for at førskolelærarar kan vere rektorar i grunnskolen dersom dei oppfyller eitt av kompetansekrava for undervisning på skolen.

Fleirtalet i utvalet gjer framlegg om at kommunane og fylkeskommunane skal stå fritt til å fastsetje kompetansekrava for administrative stillingar ut over rektorstillinga. Mindretalet meiner det i tillegg til kompetansekrav for rektor bør fastsetjast særskilde kompetansekrav for undervisnings- eller studieinspektør og rådgivar.
18.2.6 Mellombels tilsette og vikarar

For å sikre elevane opplæring også i situasjonar da det ikkje melder seg kvalifiserte søkjarar, meiner utvalet det er nødvendig med reglar som opnar for å tilsetje personar mellombels jamvel om dei ikkje fyller kompetansekrava i lovframlegget. Det er i slike situasjonar betre at den best eigna av dei ukvalifiserte søkjarane blir tilsett, enn at elevane står utan opplæring. Dessutan må omsynet til opplæring for elevane i slike tilfelle gå framom det behovet den tilsette har for stillingsvern.

Utvalet gjer på denne bakgrunnen framlegg om at det framleis skal vere høve til å tilsetje mellombels i grunnskolen når det ikkje er søkjarar som oppfyller dei lov- eller forskriftsfeste kompetansekrava, og at denne retten også skal gjelde for den vidaregåande skolen. Av omsyn til den mellombels tilsette og for å sikre at det med jamne mellomrom blir arbeidd med å skaffe kvalifisert personale, bør tilsetjinga vare ut skoleåret. Før skoleåret er ute må såleis stillinga normalt lysast ut på nytt. Skoleåret bør i denne samanhengen vere lovfest til å slutte 31. juli.

Utvalet ser ikkje grunn til å føre vidare regelen om at ukvalifiserte kan tilsetjast i vikariat, og viser til at ein i utgangspunktet bør bruke dei allmenne kompetansekrava for slike stillingar. På same måten som for faste stillingar kan vikarar tilsetjast mellombels når det er mangel på kvalifiserte søkjarar.

Vurderingane frå utvalet og framlegga og vurderingane frå departementet når det gjeld den arbeidsrettslege stillinga for mellombels tilsette, er omtalte i kapittel 19 om den arbeidsrettslege stillinga for skoleleiarar og undervisningspersonale.
18.2.7 Øvingslærarar

Utvalet gjer framlegg om å føre vidare kravet om pedagogisk praksis for alle som skal undervise i skolen. Det er derfor framleis nødvendig at grunnskolar og vidaregåande skolar tek imot praksisstudentar.

Ein reknar med at praksisplassar i dei fleste tilfella blir skipa i form av ein avtale mellom høgskolane eller universiteta og grunnskolen eller den vidaregåande skolen.

Utvalet meiner likevel at praksistida er ein så sentral del av lærarutdanninga at gjennomføringa av ordninga bør få heimel i lova. Utvalet gjer derfor framlegg om at departementet får heimel til å påleggje kommunane og fylkeskommunane å ta imot praksisstudentar i forskrift eller ved enkeltvedtak. Departementet skal også kunne fastsetje forskrifter eller gjere enkeltvedtak om utveljinga av øvingslæraren.
18.2.8 Aldersblanda klassar

Fleirtalet i utvalet har gjort framlegg om å gjere ordninga med aldersblanding i grunnskolen generell. Både ordninga i dag og framlegget frå fleirtalet vil seie at klassen kan ha elevar frå både småskolen og mellomtrinnet. Den inndelinga av kompetansekrava som utvalet gjer framlegg om, er ikkje tilpassa ei slik aldersblanding.

Utvalet finn det likevel vanskeleg å gjere ei slik tilpassing i forhold til kompetansekrava. Kompetansebehovet må vurderast konkret. Dei som blir tilsette, må likevel i alle tilfelle oppfylle kompetansekrava for minst éi av dei gruppene klassetrinn som er representerte i klassen. Utvalet gjer framlegg om at denne ordninga kjem til uttrykk i ein lovregel om at kompetansekrava gjeld for aldersblanda klassar så langt dei passar.
18.2.9 Timelærarar

Utvalet går inn for å oppheve den særskilde reguleringa av kompetansekrav for timelærarar. Det blir vist til at ordninga ikkje lenger er i bruk i skoleverket.
18.2.10 Ansvar for etterutdanning

Fleirtalet i utvalet meiner at lovreglane slik dei i dag går fram av § 4 i lærarutdanningslova og § 27 nr. 2 andre leddet i grunnskolelova om ansvar for etterutdanning, kan verke for svakt formulerte. Det blir vist til at etterutdanning i form av fagleg vedlikehald og fagleg oppdatering er viktig for å halde oppe ein høg kompetanse i lærar- og leiarstaben, og hjå personale som er engasjert i opplæring av lærlingar.

Fleirtalet peiker likevel på at eit skjerpa ansvar for etterutdanning kan føre til større utgifter for kommunesektoren. Fleirtalet i utvalet finn derfor ikkje grunn til å gjere framlegg om materielle lovendringar om ansvaret for etterutdanninga.

Eit mindretal i utvalet meiner at regelen i lovutkastet om etterutdanning er unødvendig og bør gå ut.

Utvalet gjer framlegg om å oppheve regelen i § 4 nr. 2 i lærarutdanningslova om retten til å gi permisjon. Utvalet meiner at dei allmenne reglane om permisjonsordningar er nok.
18.2.11 Lovfesting av prinsippet om tilsetjing av den best kvalifiserte søkjaren

Av omsyn til opplæringa av elevane og kvaliteten i skolen meiner utvalet det er svært viktig at det heile tida er den beste blant dei kvalifiserte søkjarane som blir tilsett. På denne bakgrunnen gjer utvalet framlegg om å lovfeste det allmenne forvaltningsrettslege prinsippet om tilsetjing av den best kvalifiserte søkjaren. Det bør i denne samanhengen fastsetjast at det i valet mellom fleire søkjarar til den same stillinga skal leggjast vekt på utdanning og praksis, kva for undervisningsbehov tilsetjinga skal ta sikte på å dekkje, og kor godt eigna søkjaren er for stillinga elles.
18.2.12 Forskriftskompetansen til departementet og kompetansen til å dispensere frå lovreglane

Utvalet ser det som formålstenleg at departementet framleis har kompetanse til å fastsetje forskrifter om kompetansekrava for undervisningspersonell. Det blir vist til at utdanningar skifter innhald, samtidig som kompetansebehovet i skolen varierer. Ein må derfor heile tida vurdere kva for utdanningar som kan fylle behovet i skolen for undervisningskompetanse.

Utvalet meiner likevel at forskiftskompetansen i større grad enn i dag bør presiserast og knytast til den enkelte regelen i lovutkastet.

Utvalet meiner departementet bør ha kompetanse til å gi nærmare forskrifter om innhaldet i utdanningsnivåa og om tilleggsprøve for utanlandske søkjarar som ikkje byggjer søknaden sin på utdanning og/eller praksis frå land som er omfatta av EØS-avtalen. Dessutan bør departementet kunne gi forskrifter om i kva fag på småskoletrinnet andre enn allmennlærarar og førskolelærarar kan undervise. Departementet bør også kunne gi nærmare forskrifter om krava til fagleg fordjuping på mellom- og ungdomstrinnet i grunnskolen og i den vidaregåande skolen og om krava til kompetanse i lese-, skrive- og talopplæring for førskolelærarane på småskoletrinnet.

Dessutan gjer utvalet framlegg om å halde på den kompetansen departementet har etter gsl. § 21 nr. 4 til å gi forskrifter om kvalifikasjonar for personalet ved faste leirskolestader.

Endeleg gjer utvalet framlegg om at departementet skal kunne gjere unntak frå kompetansekrava i lova for undervisningsstillingar når det ligg føre særlege grunnar.
18.2.13 Godkjenning

Utvalet meiner at departementet gjennom forskrifter i stor nok grad kan fastleggje det nærmare innhaldet i utdanningsnivåa. Det er derfor ikkje nødvendig at lova stiller opp krav om godkjenning i tillegg til reglane i forskrifta. Ein vil ha nødvendig fleksibilitet ved å halde på den kompetansen departementet har til å godkjenne likeverdig utdanning og praksis.

Utvalet gjer såleis framlegg om å oppheve alle godkjenningsreglar knytte til utdanningsnivåa, med unntak av heimelen for departementet til å godkjenne utdanning og praksis som er likeverdig med innhaldet i utdanningsnivåa elles, til dømes likeverdig utdanning frå utlandet.
18.2.14 Lærarutdanningsrådet

Lovreguleringa om Lærarutdanningsrådet vart oppheva med lov om universitet og høgskolar. Utvalet understrekar at det er viktig at departementet, dersom Lærarutdanningsrådet ikkje skal haldast oppe, bruker liknande uavhengig sakkunnskap i arbeidet sitt med kompetansekrav for undervisningspersonell og skoleleiarar.
18.2.15 Den særskilde vurderinga av om kandidatar er skikka

Utvalet gjer framlegg om å oppheve den særskilde vurderinga etter § 24 nr. 3. i lærarutdanningslova av om kandidatar er skikka. Utvalet meiner det ikkje kan skiljast mellom fagleg vurdering og vurdering av dugleik. Begge delar må vere med i den vurderinga som er grunnlaget for godkjenning for læraryrket. Lærarutdanningsinstitusjonane har derfor det sentrale ansvaret for vurderinga.

Utvalet peiker også på at tilfredsstillande tilsetjingsprosedyrar i ein del tilfelle kan stanse lærarar som er uskikka for yrket, og at det er ei viss opning for å fjerne uskikka lærarar ved avskil eller oppseiing.

Utvalet legg også vekt på at den pedagogiske utdanninga omfattar praksis ute i skolen. I allmennlærarutdanninga er den pedagogiske praksisen spreidd over fleire trinn i studiet. Utvalet går såleis ut frå at kandidatar som ikkje er skikka for pedagogiske oppgåver i skolen, som regel heller ikkje greier praksisdelen av lærarutdanninga. Utvalet viser også til retten til å vise bort studentar frå lærarutdanninga, jf. § 42 i lov om universitet og høgskolar.

Utvalet meiner at ordninga med å vurdere dugleiken til lærarkandidatane blir godt nok vurdert gjennom den obligatoriske pedagogiske praksisen, tilfredsstillande tilsetjingsprosedyrar, retten til oppseiing eller avskil og ordninga med bortvising frå utdanningsinstitusjonane.
18.3 Høyringsinstansane
18.3.1 Departementa

Finansdepartementet er positivt til å opne for større fleksibilitet i kompetansekrava i småskolen og på mellomtrinnet, men går imot framlegget om å skjerpe kompetansekrava på ungdomstrinnet.

Kommunal- og arbeidsdepartementet ser det som særleg viktig å føre vidare framlegget i § 10-2, som gir fleksible reglar i forhold til kompetansekrav for undervisningsstillingar.

Kulturdepartementet støttar lektorgodkjenning på grunnlag av utdanning med tillegg av praksis frå kunstnarleg verksemd, når det ikkje er tilbod om nødvendig utdanning i norske utdanningsinstitusjonar.
18.3.2 Kommunane

Mange av dei kommunane som har uttalt seg, støttar kravet om tilleggskompetanse for at førskolelærarar skal kunne undervise i småskolen, men peiker på at staten må leggje forholda til rette slik at utdanna førskolelærarar kan skaffe seg denne kompetansen. Dessutan må det fastsetjast overgangsordningar, slik at førskolelærarane er sikra innpass i småskolen. Somme kommunar meiner det i tillegg bør stillast krav om tilleggskompetanse i førskolepedagogikk for allmennlærarar på småskoletrinnet.

Fleire kommunar uttrykkjer likevel skepsis til at faglærarar skal kunne undervise på mellomtrinnet. Somme kommunar har likevel uttalt seg positivt om dette framlegget. Somme kommunar uttaler også at kravet om fagleg fordjuping på ungdomstrinnet bør gjelde minst to fag.

Fleire kommunar har også gitt uttrykk for at kravet for ungdomstrinnet bør vere fagleg fordjuping som svarer til eitt års studietid, i motsetnad til eit halvt år slik utvalet gjer framlegg om.

Dei fleste av dei kommunane som har uttalt seg i spørsmålet om yrkessertifiseringsvurdering av lærarstudentar, ser ut til å vere negative til framlegget om å fjerne denne ordninga.
18.3.3 Universitet og høgskolar

Dei fleste høgskolane som har uttalt seg, har uttrykt støtte til framlegget om at førskolelærarar i større grad får undervise i småskolen, men meiner det må stillast krav om utdanning i lese-, skrive- og talpedagogikk.

Universiteta i Oslo, Bergen, Trondheim og Tromsø og fleire høgskolar støttar framlegget frå utvalet om å tilsetje faglærarar på mellomtrinnet. Universitetet i Bergen understrekar at det er viktig med krav om fagleg fordjuping for lærarar, spesielt på ungdomstrinnet i grunnskolen og i den vidaregåande skolen, fordi dette kravet er avgjerande for å sikre eit høgt kunnskaps- og dugleiksnivå blant elevane.

Høgskolen i Nord-Trøndelag og Universitetet i Trondheim meiner at det for ungdomstrinnet bør vere eit krav om fagleg fordjuping i alle dei faga ein lærar blir tilsett for å undervise i. Fleire av høgskolane som har uttalt seg, meiner at det for ungdomstrinnet bør stillast krav om eitt års fagleg relevant fordjuping.

Høgskolen i Østfold meiner lovutkastet i for liten grad tek omsyn til krava til lærarutdanninga i lærarutdanningslova i dag om formålet med utdanninga. Høgskolen i Hedmark har eit liknande standpunkt, og gjer framlegg om å lovfeste at pedagogisk teori og praksis skal vere ein integrert del av utdanninga over tre år i tillegg til å ha eit omfang på minst eitt års studietid. Også Høgskolen i Sør-Trøndelag, Høgskolen Stord/Haugesund, Høgskolen i Finnmark og Dronning Mauds Minne Høgskolen vil ha ei ytterlegare lovregulering av lærarutdanninga. Somme høyringsinstansar har også gitt uttrykk for å halde på den lærarutdanningslova vi har i dag.

Høgskolen i Hedmark og Høgskolen i Bergen ønskjer kompetansekrav for øvingslærarar. Høgskolen i Akershus, Universitetet i Bergen og Universitetet i Tromsø støttar framlegget om kompetanse for departementet til å fastsetje forskrifter om øvingslærarar. Høgskolen i Østfold støttar framlegget om å gjere avtale direkte mellom høgskolen og den enkelte øvingslæraren. Høgskolen i Nord-Trøndelag vil ha plikt til å vere øvingslærar. Høgskolen i Agder meiner at lovutkastet om øvingslærarar er for vagt fordi rettleiingsansvaret i for stor grad blir overlate til den enkelte praksisskolen.

Høgskolen i Akershus peiker på at formuleringa i lovutkastet av utdanningskrav for yrkesfaglærarar kan gi eit feil inntrykk av dei verkelege forholda. Høgskolen meiner derfor at formuleringa kan gi inntrykk av at det finst 3-årige utdanningsvegar for yrkesfaglærarar som inkluderer fagstudium og pedagogisk teori og praksis, noko som ikkje er tilfelle.

Dei av institusjonane som har uttalt seg om spørsmålet, er samde i framlegget om å lovfeste eitt års praktisk-pedagogisk utdanning.

Universitetet i Bergen og Universitetet i Trondheim er samde med utvalsframlegget frå fleirtalet om etterutdanning. Høgskolen i Akershus meiner at ansvaret for etterutdanninga er for svakt formulert i lovutkastet.

Dei av institusjonane som har uttalt seg om spørsmålet, er samde om å lovfeste det allmenne forvaltningsrettslege prinsippet om tilsetjing av den best kvalifiserte søkjaren.

Fleire av høgskolane er skeptiske til at pedagogisk teori og praksis er redusert til pedagogisk teori i lovutkastet. Den kvalitetsauken av praksis som har skjedd i lærarutdanninga dei siste åra, står i fare dersom lovreguleringa av praksisen blir utydeleggjord.

Høgskolen i Stavanger støttar framlegget om å føre vidare eit eige fagleg utval jamvel om lovfestinga av Lærarutdanningsrådet blir oppheva. Høgskolen i Oslo, Avdeling for visuelle kunstfag og drama, meiner Lærarutdanningsrådet bør haldast oppe som sakkunnig instans for arbeid med kompetansekrav for undervisningspersonell og skoleleiarar.

Dei fleste høgskolane og universiteta som har uttalt seg om den særskilde og lovfeste yrkessertifiseringsvurderinga, er negative til framlegget frå utvalet om å fjerne denne ordninga. Det blir blant anna vist til at det er usikkert om det tradisjonelle praksisomgrepet er vidt og prinsipielt nok til å dekkje dei kriteria som til no har vore relaterte til yrkessertifiseringsomgrepet. Universitetet i Tromsø støttar at den særskilde yrkessertifiseringsvurderinga går ut, og viser til at ein gjennom den ordinære vurderinga av pedagogisk teori og praksis er i stand til å vurdere kven som er eigna til å undervise i skolen.
18.3.4 Andre

Nord-Trøndelag fylkeskommune meiner at kommunane og fylkeskommunane burde kunne administrere dei avvika som er lagde til departementet når det gjeld kompetansekrav. Dessutan meiner fylkeskommunen at kompetansekrava til rektor bør endrast, slik at røynsle frå administrativt arbeid i skoleverket generelt er nok. Akershus fylkeskommune vil oppheve kravet om skolepraksis for rektor. Vest-Agder fylkeskommune støttar framlegget om å lovfeste prinsippet om å tilsetje den best kvalifiserte søkjaren.

Akademikernes Fellesorganisasjon og Lærarforbundet meiner spørsmål om lovregulering av lærarutdanninga bør vente til rammeplanen for allmennlærarutdanninga er revidert. Inntil det er gjort, bør ein halde på § 2, § 22 og § 24 i lærarutdanningslova.

LO/Norsk Lærarlag meiner at lovfestinga av lærarutdanning framleis må omfatte både formål, innhald og organisering. Studieeininga pedagogisk teori og praksis må førast vidare. For ikkje å svekkje samanhengen mellom teori og praksis må det framleis tilsetjast eigne øvingslærarar ved dei utdanningsinstitusjonane som gir lærarutdanning. For å vere best mogleg oversiktlege bør reglane om lærarutdanning samlast i eit eige kapittel i opplæringslova.

Forskerforbundet meiner at utvalet i for liten grad har teke omsyn til signala frå Stortinget om å lovfeste lærarutdanninga.

Landslaget for Norges Lærerstudenter/Oahpaheaddji Studenttaid Riikasearvvi kan ikkje sjå at lovutkastet sikrar ein eins nasjonal standard på lærarutdanninga. Blant anna meiner landslaget at praksisdelen må presiserast nærmare. Det blir vist til at lovutkastet kan rikke ved fundamentet i lærarutdanninga, der pedagogisk teori og praksis går over fleire år.

Lærarforbundet støttar i hovudsak framlegget frå utvalet om kompetansekrav for dei ulike utdanningsnivåa og skoleslaga.

Barneombodet støttar framlegget om å fjerne den særskilde yrkessertifiseringsvurderinga. Det blir vist til at lærarstudentane blir vurderte gjennom praksisopplæringa, og at denne vurderinga bør styrkjast. Barneombodet meiner at denne vurderinga bør supplerast med ei lovbunden oppfølgingsplikt for arbeidsgivaren.

Ei rekkje av dei andre høyringsinstansane vil føre vidare den lovfeste yrkessertifiseringsvurderinga i lærarutdanninga. Foreldreutvalet for grunnskolen (FUG) gjer framlegg om å skjerpe yrkessertifiseringsvurderinga i lærarutdanninga og å få det uttrykt i opplæringslova. LO og Norsk Lærarlag gjer framlegg om at departementet får heimel til å gi forskrifter om vurderinga.

Norske Billedkunstnere og Forum for kunstfaglig grunnutdanning støttar framlegget om lektorstatus på bakgrunn av kunstnarleg praksis. Opplæringsrådet for elektro- og elektronikkfag går på bakgrunn av framlegget frå utvalet om å opne for lektorkompetanse på grunnlag av kunstnarleg verksemd inn for at ein slik kompetanse skal kunne opparbeidast på grunnlag av yrkesfagleg praksis og utdanning for yrkesfaglærarar.

Norges Husmorforbund vil ha plikt til å tilsetje førskolelærarar på småskoletrinnet.

Unge Høgre vil ikkje ha førskolelærarar i småskolen og vil ha krav om fagleg fordjuping i det faget læraren skal undervise i. Unge Høgre støttar framlegget om å lovfeste prinsippet om tilsetjing av den best kvalifiserte søkjaren.

Foreldreutvalet for grunnskolen meiner det er svært uheldig at lovutvalet ikkje gjer framlegg om eigne kompetansereglar for lærarane om samarbeid mellom heim og skole.

Kommunenes Sentralforbund (KS) viser til at både den statlege og kommunale hovudavtalen inneheld avtalte plikter om opplæring og etterutdanning med det same materielle innhaldet som lovframlegget. KS meiner prinsipielt at desse forholda bør regulerast i avtalar mellom arbeidsgivaren og arbeidstakaren og ikkje bindast opp av lovverket.

Norsk Kommuneforbund støttar framlegga til kompetansekrav, og meiner at paragrafen om etterutdanning bør konkretiserast.

Norsk Skolelederforbund vil ha meir forpliktande reglar om etterutdanning, men støttar blant anna ei vurdering av om søkjarar er eigna for tilsetjing.

Lærarforbundet meiner at det må vere heimel i lovverket for å stille krav om spesialpedagogisk tilleggskompetanse for å gi spesialundervisning når den sakkunnige vurderinga går ut på at det er nødvendig. Dessutan meiner forbundet at ein skal stille dei same kompetansekrava til undervisnings-/studieinspektør og rådgivar som til rektor.

Lærarutdanningsrådet meiner at ein må få eit sterkare lovfest grunnlag enn det utvalet gjer framlegg om. Blant anna meiner rådet at nemninga pedagogisk teori og praksis må brukast og at utdanningstida for allmennlærar, faglærar og førskolelærar bør lovfestast til fire år. Lærarutdanningsrådet ønskjer dessutan å føre lærarutdanningslova vidare.
18.4 Vurderingar og framlegg frå departementet
18.4.1 Generelt. Fastsetjing av innhald i lærarutdanninga og kompetansekrav for undervisningspersonell

Departementet viser til St. meld. nr. 48 (1996-97) om lærarutdanning og Stortingsbehandlinga av denne meldinga, jf. Innst. S. nr. 285 (1996-97). Dei delane av meldinga og Stortingsbehandlinga som omhandlar den nasjonale styringa av innhaldet i lærarutdanninga, vil bli følgde opp i ein eigen odelstingsproposisjon. Dette gjeld og spørsmålet om ein særskild lovregel om vurderinga av om kandidatar er skikka for læraryrket.

Departementet er i hovudsak samd i dei framlegga til lovregulering som utvalet har komme med under kompetansekrav for undervisningspersonell og skoleleiarar, også om ansvaret for etterutdanning og øvingslærarar. Som det går fram nedanfor, går departementet likevel på somme punkt inn for ei anna løysing enn den utvalet har gjort framlegg om.

Departementet understrekar at det er viktig med høg kompetanse hos undervisningspersonell i skolen. Høg kompetanse må sikrast gjennom nasjonal styring av kompetansekrava.

Dette standpunktet gir likevel ikkje utan vidare svar på spørsmålet om den nasjonale styringa bør skje i form av ei formell lov eller med sentrale forskrifter. Utvalet gjer sjølv framlegg om ein kombinasjon av lov og forskrift, noko som gjer at hovudinnhaldet i kompetansekrava blir lovfest og at departementet i § 10-1 og § 10-2 i lovutkastet frå utvalet får ei rekkje forskriftsheimlar til å utfylle eller gjere unntak frå desse krava med forskrifter eller gjennom godkjenning.

Departementet sluttar seg til utgangspunktet til utvalet om at den rettslege reguleringa av kompetansekrava i opplæringssektoren bør vere uttrykt i ei lov vedteken av Stortinget. Det kan dessutan hevdast at lovfesting av hovudreglane markerer tydelegare enn forskriftsregulering kor viktig kompetanse er for undervisningspersonellet.

Som utvalet sjølv peiker på og tek konsekvensen av, er reguleringa av kompetansekrava for undervisningspersonellet likevel eit område der det er formålstenleg at departementet også får heimel til å fastsetje forskrifter. Det gjeld blant anna fordi slike reglar ofte blir omfattande og detaljerte, men også fordi det her er større behov for endringar dersom ein skal halde på eit oppdatert regelverk. Det kan også peikast på at kompetansekrav ikkje er reglar om rettane og pliktene til elevar og foreldre. Omsynet til at innhaldet skal vere tilgjengeleg for desse gruppene, tilseier derfor ikkje i same grad at kompetansekrava skal regulerast i opplæringslova. Departementet meiner dessutan at det kan stillast spørsmål ved om den ordninga utvalet har valt, blir meir tilgjengeleg enn rein forskriftsregulering, der dei aktuelle reglane berre finst i eit regelsett.

På bakgrunn av dette vil departementet gå inn for at opplæringslova inneheld eit generelt krav om at dei som skal tilsetjast i skolen, har relevant kompetanse, og at dei øvrige kompetansekrava blir fastsette i forskrift. Departementet vil likevel streke under at denne endringa berre er meint som ei anna lovteknisk løysing, og at ho ikkje skal føre til nokon reduksjon av kompetansekrava for undervisningspersonellet.

Det følgjer av framlegget frå departementet at dei kompetansekrava som idag er fastsette i lærarutdanningslova, blir oppheva.
18.4.2 Kompetansekrav for skoleleiinga

Departementet går inn for å føre vidare kompetansekravet for rektor som ein eigen lovregel slik utvalet har gjort framlegg om. Men departementet meiner at kravet bør presiserast, slik at også praksis frå annan undervisningsadministrasjon enn ved den enkelte skolen blir godteken som relevant praksis.
18.4.3 Om mellombels tilsetjing i skolen

Departementet sluttar seg til framlegget frå utvalet om å føre vidare ei særskild ordning med mellombels tilsetjing i undervisningsstillingar i grunnskolen når det er mangel på kvalifiserte søkjarar, og om at denne ordninga også skal gjelde den vidaregåande skolen. Departementet reknar med at behovet for slik tilsetjing er noko mindre i den vidaregåande skolen. Departementet meiner likevel at det ikkje er grunn til å ha ulike reglar for skoleslaga. Det blir vist til at der det manglar søkjarar med gode nok kvalifikasjonar, er det også i den vidaregåande skolen betre at elevane får undervisning av ein lærar som ikkje oppfyller kompetansekrava enn at elevane ikkje får undervisning. Departementet er også samd i vurderingane frå utvalet om vikariat. Departementet viser elles til kapittel 19 om den arbeidsrettslege stillinga til skoleleiarar og undervisningspersonale, der departementet vurderer framlegget om fast tilsetjing etter fire år i mellombels stilling.
18.4.4 Prinsippet om tilsetjing av den best kvalifiserte søkjaren

Departementet vil følgje opp lovframlegget frå utvalet om å lovfeste prinsippet om at den best kvalifiserte søkjaren skal tilsetjast. Som utvalet peiker på, gjeld det også i dag eit slikt ikkje-lovfest forvaltningsrettsleg prinsipp. Framlegget er derfor inga endring av gjeldande rett, men ei tydeleggjering av det som alt må reknast som gjeldande rett. Ein slik regel kan vere med på å klargjere at det å vere personleg eigna er eit relevant kriterium, og at kommunane og fylkeskommunane kan bruke intervju som del av tilsetjingsprosessen. Det er også i tråd med fråsegna frå kyrkje-, utdannings- og forskingskomiteen i Innst. S. nr. 15 (1995-96).
19 Den arbeidsrettslege stillinga til skoleleiarar og undervisningspersonell
19.1 Gjeldande rett
19.1.1 Generelt

Tilsette i skoleverket har status som arbeidstakarar og er omfatta av dei vanlege arbeidsrettslege reglane, med mindre det ligg føre særreglar. Også for undervisningspersonell og skoleleiarar er utgangspunktet såleis at reglane i lov 4.02. 1977 nr. 4 om arbeidervern og arbeidsmiljø m.v. (aml.) gjeld så langt det ikkje er gjort unntak. Tilsvarande gjeld for anna arbeidsrettsleg lovgiving.

Generelt har fylkeskommunen og kommunen tilsetjingskompetanse i kraft av arbeidsgivarposisjonen sin. Gsl. § 21 nr. 1, 3 og 4 gir likevel enkelte særreglar om tilsetjingskompetansen.
19.1.2 Utlysing av ledig stilling

Etter gsl. § 20 nr. 1 skal ledige undervisnings- eller rektorstillingar lysast ut av kommunen. Utlysingsteksten skal innehalde vilkår for stillinga og opplyse om søknadsfristen. Søknadsfristen skal vere minst tre veker. Dessutan skal stillingar for adjunkt eller lektor med undervisning på barne- og ungdomstrinnet, eller berre på ungdomstrinnet, eller både i grunnskolen og den vidaregåande skolen, lysast ut slik at dei faga det er krav om undervisningskompetanse i, er særskilt nemnde, jf. gsl. § 20 nr. 2.

Kommunen kan ikkje krevje at søkjarane skal gi opplysningar om korleis dei ser på politiske og kulturelle spørsmål, jf. gsl. § 20 nr. 3. Regelen nemner ikkje direkte at ein ikkje kan leggje vekt på politiske eller kulturelle spørsmål. Det same gjeld den allmenne regelen i aml. § 55 A, som også omfattar religiøse spørsmål. Men ein må forstå begge reglane slik at dei set forbod mot å leggje vekt på slike forhold når ein skal vurdere søkjarane, med mindre stillinga er slik at det er sakleg å leggje vekt på desse forholda, jf. blant anna Jakhelln: Oversikt over arbeidsretten (1993) s. 27.

Etter gsl. § 21 nr. 2 må den som blir tilsett, innan åtte dagar frå han har teke imot melding om tilsetjing, skriftleg melde frå om han tek imot stillinga. Denne fristen kan kommunen gjere lengre. Etter gsl. § 23 nr. 2 pliktar den som tek imot ei ny stilling, straks å seie opp ei stilling som han ikkje kan halde fram i når han tek til i den nye stillinga. Vedkommande har også plikt til straks å kalle tilbake andre søknader på slike stillingar.

Reglar om skriftleg arbeidsavtale finst i aml. § 55 B flg. Reglane gjeld også for undervisningspersonell og skoleleiarar. Dessutan finst det tariffeste reglar om tilsetjingsbrev i avtale om rettsvilkår for personell i undervisningsstillingar og leiarstillingar i den vidaregåande skolen av 14.06.1984 (rettsvilkårsavtalen) § 3. Rettsvilkårsavtalen fører ikkje til unntak frå reglane i aml. § 55 C om kva arbeidsavtalen minst skal omfatte.
19.1.3 Tidsavgrensa tilsetjing, vikariat og liknande

Etter gsl. § 17 nr. 2 kan det «når det trengst [...] nyttast mellombels tilsette lærarar og vikarar». Nokon tilsvarande regel er ikkje gitt i lov om vidaregåande opplæring.

Etter rettsvilkårsavtalen kan ei tidsavgrensa tilsetjing brukast i vikariat (§ 2 første leddet), det vil seie tenestegjering for ein annan når vedkommande er fråverande (§ 2 niande leddet). Det kan også brukast tidsavgrensa tilsetjing når det ikkje er mogleg å få tilsett ein person med godkjend utdanning i stillinga, eller når arbeidet er forbigåande og i samsvar med stillingsplanen (§ 2 tiande leddet).

Etter lovrevisjonen 06.01.1995 er reglane om tidsavgrensa tilsetjing fastsette i aml. § 58 A. Denne regelen held blant anna fast ved unntaka for «praksisarbeid eller vikariater», men avgrensar elles ordninga med å gjere arbeidsavtalar av tidsavgrensa lengd til tilfelle der «arbeidets karakter tilsier det og arbeidet atskiller seg fra det som ordinært utføres i bedriften».

Sidan lovgivinga ikkje har særreglar for mellombels tilsetjing i den vidaregåande skolen, må tariffreglane ovanfor vike dersom dei fastset dårlegare vilkår for ein arbeidstakar enn det som følgjer av aml. § 58 A.
19.1.4 Pliktene til undervisningspersonell og skoleleiarar

Opplæringslovgivinga gir fleire reglar om dei pliktene som kviler på undervisningspersonell og skoleleiarar. Innanfor dei grensene som følgjer av lovgivinga og tariffavtalane, kan kommunen og fylkeskommunen påleggje undervisningspersonalet plikter i kraft av den arbeidsrettslege styringsretten.

Etter gsl. § 22 nr. 5 skal personalet rette seg etter dei lovene som gjeld for skolen, og etter dei reglane som er gitt i skoleplanar, reglement og instruksar. Etter § 22 nr. 1 har personalet, enkeltvis og samla, ansvaret for at skolen blir driven i samsvar med dei måla som er sette for skolen, og dei skal medverke til å skape eit godt skolesamfunn.

Dessutan heiter det i § 22 nr. 2 at lærarane pliktar å undervise på dei læresteg og i dei faga som dei har kompetanse til. Etter gsl. § 18 nr. 3 må undervisning i kristendomskunnskap med religions- og livssynsorientering «ta utgangspunkt i skolen sin føremålsparagraf og presentere kristendommen, dei ulike religionar og livssyn ut frå sin eigenart. Dei same pedagogiske prinsipp skal leggjast til grunn for undervisninga i dei ulike emne.»

Undervisningspersonalet pliktar også å møte til etterutdanning, planlegging, samråding og liknande utanom undervisningstida, i samsvar med reglar fastsette i reglement og instruks, jf. § 22 nr. 4.

Etter gsl. § 22 nr. 3 har personalet mot fastsett godtgjersle plikt til å rettleie praksisstudentar frå pedagogiske høgskolar, seminar eller andre utdanningsinstitusjonar dersom dei får praksistida si på skolen. Etter § 22 nr. 6 pliktar lærarane å melde frå til rektor om elevar som dei meiner treng spesialundervisning.

Etter gsl. § 17 nr. 3 kan kommunen setje ein lærar til å føre tilsyn med undervisningsrom, innbu og læremiddel.

Etter § 3-1 nr. 2 i grunnskoleforskrifta kan det til ei lærarstilling leggjast særskilde tenester på åremål som del av stillinga, til dømes pedagogisk rettleiingsteneste, elevrådsarbeid og skolebibliotekteneste.

Gsl § 12 nr. 1 b gir departementet heimel til å gi normalinstruksar for personalet i skolen. Slike instruksar er gitt i kapittel X i grunnskoleforskrifta. Forskriftene inneheld ein generell instruks for personalet ved skolane (§ 10-1) og ein instruks for rektor (§ 10-2), undervisningsinspektør (§ 10-3) og lærar (§ 10-4).

Etter lvgo. § 20 første leddet har personalet enkeltvis, samla og i samarbeid med elevane ansvaret for at opplæringa skjer i samsvar med dei generelle og spesielle delane av læreplanen. Dessutan skal undervisningspersonalet undervise på dei stega og i dei faga og kursa som skoleleiinga fastset, jf. § 20 andre leddet. Undervisningspersonalet har også plikt til å møte til planlegging og drøftingar utanom undervisningstida og til å ta på seg andre oppgåver som heng saman med verksemda i skolen.

Etter lvgo. § 20 tredje leddet har undervisningspersonalet i vidaregåande skolar plikt til å vere rettleiarar for studentar ved pedagogiske høgskolar og pedagogiske seminar, dersom desse får praksistida si på skolen.

Etter § 20 fjerde leddet kan departementet gi forskrifter med «reglement og instrukser» for rektor, undervisningsstillingar og andre pedagogiske stillingar og funksjonar i vidaregåande skolar. Departementet har gitt forskrift om instruks for lærarar, filialskoleleiarar, rektorar, inspektørar, studieinspektørar, kursinspektørar, hovudlærarar, rådgivarar, klassestyrarar og samlingsstyrarar.

Etter vol. § 9 andre leddet kan departementet gi forskrift om at lærarstillingar i offentlege utdanningsinstitusjonar, til dømes grunnskolar og vidaregåande skolar, kan få oppgåver i vaksenopplæringa.

Tariffavtalane mellom staten og lærarorganisasjonane inneheld reglar om blant anna undervisningsplikta og arbeidstida elles for personalet.
19.1.5 Særleg om reservasjonsrett

Det generelle arbeidsrettslege utgangspunktet er at ein arbeidstakar ikkje kan reservere seg mot å gjere arbeidsoppgåver som er omfatta av stillinga, med mindre det følgjer avgrensingar av arbeidsavtalen eller av eit anna rettsgrunnlag. Undervisningspersonalet kan derfor som hovudregel ikkje reservere seg mot å undervise i eit fag på det grunnlaget at faget, undervisningsopplegget eller andre forhold ved faget strir mot det livssynet, den politiske overtydinga eller liknande som vedkommande måtte ha.
19.1.6 Permisjon

Etter § 21 i lov om vidaregåande opplæring kan fylkeskommunen gi ein lærar eller ein annan tenestemann permisjon etter reglar gitt av departementet. Fylkeskommunen kan overlate til skolen å gi permisjon for ei kortare tid.

Dessutan fastset lærarutdanningslova § 4 nr. 2 at det kan givast permisjon for etterutdanning på nærmare vilkår fastsette av departementet.

Rettsvilkårsavtalen § 2 femte leddet slår fast:

«Undervisningspersonale tilsatt fast eller på oppsigelse kan etter søknad få stillingen midlertidig redusert inntil halv stilling for inntil tre år. Ved innvilgelse av midlertidig redusert stilling skal det fastsettes når permisjonen opphører.»

Fellesreglane i hovudtariffavtalen for staten, med tilpassing for skoleverket, inneheld også reglar om permisjon. Det same gjeld avtaleverket for kommunane og fylkeskommunane.

Det følgjer elles av allmenne arbeidsrettslege reglar at ein arbeidsgivar i kraft av styringsretten kan gi ein arbeidstakar permisjon dersom arbeidstakaren søkjer om det.
19.1.7 Stillingsvernet

Etter gsl. § 17 nr. 1 tredje leddet skal to tredelar av dei heile stillingane vere faste (uoppseielege) og resten oppseielege. Rettsvilkårsavtalen fastslår at undervisningspersonell i den vidaregåande skolen skal bli fast tilsett etter to års teneste i oppseieleg stilling, jf. § 2 sjuande leddet, innanfor ei ramme på 67 % av dei samla ressursane som skolen har til administrasjon, undervisning og andre pedagogiske oppgåver.

Både etter det allmenne kravet om sakleg grunngiving for vedtak i forvaltningsretten og etter den generelle hovudregelen i § 60 nr. 1 i arbeidsmiljølova må oppseiing frå arbeidsgivaren ha sakleg grunn i forhold til den arbeidstakaren som blir oppsagd. Dette utgangspunktet må også leggjast til grunn i forhold til undervisningspersonell og skoleleiarar. Kravet om sakleg oppseiing er etter § 5 i arbeidsmiljølova ufråvikeleg og gjeld såleis jamvel om noko anna måtte vere fastsett i tariffavtalar, reglement eller arbeidsavtalar.

Grunnskolelova inneheld ein særregel om kva som er lovleg grunn til oppseiing. Etter gsl. § 24 nr. 1 første leddet kan ein kommune seie opp oppseielege tenestemenn «når ei stilling fell bort ved omskiping av krinsar, ved inndraging av klassar eller av andre tvingande grunnar».

Dessutan har arbeidsgivaren etter reglane i aml. § 60 nr. 2 plikt til å tilby arbeidstakaren «annet passende arbeid i virksomheten» når ei oppseiing kjem av driftsinnskrenkingar eller rasjonaliseringstiltak. Gsl. § 24 regulerer på si side plikta for den tilsette til å ta over ei anna stilling når det ligg føre eit oppseiingsgrunnlag.

Gsl.§ 24 nr. 1 tredje leddet fastset at personell med kortast ansiennitet skal seiast opp først dersom det ikkje ligg føre særlege grunnar.

Også § 4 i rettsvilkårsavtalen tek opp att regelen om retten til oppseiing og plikt til å tilby anna stilling etter aml. § 60 nr. 1 og 2. Avtalen har også reglar om plikt for tilsette i uoppseieleg stilling til å gå over i anna stilling.

Kommunen som arbeidsgivar må vurderast som ei verksemd i relasjon til § 60 nr. 2 i arbeidsmiljølova om plikt til å finne anna passande arbeid til den læraren det er spørsmål om å seie opp. Det må gjelde utan omsyn til om tilsetjinga gjeld ein særskild skole eller kommunen under eitt, jf. ovanfor. Ein må rekne med at dette gjeld tilsvarande for fylkeskommunane.

Lengda på oppseiingsfristen for undervisningspersonell og skoleleiarar skil seg frå reglane i arbeidsmiljølova.

Etter gsl. § 23 nr. 1 kan den tilsette seie opp stillinga med tre månaders varsel om ikkje noko anna er avtalt. Etter gsl. § 24 nr. 1 kan ein kommune seie opp tenestemenn som ikkje er fast tilsette og som er omfatta av gsl. § 21 nr. 1, med tre månaders varsel.

Rettsvilkårsavtalen § 4 første leddet seier at fast tilsett undervisningspersonell kan seie opp med tre månaders varsel. For oppseieleg undervisningspersonell gjeld i det første tenesteåret ein gjensidig oppseiingsfrist på éin månad. Frå og med det andre tenesteåret gjeld ein gjensidig oppseiingsfrist på tre månader, jf. § 4 andre leddet.

Etter aml. § 58 nr. 1 gjeld ein gjensidig oppseiingsfrist på éin månad der noko anna ikkje er skriftleg avtalt eller fastsett i tariffavtale. For arbeidstakarar med minst fem års samanhengande tilsetjing i den same verksemda gjeld lengre oppseiingsfristar, jf. aml. § 58 nr. 2 og 3, sjå også § 58 nr. 7. For tilsette med prøvetid gjeld 14 dagars oppseiingsfrist, dersom ikkje noko anna er skriftleg avtalt eller fastsett i tariffavtale.

Det er ikkje fastsett særskilde reglar om formkrav ved oppseiing i opplæringslovgivinga. Dei allmenne reglane i aml. § 57 gjeld derfor. I tillegg kjem reglane i forvaltningslova om blant anna grunngiving av vedtak (§ 24 og § 25).

Reglar om suspensjon og avskil er gitt i gsl. § 24 nr. 3. Slike reglar om suspensjon og avskil er også tekne med i rettsvilkårsavtalen.
19.1.8 Andre rettar for undervisningspersonell og skoleleiarar

Etter gsl. § 19 nr. 1 skal lønns- og arbeidsvilkåra for stillingar som går inn under lova regulerast i tariffavtale. Likevel er det i § 19 gitt enkelte reglar om slike vilkår. Etter § 19 nr. 2 skal lærarar som sluttar ved slutten av vårsemesteret, ha lønn ut juli. Dessutan skal lærarar som tek til i stillinga i byrjinga av haustsemesteret, ha lønn frå 1. august.

I § 19 nr. 3 er det fastsett reglar om skyssgodtgjersle for lærarar som underviser på meir enn ein skole. Dessutan inneheld § 19 nr. 4 og 5 reglar om flyttegodtgjersle og lønn under sjukdom.

Elles inneheld tariffavtalane mellom staten og lærarorganisasjonane rettar for undervisningspersonell og skoleleiarar ut over dei som er nemnde ovanfor. Blant anna omtaler avtalane lønna og arbeidstida til personalet.
19.2 Framlegget frå opplæringslovutvalet

Utvalet tek utgangspunkt i at undervisningspersonell og skoleleiarar bør høyre inn under dei same arbeidsrettslege reglane som gjeld for alle andre grupper av kommunalt og fylkeskommunalt tilsette. Eventuell særskild regulering må grunngivast i særlege forhold for denne arbeidsgruppa.

Fleirtalet i utvalet gjer framlegg om å oppheve dei særlege reglane om uoppseielege avtalar, oppseiingsgrunnar, vektlegging av ansiennitet ved oppseiing, overføring til annan skole, avskil, suspensjon og oppseiingsfristar i grunnskolen. Med den utviklinga som har skjedd når det gjeld oppseiingsvernet og kravet om saklege vedtak i forvaltningsretten, må ein gå ut frå at undervisningspersonell og skoleleiarar, slik fleirtalet oppfattar det, har nok stillingsvern utan særreglane i grunnskolelova. Utvalet gjer framlegg om overgangsreglar for personell som er tilsett etter ordninga i dag, sjå kapittel 28 om overgangsreglar.

Fleirtalet meiner at vurderingane av stillingsvernet i grunnskolen også er relevante for personell i vidaregåande opplæring, der særreglar for stillingsvernet ikkje finst i lov, men i tariffavtalar.

Mindretalet gjer framlegg om å halde på særlege lovreglar om stillingsvern i grunnskolen og å føre vidare i form av lov reglane i tariffavtalen om rettsvilkår for personellet i vidaregåande opplæring.

Utvalet gjer framlegg om ein særleg lovregel om høve til mellombels tilsetjing i grunnskolen og i den vidaregåande skolen når det ikkje er søkjarar som oppfyller dei lov- eller forskriftsfeste kompetansekrava, sjå kapittel 18 om kompetansekrav for undervisningspersonell og skoleleiarar. Det blir vist til at omsynet til opplæring for elevane i slike tilfelle må gå framom det behovet dei tilsette har for stillingsvern. Av omsyn til den mellombels tilsette og for å sikre at det med jamne mellomrom blir arbeidd med å skaffe kvalifisert personell, bør tilsetjinga vare ut skoleåret.

Fleirtalet i utvalet går inn for at mellombels tilsette skal få vanleg oppseieleg stilling etter fire års samanhengande tilsetjing hjå den same arbeidsgivaren. Fleirtalet legg i denne samanhengen større vekt på omsynet til den enkelte arbeidstakaren enn på dei omsyna som grunngir kompetansekrava for undervisningspersonell. Mindretalet går imot å føre inn ein slik regel.

Lovutkastet frå utvalet klargjer at fylkeskommunen eller kommunen i relasjon til aml. § 60 nr. 2 om plikt for arbeidsgivaren til å finne anna passande arbeid til arbeidstakarar som det er spørsmål om å seie opp, er éi verksemd. Ei tilsvarande klargjering må gjerast i forhold til førsteretten for oppsagde arbeidstakarar til ny stilling etter aml. § 67.

Utvalet gjer også framlegg om i hovudsak å føre vidare det lovfeste kravet om at ledige undervisningsstillingar og rektorstillingar i grunnskolen skal lysast ut offentleg. Utlysingskravet bør også gjelde for den vidaregåande skolen. Utvalet peiker på at løysinga dermed i hovudsak blir den same som for tilsetjing i statsstillingar, jf. §§ 2 og 6 nr. 1 i tenestemannslova.

Etter lovutkastet frå utvalet skal utlysingskravet ikkje gjelde for tilsetjing kortare enn seks månader. Utlysingskravet bør heller ikkje gjelde der arbeidsgivaren skal tilby stillinga til ein arbeidstakar eller til ein tidlegare arbeidstakar i verksemda med heimel i reglane i arbeidsmiljølova om oppseiingsvern (§ 60) og om førsterett til ny tilsetjing (§ 67).

Fleirtalet i utvalet gjer framlegg om å oppheve kompetansen for departementet til å gi forskrifter om innhaldet i stillingane. Mindretalet går imot dette. Utvalet gjer framlegg om å føre vidare reservasjonsretten etter gsl. § 18 nr. 3 andre leddet.

Eit mindretal gjer framlegg om at arbeidsåret for undervisningspersonell skal svare til eit årsverk som for andre arbeidstakarar i det offentlege med ordinær dagarbeidstid. Årsverket bør delast inn i tid til undervisning og tid til anna arbeid.

Det blir elles vist til framlegget frå utvalet om plikter for personalet i tilknyting til spesialundervisning (kapittel 8), klassestyrarfunksjonen (kapittel 10), innhaldet i opplæringa og vurdering (kapittel 11) og målformer i skolen (kapittel 12).

Utvalet gjer ikkje framlegg om andre arbeidsrettslege særreglar.

Dessutan gjer utvalet framlegg om å oppheve heimelen for departementet etter vol. § 9 andre leddet til å gi forskrifter om oppgåver i vaksenopplæringa for tilsette ved grunnskolar og vidaregåande skolar.

Når det gjeld spørsmålet om å utvide kravet om framlegging av politiattest og tilsetjingsforbodet i § 20 i lov 05.05.1995 nr. 19 om barnehager til også å gjelde skolen, meiner utvalet at ein bør vurdere grundig alle sider av spørsmålet før det blir gjort eit slikt framlegg. Utvalet kjem ikkje med framlegg om slike reglar.
19.3 Høyringsinstansane
19.3.1 Kommunane, fylkeskommunane og Kommunenes Sentralforbund

Ei mengd kommunar har uttalt seg om mellombels tilsetjing av undervisningspersonell. Med få unntak er fråsegnene negative til framlegget om å gi mellombels tilsette fast stilling etter fire år. Det blir argumentert med at det er ulogisk på den eine sida å stille krav om lærarutdanning for tilsetjing i skoleverket for så på den andre sida å sidestille røynsle med fire års høgskoleutdanning. Det blir også vist til at framlegget har særleg negative konsekvensar for utkantkommunar.

Somme kommunar gjer framlegg om alternative løysingar, til dømes rett til fast tilsetjing i andre stillingar i kommunen eller fast tilsetjing under føresetnad av fullført utdanning innan ein rimeleg tidsperiode.

Fem av fylkeskommunane har uttalt seg om spørsmålet om mellombels tilsetjing og er negative til å føre inn ei fast tilsetjing for undervisningspersonell etter fire år som mellombels tilsette. Kommunenes Sentralforbund (KS) er også imot ei slik ordning.

Få kommunar har uttalt seg om stillingsvernet for undervisningspersonell elles. Dei som har uttalt seg, er i hovudsak positive til at stillingsvernet blir normalisert. Alle fylkeskommunane som har uttalt seg om spørsmålet, ønskjer å normalisere stillingsvernet. KS har det same standpunktet og viser til at reglane i arbeidsmiljølova sikrar undervisningspersonell på same måten som andre arbeidstakarar. KS går ut frå at staten seier opp rettsvilkårsavtalen av 14. juni 1984.

KS og enkelte kommunar og fylkeskommunar er samde med mindretalet i utvalet, som gjer framlegg om å normalisere arbeidsåret til undervisningspersonellet.
19.3.2 Departementa

Kommunal- og arbeidsdepartementet uttaler seg positivt til å oppheve det særskilde stillingsvernet for undervisningspersonell, men meiner at det kan verke litt tilfeldig at omgrepet verksemd er definert. Også Finansdepartementet støttar framlegget om å normalisere stillingsvernet.

Barne- og familiedepartementet (BFD) finn det uheldig at utvalet ikkje har komme med framlegg om ein regel i opplæringslova som svarer til § 20 i barnehagelova om politiattestar. BFD meiner det er viktig å arbeide vidare med sikte på å verne barn og unge mot seksuelle overgrep i skolen. BFD støttar derfor framlegget frå utvalet om å få gjort eit utgreiingsarbeid der alle sider av spørsmålet om krav til politiattest blir drøfta.
19.3.3 Arbeidstakarorganisasjonane

LO/Norsk Lærarlag, Lærarforbundet og Norske Sivilingeniørers Forenings etatsforening ved tekniske fagskoler/videregående skoler, vil halde på dei særlege stillingsvernreglane for lærarar. Det blir blant anna vist til den særskilt utsette stillinga dette personellet har som formidlar av grunnleggjande verdiar og holdningar.

Yrkesorganisasjonenes Sentralforbund, Norsk Skolelederforbund og Norsk Musiker- og Musikkpedagogforening er samde i å normalisere stillingsvernet.

LO/Norsk Lærarlag går imot framlegget om fast tilsetjing etter fire års mellombels tilsetjing. Organisasjonane kan ikkje akseptere eit framlegg som i så sterk grad svekkjer krava til kvalitet i undervisninga. For å kunne ta vare på dei arbeidstakarane det gjeld, meiner dei at kommunen bør ha plikt til å hjelpe dei mellombels tilsette med å få pedagogisk utdanning, slik at dei fyller kompetansekrava. Alternativt må dei få rett til fast tilsetjing i ei anna kommunal verksemd. Også Norske Sivilingeniørers Forenings etatsforening ved tekniske fagskoler/videregående skoler og Lærarforbundet er imot lovutkastet på dette punktet.

LO/Norsk Lærarlag og Lærarforbundet går også imot å oppheve forskriftsheimelen til departementet for stillingsinstruksar.

Norsk Kommuneforbund er i utgangspunktet imot særlege reglar om mellombels tilsetjing og vil heller ha tilsetjing på vilkår. I alle tilfelle støttar Norsk Kommuneforbund at personar som har vore mellombels tilsette over fleire år, bør få fast stilling. Det blir vist til dei allmenne reglane i arbeidsmiljølova.
19.3.4 Universitet og høgskolar

Alle høgskolane og universiteta som har uttalt seg om spørsmålet, er imot at mellombels tilsette får fast tilsetjing etter fire år.

Høgskolen i Agder støttar å føre inn ein regel som hindrar tilsetjing i skolen - eller vidare tilsetjing - for personar som ei viss tid før tilsetjinga - til dømes ti år - er dømde for alvorlege seksuelle overgrep mot barn. Det blir vist til at omsynet til elevane og dei føresette klart bør vege tyngst i denne samanhengen.
19.3.5 Andre

Somme andre høyringsinstansar uttaler seg også om stillingsvernet og er positive til å normalisere stillingsvernet for lærarane. Det gjeld blant anna Barneombodet og Unge Høgre.

Samisk utdanningsråd meiner det er uheldig at mellombels tilsette utan formell kompetanse etter fire år er sikra oppseieleg eller fast tilsetjing. Det skaper problem spesielt i dei samiske distrikta og elles i landet der det er vanskeleg å skaffe kvalifiserte lærarar som kan undervise i og på samisk.

Også Landslaget for Norges Lærerstudenter/Oahpaheaddji Studenttaid Riikasearvvi er kritisk til at ufaglært undervisningspersonell skal få det same oppseiingsvernet som andre tilsette. Landslaget meiner at framlegget kan skape store geografiske skilnader i kvalitet på undervisningstilbodet og svekkje den faglege og pedagogiske kunnskapen hos lærarpersonellet. Somme andre høyringsinstansar uttaler seg også negativt om dette framlegget.

Likestillingsombodet ønskjer snarleg å få utgreidd spørsmålet om tilsetjing av personar som er dømde for sedskapsbrot. Ombodet er samd med utvalet i at dette reiser ei rekkje prinsipielt vanskelege spørsmål.

Næringslivets Hovedorganisasjon meiner det bør givast forskrifter om ansvaret til rektor for at skolen arbeider i tråd med dei nasjonale måla som er fastsette.
19.4 Vurderingar og framlegg frå departementet
19.4.1 Generelt

Departementet sluttar seg til fleirtalet i utvalet, som gjer framlegg om at personellet i grunnskolen - med unntak for mellombels tilsette - skal finne stillingsvernet sitt i dei allmenne stillingsvernsreglane, i hovudsak i arbeidsmiljølova. Departementet er også samd i dei vurderingane som ligg til grunn for framlegget. Ei naturleg følgje av desse vurderingane er at rettsvilkårsavtalen ikkje blir fornya, slik at også personalet i den vidaregåande skolen finn stillingsvernet sitt i dei allmenne reglane for stillingsvern. Sjå også kapittel 28 om overgangsreglar.

Dessutan er departementet samd i framlegget frå utvalet om å føre vidare ei særskild ordning med mellombels tilsetjing i undervisningsstillingar i grunnskolen når det er mangel på kvalifiserte søkjarar, og at det også skal gjelde den vidaregåande skolen. Det blir vist til nærmare vurderingar i kapittel 18 om kompetansekrav for skolepersonell.

Departementet har merka seg at høyringsinstansane i hovudsak er negative til framlegget om at mellombels tilsette skal ha lovfest rett til vanleg oppseieleg stilling etter fire år. Det blir blant anna vist til at ein slik regel særleg kan skape vanskar for utkantskolar, som oftare har behov for å tilsetje ukvalifisert personell. Slike skolar kan med denne regelen oppleve enda fleire ukvalifiserte tilsette.

Departementet har etter ei avveging av omsynet til kvaliteten på opplæringa på den eine sida og omsynet til stillingsvernet for den mellombels tilsette på den anna, komme til at det ikkje bør bli lovfesta ein regel om fast tilsetjing, slik fleirtalet i utvalet gjer framlegg om. Departementet vil likevel peike på at ikkje kan sjå bort frå at domstolane etter ei konkret vurdering vil kunne komme til at den mellombels tilsette etter ein lengre periode likevel vil kunne bli rekna som fast tilsett. Departementet viser her til praksis frå domstolane slik han mellom anna har komme til uttrykk i avgjerda i Rt. 1991 s. 872, der Høgsterett etter ei konkret vurdering fann at ein person som hadde vore mellombels tilsatt som avdelingsleiar i 12 år, måtte reknast som fast tilsett. I tillegg til den lange perioden tilsettjinga hadde vart, vart det mellom anna lagt vekt på dei kvalifikasjonane praksis og tilleggsutdanning hadde tilført henne. Framlegget frå departementet tek ikkje sikte på å avskjere bruken av desse ulovfeste prinsippa for opplæringssektoren. Departementet legg vidare til grunn at sjølv med ein eigen regel om mellombels tilsetting, vil denne vurderinga vere den same for tilsette i undervisningssektoren som for tilsette i andre sektorar som er omfatta av arbeidsmiljølova.

Med lov 28.06.1996 nr. 53 om endringar i grunnskolelova vart retten for lærarane til å reservere seg mot kristendomsundervisning oppheva. Samtidig vart plikta til å undervise i samsvar med den evangelisk-lutherske læra oppheva, og erstatta med ein ny regel om korleis læreraren skal undervise i det nye faget kristendomskunnskap med religions- og livssynsorientering, jf. den nye gsl. § 18 nr. 3. Lovvedtaket er lagt til grunn for vurderingane og lovutkastet frå departementet. I motsetnad til lovutkastet frå utvalet inneheld derfor ikkje lovutkastet frå departementet reglar om reservasjonsrett for undervisning i kristendomskunnskap.

Departementet er samd med utvalet i at kravet om utlysing av ledige undervisningsstillingar og rektorstillingar skal førast vidare i ei ny lov og at det same kravet blir innført for den vidaregåande skolen.

Lovutkastet frå departementet fører ikkje vidare framlegget frå utvalet om å lovfeste at fylkeskommunen eller kommunen skal reknast som éi verksemd i høve til § 60 nr. 2 i arbeidsmiljølova om plikt for arbeidsgivaren til å finne anna passande arbeid til arbeidstakarar som det er spørsmål om å seie opp, og i høve til § 67 i arbeidsmiljølova om førerett for oppsagde arbeidstakarar til ny stilling. Departementet meiner det er rettsteknisk lite heldig at sentrale omgrep i arbeidsmiljølova på denne måten blir definerte i ei lov som berre gjeld for ein del av dei arbeidstakarene som er omfatta av arbeidsmiljølova. Departementet legg til grunn at det følgjer av ei tolkning av lovreglane i arbeidsmiljølova sjølv at kommunar og fylkeskommunar i denne samanhengen må sjåast på som ei verksemd. Det er derfor ikkje nødvendig med særskild regulering i opplæringslova.

Departementet sluttar seg til dei andre framlegga frå fleirtalet i utvalet om den arbeidsrettslege stillinga for undervisningspersonell og skoleleiarar. Det vil blant anna seie at forskriftsheimelen for departementet til å gi stillingsinstruksar blir oppheva. Innanfor ramma av lov, forskrifter og eventuelle tariffreglar skal kommunar og fylkeskommunar kunne gi slike instruksar.
19.4.2 Krav om politiattest og om utestenging av utuktsdømde frå skolen

Departementet har vurdert spørsmålet om å gjere reglane i barnehagelova § 20 om framlegging av politiattest og yrkesforbod for personar som er dømde for sedskapsbrot, gjeldande også for grunnskolen.

Departementet har i denne vurderinga lagt vekt på at ein frå hausten 1997 fekk seksåringane inn i skolen. Mange av dei tilsette i grunnskolen vil derfor i vesentleg grad arbeide med små barn. Dessutan vil dei fleste elevane gjennom heile grunnskolen vere under den seksuelle lågalderen.

Departementet ønskjer likevel ikkje å gjere framlegg om lovreglar om automatisk tap av retten til tilsetjing i grunnskolen. Departementet har lagt avgjerande vekt på omsynet til rettstryggleiken til dei utuktsdømde. Dersom regelen i § 20 i barnehagelova om rettstap blir utvida til også å gjelde i grunnskolen, fører det til utestenging frå ein vesentleg større del av arbeidsmarknaden. På grunn av dei omsyna til rettstryggleiken som gjeld for eit slikt rettstap, bør spørsmålet vurderast av domstolane i samband med den enkelte straffesak, jf. straffelova § 29.

Det er i denne samanheng avgjerande at domstolen i kvar straffesak tek stilling til om den utuktsdømde skal miste retten til å ha stilling i grunnskolen. Det vil bli sett i gang arbeid med å vurdere lovendringar med sikte på at domstolane legg til grunn at personar som er dømde for seksuelle overgrep mot mindreårige, som hovudregel ikkje skal kunne tilsetjast i grunnskolen.

Departementet ser ikkje dei same problema for rettstryggleiken med å utvide kravet om å leggje fram politiattest i § 20 første leddet i barnehagelova, og gjer framlegg om at eit slikt krav også skal gjelde i grunnskolen.

Departementet har i den samanheng vurdert forholdet til dei folkerettslege pliktene til Noreg, særleg forholdet til Den europeiske menneskerettskonvensjonen artikkel 8 om rett til privatliv. Etter departementet sitt syn vil ein regel som dette ikkje komme i strid med desse pliktene. Departementet peiker på at regelen er slik utforma at det er arbeidssøkjaren sjølv som skal leggje fram slik attest. Dette inneber at arbeidsgivaren ikkje får opplysningane utan at arbeidssøkjaren sjølv er medviten om og medverkar til det. Departementet viser også til at artikkel 8 andre leddet seier at omsynet til privatlivet for den enkelte må vegast mot bl.a. omsynet til andres rettar og omsynet til å forebyggje nye brotsverk.

Ved at kommunen - på same måten som i barnehagelova § 20 - får høve til å fastsetje at også andre som arbeider med aktivitetar knytte til skolen, skal leggje fram polititiattest, vil ein også kunne krevje slik attest frå personar som til dømes er knytte til skolefritidsordninga.

Departementet bør få heimel til å gi nærmare forskrifter, sjå tilsvarande forskriftsheimel i § 20 siste leddet i barnehagelova.

Dersom krav om politiattest skulle gjerast gjeldande for alle dei som i dag er tilsette i grunnskolen, ville det innebere en rekkje praktiske vanskar - mellom anna eit svært omfattande arbeid for politietaten. Kravet om politiattest bør derfor berre gjelde overfor dei som blir tilsette etter at lova har teke til å gjelde. Ei tilsvarande ordning blei vald for barnehagesektoren.

Departementet har ikkje funne grunn til å gjere desse reglane gjeldande for den vidaregåande opplæringa.
19.4.3 Lovheimel for kompetanse til å forhandle om lønns- og arbeidsvilkår for undervisningspersonellet i skolen

Av det mandatet opplæringslovutvalet fekk, gjekk det fram at det ikkje skulle gjerast noka generell vurdering av lovheimelen for og plasseringa av kompetansen til å forhandle om lønns- og arbeidsvilkår for undervisningspersonell i grunnskolen og den vidaregåande opplæringa. Dette spørsmålet har såleis ikkje vore drøfta av opplæringslovutvalet.

Ordninga i dag er at staten forhandlar om lønns- og arbeidsvilkår for undervisningspersonellet både i grunnskolen og den vidaregåande opplæringa.

Ordninga har mellom anna heimel i gsl. § 19 nr. 1. Departementet gjer framlegg om at denne regelen blir ført vidare i den nye lova, slik at ordninga framleis har heimel både for grunnskole og vidaregåande opplæring. På same måten som i dag skal Kongen i statsråd kunne fastsetje kven som skal forhandle om lønns- og arbeidsvilkår for undervisningspersonell. Departementet presiserer at dette framlegget ikkje tar sikte på å endre omfanget av den ordninga som i dag er etablert.

Fagorganisasjonane for personell utan kompetanse etter lovutkastet som gir spesialundervisning i medhald av § 5-2 i lovutkastet, må forhandle om lønns- og arbeidsvilkåra med kommunane eller fylkeskommunane.
20 Ordensreglement, bortvising og liknande
20.1 Gjeldande rett
20.1.1 Ordensreglement

Gsl. § 16 og lvgo. § 15 gir grunnskolar og vidaregåande skolar heimel til å fastsetje ordensreglement. Reglane gir alle skolane innanfor desse skoleslaga plikt til å utarbeide eit slikt reglement.

Etter lvgo. § 15 skal reglementet ha reglar om rettar og plikter for elevane, om åtferda til elevane, om refsingstiltak som skal kunne brukast, og om framgangsmåten når slike saker skal behandlast. For grunnskolane nøyer gsl. § 16 seg derimot med å avgjere at ordensreglementet kan ha reglar om desse forholda.

Etter gsl. § 16 og lvgo. § 15 har departementet heimel til å gi forskrifter om innhaldet i reglementet. Reglar om innhaldet i reglementet er fastsette i § 2-2 og § 2-3 i grunnskoleforskrifta og i forskrift av 18.08.1978 nr. 2 for vidaregåande skolar. Blant anna følgjer det av § 2-2 nr.1 i grunnskoleforskrifta at ordensreglementet skal ha reglar om dei refsingstiltaka som skal kunne brukast.

Det er elles opp til den enkelte skolen å avgjere kva for reglar som skal takast inn i ordensreglementet. Reglane må likevel liggje innanfor rammene av opplæringslovgivinga og anna generell lovgiving.

Gsl. § 16 avgjer at reglementet for grunnskolar skal godkjennast av kommunen. Etter § 2-2 nr. 1 i grunnskoleforskrifta skal kommunen, etter at elevane er tekne med på råd, vedta ordensreglement etter framlegg frå rådsorgana på skolen. Lov om vidaregåande opplæring gir ikkje særskilde reglar om vedtaksprosessen. Det følgjer av forskriftene om ordensreglement i den vidaregåande opplæringa at skoleutvalet har kompetanse til å vedta ordensreglement.

Etter § 2-2 nr. 2 andre leddet i grunnskoleforskrifta skal kommunen fastsetje ordensreglar for elevheimar etter dei same prinsippa som for skolane.
20.1.2 Generelt om refsingstiltak og fysisk maktbruk

Som nemnt skal ordensreglementet innehalde reglar om dei refsingstiltaka som skal kunne brukast dersom nokon bryt reglementet. Opplæringslovene fastset ikkje sjølve uttømmande reglar om kva for disiplinærreaksjonar som kan brukast i skolen.

Ofte står andre tiltak enn dei typiske refsingstiltaka fram som meir formålstenlege ved brot på ordensreglement eller andre normer for elevåtferd. Såleis nemner § 2-2 nr. 4 i grunnskoleforskrifta at skolen i slike situasjonar skal freiste å finne årsaka til problema, om nødvendig i samarbeid med PP-tenesta. Dessutan skal skolen vurdere om ein kan endre forhold som er årsak til problema, og skolen må freiste å bruke dei ressursane og hjelpemidla skolen rår over, på beste måte, jf. § 2-2 nr. 5 i grunnskoleforskrifta. Det er klart at forskrifta på dette punktet ikkje primært tek sikte på dei tradisjonelle refsingstiltaka, men på andre tiltak som til dømes rådgiving, spesialpedagogiske tiltak, skolemekling og tilbod om overflytting til ein annan klasse.

Gsl. § 16 fjerde leddet avgjer at «kroppsleg refsing eller anna krenkjande behandling ... ikkje [må] nyttast». Jamvel om lov om vidaregåande opplæring ikkje inneheld nokon tilsvarande regel, må det leggjast til grunn at det heller ikkje i vidaregåande skolar er lov å bruke kroppslege refsingstiltak.

Formuleringa «anna krenkjande behandling» i gsl. § 16 fjerde leddet forbyr ei behandling som er særleg fornedrande for elevane. Lova viser her til ei etisk vurdering av straffemetodane ut frå skjønn. Dersom ein lærar som straff skulle velje å latterleggjere ein elev, til dømes på grunn av fysiske skavankar, ville det vere ei form for behandling som klart kjem inn under forbodet i gsl. § 16 fjerde leddet.

Nærmare reglar om kva som er rekna som «kroppsleg refsing» eller «krenkjande behandling» er gitt i § 2-2 nr. 6 i grunnskoleforskrifta.

Dessutan må det grunnleggjande prinsippet om at straff skal knytast til handlingar og skyld hjå den enkelte, også gjelde refsingstiltak i skolen. Det er derfor ikkje lov å refse ei gruppe elevar for det enkelte medlemmer av gruppa har gjort. Likevel må det trekkjast ei grense mot tiltak som primært er grunngitt i opplæringsforhold eller ordensforhold. Såleis kan enkeltståande episodar føre til tiltak frå skolen, til dømes i form av forbod mot visse typar aktivitetar, jamvel om elevane opplever det som ei form for kollektiv straff.

Eit anna generelt prinsipp er at straffa skal stå i eit rimeleg forhold til regelbrotet. Dersom skolen til dømes skulle reagere med bortvising for eit mindre regelbrot, til dømes småprat i enkelte timar, ville det opplagt vere i strid med prinsippet om eit rimeleg forhold mellom regelbrot og reaksjon.

Grunnskoleforskrifta har ikkje reglar om saksbehandlinga for refsingstiltak ut over dei meir generelle prinsippa i § 2-2 nr. 4 og 5. Avsnitt B nr. 10 a i forskriftene om skolereglement i den vidaregåande opplæringa slår fast at eleven skal få forklare seg før ein tek i bruk refsingstiltak. Dessutan heiter det at foreldra til umyndige elevar skal ha skriftleg melding dersom det blir sett i gang meir alvorlege refsingar. I den grad ein må rekne avgjerda om å refse som eit enkeltvedtak, gjeld reglane i forvaltningslova.

Nødrett og nødverje gir ein viss rett for personalet på skolen til å stoppe basketak og slåsting mellom elevar med fysisk makt og til å verje seg sjølv mot elevar som er trugande eller valdelege, jf. §§ 47 og 48 i straffelova. Det kan altså ut frå forholda vere lovleg å bruke fysisk makt for å hindre at elevane skader seg sjølv eller andre, eller skader eigedommen til skolen eller eigedommen til andre.

Skolepersonalet har dessutan ei særleg plikt til å ha omsorg for elevane på skolen. Personalet har såleis ikkje berre rett, men også plikt til å gripe inn for å hindre at elevar skader eller plagar andre elevar eller skader seg sjølv eller skoleeigedommen. At personalet i slike situasjonar har både rett og plikt til å gripe fysisk inn, er ein føresetnad i § 2-2 nr. 6 og 7 i grunnskoleforskrifta, som gir meir detaljerte reglar om framgangsmåten i slike tilfelle.
20.1.3 Bortvising i grunnskolen

Grunnskolelova inneheld ikkje reglar om når ein kan eller skal bruke bortvising, eller om framgangsmåten i bortvisingssaker. Forbodet i gsl. § 16 andre leddet mot å vise bort elevar i grunnskolen for meir enn tre dagar, byggjer likevel på ein føresetnad om at ordensreglementet på skolen kan innehalde reglar om bortvising.

Etter § 2-2 nr. 1 i grunnskoleforskrifta skal ordensreglementet ha reglar om at rektor ved skolen skal ta avgjerd om bortvising etter at han eller ho har rådført seg med lærarane til eleven. Det er altså ikkje lov å gi andre tilsette fullmakt til å vise bort elevar. Dessutan skal foreldra til eleven «så langt råd er» ha kunna uttale seg.
20.1.4 Bortvising og tap av rettar i den vidaregåande opplæringa

Lvgo. § 16 regulerer bortvising av elevar i den vidaregåande skolen. Jamvel om det ikkje går det fram av denne regelen, byggjer forskrifta om skolereglement for vidaregåande skolar på den føresetnaden at uttrykket bortvising i lova tek sikte på utestenging ut over fem dagar.

Om andre former for refsing enn bortvising ut over fem dagar fastslår forskrifta i avsnitt B, punkt 9 a og b at skolereglementet skal ha reglar om reaksjonar på brot på reglementet, anten i form av refsingstiltak eller i form av særskilde tiltak. Som døme på refsingstiltak nemner forskrifta utestenging frå timen eller for resten av dagen. Som døme på særskilde tiltak nemner forskrifta utestenging i inntil fem dagar.

Vilkåret for å vise bort ein elev er at han «... vedvarende har vist en oppførsel som i alvorlig grad går ut over orden og arbeidsro i skolen, eller når en elev i alvorlig grad forsømmer sitt arbeid eller sine plikter ...», jf. lvgo. § 16 andre leddet. Uttrykket «vedvarende» i lovregelen vil seie at enkeltståande episodar eller regelbrot ikkje gir grunnlag for bortvising. Dessutan er det berre regelbrot som er viktige for arbeidet til elevane i skolen, som kan føre til bortvising.

Etter lvgo. § 16 første leddet har likevel fylkeskommunen plikt til først å «forsøke å hjelpe eleven gjennom pedagogisk-psykologisk og annen rådgivning, eller bistå med å skaffe annen sakkyndig hjelp utenfor skolen.»

Rektor gjer vedtak om bortvising, jf. lvgo. § 16 andre leddet. Når eleven ikkje er myndig, skal foreldra på førehand ha melding om forhold som kan føre til bortvising. Dessutan skal elevane få forklare seg munnleg før det blir gjort vedtak om bortvising, jf. § 16 fjerde leddet.

At bortvising ikkje automatisk vil seie at eleven mister alle rettane sine etter lvgo. § 8, følgjer av lvgo. § 16. Det går der fram at fylkestinget eller den fylkestinget gir fullmakt, gjer vedtak om tap av rettar etter lvgo. § 8. Tap av rettane etter lvgo. § 8 vil heller ikkje i seg sjølv seie at eleven er utestengd frå den vidaregåande skolen for alltid, berre at eleven taper den uavgrensa retten til vidaregåande opplæring som ligg i lvgo. § 8. Eleven kan søkje om plass på vidaregåande skolar i konkurranse med andre som ikkje har rettar etter lvgo. § 8. Eleven er eit ansvar for den fylkeskommunale oppfølgingstenesta, jf. § 16 andre leddet siste punktum.
20.1.5 Heving av lærekontrakt og tap av rettar

Etter lfa. § 16 andre leddet har lærlingar og lærebedrifter gjensidig rett til å heve kontrakten etter visse typar av misleghald. Kontrakten kan hevast dersom ein av partane vesentleg bryt pliktene sine eller er ute av stand til å halde fram i læreforholdet, eller dersom lærlingen skriftleg seier at det er ei urimeleg ulempe å halde fram ut kontrakttida. Heving av kontrakten krev samtykke frå fylkeskommunen ved yrkesopplæringsnemnda.

Dersom lærebedrifta krev at lærekontrakten skal hevast, har lærlingen framleis rettar etter lvgo. § 8, men yrkesopplæringsnemnda kan vedta særskilt at hevinga også fører til at rettane etter lvgo. § 8, jf. lfa. § 16 sjette leddet fell bort. Dersom lærlingen frivillig hevar lærekontrakten, er utgangspunktet derimot at rettane etter lvgo. § 8 fell bort med mindre yrkesopplæringsnemnda vedtek at dei framleis skal gjelde, jf. lfa. § 16 femte leddet.

Eit vedtak i yrkesopplæringsnemnda om tap av rett må reknast som eit enkeltvedtak med den følgja at reglane i kapittel IV-VI i forvaltningslova skal gjelde. Departementet eller den departementet gir kompetanse, er klageinstans for vedtak om tap av rett, jf. lfa. § 16 siste leddet.
20.2 Framlegget frå opplæringslovutvalet
20.2.1 Ordensreglement

Utvalet gjer framlegg om at ei ny opplæringslov gir kommunen og fylkeskommmunen kompetanse og plikt til å fastsetje ordensreglement.

Lovutkastet frå utvalet fører vidare dei krava om innhald i ordensreglementet som i dag går fram av psl. § 11 og lvgo. § 15, og gjer krava gjeldande for grunnskolen. Det vil seie at ordensreglementet også i framtida skal ha reglar om rettane og pliktene til elevane så langt dei ikkje er fastsette på annan måte, likeins reglar om åtferd, reglar om kva tiltak skolen skal kunne nytte overfor elevar som bryt ordensreglementet eller reglar om åtferda til elevane fastsette på annan måte, og reglar om framgangsmåten i desse sakene.

Utvalet går inn for at kommunen og fylkeskommunen skal fastsetje ordensreglement for offentlege grunnskolar og for vidaregåande skolar. Det blir da opp til kommunestyret eller fylkestinget å avgjere om og eventuelt til kven kompetansen skal delegerast. Utvalet peiker i den samanhengen på at ei ordning der den enkelte skolen får kompetansen sin delegert frå kommunestyret eller fylkestinget framfor å få kompetansen pålagd direkte gjennom lova, sikrar behovet for kommunen eller fylkeskommunen til å kunne gripe inn overfor skolane og eventuelt fastsetje felles reglar eller endre reglar ved ein skole når dei verkar urimelege eller mangelfulle. I tillegg kan kommunen eller fylkeskommunen da fastsetje normalreglement og liknande som skolane som hovudregel skal halde seg innanfor.

Dessutan gjer utvalet framlegg om ein lovregel om at framgangsmåten ved fastsetjing av ordensreglement skal følgje reglane om forskrifter i forvaltningslova, men at det blir gjort unntak for § 38 første leddet bokstav c i forvaltningslova om kunngjering i Norsk Lovtidend. I staden gjer utvalet framlegg om å ta inn ein regel om at ordensreglementet skal gjerast kjent for elevane og foreldra.

Lovutkastet frå utvalet har ikkje ført vidare forskriftskompetansen for departementet på dette feltet, men meiner at dersom departementet ønskjer å påverke innhaldet og utforminga av ordensreglementet, bør det gjerast gjennom uforpliktande rettleiingar eller rundskriv.
20.2.2 Bortvising, heving av lærekontrakt, tap av rettar og liknande

Utvalet meiner det også i framtida bør vere ulike reglar om bortvising i grunnskolen og i den vidaregåande opplæringa. Utvalet meiner at ordninga i dag om å vise bort grunnskoleelevar for fleire dagar alt frå første klasse, går for langt. Ein så alvorleg reaksjon som bortvising for meir enn resten av dagen bør derfor berre gjelde 8.-10. skoleåret. Dessutan meiner utvalet at det bør takast inn ein regel om at foreldra skal varslast før elevar på 1.-7. klassetrinnet blir viste bort for resten av dagen. Med uttrykket «frå undervisninga» i samband med bortvising ønskjer utvalet å gjere det klart at skolen kan tilby andre tiltak for elevar som er bortviste.

Utvalet gjer framlegg om ein lovregel om at rektor på skolen, etter å ha rådført seg med lærarane til eleven, kan vise bort ein elev på 8.-10. klassetrinnet for inntil tre dagar etter alvorlege regelbrot. For elevar på lågare klassesteg bør kompetansen avgrensast til å gjelde bortvising for resten av timen eller dagen. Lovutkastet gir ikkje nokon sjølvstendig heimel for å vise bort, men gir kommunen heimel til å fastsetje ein slik regel i ordensreglementet for den enkelte skolen. Dersom kommunen meiner det er behov for ein slik bortvisingsregel, må han innarbeidast i ordensreglementet, med ei nærmare avgrensing av i kva tilfelle ein skal kunne bruke bortvising.

Utvalet går inn for at det i ein ny regel for den vidaregåande skolen blir skilt klart mellom utestenging for inntil fem dagar, bortvising frå skolen for resten av skoleåret og tap av retten til vidaregåande opplæring. For å sikre ein mest mogleg einsarta terminologi bør ordet «bortvising» brukast anten utestenginga skal gjelde mindre enn eller meir enn fem dagar.

Utvalet går dessutan inn for å føre vidare ordninga med at rektor har kompetansen til å vedta bortvising frå den vidaregåande skolen for resten av dagen. Utvalet meiner også at rektor bør ha kompetansen til å vise bort for fleire dagar.

Utvalet meiner at eit vedtak om bortvising for resten av skoleåret og tap av retten til vidaregåande opplæring er så alvorlege avgjerder for eleven at vedtaket ikkje bør gjerast av skolane. Utvalet gjer derfor framlegg om uttrykkjeleg å forby at fylkeskommunen delegerer denne retten til organ på skolane.

Når det gjeld heving av lærekontrakt etter lfa. § 16 andre leddet, peiker utvalet på at denne kompetansen alt i dag er lagd til fylkeskommunen ved yrkesopplæringsnemnda, og såleis ligg hos eit fylkeskommunalt organ over skolenivå. Lfa. § 16 inneheld også reglar om frivillig heving av lærekontrakt og heving på grunn av forhold i lærebedrifta. Utvalet går inn for å føre vidare lfa. § 16 uendra i ei ny opplæringslov.

Utvalet gjer framlegg om at prinsippet om at eleven skal få forklare seg munnleg før det blir teke avgjerd om refsing, skal gjelde for alle former for refsingstiltak, både i grunnskolen og i den vidaregåande skolen.

Utvalet går inn for å føre vidare forbodet mot kroppsleg refsing og anna krenkjande behandling i gsl. § 16 i ein ny regel om skolereglement, og at forbodet skal gjelde både grunnskolen og den vidaregåande skolen. Forbodet mot kroppsleg og anna krenkjande refsing skal primært rette seg mot skolepersonalet og vere ein skranke for kva refsingstiltak som kan brukast.

Ut over dette gjer utvalet ikkje framlegg om særlege reglar om retten til å bruke makt eller til ransaking i skolen.

Endeleg viser utvalet til at grunnskolar og vidaregåande skolar også har ansvaret for å lære opp elevar med psykiske utviklingshemmingar. Utvalet har ikkje teke standpunkt til om framlegget til reglar om tvang og maktbruk overfor menneske med psykiske utviklingshemmingar i Ot.prp. nr. 58 (1994-95), også bør gjelde i grunnskolar og vidaregåande skolar. Det blir tilrådd å vurdere dette spørsmålet på eit seinare tidspunkt.
20.3 Høyringsinstansane

Berre nokre få av høyringsinstansane har synspunkt på innstillinga frå utvalet kapittel 30 om ordensreglement, bortvising og liknande.

Frå dei få kommunane som har uttalt seg om framlegga, er det blant anna gitt uttrykk for at bortvising for resten av dagen berre bør gjelde ungdomstrinnet. Somme kommunar har uttrykt ønske om reglar som klargjer at plikta til å varsle foreldra også gjeld i samband med bortvising av elevar på ungdomstrinnet.

Norges Gymnasiastsamband (NGS) vil føre vidare forskriftskompetansen for departementet i samband med skolereglementet. Det kan hindre ulikskapar. NGS vil også ha inn ei formulering om retten for elevane til å få informasjon om korleis dei kan klage på refsing, også på bortvising eller tap av rettar. NGS meiner det er behov for å avklare om bortvising i inntil fem dagar skal få innverknad på fråværet eller karaktergrunnlaget til eleven.

Sosialistisk Ungdom vil at skolereglementet skal vedtakast i eit organ der elevane er representerte, og at elevrådet har vedtaksrett eller vetorett for dei delane av reglementet som direkte gjeld arbeidssituasjonen til elevane.

Norsk Skolelederforbund meiner at rektor i den vidaregåande skolen skal kunne vise bort for resten av skoleåret.

Barne- og familiedepartementet (BFD) er samd i framlegget frå utvalet om at bortvising for meir enn resten av dagen berre skal gjelde elevar i 8.-10. klasse. Dessutan meiner BFD at ein ikkje bør bruke bortvising som eit isolert verkemiddel, men kople det til andre og meir konstruktive tiltak.
20.4 Vurderingar og framlegg frå departementet

Departementet er samd i framlegget frå utvalet når det gjeld lovreglar om ordensreglement og bortvising, og om heving av lærekontrakt og tap av rettar i den vidaregåande opplæringa. Departementet sluttar seg også til dei grunngivingane som er gitt i innstillinga frå utvalet.

På same måten som utvalet går departementet inn for å avgrense ordninga med bortvising for fleire dagar i grunnskolen til 8.-10. klassetrinnet. Departementet framhevar at også for dei eldste årskulla i grunnskolen kan andre reaksjonar eller tiltak enn bortvising normalt vere meir formålstenlege. Bortvising bør såleis berre gjelde dei heilt spesielle unntakstilfella. I formuleringa om at eleven kan visast bort frå undervisninga, ligg det også at det i mange tilfelle er formålstenleg å gi eleven ei alternativ opplæring eller eit anna tilbod i den perioden bortvisinga varer.

Departementet har ikkje funne grunn til å fastsetje reglar om saksbehandlinga i disiplinærsaker ut over dei reglane utvalet har gjort framlegg om. Departementet understrekar likevel at dei meir alvorlege disiplinærreaksjonane er enkeltvedtak, slik at reglane i forvaltningslova om blant anna førehandsvarsling og klage skal gjelde. Ut over dette må det vere skolereglementet som fastset framgangsmåten. Som utslag av det generelle prinsippet om samarbeid mellom skolen og heimen er det som regel naturleg at foreldra får melding om at det blir brukt displinærtiltak også der det er tale om mindre alvorlege tiltak som ikkje kan reknast som enkeltvedtak etter forvaltningslova.

På same måten som opplæringslovutvalet gjer departementet ikkje framlegg om særreglar for bruk av fysisk makt, ransaking eller liknande.

Kapittel 6A i lov 13. desember 1991 nr. 91 om sosiale tjenester har særlege reglar om rett til, avgrensing av og kontroll med bruk av tvang og makt m.v overfor enkeltpersonar med psykisk utviklingshemming. Tilsvarande reglar er vedtatt i § 6-10 i kommunehelsetenestelova. Departementet har komme til at desse reglane ikkje bør gjelde for tenester gitt etter lovutkastet her. Departementet har særleg lagt vekt på at dette er nye reglar som ein enno ikkje har erfaring frå i sosialtenesta eller kommunehelsetenesta, og at bruken av desse reglane i desse tenestene skal evaluerast.
21 Om fagopplæring i arbeidslivet
21.1 Innleiing

Spørsmål som knyter seg til strukturen og innhaldet i fagopplæringa, blant anna fag- og sveineprøver, er tekne opp i samband med den vidaregåande opplæringa elles, sjå kapittel 11 om innhaldet i opplæringa og vurdering av elevar og lærlingar. I kapittel 20 om ordensreglement, bortvising og liknande gjer departementet framlegg om i hovudsak å føre vidare reglane som gjeld i dag om heving av lærekontrakt og tap av rettar. Endeleg er somme av rettsforholda for lærlingane behandla i kapittel 7 om rett og plikt til opplæring og i kapittel 8 om opplæring for barn, unge og vaksne med særlege behov.

Under dette punktet blir andre forhold som er særeigne for fagopplæringa, vurderte. Det gjeld organiseringa av medverknaden frå partane i arbeidslivet i styringa av fagopplæringa, blant anna medverknad i læreplanprosessar og i samband med fag- og sveineprøver, godkjenning av lærebedrifter og når det gjeld pliktene til lærebedriftene, ein del forhold knytte til rettane og pliktene for lærlingane og tilsyns- og straffereglar i fagopplæringa.
21.2 Gjeldande rett
21.2.1 Råd og nemnder

Lov om fagopplæring (lfa.) i arbeidslivet pålegg departementet å nemne opp desse råda på nasjonalt nivå med medverknad frå partane i arbeidslivet:

Rådet for fagopplæring i arbeidslivet (RFA), jf. § 5.
Opplæringsråd for kvart fag/fagområde, jf. § 6.
Læreplangrupper som støtte i læreplanarbeidet, jf. § 18.
Klagenemnd for fag- og sveineprøver, lfa § 23.
Lov om fagopplæring og reglement fastsette av departementet gir nærmare reglar om oppgåvene og samansetjinga til råda. Blant anna er opplæringsråda klageinstans for faglege vedtak i yrkesopplæringsnemndene, jf. § 6 fjerde leddet. Etter lfa. § 2 skal det innhentast fråsegn frå RFA før eit fag- eller arbeidsområde blir ført inn under lov om fagopplæring. Endeleg skal opplæringsråda komme med framlegg til sluttkompetanse i faga og gi fråsegner om læreplanane for det samla løpet frå grunnkurs til avslutta opplæring.

Etter lfa. § 7 første leddet skal kvar fylkeskommune ha ei yrkesopplæringsnemnd. Nemnda skal ha to arbeidstakarrepresentantar, to arbeidsgivarrepresentantar, éin lærlingrepresentant og to medlemmer oppnemnde av fylkeskommunen, ein av dei med spesiell innsikt i nærings- og sysselsetjingsspørsmål og ein av dei med spesiell innsikt i skolespørsmål, jf. lfa. § 7 andre leddet.

Yrkesopplæringsnemnda har på vegner av fylkeskommunen det administrative ansvaret for å gjennomføre lov om fagopplæring, jf. § 7 første leddet.

For det første godkjenner nemnda lærebedrifter, formidlar elevane til lærebedriftene og godkjenner lærekontraktar, jf. §§ 4 andre leddet, 3 og 10 tredje leddet. Nemnda har dessutan tilsyns- og utviklingsansvar i forhold til fagopplæringa i arbeidslivet, jf. § 7 tredje leddet. Nemnda har også oppgåver i samband med endringar i læreforholdet (§ 15), heving av lærekontrakt (§16) og fag- og sveineprøver (§§ 19-22).

Nemnda skal nemne opp rådgivande yrkesutval for det enkelte faget eller fagområdet, jf. § 7 femte leddet. Departementet kan fastsetje forskrifter for samansetjinga og verksemda til yrkesutvala. Slike forskrifter er gitt i Bestemmelser om oppnevning, sammensetting og virksomhet for yrkesutvalg for yrkesopplæring i skole og yrkesutvalg for fagopplæring i arbeidslivet av 01.12.1981.

Etter § 7 sjette leddet kan fylkeskommunen eller staten påleggje yrkesopplæringsnemnda andre oppgåver i tilknyting til fagopplæringa. Samtidig kan departementet gi forskrifter for verksemda til nemnda, jf. § 7 åttande leddet. Slike forskrifter er gitt i Reglement for fylkeskommunale yrkesopplæringsnemnder av 20.04.1987.

Yrkesopplæringsnemnda skal ha eit sekretariat med leiar, jf. § 7 tredje leddet. Fylkeskommunen står fritt med omsyn til den organisatoriske plasseringa av sekretariatet, jf. Ot.prp. nr. 87 (1984-85) s. 8, men i lovforarbeida har ein gått ut frå at sekretariatet er ansvarleg overfor nemnda, ikkje overfor dei andre styresmaktene i fylkeskommunen, jf. Ot.prp. nr. 6 (1979-80) s. 33 og Ot.prp. nr. 87 (1984-85) s. 8.

Fagopplæringslova § 9 fastset plikt til å la seg nemne opp som medlem av Rådet for fagopplæring i arbeidslivet, opplæringsråd, yrkesopplæringsnemnder, lokale yrkesutval, prøvenemnder og klagenemnder.
21.2.2 Lærebedrifter

Lærebedrifter må godkjennast av fylkeskommunen ved yrkesopplæringsnemnda, jf. lfa. § 4 andre leddet. Lærebedrifter som blir godkjende, må vere i stand til å gi opplæring i samsvar med læreplanen for det aktuelle faget, og ein fagleg utdanna person må vere ansvarleg for opplæringa (fagleg leiar). I lovforarbeida heiter det at den som skal gi opplæring i eit fag, sjølv må ha utdanning i faget, jf. Ot.prp. nr. 6 (1979-80) s. 30. I rundskriv F-21/95 er det presisert at kravet om utdanning i faget er knytt til fagleg leiar og at kravet ikkje berre er knytt til fag- og sveinebrev.

Godkjende lærebedrifter kan vere ei eller fleire enkeltbedrifter, samanslutningar, offentlege etatar eller institusjonar, jf. § 4 nr.1. Når fleire arbeidsgivarar går saman om opplæringa av ein eller fleire lærlingar, blir det kalla opplæringskontor eller opplæringsring, jf. lfa. § 4 første leddet nr. 2 og 3.

Ein skole kan vere støtte for organisering og opplæring innanfor ein opplæringsring eller eit opplæringskontor, jf. § 4 tredje leddet. Skolen kan likevel ikkje ta på seg arbeidsgivaransvar for lærlingen eller godkjennast som lærebedrift aleine.

Ei bedrift kan stille krav til dei lærlingane ho vil ta inn, og kan også la vere ta imot dei lærlingane som yrkesopplæringsnemnda formidlar, jf. § 9-3 i forskrift 10.11.1993 nr. 1164 om inntak til vidaregåande opplæring og formidling av lærlingar til bedrifter (inntaksforskrifta). Etter lfa. § 24 får ei lærebedrift tilskot etter forskrift fastsett av departementet.

Når ein lærling er teken inn, skal lærebedrifta, også fleire bedrifter som har gått saman om opplæringa (sjå ovanfor), gi lærlingen opplæring etter ein fastsett læreplan (sjå lfa. § 18 første leddet) og sørgje for den opplæringa som er nødvendig for å nå dei fastsette måla, jf. § 11 nr. 1. Dersom opplæringa gjeld fag med teorikrav ut over grunnkurs og vidaregåande kurs I, må lærebedriftene dekkje kostnadene med denne tilleggsopplæringa.

Etter § 11 nr. 2 skal lærebedrifta leggje vekt på å skape eit godt arbeids- og læremiljø. Summen av arbeidstida til lærlingen og eventuell skoletid for lærlingen skal ikkje vere over den arbeidstida som gjeld for andre arbeidstakarar i faget.

Lærebedrifta har ansvaret for å melde lærlingen opp til fag- eller sveineprøve, jf. § 11 nr. 3. Lærebedrifta skal stille nødvendig arbeidsplass, utstyr og liknande til rådvelde for prøva. Lærebedrifta får eigedomsretten til produktet av prøva.

Av strafferegelen i lfa. § 14 går det dessutan fram at lærebedrifta har plikt til å leggje lærekontrakten fram for yrkesopplæringsnemnda til godkjenning.

Med heimel i lfa. §§ 4 fjerde leddet og 24 har departementet gitt forskrift 08.01.1996 om godkjenning av lærebedrifter og om fylkeskommunalt tilskot til lærebedrifter.
21.2.3 Rettane og pliktene til lærlingane

Omgrepet lærling er definert i lfa. § 3 første leddet:

«Lærling etter denne lov er den som i samsvar med regelen i § 1 b har inngått lærekontrakt i fag som er lagt under denne lov, med sikte på fagprøve/svenneprøve.»

Lærlingane har rett til å få opplæring i samsvar med læreplanen og rett til fri for å gjennomføre teoriopplæringa, jf. § 12 nr. 1. Samtidig har lærlingen «plikt til å være med aktivt for å nå opplæringens mål og medvirke til å skape et godt arbeidsmiljø og gode samarbeidsforhold», jf. § 12 nr. 2.

Lærlingane er omfatta av arbeidsmiljølova, jf. lfa. § 17 første leddet. Reglane om heving av lærekontrakt i lfa. § 16 skal likevel gå framom avskilsregelen i aml. § 66, jf. lfa. § 16 andre leddet. Dessutan avgjer lfa. § 17 at arbeidsavtalen ordinært tek slutt når læretida er ute, jamvel om det ikkje er avtalt.

Lærlingane har rett til å bruke den pedagogisk-psykologiske tenesta etter lov om vidaregåande opplæring, jf. lfa. § 13 femte leddet.
21.2.4 Lærekontrakt

Det skal som hovudregel lagast ein skriftleg lærekontrakt når eit læreforhold tek til, jf. lfa. § 10 første leddet. Unntak gjeld for lærlingar med kontrakt skriven med heimel i lfa. § 1b femte leddet, jf. § 10 andre leddet. Regelen i § 1b femte leddet opnar for ein lærekontrakt med heile opplæringa i bedrift når lærlingen tek til i lære etter at han eller ho har fylt 21 år. I slike tilfelle tek læreforholdet til med ei prøvetid på seks månader. Lærekontrakten skal skrivast seinast ein månad etter at læreforholdet tok til.

Når læreforholdet er knytt til eit opplæringskontor, skal lærekontrakten skrivast mellom lærlingen og opplæringskontoret, jf. lfa. § 4 første leddet nr. 2. For læreforhold knytte til opplæringsringar er den hovudansvarlege lærebedrifta part, jf. lfa. § 4 første leddet nr. 3.

Lærekontrakten er gyldig først når han er godkjend av yrkesopplæringsnemnda, jf. § 10 tredje leddet tredje punktum. Lova set ikkje vilkår for godkjenning. Med heimel i § 10 tredje leddet første punktum, har departementet fastsett skjema for lærekontrakt, jf. rundskriv F-84/96.

Etter § 10 femte og sjette leddet kan yrkesopplæringsnemnda i visse tilfelle godkjenne avvikande kontraktsvilkår, blant anna ein lærekontrakt med full opplæring i bedrift. Sjå også kapittel 8 om opplæring for barn, unge og vaksne med særlege behov.

Endringar i læreforholdet, også heving av lærekontrakt, er regulerte i lfa. §§ 15 og 16.
21.2.5 Tilsyns- og straffereglar

Yrkesopplæringsnemnda skal føre tilsyn med at lov om fagopplæring blir gjennomført, jf. lfa. § 7 tredje leddet. Saman med den faglege leiaren skal arbeidstakarrepresentantar føre tilsyn med den enkelte lærebedrifta, jf. lfa. § 8. Ansvaret for yrkesopplæringsnemnda for tilsyn med lærebedrifta er nærmare regulert i § 4 i forskrift 08.01.1996 om godkjenning av lærebedrift og om fylkeskommunalt tilskot til lærebedrift.

Tilsynsreglane gir ikkje heimel til å gi pålegg overfor lærebedriftene. Yrkesopplæringsnemnda kan likevel ta frå lærebedrifta retten til å ha lærlingar, jf. lfa. § 4 andre leddet.

Visse brot på lov om fagopplæring er straffesanksjonerte, jf. lfa. § 14.
21.3 Framlegget frå opplæringslovutvalet
21.3.1 Råd og nemnder

Lovutkastet frå utvalet fører i hovudsak vidare innhaldet i lovreguleringa av fagopplæring i bedrift slik ho gjeld i dag. Såleis blir ordninga med lovregulert medverknad frå partane i arbeidslivet i rådgivande organ for staten ført vidare. Utvalet meiner at medverknad frå partane i arbeidslivet er ein føresetnad for at systemet med vidaregåande opplæring i bedrift skal fungere etter formålet. Det er først og fremst partane som kan motivere bedriftene til å ta imot lærlingar. Partane i arbeidslivet har også i særleg grad kunnskap om det behovet arbeidslivet har for yrkeskompetanse. Mens fleirtalet i utvalet ikkje gjer framlegg om endringar i lovreguleringa av opplæringsråda og Rådet for fagopplæring, gjer eit mindretal framlegg om at undervisningspersonalet blir representert i råda.

Utvalet meiner det er viktig å halde på innverknaden frå partane i arbeidslivet på innhaldet i opplæringa. Den kunnskapen partane har om behova i arbeidslivet for yrkeskompetanse, bør takast med når ein formar ut læreplanane. Utvalet gjer derfor framlegg om å føre vidare lovreguleringa av medverknaden frå partane i læreplanprosessen. Det omfattar også ordninga med læreplangrupper.

Medverknaden frå partane i samband med lærlingvurderinga (fag- og sveineprøver) bør likevel regulerast i forskrifter. Rådet for fagopplæring i arbeidslivet bør framleis ha rett og plikt til å uttale seg når slike forskrifter blir utarbeidde. Utvalet går ut frå at medverknaden frå partane i læreplanprosessen i stor nok grad er med på å sikre behovet hjå yrkeslivet når det gjeld utforming av fag- eller sveineprøver. Utvalet går i denne samanhengen ut frå at prøvene blir utforma på bakgrunn av læreplanane.
21.3.2 Yrkesopplæringsnemndene

Utvalet peiker på at pålegget i lova om yrkesopplæringsnemnder er ei sterk binding av den fylkeskommunale organisasjonsfridommen. I motsett retning legg utvalet stor vekt på den kunnskapen, røynsla og dei kontaktane partane i arbeidslivet kan gi til den vidaregåande opplæringsverksemda gjennom direkte medverknad i styringa av fagopplæringa.

Blant anna på denne bakgrunnen går fleirtalet i utvalet inn for å føre vidare yrkesopplæringsnemnda som obligatorisk ledd i den fylkeskommunale styringa av fagopplæringa. Eit mindretal går inn for at ordninga med ei lovpålagd yrkesopplæringsnemnd blir oppheva og gjer i staden framlegg om ein generell lovregel om medverknad frå partane i arbeidslivet. Mindretalet viser til at fagopplæringa med Reform 94 har vorte ein fullt ut integrert del av den vidaregåande opplæringa med fylkeskommunen som ansvarleg styresmakt, og at det også gjeld det endelege ansvaret for å gi lærlingane den praktiske delen av opplæringa.

Innanfor ramma av framlegget frå fleirtalet i utvalet gjer utvalet framlegg om enkelte endringar og presiseringar i forhold til lovreglane i dag om kompetansen og verksemda til yrkesopplæringsnemnda. For det første gjer utvalet framlegg om å oppheve plikta for nemnda til å medverke til fullført opplæring i skole for personar som ikkje får nytt læreforhold etter at eit tidlegare forhold er avbrote. Dessutan bør fylkeskommunen ha heimel til å fastsetje kven som skal møte i nemnda saman med arbeidskraftstyresmaktene, jf. lfa. § 7 fjerde leddet. Det blir også gjort framlegg om at det - i tråd med praksis i dag - blir presisert at arbeidskraftstyresmaktene i denne samanhengen er fylkesarbeidskontoret.

For å få betre samordning mellom verksemda til yrkesopplæringsnemnda og fylkeskommunen i fagopplæringa gjer utvalet framlegg om at regelen i lfa. § 7 sjuande leddet om plikt til å rapportere om verksemda og om tiltak som er viktige for fagopplæringa, også skal gjelde overfor fylkeskommunen.

Utvalet finn elles grunn til å gjere framlegg om reglar som kan klargjere omfanget av kompetansen til fylkeskommunen til å instruere yrkesopplæringsnemnda i arbeidet med dei oppgåvene nemnda har etter lova. Utvalet meiner at ein bør ta utgangspunkt i det ansvaret fylkeskommunen har for å byggje ut og drive vidaregåande opplæring. Dette ansvaret krev eit minimum av fylkeskommunal styring også med den delen av vidaregåande opplæring som skjer i bedriftene. Det gjeld særleg forhold som er viktige for å dimensjonere opplæringstilbodet, til dømes talet på skoleplassar. Utvalet meiner at styringsbehovet til fylkeskommunen ikkje er like tydeleg i meir faglege saker.

På denne bakgrunnen gjer utvalet framlegg om at fylkeskommunen skal ha instruksjonskompetanse i forhold til utviklingsansvaret til nemnda. Fleirtalet i utvalet meiner i tillegg at den sterke samanhengen mellom endring og heving av læreforhold og retten til opplæring tilseier at fylkeskommunen også bør kunne instruere nemnda i slike spørsmål. Eit mindretal går imot dette.

Derimot meiner utvalet at spørsmål som gjeld godkjenning av lærekontraktar og lærebedrifter, tilsyn med opplæringa og utskriving av fag- og sveinebrev ikkje bør høyre inn under den fylkeskommunale instruksjonsstyresmakta. Det same gjeld den formidlinga yrkesopplæringsnemnda gjer av lærlingar til dei godkjende lærebedriftene med ledige lærlingplassar.

Utvalet meiner at fylkeskommunen bør ha instruksjonskompetanse i forhold til økonomien i og organiseringa av nemnda. Dessutan meiner fleirtalet i utvalet at fridommen til fylkeskommunen til å organisere sekretariatsfunksjonen for nemnda og kompetansen til nemnda i samband med økonomien i sekretariatet bør gå fram av lova. Eit mindretal meiner at det må vere ein føresetnad at administrasjonen til yrkesopplæringsnemnda ikkje blir lagd til ein del av den fylkeskommunale administrasjonen som har andre primæroppgåver. Yrkesopplæringsnemnda skal dermed ha sin eigen administrasjon med fagleg og administrativ leiar i direkte instruksjonsforhold til nemnda.

Etter lovutkastet frå utvalet skal fylkeskommunen framleis kunne påleggje nemnda oppgåver ut over dei oppgåvene som går fram av lova og forskriftene. I arbeidet med slike oppgåver gjer utvalet framlegg om at yrkesopplæringsnemnda kjem inn under instruksjonskompetansen til fylkeskommunen. Når det gjeld oppgåver som blir pålagde gjennom forskrift, bør instruksjonskompetansen avklarast i dei same forskriftene.

Eit mindretal meiner at yrkesopplæringsnemnda burde utvidast med representantar frå undervisningspersonalet.
21.3.3 Lærebedrifter

Utvalet gjer framlegg om å forenkle reglane om godkjenning av lærebedrift (jf. lfa. § 4), som utvalet meiner er unødvendig kompliserte. Nærmare reglar om kven som er partar i lærekontrakten, bør visast til vilkår som måtte bli knytte til godkjenningsvedtaket eller til forskrifter gitt av departementet.

Utvalet gjer dessutan framlegg om at utdanningskravet for den faglege leiaren ved lærebedrifta blir presisert i samsvar med det som er uttalt i lovforarbeida, jf. Ot.prp. nr. 6 (1979-80) s. 30 (utdanning i faget). Det blir understreka at dette ikkje nødvendigvis fører til krav om at denne personen skal ha fag- eller sveinebrev i faget.

Utvalet meiner at den rettslege reguleringa av skolen sin medverknad i opplæringa av lærlingar bør klargjerast ved å oppheve den særlege lovreguleringa om dette. Utvalet viser til at ein skole kan vere med på organiseringa og på å gi råd utan at det har heimel i lov. Skolar kan også godkjennast som lærebedrifter når dei fungerer som bedrifter.

Utvalet gjer også framlegg om å oppheve den særlege reguleringa av ordninga med å ta frå lærebedrifta retten til å ha lærlingar. Utvalet meiner det her er nok å vise til dei allmenne forvaltningsrettslege reglane om tilbaketrekking av løyve.

Endeleg gjer utvalet framlegg om å endre lovreglane om opplæringsplikta til lærebedriftene, slik at reglane stemmer med opplæringsretten for lærlingane og blir likelydande med dei tilsvarande pliktene som kviler på fylkeskommunen i samband med skoletilbodet.
21.3.4 Forholdet til dei arbeidsrettslege stillingsvernreglane m.m.

Utvalet gjer framlegg om at alle typar læreforhold blir unnatekne frå reglane i arbeidsmiljølova om stillingsvern. Det blir vist til at dei hevingsreglane som gjeld i dag, er nok til å kunne avslutte læreforholdet. Samtidig er forsvarleg saksbehandling sikra gjennom krav om samtykke frå fylkeskommunen ved yrkesopplæringsnemnda og dermed også gjennom reglane i forvaltningslova. Utvalet viser også til at eit slikt unntak gjer det enklare å lovregulere avslutninga av læreforholdet.

Fleirtalet i utvalet gjer framlegg om å oppheve dei særlege prøvetidsreglane for lærlingar som tek til i lære etter at dei har fylt 21 år, og som skal gjennomføre heile den vidaregåande opplæringa i bedrift. Fleirtalet viser til at også slike lærlingar har behov for stabilitet og tryggleik i opplæringssituasjonen. Som følgje av framlegget om å oppheve prøvetidsreglane gjer fleirtalet framlegg om også å oppheve dei særskilde reglane om tidspunktet for kontraktskriving. Eit mindretal ønskjer å halde på dei reglane som gjeld no for prøvetid og om tidspunktet for kontraktskriving.

Dessutan gjer utvalet framlegg om at regelen om at arbeidsavtalen for lærlingar blir avslutta når læretida sluttar, skal vere absolutt.

Endeleg klargjer lovutkastet frå utvalet at lærlingen kan skrive lærekontrakt utan samtykke frå verja. Utvalet viser blant anna til at det er lite naturleg å krevje samtykke frå verja når ein skriv slike kontraktar, som er ledd i ei utdanning den unge elles har valt sjølv.
21.3.5 Andre endringar

Utvalet gjer framlegg om å oppheve dei særlege reglane i lfa. § 9 om plikt til å ta imot oppnemning som medlem av yrkesopplæringnemnda og yrkesutval. Slike spørsmål bør løysast etter reglane i kommunelova. Dessutan gjer utvalet framlegg om å oppheve strafferegelen i lfa. § 14.

Vidare gjer utvalet framlegg om enkelte forenklingar i forhold til reglane om opplæringsordninga og vurderinga av lærlingar i fagopplæringslova av i dag. Blant anna gjer utvalet framlegg om at lovreguleringa av fag- og sveineprøver i hovudsak blir oppheva, sjå kapittel 11 om innhaldet i opplæringa og vurdering av elevar og lærlingar.
21.4 Høyringsinstansane
21.4.1 Næringslivets Hovedorganisasjon og LO og Norsk Lærarlag

Næringslivets Hovedorganisasjon (NHO) er tilfreds med at utvalet i hovudsak gjer framlegg om å føre vidare lovreguleringa av fagopplæringa i arbeidslivet slik ordninga gjeld i dag. NHO framhevar verdien av å halde på yrkesopplæringsnemndene og framlegget frå utvalet om å føre vidare lovreglane om innverknad i læreplanprosessar frå partane i arbeidslivet. Dessutan støttar NHO mindretalet i utvalet, som ønskjer at også kompetansen til yrkesopplæringsnemndene knytt til endringar og avslutning av læreforhold og heving av lærekontraktar, skal vere unnateken frå instruksjonskompetansen til fylkeskommunen.

Landsorganisasjonen i Norge/Norsk Lærarlag går imot å oppheve lovreguleringa av fag- og sveineprøver. Det blir vist til at ei slik endring får negative følgjer for identiteten til og kvaliteten på fagopplæringa. Desse organisasjonane meiner dessutan at det partssamansette arbeidet i fylka må førast vidare ved å halde oppe yrkesopplæringsnemndene, og at yrkesopplæringsnemndene ikkje skal kunne instruerast av fylkeskommunen i organisasjonsspørsmål og faglege spørsmål. Yrkesopplæringsnemndene må ha sin eigen administrasjon med fagleg og administrativ leiar, slik at partane i arbeidslivet også lokalt kjenner nærleik og lydnad til tradisjonen i lærlingsystemet.
21.4.2 Rådet for fagopplæring i arbeidslivet

RFA ser med uro på framlegget om å overføre lovreglar til forskriftsheimlar. Blant anna viser rådet til sikring av nasjonal einskapleg kompetanse og den innverknaden partane har på å gi premissar for, forme ut, styre og administrere fagopplæringssystemet. RFA ser likevel behovet for fleksibilitet på somme område, og meiner at forskrifter her er meir formålstenlege enn lovreglar. Eit slikt døme meiner RFA er reglar knytte til eksamen, fag- og sveineprøve og klagebehandling.

RFA vil ha lovreglar om vaksne lærlingar, opplæringskontor og opplæringsringar, om retten for tariffpartane til å gjere framlegg om fag som skal ha læretid i bedrifter og om ordninga med fag- og sveineprøver utan læretid (lfa. § 20). RFA vil også ha lovreglar om prøve- og klagenemndsordninga. Det blir vist til dei lange og solide tradisjonane fagopplæringa har, til særpreget i fagopplæringa, forholdet til fagopplæringa i andre land og kvalitetssikring av eit einskapleg opplæringsnivå.

Dessutan ønskjer RFA å lovfeste at rådet har ein overordna rådgivande funksjon i forhold til fag- og yrkesopplæringa. RFA vurderer framlegget som ei klar avgrensing av ansvarsområdet til rådet. Dessutan meiner RFA at lovutkastet reduserer den innverknaden opplæringsråda har på utforminga av læreplanane.

RFA understrekar verdien av ei partssamansett yrkesopplæringsnemnd. Reform 94 er basert på nært samarbeid mellom styresmaktene, skoleverket og partane i arbeidslivet. Det blir dessutan vist til at ei sterk lærlingordning byggjer på at brukarane har tillit til ordninga og oppfattar ho som si eiga. RFA sluttar seg elles til fråsegna frå mindretalet i utvalet, Sverdrup og Aagesen.

RFA peiker elles på at lov om fagopplæring fungerer godt, og at endringar i lova kan verke forstyrrande på det engasjementet som aktørane i fagopplæringssystemet har i forhold til Reform 94.

Endeleg meiner RFA det er nødvendig å etablere eit kvalitetssikringssystem i fag- og yrkesopplæringssystemet.
21.4.3 Opplæringsråd i fagopplæringa

Fråsegnene frå opplæringsråda i fagopplæringa gir støtte til at partane i arbeidslivet er med i styringa av fagopplæringa, gjennom yrkesopplæringsnemndene, opplæringsråda og Rådet for fagopplæring i arbeidslivet (RFA). Råda er opptekne av at dei ulike råda og nemndene framleis skal vere sikra oppgåver og innverknad i lovverket. Mange av råda støttar mindretalet i utvalet, som gjer framlegg om at også kompetansen til yrkesopplæringsnemndene når det gjeld endringar og avslutningar av læreforhold og heving av lærekontrakt, skal vere unnateken frå instruksjonskompetansen til fylkeskommunen.

Somme av råda meiner at utvalet har prøvd å redusere den innverknaden opplæringsråda bør ha. Dette kan ikkje aksepterast fordi det er behovet hjå næringslivet for kvalifisert arbeidskraft som skal fyllast gjennom opplæringsverksemda. Råda er også opptekne av at partane i arbeidslivet får halde på retten sin til å gjere framlegg om kva fag som skal ha opplæring i bedrifter, og at denne retten blir lovfest.

Dessutan går ei rekkje av opplæringsråda inn for å halde på lovreguleringa av fag- og sveineprøver. Opplæringsrådet for bilete, fotografi og grafiske fag har forståing for at departementet i forskrifter skal gi rammer for å avvikle fag- og sveineprøver, men går sterkt imot at partane sjølv ikkje skal vere med på å forme ut fag- og sveineprøver.

Dei fleste av råda som har uttalt seg om spørsmålet, sluttar seg til den presiseringa utvalet har gjort av opplæringsansvaret til lærebedriftene.

To av råda har uttalt seg om dei særlege prøvetidsreglane for visse typar lærlingar. Mens Opplæringsrådet for naturbruksfag går inn for å føre reglane vidare, går Opplæringsrådet for elektro- og elektronikkfag inn for å oppheve dei.
21.4.4 Fylkeskommunane

Fleirtalet av fylkeskommunane som har uttalt seg, er negative til å halde på yrkesopplæringsnemnder som lovfest og obligatorisk ordning. Det blir blant anna vist til at prinsippet om retten for fylkeskommunen til sjølv å organisere verksemda si ut frå intensjonane i kommunelova, også må gjelde styringa av fagopplæringa i arbeidslivet. Med Reform 94 er vidaregåande opplæring i skolar og i bedrifter sidestilte og må derfor liggje under dei same fylkeskommunale styringsorgana. Reglane i ILO-konvensjonen om medverknad frå partane i arbeidslivet må kunne sikrast ved at fylkeskommunen skipar dei samarbeidsarenaene som er nødvendige.

Mange av fylkeskommunane støttar mindretalet i utvalet, som gjer framlegg om ei meir generell plikt for fylkeskommunen til å samarbeide med partane i arbeidslivet når det gjeld å styre fagopplæringa. Fylkeskommunane understrekar verdien av medverknad frå partane i arbeidslivet.

Oppland fylkeskommune sluttar seg til framlegget om å oppheve obligatoriske yrkesopplæringsnemnder, men gjer framlegg om at partane i arbeidslivet får røysterett i det hovudutvalet som arbeider med opplæringsspørsmål, i saker som gjeld partane.

Hordaland fylkeskommune og Aust-Agder fylkeskommune støttar framlegget om å føre vidare yrkesopplæringsnemndene som obligatorisk ordning. Nord-Trøndelag fylkeskommune går også inn for å halde på ordninga med yrkesopplæringsnemnder, men gjer likevel framlegg om at fylkeskommunen får full instruksjonskompetanse overfor nemndene.

Hedmark fylkeskommune og Sør-Trøndelag fylkeskommune går inn for at yrkesopplæringsnemndene held fram som lovpålagd ordning inntil vidare. Hedmark fylkeskommune viser til at det i startfasen av Reform 94 er viktig ikkje å skape uro om partane skal vere sikra innverknad i fagopplæringa.

Buskerud fylkeskommune meiner det bør opnast for alternative løysingar i spørsmålet om yrkesopplæringsnemnder der dei lokale partane i arbeidslivet er samde om det.

Vestfold fylkeskommune går inn for å føre vidare regelen om prøvetid for visse grupper lærlingar.

Tre av yrkesopplæringsnemndene har levert eigne fråsegner. Forutan å gi støtte til å halde oppe yrkesopplæringsnemndene er fråsegnene positive til det synet mindretalet har på kompetansen til nemndene. Yrkesopplæringsnemnda i Hordaland gjer framlegg om at lærlingrepresentantane blir oppnemnde for to år om gongen, slik at perioden blir tilpassa læretida.
21.4.5 Andre

Kommunenes Sentralforbund (KS) legg stor vekt på at den nye lova må sikre prinsippet om retten for fylkeskommunen til sjølv å organisere verksemda si ut frå intensjonane i kommunelova. Det må også gjelde styringa av fagopplæringa. I staden for å føre vidare regelen om ei særskild yrkesopplæringsnemnd støttar KS mindretalsframlegget om ein generell regel om plikt for fylkeskommunen til å organisere verksemda slik at partane i arbeidslivet er sikra reell medverknad og innverknad i samsvar med dei internasjonale pliktene våre.

Lærarforbundet meiner at det både sentralt og i fylkeskommunane er nødvendig å lovfeste særskilde styrings- og rådgivingsorgan som har eit særleg ansvar for innhaldet i og organiseringa av ei likeverdig fagopplæring. Lærarforbundet meiner dessutan det er urimeleg at lærarane, som representerer den skolefaglege ekspertisen, ikkje skal vere sikra nok innverknad på innhaldet i og organiseringa av yrkesfagopplæringa. Akademikernes Fellesorganisasjon støttar synet til Lærarforbundet.

Høgskolen i Akershus deler også det synet Lærarforbundet har på innverknaden frå undervisningspersonalet i styringa av fagopplæringa, og gjer framlegg om at undervisningspersonalet får representasjon i RFA, opplæringsråda og yrkesopplæringsnemndene. Høgskolen i Agder går likevel imot ei slik ordning for undervisningspersonalet. Det blir blant anna vist til at desse råda dekkjer breie fagfelt, og at partane i arbeidslivet kan ta seg av dei faglege spørsmåla.

Yrkesorganisasjonenes Sentralforbund (YS) meiner at ordninga med prøvenemnder bør lovfestast. Dessutan går YS inn for at skolane skal vere lærebedrifter for elevar som ikkje får læreplass.

Norsk Kommuneforbund og Maskinentreprenørenes Forbund går imot å oppheve lovgivinga om fag- og sveineprøver. Organisasjonane støttar mindretalet i utvalet i synet på kompetansen til yrkesopplæringsnemnda i forhold til fylkeskommunen.

Norsk Elevorganisasjon er usamd i å oppheve prøvetidsreglane og ønskjer å ha slike reglar for alle lærlingar. Organisasjonen meiner det er viktig at både lærlingane og bedriftene kan skifte kurs om tilsetjingsforholdet skulle vise seg å bli vanskeleg.

Den norske Forleggerforening meiner det er problematisk at somme av dei bransjeorganisasjonane som er med i fagplangruppene, samtidig gir ut læremiddel. Forleggerforeningen peiker på at det kan gi ein uakseptabel konkurransefordel.

Norges Handikapforbund ønskjer ein lovregel som gir skolen eit spesielt ansvar for å finne praksisplassar for funksjonshemma elevar. Norsk Forbund for Psykisk Utviklingshemmede har eit liknande framlegg.
21.5 Vurderingar og framlegg frå departementet

Departementet fører vidare den rettslege reguleringa av fagopplæringa i arbeidslivet. Dette inneber at departementet på fleire punkt ikkje er samd i framlegget frå utvalet, men meiner at utvalet har gått for langt når dei opphevar fleire av dei reglane som i dag gjeld for fagopplæringa.

Mellom anna er departementet ikkje samd i framlegget om å oppheve ein del reglar om medverknad frå partane knytte til dei konkrete fag- og sveineprøvene. Det gjeld for det første medverknad etter lfa. § 20 når fylkeskommunen ved yrkesopplæringsnemnda avgjer om praksisen kan godkjennast. For det andre gjeld det medverknad etter lfa. § 22 ved oppnemning av prøvenemnder. Endeleg gjeld det reglane om klagenemnd i lfa. § 23. Desse reglane blir førte vidare i lovutkastet frå departementet.

Vidare går departementet inn for at partane sin rett til å gjere framlegg om at fag- eller arbeidsområde skal førast inn under fagopplæringa, framleis skal vere lovfesta.

Departementet er heller ikkje samd i framlegget frå utvalet om regulering av fylkeskommunen sin instruksjonskompetanse i høve til yrkesopplæringsnemnda. Departmentet meiner at det bør gå klart fram av lova at yrkesopplæringsnemnda, på same måte som i dag, ikkje skal vere underlagd fylkeskommunen i faglege spørsmål.

Utkastet frå utvalet til godkjenningsregel for lærebedrifter kan gi eit inntrykk av at samarbeidsavtalane i form av opplæringsring eller opplæringskontor er det same som samanslutning av bedriftene. Departementet viser til at eit opplæringskontor er eit organ for samarbeid mellom bedrifter om opplæring, der det blir skipa ein ny juridisk person som er kontraktspart for lærlingane. Arbeidsgivaransvaret ligg i den enkelte bedrifta der lærlingen er plassert. Ein opplæringsring er eit organ for samarbeid mellom bedrifter om opplæring, der kontraktsparten er éi av bedriftene, men der delar av opplæringa blir gitt i ei anna bedrift. Lovutkastet frå departementet klargjer at desse forholda er eit samarbeid mellom bedrifter og ikkje ei samanslutning av bedriftene.

Dessutan er lovutkastet frå departementet i større grad tilpassa praksis når det gjeld krava til den faglege leiaren i lærebedrifta. Lovutkastet frå departementet opnar såleis for at den faglege leiaren også kan vere kvalifisert på bakgrunn av praksis, ikkje berre på bakgrunn av utdanning, slik lovutkastet frå utvalet kan tyde på. Det kan vere aktuelt for opplæring i nye fag eller i andre særlege tilfelle, når den faglege leiaren har lang, allsidig og relevant praksis. Lovutkastet frå departementet klargjer også i større grad kva som er oppgåvene til den faglege leiaren.

Lovutvalet gjer framlegg om å oppheve lfa. § 14 som gir heimel for å straffe den som tilset lærling utan å opprette skriftleg lærekontrakt eller unnlet å leggje lærekontrakten fram til godkjenning i yrkesopplæringsnemnda eller på annan måte grovt forsømmer seg. Vidare gjer fleirtalet i utvalet framlegg om å oppheve reglane om prøvetid for lærlingar som inngår lærekontrakt med heile opplæringa i bedrift etter at dei har fylt 21 år. Departementet er ikkje samd i dette, og gjer framlegg om at desse reglane blir førte vidare.

Departementet går inn for å føre vidare regelen om at lærebedriftene får eigedomsretten til produktet av fag-/sveineprøva. Der det ikkje kan skaffast lærlingplass for elevane, skal fylkeskommunen gi opplæring i skole, og arrangere fag-/sveineprøva for elevane. I tråd med regelen om prøve i bedrifter bør skolen i slike tilfelle få eigedomsretten til prøvestykket. Der prøvekandidaten sjølv dekkjer materialutgiftene, får kandidaten likevel eigedomsretten til prøvestykket. Departementet gjer framlegg om dei nødvendige lovendringane for å gjere dette klart. Dette er i tråd med lovutkastet frå utvalet.

Eigedomsretten for bedrifta og skolen til prøvestykket er avgrensa av eit krav om at prøvestykket skal oppbevarast uendra med sikte på dokumentasjon dersom det kjem klage på prøvevurderinga. Dette forholdet er også omfatta av heimelen til å gi forskrifter om fag- og sveineprøver, sjå kapittel 11 om innhaldet i opplæringa og vurdering av elevar og lærlingar.

Departementet viser vidare til framlegget frå yrkesopplæringsnemnda i Hordaland om at lærlingrepresentantane blir oppnemnde for to år om gongen, slik at perioden blir tilpassa læretida. Departementet sluttar seg til dette framlegget.

Når det gjeld forholdet til sekretariatet for yrkesopplæringsnemnda, viser departementet til brev av 12.10.95 frå departementet til fylkeskommunane og Rådet for fagopplæring i arbeidslivet om organisering av yrkesopplæringsnemndene og sekretariata deira. I brevet heiter det blant anna:

«Loven er ikke til hinder for at lederen for sekretariatet blir tillagt andre oppgaver enn de som følger av loven, eller at sekretariatet inngår i en større organisatorisk enhet i fylkeskommunen. Departementet forstår loven slik at sekretariatet i slike tilfeller må kunne identifiseres i form av en avdeling/seksjon innenfor denne større organisatoriske enheten.

Loven er ikke til hinder for at lederen av en større organisatorisk enhet, som sekretariatet inngår i, er sekretariatleder. Dette innebærer at sekretariatleder også kan være fylkesopplæringssjef. I slik tilfeller vil det være naturlig at fylkeskommunen oppretter en egen avdelings-/seksjonslederstilling for sekretariatsarbeidet under fylkesutdanningssjefen.

Loven må forstås slik at sekretariatet og dets leder er direkte underlagt yrkesopplæringsnemndens instruksjon i saker som etter loven hører inn under nemnda. I andre oppgaver og i bl a budsjettmessige, organisatoriske og personalmessige spørsmål er sekretariatet og leder underlagt instruksjon fra administrativt overordnet.»

Departementet meiner at dei vurderingane som er uttrykte i dette brevet, framleis vil vere relevante i samband med det framlagde utkastet til nye lovreglar.

Departementet viser endeleg til vurderingar og framlegg knytte til lovregulering av fag- og sveineprøver og innhaldet i opplæringa i kapittel 11 om innhaldet i opplæringa og vurdering av elevar og lærlingar. Departementet gjer der blant anna framlegg om å føre vidare regelen i lfa. § 20 i lovutkastet § 3-5.
22 Samisk opplæring
22.1 Innleiing

Ein må sjå den rettslege reguleringa av samisk opplæring i samanheng med andre endringar som har skjedd i rettsstillinga for samane dei siste ti åra. Desse endringane har særleg komme til uttrykk gjennom § 110 a i Grunnlova og i lov 12.06.1987 nr. 56 om Sametinget og andre samiske rettsforhold (samelova).

Også folkerettsleg har rettsstillinga for samane vorte sterkare gjennom fleire konvensjonar som Noreg har slutta seg til, særleg ILO-konvensjon nr. 169 Om urbefolkninger og stammefolk i selvstendige stater.

Samelova tok til å gjelde 24.02.1989. Kapittel 3 i lova om samisk språk vart lagt til ved lov 21.12.1990 nr. 78. Formålet med samelova er å leggje forholda til rette for at den samiske folkegruppa i Noreg kan sikre og utvikle språket sitt, kulturen sin og samfunnslivet sitt, jf. § 1-1. I § 3-1 nr. 1 er det fastlagt at Kárásjohka/Karasjok kommune, Guovdageaidnu/Kautokeino kommune, Unjárga/Nesseby kommune, Porsanger kommune, Deatnu/Tana kommune og Gáivuotna/Kåfjord kommune er forvaltningsområdet for samisk språk. I dette området gjeld ei rekkje særlege reglar om bruk av samisk språk, blant anna om omsetjing, om rett til svar på samisk, om utvida rett til bruk av samisk i rettsstellet og i helse- og sosialsektoren, om rett til opplæring på samisk osv. § 1-2 i samelova slår fast at samane skal ha eit eige landsomfattande sameting valt av og blant samane. Det er skipa eit samemanntal som omfattar alle som oppfattar seg sjølv som same, og som kan samisk sjølv, eller som har foreldre, besteforeldre eller olderforeldre som har samisk som heimespråk, jf. § 2-6.

Samisk utdanningsråd vart etablert ved kgl.res. 08.12.1975. Rådet blir oppnemnt av Kongen etter framlegg frå Sametinget. Rådet har som hovudoppgåve å vere rådgjevande organ for departementet i spørsmål som gjeld opplæring og utdanning for det samiske folket, ta seg av særskilde opplæringstiltak, og gi rettleiing og informasjon

Ei meir omfattande framstilling av den historiske utviklinga til samisk opplæring og om dei folkerettslege pliktene som gjeld for slik opplæring, er gitt i NOU 1995: 18 s. 251 og utover.
22.2 Gjeldande rett
22.2.1 Opplæringslovgivinga

Det er først og fremst § 40 a i grunnskolelova som er med på å sikre ei særskild samisk opplæring. Grunnskolelova har i utgangspunktet heile landet som verkeområde. I § 40 a opererer lova likevel med rettsverknader knytte til omgrepa «samisk distrikt», «samisk talemål» og «samisk bakgrunn». Det stadlege og personelle verkeområdet for lova er såleis på ulike måtar avgrensa når det gjeld rett til opplæring i og på samisk.

Innhaldet i omgrepa ovanfor er likevel ikkje nærmare avklart i lova. I § 40 a nr. 1 blir det til dømes knytt rettsverknader til omgrepet «samisk distrikt». Men lova seier ikkje noko om kva for geografisk område som fell inn under omgrepet. Det rettslege innhaldet i omgrepet er heller ikkje eintydig fastslått på bakgrunn av forarbeida for regelen, jf. Ot.prp. nr. 51 (1984-85) Om lov om endring i lov 13. juni 1969 nr. 24 om grunnskolen og i lov 21. juni 1974 nr. 55 om videregående opplæring.

Etter § 40 a nr. 1 har alle barn i eit «samisk distrikt» rett til å få opplæring i eller på samisk. Frå og med 7. klassetrinnet avgjer elevane sjølv. Elevar med opplæring i eller på samisk blir fritekne i éi av dei to norske målformene på 8. og 9. klassetrinnet.

Etter § 40 a nr. 2 kan kommunestyret vedta at samisktalande barn skal ha opplæring i samisk i alle ni åra, og at norsktalande barn skal ha samisk som fag. Det er ikkje fastslått kven som skal reknast som samisktalande.

Etter § 40 a nr. 3 kan opplæring i eller på samisk også bli gitt til elevar med «samisk bakgrunn» utanom samiske distrikt. Dersom det er minst tre elevar med «samisk talemål» på ein skole, kan dei krevje opplæring i samisk. Det er ikkje fastslått kva som er meint med samisk bakgrunn eller med samisk talemål.

«Opplæring i samisk» er i denne samanhengen opplæring i samisk språk som eige fag. «Opplæring på samisk» vil seie at opplæringa i alle fag i størst mogleg grad skjer med samisk som opplæringsspråk, med samiske læremiddel, i tråd med samiske læreplantillegg og liknande.

Dessutan inneheld gsl. § 3 nr. 5 tredje leddet ein regel om at foreldre i språkblandingsdistrikt kan krevje eigen krins for barna sine når dei er minst ti elevar. Krinsen skal haldast oppe så lenge gruppa ikkje har færre enn seks elevar. Regelen er grunngitt slik i Ot.prp. nr. 64 (1973-74) Om lov om brigde i lov av 13. juni 1969 nr. 24 om grunnskolen, s. 55:

«Den nye siste lekken i nr. 6 gjev lovheimel for ein skipnad med to krinsar ved ein skole, som har vore praktisert i 15 år i Karasjok og som kan kome på tale i visse andre samedistrikt der busetnaden og levesettet til eit mindretal gjer det ønskjeleg at borna deira får eigne klassar med timeplan og inndeling av skoleåret som avvik frå det som høver for fleirtalet.»

Departementet har fastsett forskrift av 16.07.1997 nr. 791 om læreplanverka for grunnskolen. Forskriften inneheld Læreplanverket for den 10-årige grunnskolen, Det samiske læreplanverket for den 10-årige grunnskolen og særskilde læreplanar for døve. Det samiske læreplanverket gjeld for elevar i forvaltningsområde for samisk språk, jf. samelova § 3-1 nr. 1, og elevar i særskilde samiske krinsar oppretta i samsvar med gsl. § 3 nr. 5 tredje leddet. Forskriften trer ikraft over ein periode på tre år frå 1.07.1997.

For den vidaregåande opplæringa og vaksenopplæringa er det inga spesiell rettsleg regulering av samisk opplæring ut over det som følgjer av læreplanreguleringane.
22.2.2 Anna lovgiving

Regelen i § 110 a i Grunnlova gir prinsipielle retningslinjer for norsk samepolitikk uavhengig av synet til skiftande regjeringar. Etter denne regelen har norske styresmakter plikt til å leggje forholda slik til rette at samane sjølv skal kunne sikre og påverke utviklinga av det samiske samfunnet. Regelen går ut frå at samane sjølv skal ha ei aktiv rolle i arbeidet med å sikre og utvikle samisk språk, kultur og samfunnsliv.

Samelova § 1-5 slår fast at «samisk og norsk er likeverdige språk» og lovfester med dette samisk som offisielt språk. Dermed har Noreg to offisielle språk, norsk og samisk.

I § 3-8 i samelova heiter det:

«Enhver har rett til opplæring i samisk. Kongen kan gi nærmere regler om gjennomføringen av denne bestemmelsen.

For opplæring i og på samisk i grunnskolen og den videregående skolen gjelder reglene i og med heimel i grunnskolelova og lov om videregående opplæring.»

Nærmare reglar om gjennomføringa av denne regelen er gitt i forskrift av 31.03.1992 nr. 204 om rett til opplæring i samisk.
22.3 Framlegget frå opplæringslovutvalet
22.3.1 Generelt

Opplæringslovutvalet peiker innleiingsvis på at opplæringa skal vere ein integrert del av samfunnet. Den etniske identiteten til samane, knytt til sosiale og kulturelle forhold, er ein viktig føresetnad for læring. Når skolen tek utgangspunkt i den samiske kulturen, styrkjer han på den eine sida identiteten og sjølvtilliten til elevane og er på den andre sida med på å verne og vidareutvikle den samiske kulturarven.

Utvalet meiner at målet for opplæringa av samiske elevar framleis bør vere at dei skal kunne samisk og norsk språk og kultur. Opplæringa må ta sikte på å leggje grunnlag for aktiv medverknad i samfunnet. Samtidig, og som eit ledd i dette, må skolen gjere det mogleg for samane å halde oppe og vidareutvikle sin eigenart.

I vurderingane sine har utvalet teke særleg omsyn til den nyare rettsutviklinga på det samiske området. Utvalet har også teke omsyn til dei internasjonale pliktene Noreg har, slik dei er skisserte i innstillinga frå utvalet. Det er særleg teke sikte på å harmonisere den rettslege reguleringa av samisk opplæring med ILO-konvensjon nr. 169 om urfolk og stammefolk i sjølvstendige statar.

Medlemmen Jahr i utvalet viser likevel til at St.meld. nr. 29 (1994-95) om prinsipp og retningslinjer for 10-årig grunnskole - ny læreplan, reiser ei rekkje spørsmål knytte til samisk opplæring. Denne meldinga var ikkje drøfta av Stortinget da utvalet leverte si innstilling. På denne bakgrunnen tok ikkje medlemmen Jahr stilling til framlegget frå utvalet om organiseringa av samisk opplæring.
22.3.2 Definisjonar

Utvalet meiner at det regelverket som gjeld på dette området, i for stor grad bruker omgrep med uklart meiningsinnhald. Utvalet gjer derfor framlegg om å lovfeste enkelte definisjonar som skal kunne gi ein meir presis bruk av det saklege, stadlege og personelle verkeområdet for samisk opplæring.

Utvalet gjer framlegg om at omgrepet «samisk distrikt» for det første skal omfatte det samiske forvaltningsområdet etter § 3-1 i samelova. Dette distriktet omfattar i dag kommunane Karasjok, Kautokeino, Nesseby, Porsanger, Tana og Kåfjord. Utvalet gjer dessutan framlegg om å la Kongen få kompetanse til å fastsetje forskrift om kva for andre kommunar eller kommunedelar som skal falle inn under omgrepet.

For å understreke den spesielle plassen Sametinget og dei aktuelle kommunane har i behandlinga av slike saker, gjer utvalet framlegg om å lovfeste at dei alltid skal høyrast i samband med framlegg til vedtak om samiske distrikt. Det nærmare innhaldet i omgrepet «samisk distrikt» får også verknad for den vidaregåande opplæringa. Utvalet gjer derfor framlegg om å lovfeste at også dei aktuelle fylkeskommunane skal høyrast.

Dersom det etter at denne lova blir sett ut i livet, blir gitt opplæring på samisk i kommunar eller kommunedelar utanom det samiske forvaltningsområdet etter samelova, meiner utvalet det er viktig at Kongen straks fastset at desse områda skal vere samiske distrikt etter den nye lova. Dermed kan ein unngå tvil om eller utilsikta avgrensing av området for samisk opplæring som følgje av framlegget frå utvalet.

Utvalet presiserer at fastlegginga av omgrepet «samisk distrikt» i opplæringslova ikkje har nokon sjølvstendig verknad i andre samanhengar. Det som blir definert, er det stadlege verkeområdet for reglar om samisk opplæring i denne lova.

Utvalet gjer dessutan framlegg om at dei særlege reglane om samisk opplæring blir knytte til omgrepet «same». Kven som er same, er grundig drøft i samband med skipinga av samemanntalet, jf. § 2-6 i samelova.

Utvalet meiner det er formålstenleg å lovfeste at dei som kan stå i samemanntalet og barna deira, er samar i høve til opplæringslovgivinga. Det blir presisert at det i dette ikkje ligg noko krav om å vere registrert i samemanntalet. Det er nok at ein tilfredsstiller krava for å kunne bli registrert i manntalet, eller at foreldra kan registrerast.

Etter språkkapitlet i samelova omfattar språkreglane «samisk» utan at det er nærmare problematisert kva som ligg i omgrepet. Det er derfor grunn til å presisere at samisk i Noreg omfattar tre dialektar som er så ulike at dei i praksis i stor grad blir, og framleis bør bli, rekna som likestilte språk. Det gjeld nordsamisk, sørsamisk og lulesamisk. Utvalet gjer på denne bakgrunnen framlegg om ein legaldefinisjon som slår fast at «samisk» omfattar nordsamisk, sørsamisk og lulesamisk.
22.3.3 Opplæring i samisk

Fleirtalet i utvalet går inn for at samar får rett til opplæring utan vilkår. Fleirtalet meiner at ein på den måten både følgjer opp det generelt uttrykte målet for samisk opplæring i langtidsprogrammet og det spesielt uttrykte målet frå Regjeringa i St.meld. nr. 52 (1992-93) om at «skolen kan bli et viktig redskap i bevaringen og utviklingen av samisk språk». Fleirtalet meiner også at framlegget harmonerer med artikkel 28 nr. 1 i ILO-konvensjon nr. 169.

For å sikre likebehandling, kommunikasjon og forståing gjer utvalet framlegg om å føre vidare regelen om at alle barn i grunnskolen i samiske distrikt har rett til opplæring i samisk. Av dei same grunnane gjer utvalet framlegg om å føre vidare ordninga med at kommunane i samiske distrikt kan fastsetje forskrifter om at alle barn i kommunen (eller i delar av kommunen) skal ha grunnskoleopplæring i samisk. Det blir vist til at begge framlegga harmonerer med artikkel 31 første punktum i ILO-konvensjon nr. 169.

Som i alle andre fag skal departementet framleis fastsetje omfanget av opplæringa i samisk språk.

Fleirtalet i utvalet meiner dessutan at alle elevar som har hatt opplæring i samisk i grunnskolen, også bør få tilbod om ei slik opplæring når dei held fram i den vidaregåande opplæringa. For å vere sikra fullverdig opplæring i samisk bør samiske elevar ha individuell rett til slik opplæring.

Utvalet viser i denne samanhengen til fråsegner frå kyrkje- og undervisningskomiteen i Innst. O. nr. 80 (1992-93) om endring i lov om vidaregåande opplæring og lov om fagopplæring i arbeidslivet, og til fråsegner frå kommunalkomiteen i Innst. S. nr. 116 (1993-94) om norsk samepolitikk.

For at elevar som får opplæring i samisk som første- eller andrespråk ikkje skal påleggjast for stor arbeidsbyrd, blir det dessutan gjort framlegg om at dei kan bli fritekne for norsk sidemål om dei sjølv ønskjer det. Departementet bør få heimel til å gi nærmare reglar om slikt fritak, som bør sjåast i samanheng med omfanget av opplæringa til enkeltelevar i samisk.

For betre å kunne sikre at opplæringsretten får eit reelt innhald også når det ikkje er mogleg å gi opplæring i samisk med eigna undervisningspersonale, gjer fleirtalet i utvalet framlegg om at departementet får styresmakt til å fastsetje forskrift om alternative tilbod.

Etter opplysningar frå Kyrkje-, utdannings- og forskingsdepartementet får så godt som alle samar i grunnskolen og i den vidaregåande opplæringa som i dag ønskjer det, opplæring i samisk. Ut frå desse opplysningane har fleirtalet i utvalet lagt til grunn at retten til opplæring i samisk ikkje aukar dei offentlege utgiftene på kort sikt. Fleirtalet peiker likevel på at lovfesting kan verke førande, slik at fleire ønskjer opplæring i samisk når det blir gjort til ein individuell rett, og at dette aukar kostnadene.

Eit mindretal i utvalet peiker på at utvalet i avgrensa grad har kunna vurdere konsekvensane av å lovfeste ein individuell rett til opplæring i samisk utanfor samiske distrikt. Dette mindretalet tek ikkje stilling til om det er ønskjeleg å innføre ein lovheimla rett slik fleirtalet gjer framlegg om. Men inntil konsekvensane er forsvarleg utgreidde, gjer mindretalet framlegg om å føre vidare lovreglane i § 40 a nr. 3 i grunnskolelova, og om ikkje å føre inn nokon lovregel for vidaregåande opplæring.

Endeleg går utvalet inn for at elevane framleis skal avgjere sjølv om dei vil bruke retten til opplæring i samisk dei tre siste åra av grunnskolen.
22.3.4 Opplæring på samisk

Utvalet gjer framlegg om å føre vidare retten til grunnskoleopplæring på samisk i samiske distrikt. Utvalet gjer dessutan framlegg om å føre vidare regelen i gsl. § 3 nr. 5 tredje leddet. Det vil seie at dersom det utanfor samiske distrikt i ein kommune er minst ti elevar som ønskjer grunnskoleopplæring på samisk, skal elevane ha rett til ei slik opplæring, men berre så lenge gruppa ikkje er mindre enn seks elevar.

For å gi kommunane høve til å organisere opplæringa på samisk på formålstenleg måte, og for at det skal kunne skapast samiske skolemiljø av ein viss storleik, gjer utvalet framlegg om at kommunen sjølv får styresmakt til å organisere opplæringa på samisk i éin eller fleire eigne eller blanda skolar i kommunen.

Utvalet meiner at vidaregåande opplæring på samisk framleis i hovudsak bør vere styrt av at staten fullfinansierer enkelte skolar som gir opplæringstilbodet på samisk. For å sikre større samisk innverknad blir det gjort framlegg om at Sametinget får styresmakt til å nemne opp styre for dei samiske statlege vidaregåande skolane. Utvalet meiner at det også er i tråd med intensjonane i artikkel 27 nr. 2 i ILO-konvensjon nr. 169.

Utvalet gjer også framlegg om at departementet skal kunne gi forskrift om at visse skolar, linjer eller klassar skal tilby vidaregåande opplæring på eller i samisk eller i særskilde vidaregåande samiske fag. Lovutkastet frå utvalet klargjer at fylkeskommunen også elles kan tilby slik opplæring.

Endeleg gjer utvalet framlegg om å føre vidare retten for elevane til sjølv å avgjere om dei vil ha opplæring på samisk frå og med 8. klasse.
22.3.5 Innhaldet i opplæringa

Utvalet meiner at dei nasjonale læreplanane som gjeld for alle elevar, kan vere ein viktig reiskap i arbeidet med å skape gjensidig forståing og respekt mellom den samiske folkegruppa og resten av det norske folket. Utvalet meiner at dei nasjonale læreplanane bør gi reglar om opplæring i spørsmål som gjeld den samiske folkegruppa og kulturen, språket, historia og næringsverksemda til denne gruppa i tilknyting til det enkelte faget. Utvalet ser det som ei nasjonal oppgåve å skape betre kunnskap om og forståing og respekt for samisk kultur. For å sikre dei nasjonale læreplanane ein samisk dimensjon, gjer utvalet framlegg om at dette blir lovfest. Utvalet meiner at ein generell kompetanse for departementet til å fastsetje innhaldet i opplæringa ikkje er nok til å sikre dette omsynet.

Utvalet meiner at dei nasjonale læreplanane likevel ikkje utan vidare klargjer innhaldet i opplæringa tilfredsstillande med tanke på dei særlege behova det samiske folket har. Det gjeld særleg i forhold til kultur, historie, identitet og næringsverksemd.

Utvalet gjer derfor framlegg om å føre vidare det systemet som gjeld i dag, med samiske læreplantillegg til fellesstoffet i dei nasjonale læreplanane for grunnskolen og med klar heimel i lova. Slike tillegg kan til dels føre inn nye element i opplæringa, til dels kan dei føre inn element som erstattar delar av dei nasjonale læreplanane.

Dessutan meiner utvalet at det som no må fastsetjast læreplanar i samisk som fag i grunnskolen og i den vidaregåande opplæringa, og det må fastsetjast læreplanar i særlege samiske fag i den vidaregåande opplæringa.

Utvalet peiker dessutan på at Sametinget med sitt særlege ansvar som folkevalt organ for det samiske folket ei rekkje gonger har uttrykt eit sterkt ønske om større medverknad og mynde i arbeidet med å fastleggje dei delane av innhaldet i opplæringa som er særleg viktige for samane. Ønsket omfattar i første rekkje læreplantillegga for grunnskolen, læreplanane i samisk som fag og læreplanane for særlege samiske fag i den vidaregåande opplæringa.

Jamvel om det kan tenkjast visse uheldige sider ved å dele kompetansen til å fastsetje læreplanar mellom fleire organ, ser utvalet det alt i alt som gunstigast at Sametinget får kompetanse til å fastsetje desse læreplanane og læreplantillegga. Det er også i tråd med intensjonane i artikkel 27 nr. 1 i ILO-konvensjon nr. 169.

Utvalet viser til at ei slik ordning ikkje skaper konstitusjonelle problem så lenge kompetansen til å fastsetje visse læreplanar og læreplantillegg blir lagd til Sametinget ved lov. I hovudtrekk er ansvaret hjå statsråden avgrensa til dei oppgåvene som lova legg til departementet, og dessutan til det meir generelle ansvaret for å følgje utviklinga i vedkommande sektor med sikte på etter behov å komme med framlegg om til dømes lovendringar eller budsjettiltak.

For å leggje det best moglege grunnlaget for harmoni og samordning mellom læreplanar fastsette av departementet og læreplantillegg fastsette av Sametinget, gjer utvalet framlegg om å lovfeste at departementet utarbeider utkasta til læreplanar. Dessutan blir det gjort framlegg om at Kongen i statsråd kan fastsetje dei saklege rammene for dei samiske læreplantillegga, ettersom det ikkje kjem fram på annan måte.

Utvalet gjer dessutan framlegg om å gi Sametinget kompetanse til å gi ei forskrift om dei overordna måla og prinsippa for samisk opplæring. For å sikre dei nasjonale omsyna blir det gjort framlegg om å lovfeste at både ei slik forskrift og ei forskrift om samiske læreplanar og læreplantillegg skal byggje på den forskrifta om læreplanar som er fastsett.

Læreplanane er det sentrale midlet når det gjeld å styre innhaldet i opplæringa. Utvalet meiner derfor det er viktig at dokumenta er tilgjengelege også for samiske brukarar, og gjer derfor framlegg om at alle læreplanane skal liggje føre på samisk samtidig som dei ligg føre på norsk.

Utvalet meiner at samisk bør vere førstespråk i klassar der det blir gitt opplæring på samisk. Elevar med rett til opplæring i samisk ved andre skolar bør i den grad det er mogleg, få vere med og velje omfanget av samiskopplæringa sjølv.
22.4 Høyringsinstansane
22.4.1 Sametinget

Sametinget er tilfreds med at lovutkastet på fleire punkt utvidar retten til samisk opplæring i forhold til i dag og at Sametinget får innverknad på innhaldet i den samiske opplæringa. Sametinget har likevel fleire framlegg til endringar av reglane i kapittel 6 i lovutkastet om opplæring på samisk. Innleiingsvis blir det peikt på at opplæringa for samiske elevar må byggje på eit kunnskaps-, kultur- og verdigrunnlag som er tilpassa det samiske samfunnet. På denne bakgrunnen gjer Sametinget framlegg om at formålet med den samiske opplæringa anten blir teke inn som eit tillegg i formålsparagrafane eller lagt til i ein eigen regel.

Dessutan blir det gjort framlegg om at Sametinget får styresmakt til å fastsetje forskrifter om ramma for ekstra timar til opplæring i samisk, forskrifter om kva for kommunar eller delar av kommunar utanfor det samiske forvaltningsområdet som er rekna som samiske distrikt, forskrifter om fritak for sidemål for elevar i den vidaregåande opplæringa som får opplæring i samisk, forskrifter om organiseringa av undervisninga i samiske distrikt og forskrifter om alternative former for opplæring i eller på samisk når opplæringa ikkje kan givast med eigna undervisningspersonale.

Sametinget meiner også at det bør vere ein individuell rett til opplæring både i og på samisk utanfor samiske distrikt, at det blir lovfest at PP-tenesta må ha kompetanse i samisk språk og kultur. Sametinget meiner i tillegg at det er uheldig å lovfeste at departementet skal utarbeide utkastet til samiske læreplanar og gjer på den bakgrunnen framlegg om å stryke § 6-4 siste leddet i lovutkastet.
22.4.2 Andre samiske instansar

Samisk utdanningsråd og Styret for dei samiske vidaregåande skolane meiner det bør vere lettare for samiske elevar å få skipa eigne klassar for opplæring på samisk. Begge instansar er likevel positive til at samiske elevar får individuell rett til opplæring i samisk, og til framlegget om at Sametinget fastset samiske læreplanar. Det bør etter deira oppfatning vere eit hovudmål at Sametinget som det øvste organet for det samiske folket får vere ein viktig premissleverandør i utforming av samisk utdanning på alle nivå. Dei tilrår elles at lovteksten bruker nemninga «samiske læreplanar» og ikkje «samisk læreplantillegg», og at klassar der undervisninga blir gitt både på samisk og norsk, ikkje bør ha meir enn tjue elevar.

Samenes Landsforbund er for ein stor del samd i den drøftinga utvalsfleirtalet gjer av samiske spørsmål. Forbundet er likevel usamd i at Sametinget skal gi forskrifter om dei overordna måla og prinsippa for samisk opplæring, om læreplanar i samiske språk og om tillegget til fellesstoffet i læreplanane for grunnskolen og den vidaregåande opplæringa. Forbundet er også usamd i at Sametinget skal nemne opp styra for dei statlege samiske vidaregåande skolane. Det blir vist til at Sametinget ikkje har den same faglege kompetansen som Samisk utdanningsråd og departementet. Dessutan er ikkje Sametinget representativt for andre enn Norske Samers Riksforbund.

Samisk høgskole meiner at lovutkastet totalt sett gir ein betre opplæringssituasjon for samar. Høgskolen sluttar seg i hovudsak til utvalsframlegget frå fleirtalet, og understrekar særleg verdien av at lova definerer «samiske distrikt». Samisk høgskole meiner også at elevane ikkje skal kunne velje bort samisk i 8. klasse. Samisk høgskole er negativ til at kommunen skal stå fritt til å plassere samiskopplæringa og ønskjer eit lågare tal for å krevje eigen krins.
22.4.3 Departementa

Kommunal- og arbeidsdepartementet (KAD) støttar framlegget om individuell rett til opplæring i samisk. KAD merkar seg elles at lovfesting av samisk dimensjon i læreplanane synest å kunne sikre alle norske barn ein viss grad av opplæring i samisk kultur og historie, uavhengig av skiftande regjeringar. KAD meiner at kompetanse til å fastsetje læreplanar kan sikre Sametinget den nødvendige innverknaden på opplæringa for samiske elevar. Det blir likevel peikt på at dette heng saman med heile spørsmålet om den rolla Sametinget skal ha i utdanningssektoren, og at det derfor må vurderast i denne samanhengen.

Finansdepartementet peiker på at det er gjort framlegg om å gi omgrepet «same» ein vid definisjon i lovutkastet og understrekar at det må gjerast grundige berekningar av dei økonomiske konsekvensane før framlegga blir vurderte nærmare. Finansdepartementet går ut frå at kostnadene er store og går av den grunn imot framlegget om individuell rett til opplæring i samisk. Uavhengig av dei økonomiske konsekvensane meiner Finansdepartementet at det i alle tilfelle er lite formålstenleg å føre inn individuelle rettsreglar så lenge det i praksis truleg er uråd å innfri alle individuelle krav om slik opplæring.

Finansdepartementet finn det mest formålstenleg å fastsetje kva for område som skal vere samiske distrikt i sjølve lova, og går imot å overlate det til forskrifter.

Barne- og familiedepartementet støttar framlegget frå utvalet om samisk opplæring, blant anna også framlegget om individuell rett til opplæring i samisk.
22.4.4 Kommunane

Somme kommunar i Finnmark, Troms og Nord-Trøndelag har uttalt seg om samisk opplæring. Reaksjonane er i det store og heile positive til lovutkastet om samisk opplæring, men enkelte gjer også framlegg om ytterlegare kompetanse overført til Sametinget og formuleringar om samisk opplæring i formåls- og innhaldsparagrafar. Nokre kommunar har kommentert at undervisningstimetalet for samisk verkar lite i forhold til den nye fag- og timefordelingsplanen. Det blir også peikt på behovet for lærarar med relevant kompetanse.
22.4.5 Andre

Lærarutdanningsrådet meiner utvalsframlegget frå fleirtalet totalt sett gir ein betre opplæringssituasjon for samar og støttar lovutkastet om samiske distrikt og individuelle rettar. Lærarutdanningsrådet meiner likevel at kravet om minst ti elevar for å krevje opplæring på samisk utanfor samiske distrikt må reduserast, og at valretten i 8. klasse bør takast ut. Rådet understrekar at tiltak for å styrkje tilgangen på samiske lærarar er ein føresetnad for å gi dei nye reglane om samisk opplæring reelt innhald.

Også somme andre høyringsinstansar uttrykkjer støtte til framlegga frå fleirtalet i utvalet. Finnmark fylkeskommune peiker på at framlegga krev ei kraftig statleg satsing på å skaffe lærekrefter.

Høgskolen i Nord-Trøndelag meiner at «samisk distrikt» i lovutkastet bør bytast ut med «samisk busetjingsområde», som samane sjølv definerer innanfor dei områda samisk tradisjonelt har vore talt og blir talt.
22.5 Vurderingar og framlegg frå departementet
22.5.1 Rett til opplæring i og på samisk

Departementet er i hovudsak samd i vurderingane og framlegga frå opplæringslovutvalet når det gjeld rett til opplæring i og på samisk i grunnskolen og i den vidaregåande opplæringa, men har framlegg til enkelte endringar. Det blir i den samanhengen også vist til at kyrkje-, utdannings- og forskingskomiteen i drøftinga av St.meld. nr. 29 (1994-95) Om prinsipper og retningslinjer for 10-årig grunnskole - ny læreplan, har gitt uttrykk for at samiske barn utanfor dei samiske distrikta bør få opplæring i samisk der det er praktisk mogleg (Innst. S. nr. 15 (1995-96)).

Departementet vil innleiingsvis peike på at framlegget frå utvalet også tek omsyn til samisk befolkning i nærområda til det samiske forvaltningsområdet, dels ved framlegget om at Kongen i statsråd skal kunne fastsetje at kommunar eller delar av kommunar utanfor det samiske forvaltningsområdet skal reknast som samisk distrikt. Dessutan er det gjort framlegg om å vidareføre regelen om at minst ti elevar i kommunar utanfor samisk distrikt har rett til opplæring på samisk dersom dei krev det.

På same måten som utvalet går departementet inn for å føre vidare regelen i § 40 a nr. 2 i grunnskolelova om at kommunar i samiske distrikt kan gjere vedtak om at alle barn i kommunen eller delar av kommunen skal ha opplæring i samisk. Når ei slik plikt gjeld alle barn i et geografisk område og ikkje berre samiske barn, meiner departementet at ein slik regel ikkje strir mot artikkel 3.1 i rammekonvensjonen frå Europarådet av 01.02.95 om vern av nasjonale minoritetar. Departementet går i den samanhengen inn for at plikta får det same innhaldet for barn med samisk og norsk talemål, i motsetnad til ordninga i § 40 a nr. 2 i grunnskolelova i dag. Omfanget og innhaldet av plikta er fastsett i dei allmenne forskriftene frå departementet om læreplanar og fag- og timefordeling i grunnskolen, sjå forskrift av 16.07.1997 nr. 791 om læreplanverka for grunnskolen som inneheld mellom anna Det samiske læreplanverket for den 10 -årige grunnskolen. Slik det nye læreplanverket er utforma vil kommunen kunne påleggje opplæring i faget samisk språk og kultur. Elevane skal likevel kunne velje samisk som førstespråk eller samisk som andrespråk i staden for det obligatoriske faget, jf. St.meld. nr. 15 (1995-96) Om fag- og timefordelingen i den 10-årige grunnskolen, s. 14.

Departementet meiner at retten til opplæring i samisk i den vidaregåande skolen ikkje bør vere avhengig av om eleven har teke imot opplæring i samisk i grunnskolen. Departementet meiner at alle samar bør ha rett til slik opplæring dersom dei ønskjer det. På same måten som for grunnskolen kan det likevel her bli praktiske problem når det gjeld å skaffe kvalifisert undervisningspersonell. Departementet går derfor inn for at det også her kan givast forskrifter om alternative former for slik opplæring der det er påkravd.

Samisk utdanningsråd meiner i si høyringsfråsegn at reglane om fritak for sidemål for elevar med opplæring i samisk bør endrast, slik at det klart går fram av reglane at det berre er elevar med opplæring i samisk av eit visst omfang som har rett til slikt fritak. Departementet finn det mest naturleg at slike reglar blir gitt i forskrifter og gjer framlegg om heimel til å gi slike forskrifter.
22.5.2 Innhaldet i den samiske opplæringa

Når det gjeld innhaldet i den samiske opplæringa, er departementet samd med utvalet i at det er viktig å sikre den samiske folkegruppa medråderett. Departementet viser her til St.meld. nr. 52 (1992-93) om norsk samepolitikk s. 16, der det er slått fast at eit av måla for Regjeringa sin samepolitikk er at samane sjølve skal ha innverknad på innhaldet i den samiske opplæringa, m a gjennom å medverke til utforminga av læreplanar. Departementet meiner likevel at å overføre retten til å fastsetje læreplanar for den samiske opplæringa må sjåast i samband med omsynet til einskapsskolen og det likeverdige skoletilbodet. Departementet peiker dessutan på at å dele styresmakta til å fastsetje læreplanar etter dei linjene utvalet gjer framlegg om, kan skape avgrensingsproblem.

På bakgrunn av dei omsyna som er nemnde ovanfor, gjer departementet framlegg om at regelen om innhaldet i opplæringa deler ansvaret for å fastsetje læreplanar etter noka anna linjer enn lovframlegget frå utvalet.

Departementet er samd med utvalet i at Sametinget bør få rett til å kunne fastsetje delar av det læreplanverket som særskilt gjeld den samiske opplæringa. Dette gjeld faga samisk som 1.- og 2.-språk og faget samisk språk og kultur, og dei særskilde samiske faga i vidaregåande opplæring. Det vil likevel framleis vere behov for at også desse planane blir samordna med resten av læreplanverket når det gjeld spørsmålet om kva omfang desse faga skal ha i skolen når det gjeld tid og ressursar. Det blir derfor gjort framlegg om at departementet framleis skal kunne fastsetje dei tidsmessige og ressurmessige rammene for desse faga.

Det er utarbeidd særskilt tilpassa overordna prinsipp og retningslinjer for grunnskoleopplæringa i samiske distrikt, jf. forskrift av 16.07.1997 nr. 791 om læreplanverka for grunnskolen. Dessutan er det laga særskilt tilpassa planar for samiske distrikt i faga kristendomskunnskap med religions- og livssynsorientering, duodji, engelsk, heimkunnskap, naturfag, samfunnsfag, musikk og norsk for elevar med samisk som 1.-språk.

Både dei tilpassa prinsippa og retningslinjene og dei tilpassa læreplanane for faga har utgangspunkt i dei som gjeld for norske elevar elles. Omsynet til einskapsskulen, den likeverdige opplæringa og det vidare opplæringsløpet for elevane tilseier at departementet framleis bør fastsetje desse delane av læreplanverket. For å sikre at Sametinget får innverknad på utforminga av også desse delane av læreplanverket, vil departementet gå inn for at det i lova blir slått fast at Sametinget i samarbeid med departementet skal utarbeide utkast, men at det er departementet som skal fastsetje dei.

Departementet er samd med utvalet i at nasjonale læreplanar bør innehalde stoff om den samiske folkegruppa og om samisk kultur, og peiker på at det også er i tråd med fråsegner frå kyrkje-, utdannings- og forskingskomiteen i drøftinga av St.meld. nr. 29 (1994-95), sjå Innst. S. nr. 15 (1995-96).I motsetnad til utvalet meiner departementet at Sametinget bør få fastsetje det samiske lærestoffet i dei nasjonale læreplanane («samiske stolpar»). Departmentet har her lagt vekt på at det er viktig at samane sjølve fastset korleis deira eigen kultur m v skal bli formidla. Sidan dette er stoff som skal gå inn i det nasjonale læreplanverket, vil det sjølvsagt vere nødvendig at stoffet blir samordna med dei andre delane av læreplanverket. Departementet vil derfor gå inn for at Sametinget skal fastsetje dei samiske stolpane, men at dette skal skje innanfor rammer fastsette av departementet.

Departementet er ikkje samd med utvalet i at det bør lovfestast at dei nasjonale planane skal offentleggjerast samtidig på norsk og samisk. Departementet viser til at det er gitt ein eigen læreplan for samiske distrikt(Det samiske læreplanverket for den 10-årige grunnskolen). Denne planen er utgitt på samisk og norsk.

Etter framlegget frå departementet vil Sametinget få nye oppgåver når det gjeld å utarbeide og fastsetje læreplanar for grunnskolen og den vidaregåande opplæringa for samiske elevar. Det vil da vere viktig at Sametinget får tilført ressursar og kompetanse til å løyse desse oppgåvene på ein god måte. Samtidig blir ein del av dei oppgåvene departementet til no har hatt i samband med samisk opplæring, borte. Departementet gjer derfor framlegg om at Samisk utdanningsråd og det tilhøyrande sekretariatet ikkje lenger skal halde fram som departementets særlege sakkunnige organ i spørsmål om samisk opplæring. I staden bør dei ressursane og den kompetansen dette representerer, overførast til Sametinget.

Departementet gjer - i motsetnad til utvalet - ikkje framlegg om at Sametinget skal få rett til å oppnemne styre for dei statlege samiske vidaregåande skolane. Spørsmål knytte til desse skolane bør vurderast seinare, etter at ein har vunne erfaringar med overføringa av Samisk utdanningsråd sin kompetanse og rådet sine oppgåver til Sametinget. Denne vurderinga vil departementet gjere i samarbeid med Sametinget.
23 Opplæring i finsk for kvensk-finske elevar i Troms og Finnmark
23.1 Innstillinga frå opplæringslovutvalet

Utvalet har ikkje gjort framlegg om særskilde lovreglar om opplæring i finsk for kvenar. Lovgivinga i dag inneheld heller ikkje slik reglar.

Utvalet presiserer likevel at forskriftsheimelen for innhaldet i opplæringa skal omfatte forskrifter om opplæring i finsk både i grunnskolen og den vidaregåande opplæringa.
23.2 Høyringsinstansane

Somme høyringsinstansar har teke opp spørsmålet om rett og plikt til opplæring i finsk. Det gjeld blant anna Norske Kveners Forbund, som gjer framlegg om rett til opplæring i finsk for elevar frå finsk-kvensk miljø, blant anna også rett til fritak for sidemål. Rettane skal omfatte både grunnskolen og den vidaregåande skolen.
23.3 Vurderingar og framlegg frå departementet

Departementet viser innleiingsvis til kapittel 11 om innhaldet i opplæringa og vurdering av elevar og lærlingar, der departementet sluttar seg til vurderinga frå utvalet om forholdet mellom læreplanheimelen og finskopplæringa. Lovutkastet frå departementet omfattar såleis ein heimel til å gi forskrifter om innhaldet i finskopplæringa, også forskrifter om den nærmare timefordelinga. Forskrifter om innhaldet i finskopplæringa er idag gitt i forskrift av 16.07.1997 nr. 791 om læreplanverka for grunnskolen. Forskriften inneheld mellom anna Læreplanverket for den 10-årige grunnskolen og Det samiske læreplanverket for den 10-årige grunnskolen.

Lovutkastet omfattar også ein heimel til å gi forskrifter om finsk i den vidaregåande opplæringa, blant anna i tråd med synet til komitéfleirtalet i Innst. S. nr. 105 (1995-96) s. 8, jf. § 3-4 første leddet i lovutkastet. Departementet gjer ikkje framlegg om ytterlegare lovheimling av finsk i den vidaregåande opplæringa.

Departementet viser dessutan til lovvedtak 28.06.1996 nr. 53, som gav departementet heimel til å gjere unntak frå kravet om sidemålsopplæring, jf. § 40 nr. 5 andre leddet i grunnskolelova. Slike forskrifter blei vedtatt 8. april 1997 som ny § 2-5 i grunnskoleforskrifta:

«Elevar som vel opplæring i finsk som 2. språk, blir fritekne for opplæring i sidemål på 9. og 10. klassesteg.»

I Innst. S. nr. 105 (1995-96), om St.meld. nr. 15 (1995-96) Om fag- og timefordelingen i den 10-årige grunnskolen, s. 8 uttaler komitéfleirtalet:

«Finsk gis status som 2. språk i område i Troms og Finnmark med kvensk/finsk befolkning. Spørsmålet om antall elever som må ønske finsk for at det skal gis opplæring i finsk som 2. språk, vil flertallet komme tilbake til ved behandlingen av opplæringslovene.»

I St.meld. nr. 15 (1995-96) gjekk departementet inn for at det måtte vere minst tre elevar for at ein kunne tilby opplæring i finsk på ein skole.

Departementet går inn for at elevar med kvensk-finsk bakgrunn får lovfest rett til opplæring i finsk. Retten bør vere avgrensa til grunnskolar i Troms og Finnmark. Dessutan bør retten vere avhengig av at minst tre elevar på skolen krev dette.

Departementet ser det som urealistisk å innføre individuell rett til finskopplæring før ein meir avgrensa rett er utprøvd med omsyn til lærarressursar og økonomiske konsekvensar. Departementet går i denne samanhengen ut frå at utgiftene til opplæring i finsk skal dekkjast av staten gjennom refusjon av utgiftene til kommunane, jf. St.meld. nr. 15 (1995-96) s. 17. Departementet viser også til at den finsk-kvenske folkegruppa ikkje er omfatta av dei same folkerettslege reglane som samane. Framlegget frå departementet i kapittel 22 om å gi individuell rett til samisk opplæring for samar tilseier derfor ikkje nødvendigvis ein tilsvarande rett for elevar med kvensk-finsk bakgrunn.

På same måten som utvalet gjer departementet framlegg om at det skal kunne givast forskrifter om alternative former for opplæring i samisk når det ikkje kan skaffast eigna undervisningspersonell til skolen. Grunngivinga til utvalet er at opplæringsretten skal sikrast reelt innhald også når det ikkje er mogleg å skaffe eigna undervisningspersonell. Departementet meiner at denne grunngivinga også er relevant for retten til finsk opplæring. Departementet gjer derfor framlegg om ein tilsvarande forskriftsheimel for alternativ organisering (til dømes fjernundervisning) av finskopplæringa.

Frå og med 8. klasse bør elevane sjølv velje om dei vil ha opplæring i finsk. Lovutkastet frå departementet gir såleis elevane den same sjølvråderetten ved val av finsk som ved val av målform og samisk (sjå kapitla 12 og 22).
24 Privat opplæring
24.1 Innleiing

Departementet går i dette kapitlet gjennom den rettslege reguleringa av private skolar og privat heimeopplæring. Kapitlet er avgrensa mot spørsmål som er regulert i privatskulelova. Denne lova blir ført vidare uendra. Sjå også kapittel 4.
24.2 Gjeldande rett

Utgangspunktet for den rettslege reguleringa av privat opplæring er § 13 nr. 1 i grunnskolelova, der det heiter: «Born og ungdom har rett og plikt til å gå i grunnskolen, dersom dei ikkje på annan måte får tilsvarande undervisning». Regelen byggjer på ein føresetnad om at opplæringsplikta også kan oppfyllast gjennom private skoletilbod eller gjennom privat heimeopplæring. Dette blir understreka av § 27 nr. 3, som gir kommunen tilsynsansvar når det gjeld pliktig opplæring som ikkje blir gitt i den kommunale skolen. Når det er grunn til det, skal kommunen kalle barna inn til særskild prøve. Dersom ein elev er borte frå den pliktige grunnskoleopplæringa, kan foreldra eller «dei som er i staden», straffast med bøter, jf. gsl. § 13 nr. 10. Sjå nærmare om opplæringsplikta i kapittel 7 om rett og plikt til opplæring.

Ein privat grunnskole eller ein privat vidaregåande skole må vere godkjend av departementet, jf. gsl. § 14 og lvgo. § 39. Unntak gjeld for skolar som er skipa som eit fagleg-pedagogisk alternativ og som søkjer om statstilskot, jf. gsl. § 14 nr. 2 tredje leddet. Slike skolar blir godkjende berre etter privatskulelova. Det same gjeld skolar som er godkjent etter privatskulelova § 3 bokstav e.

Vilkåra for godkjenning av private grunnskolar er fastsette i gsl. § 14 nr. 2 første punktum, der det heiter at «føresegner om skoletid, undervisningstid, avgangsprøver og avgangsvitnemål etter denne lova, gjeld òg for private skolar». Dessutan set nr. 2 andre punktum som vilkår at undervisningsplanar og lærarar er godkjende av Statens utdanningskontor.

Før departementet godkjenner ein vidaregåande skole, skal fylkeskommunen ha uttalt seg, jf. lvgo. § 39.
24.3 Framlegget frå opplæringslovutvalet
24.3.1 Grunnskoleopplæring utanfor skole. Privat heimeopplæring

Utvalet viser innleiingsvis til framlegget sitt om å føre vidare plikta til grunnskoleopplæring tilsvarande den som blir gitt i den offentlege grunnskolen, sjå kapittel 7 om rett og plikt til opplæring. Når plikta blir oppfylt i godkjende private skolar, bør eleven få ei opplæring som svarer til den som blir gitt i den offentlege grunnskolen. Utvalet viser dessutan til framlegget om å føre vidare det kommunale tilsynsansvaret for heimeopplæringa, sjå kapittel 26 om tilsyn og kontroll. Kommunen skal framleis ha rett og plikt til å kalle inn elevane til særskild prøve dersom det er tvil om at opplæringa er tilfredsstillande.

For å lette tilsynet for kommunen og gi støtte til at elevane får ei forsvarleg opplæring i heimen, gjer utvalet framlegg om også å lovfeste at heimeopplæringa skal følgje dei same reglane om innhaldet i opplæringa som private skolar.

Utvalet meiner at andre reglar som gjeld for skolar (krav som gjeld klassestorleikar, kompetanse for personalet og omfanget av opplæringa i tid og liknande), er lite praktiske for heimeopplæringa. Utvalet gjer derfor ikkje framlegg om at desse reglane skal gjelde heimeopplæringa.
24.3.2 Privat opplæring i skole

Utvalet gjer framlegg om å halde på eit godkjenningskrav for alle private grunnskolar, men at grunnskolar som oppfyller krava i lova og forskriftene, skal ha rett til godkjenning. Dessutan gjer utvalet framlegg om å gi heimel for bøtestraff for skolar som blir drivne utan den nødvendige godkjenninga. Lovutkastet frå utvalet opphevar likevel godkjenningskravet i lvgo. § 39 om vidaregåande skolar.

Ei rekkje av dei krava som lovutkastet frå utvalet stiller til offentlege grunnskolar, gjeld også for private grunnskolar, uavhengig av om skolane skal ta i mot offentlege tilskot. Det gjeld for det første krava om kompetanse for undervisningspersonalet og skoleleiarane. Utvalet viser til at det også i private skolar er behov for å sikre ein god fagleg-pedagogisk standard. Dessutan går utvalet ut frå at slike krav ikkje kjem i konflikt med retten for foreldra til å velje privatskole etter FN-konvensjonen om økonomiske, sosiale og kulturelle rettar og Den europeiske menneskerettskonvensjonen. Slike krav sikrar også nasjonale omsyn, blant anna behovet for eit høgt kompetansenivå i folket, og kan vere med på å sikre likeverdig opplæring for elevane i private skolar.

Dessutan gjer utvalet framlegg om at reglane i lov og forskrift om innhaldet i opplæringa i offentlege skolar (sjå kapittel 6 om formålsparagrafar og kapittel 11 om innhaldet i opplæringa og vurdering av elevar og lærlingar) skal gjelde for private grunnskolar så langt dei ikkje står i strid med dei internasjonale pliktene som Noreg har eller med tilskotsgrunnlaget for skolen elles (til dømes skolar som er godkjende som fagleg-pedagogisk alternativ). Det blir vist til at prinsippet om likeverdig opplæringstilbod til alle, å sikre eit felles kultur-, verdi- og kunnskapsgrunnlag og omsynet til mobilitet og opptak til vidare utdanning tilseier ein høg grad av felles innhald og felles progresjon i opplæringa.

Utvalet peiker på at departementet etter lovutkastet kan fastsetje kva for delar av læreplanane for den offentlege skolen som skal gjelde for dei private skolane, eventuelt at læreplanane for skolane skal godkjennast av departementet. Departementet skal også kunne gi forskrifter med krav til læreplanarbeidet for ein privatskole. Utvalet nemner også at kompetansen til heilt eller delvis å dispensere frå dei allmenne forskriftene om læreplan også kan brukast i forhold til utanlandske skolar i Noreg.

Utvalet gjer også framlegg om at reglar om skoletid og undervisningstid, klassestorleikar og leiing i offentlege skolar skal gjelde for godkjende private grunnskolar. Dei private skolane bør likevel sjølv fastsetje skoleruta. Dessutan bør reglane om skoletid og undervisningstid berre gjelde «så langt det passar».

Også grunngivingane for andre reglar, om stillingar, tenester, funksjonar, arbeidsmiljø, utstyr, læremiddel, målformer og organ for brukarinnverknad, meiner utvalet står like sterkt for private som for offentlege skolar. Utvalet gjer derfor framlegg om likelydande reglar for private og offentlege skolar.

Private skolar som får statstilskot, bør likevel vere unnatekne frå kravet om samarbeidsutval og skoleutval. Det lovfeste kravet om møte- og talerett for elevar, lærarar, foreldre og andre tilsette i styret for skolen meiner utvalet må gi nok styring av den organiserte medinnverknaden i slike skolar. Dei private skolane bør heller ikkje ta over plikta for kommunen til å halde grunnskoleelevane med gratis skolemateriell. I private skolar er det i utgangspunktet elevane sjølv som må halde seg med skolemateriell til eige bruk.

Endeleg gjer utvalet framlegg om at undervisningspersonalet skal ha den same retten til fritak for undervisning i kristendomsfaget som tilsette i offentlege skolar. Utvalet viser til at omsynet til religionsfridommen i utgangspunktet står like sterkt i private skolar. Dessutan blir det vist til § 55 A tredje punktum i arbeidsmiljølova, som gir arbeidsgivaren opning for i visse tilfelle å krevje opplysningar om korleis søkjarane stiller seg til blant anna religiøse spørsmål.
24.4 Høyringsinstansane
24.4.1 Private skolar

Norske Privatskolers Landsforbund meiner at plikta for kommunen til å halde gratis skolemateriell for elevane ikkje skal vere avhengig av om elevane går på ein privat eller ein offentleg skole.

Norsk Montessori Forbund meiner at det maksimumstalet for elevar i aldersblanda klassar som det er gjort framlegg om, kan skape problem for montessoriskolane. Det blir vist til at ei ideell gruppe på slike skolar har tre alderssteg med åtte til ti barn i kvart steg.

Kristne Friskolers Forbund er usamd i ei rekkje av framlegga om kva for reglar for den offentlege skolen som også skal gjelde private skolar. Det gjeld blant anna fritaksrett for kristendomsfaget og kravet til lærestoffet i læremidla. Dessutan vil forbundet byte ut reglane om maksimale klassestorleikar med lærartimetal. Forbundet ønskjer i alle tilfelle å kunne avvike frå klassedelingsreglane når det skjer på ein ansvarsfull måte.

Steinerskolane meiner at maksimaltalet for elevtalet i klassen, retten for elevane til eit minstetimetal, reglane om læremiddel og reglane om innhaldet i opplæringa ikkje bør gjelde private skolar som er godkjende som eit fagleg-pedagogisk alternativ. Dessutan meiner skolane at utkastet til dispensasjonsregel til reglane om brukarinnverknad er for strengt formulert. Skolane meiner det bør vere nok at ei anna ordning sikrar elevar og foreldre den same innverknaden.
24.4.2 Departementa

Utanriksdepartementet er samd i at private grunnskolar som oppfyller krava i lov og forskrifter, skal ha rett til godkjenning. Utanriksdepartementet er dessutan samd i at det kan stillast opp kompetansekrav for undervisningspersonalet og skoleleiarane ved private skolar utan at det kjem i konflikt med dei folkerettslege pliktene våre. Men utanriksdepartementet er tvilande til at allmennlærarar på private skolar må ha ei utdanning som omfattar fag- og emnestudium i kristendomskunnskap med livssynsorientering.
24.4.3 Kommunene

Få kommunar har uttalt seg om privat opplæring. Det blir uttalt støtte til å presisere tilsynsansvaret for kommunen og at dei fastsette læreplanane også skal gjelde for privat heimeopplæring. Det blir også etterlyst minimumskrav til kompetanse for dei som skal stå for heimeopplæringa.
24.5 Vurderingar og framlegg frå departementet
24.5.1 Private skolar

Departementet sluttar seg til framlegget frå utvalet om å oppheve kravet om godkjenning av private vidaregåande skolar som ikkje mottek statstilskot, sjå lov om vidaregåande opplæring § 39.

Utvalet gjer framlegg om at ei rekkje av reglane for offentlege skolar også skal gjelde private skolar. Det blir i hovudsak vist til at dei same omsyna som grunngir slike krav for offentlege skolar, også gjeld i forhold til private skolar.

Departementet meiner framlegget frå utvalet på fleire punkt ikkje passar for dei private tilskotsskolane. Ei opplisting av kva for krav som skal gjelde for dei private skolane er heller ikkje like nødvendig når privatskulelova blir ført vidare. Departementet meiner at privatskulelova i tilstrekkeleg grad regulerar dei skolane som mottek statstilskot. Departementet viser i denne samanhengen til at det også kan fastsettjast vilkår knytta til den enkelte godkjenninga.

Departementet er samd i framlegget frå utvalet om å føre vidare godkjenningskravet for grunnskolar som ikkje får statstilskot. På same måten som utvalet går departementet inn for at skolen skal ha rett til godkjenning når dei lovfesta og forskriftsfesta krava er oppfylte, og at brot på krav om godkjenning skal sanksjonerast med bøter. Slike skolar skal følgje dei same krava som offentlege grunnskolar, så langt dei ikkje kjem i strid med Noregs folkerettslege plikter. Reglane om godkjenning av private grunnskolar i utkastet til ny opplæringslov er ikkje meint å gjelde for skolar som er godkjende etter privatskulelova.

Endeleg gjer departementet framlegg om at det blir gitt heimel til å gjere unntak frå krava til m.a. innhaldet og omfanget i opplæringa for utanlandske og internasjonale grunnskolar i Noreg. Departementet viser her til at desse skolane også i dag blir drivne etter andre læreplanar og at dei norske elevane får støtte til kompletterande opplæring i norsk m.m.
24.5.2 Opplæringsplikta og privat heimeopplæring

Departementet sluttar seg til klargjeringa frå utvalet i spørsmålet om kva reglar for offentleg opplæring som skal gjelde tilsvarande for privat heimeopplæring. Departementet legg til grunn at utgangspunktet framleis skal vere skoleplikt, men at privat heimeopplæring kan tillatast, der kommunen er sikker på at foreldra kan gi ei opplæring som svarer til den opplæringa som blir gitt i skolen.

Reglane i opplæringslova om formålet med opplæring og reglane om innhaldet i opplæringa med forskrifter skal gjelde for heimeopplæringa så lenge desse reglane ikkje kjem i strid med dei folkerettslege pliktene som Noreg har. Departementet går i den samanheng ut frå at dei internasjonale pliktene til Noreg berre i liten grad avgrensar krava etter § 2-3 første leddet i lovutkastet om kva for hovudelement opplæringa skal innehalde, eller krava etter forskriftene om læreplanar. Barn og unge som får heimeopplæring, skal såleis som hovudregel følgje dei same læreplanane som andre elevar.

Departementet viser dessutan til framlegget om å føre vidare det kommunale tilsynsansvaret for heimeopplæringa, sjå kapittel 26 om tilsyn og kontroll. I denne samanhengen presiserer departementet at kommunen skal krevje at barnet skal gå i den offentlege skolen dersom heimeopplæringa ikkje er tilfredsstillande. Alternativt kan foreldra søkje om at barnet blir oppteke på ein godkjend privat skole.

Departementet er også samd i framlegget frå utvalet om å føre vidare retten og plikta for kommunen til å kalle elevane inn til særskilde prøver. Slike prøver må vere grunngitt med tilsynsansvaret til kommunane og det behovet kommunen har for å kontrollere at den opplæringa barna får er i samsvar med læreplanen.
25 Opplæring spesielt organisert for vaksne
25.1 Innleiing

Utvalet gir i NOU 1995: 18 kapittel 40 (punkt 40.3) ei framstilling av gjeldande rett knytt til opplæring spesielt organisert for vaksne.

Når det gjeld spesialundervisning på grunnskoleområdet for ungdom i alderen 16-20 år og for vaksne, viser departementet til framstillinga og vurderingane i kapittel 8 om opplæring for barn, unge og vaksne med særlege behov og kapittel 16 om skyss og innlosjering. Vidare er ansvaret for vaksenopplæringa behandla i kapittel 27 om ansvars- og finansieringreglar, og klagereglane er behandla i kapittel 29 om forholdet til den allmenne forvaltningsretten.

Departementet viser også til kapittel 19 der det blir gjort framlegg om at heimelen i vaksenopplæringslova § 9 andre ledd til å gi forskrift om at lærarstillingar i offentlege utdanningsinstitusjonar heilt eller delvis kan bli tillagde oppgåver i vaksenopplæringa, blir oppheva for tilsette i grunnskolar og vidaregåande skolar.
25.2 Framlegget frå opplæringslovutvalet
25.2.1 Grunnskoleopplæring og vidaregåande opplæring spesielt organisert for vaksne

Som nemnt i kapittel 4 og 5 gjer utvalet framlegg om at grunnskoleopplæring og vidaregåande opplæring spesielt organisert for vaksne som kommunen eller fylkeskommunen er ansvarleg for, skal regulerast av den nye opplæringslova, ikkje av vaksenopplæringslova som i dag. Det omfattar også slik opplæring som studieforbunda gir etter oppdrag frå kommunar eller fylkeskommunar, og slik opplæring i fylkeskommunale arbeidsmarknadskurs.

Utvalet tek stilling til kva reglar i den nye lova som skal gjelde for slik opplæring. Det omfattar etter fleirtalet si meining føresegnene om statleg tilsyn og kontroll og om formål med opplæringa og heimlar for departementet til å gi forskrifter om læreplanar og vurdering. Vidare skal departementet framleis ha heimel til å gi forskrifter om kompetansekrav for medarbeidarar i vaksenopplæringa.

Utvalet viser til at kommunen og fylkeskommunen skal vere ansvarlege for opplæring spesielt organisert for vaksne etter den nye opplæringslova, også når studieforbunda gjennomfører opplæringa. På denne bakgrunn ser ikkje utvalet behov for lovreglar om studieforbunda sin bruk av dei kommunale eller fylkeskommunale skoleanlegga i denne samanhengen, jf. vaksenopplæringslova § 21.

Eit mindretal går imot at mange av reglane i lova ikkje skal gjelde for slik opplæring.
25.2.2 Anna vaksenopplæring

Utvalet finn derimot ikkje grunn til å gi ei fullstendig vurdering av dei andre delane av vaksenopplæringslova. Utvalet viser mellom anna til at lovføresegnene vil bli nærmare vurderte i samband med den satsinga på vaksenopplæring og folkeopplysning som Regjeringa varsla i St.meld. nr. 4 (1992-93) Langtidsprogrammet 1994-97.

Forslaga frå utvalet er derfor avgrensa til endringar som er nødvendige av omsyn til mellom anna samordning med andre lover.

Vaksenopplæringslova inneheld i dag føresegner om kortare kurs ved folkehøgskolane i § 2 nr. 5, § 3 første leddet nr. 4, § 4 første leddet nr. 3 og § 18 andre leddet. Utvalet vurderer det slik at desse føresegnene er overflødige ved sida av § 12 første leddet i lov 08.06.1984 nr. 64 om folkehøgskolar. Utvalet gjer derfor framlegg om at dei nemnde føresegnene blir oppheva.

Som følgje av den omstruktureringa som har gått for seg i universitets- og høgskolesektoren, gjer utvalet framlegg om å oppheve § 13 i vaksenopplæringslova om distriktshøgskolestyret som styringsorgan for førstegongsutdanning og etterutdanning ved institusjonar som inngår i distriktshøgskolesystemet.

Dei to samiske studieforbunda - Samenes Landsforbund og Samisk Studieutvalg - tilfredsstiller ikkje godkjenningskrava når det gjeld organisering, utbreiing og omfang. Utvalet finn det viktig å sikre at dei to forbunda kan ta hand om vaksenopplæringa for den samiske folkegruppa, og gjer såleis framlegg om at godkjenningskrava ikkje fullt ut skal gjelde for dei.

Eitt av dei vilkåra utvalet viser til, er at eit studieforbund skal bestå av to eller fleire medlemsorganisasjonar. I dag finst det to samiske studieforbund som ikkje har samanfallande ideologi. Av den grunn kan ein, slik utvalet ser det, ikkje vente at dei skal gå saman om å opprette eit felles forbund.

Eit anna vilkår for godkjenning er at studieforbundet har ein gjennomsnittleg aktivitet på 20 000 studietimar per år med rett til tilskot. Den samiske folkegruppa er eit fåtalig minoritetsfolk. Derfor bør det etter utvalet si meining ikkje stillast same krav til samiske studieforbund som til andre studieforbund når det gjeld timetal for å få statsstøtte.

Vidare bør det etter utvalet si oppfatning ikkje stillast krav om at samiske studieforbund må ha organisasjonsledd i minst ti fylke for å få statsstøtte. Sidan det er den samiske befolkninga som dannar grunnlaget for aktiviteten, vil det ikkje vere mogleg for samiske studieforbund å ha underledd i så mange fylke.

I tråd med dagens språkbruk gjer utvalet framlegg om at nemninga «studieforbund» blir teken inn i vaksenopplæringslova i staden for «tilskottsberettigede organisasjoner og institusjoner» og «opplysningsorganisasjoner». Tilsvarande gjer utvalet framlegg om at «yrkesopplæring for voksne som ledd i arbeidsmarkedspolitikken» blir erstatta med «arbeidsmarkedsopplæring».

For å få mest mogleg einsarta språkbruk, i samsvar med forvaltningslova § 2 og kap. VII, gjer utvalet også framlegg om at departementet sin kompetanse til å gi nærmare «regler» i vaksenopplæringslova §§ 3, 7, 8, 9, 10, 11, 15, 19, 20, 21, 22, 23, 24 og 25 blir erstatta med «forskrifter». Det blir til slutt gjort framlegg om at Kongens kompetanse i § 2 til å fastsetje nærmare «bestemmelser» om lova sitt område blir erstatta med «forskrifter». Utvalet ser det slik at dette vil gjere det klarare at ein skal følgje føresegnene i forvaltningslova om mellom anna utgreiingsplikt, høring, formkrav og kunngjering.
25.3 Høyringsinstansane

Lærarforbundet hevdar at forslaga frå utvalet inneber deregulering av kompetansegivande vaksenopplæring. Det at opplæringa er spesielt organisert for vaksne, vil i praksis berre seie at opplæringa blir gjennomført raskare enn den progresjon som er fastsett i læreplanane. Slik organisering kan etter Lærarforbundet si oppfatning ikkje i seg sjølv vere grunn for å unnta opplæringa frå lovføresegnene om kompetanse for undervisningspersonalet, organisering av undervisninga, rett til spesialundervisning osv.

Lærarforbundet meiner at studieforbund bør kunne drive kompetansegivande grunnskoleopplæring og vidaregåande opplæring mellombels, etter godkjenning av forbundet frå staten, dersom det ligg føre særskilde årsaker. Ettersom dette prinsipielt vil svare til anna privatskoleopplæring, bør det vere sjølvsagt at lovføresegnene, og spesielt kompetanseføresegnene, skal gjelde for denne opplæringa så langt dei høver, og at personalet skal vere sikra dei same lønns- og arbeidsvilkår som i det offentlege skoleverket. Det må dessutan vere eit krav at opplæringa ikkje skal koste elevane meir enn tilsvarande opplæring i offentleg regi. Dersom det ikkje blir stilt slike krav til den opplæringsverksemda studieforbunda driv, vil forbunda kunne få ein heilt urimeleg konkurransefordel i forhold til opplæring på same område i det offentlege skoleverket.

Av omsyn til at fylkeskommunar og kommunar har behov for fleksibilitet, set Finansdepartementet spørsmålsteikn ved om det er behov for ein heimel for å gi forskrifter om særlege kompetansekrav for undervisningspersonell i opplæring spesielt organisert for vaksne.

Samisk Studieutvalg støttar forslaget om å unnta studieforbund for og blant samar frå ein del av lova sine vilkår for å godkjenne studieforbund med rett til tilskot. Studieutvalet støttar også forslaga elles om endringar i vaksenopplæringslova.

Sentralorganet for fjernundervisning på universitets- og høgskolenivå støttar forslaget om å oppheve § 13 om regionalt styringsorgan i vaksenopplæringslova. Det blir vist til at dette er ei nødvendig lovendring som samsvarer med høgskolereforma.
25.4 Vurderingar og framlegg frå departementet
25.4.1 Generelt

Med unntak for ei mindre endring knytt til vilkår for godkjenning av samiske studieforbund og nye lovreglar nemnde i punkt 25.4.2 nedanfor, er departementet einig i forslaga frå utvalet om endringar i vaksenopplæringslova.

Departementet er einig i at dei samiske studieforbunda skal unntakast frå kravet om landsomfattande verksemd og kravet om at dei må bestå av to eller fleire organisasjonar. Når det gjeld unntak frå kravet om aktivitetsomfang, kan lovutkastet frå utvalet gi det feilaktige inntrykk at det ikkje skal kunne krevjast eit minstetal studietimar også for slike studieforbund, sjølv om det ikkje vil vere naturleg å krevje det same timetalet som for studieforbunda elles. Kravet om 20 000 studietimar per år med rett til tilskot er i dag fastsett i forskrift. Det er derfor ikkje nødvendig med lovendring - slik utvalet gjer framlegg om - for å opne for eit lågare timetal for dei samiske studieforbunda.

Departementet er også einig med utvalsfleirtalet i spørsmålet om kva lov- eller forskriftsfeste krav som skal gjelde for grunnskoleopplæring og vidaregåande opplæring spesielt organisert for vaksne som kommunen eller fylkeskommunen er ansvarleg for. Lovutkastet her er i hovudsak ei vidareføring av den noverande lovreguleringa av slik opplæring. Departementet har merka seg synspunkta frå Lærarforbundet, men har ikkje funne grunn til å skjerpe krava i forhold til det som gjeld idag.

Til liks med utvalet finn departementet ikkje grunn til å gjennomgå heile vaksenopplæringslova i denne proposisjonen. Eit offentleg utval har greid ut etter- og videreutdanninga for vaksne, sjå NOU 1997:25 Ny kompetanse - Grunnlag for en helhetlig etter- og videreutdanningspolitikk. Departementet vil i samband med oppfølginga av dette arbeidet vurdere eventuelle endringar i lovverket for opplæring for vaksne. Sjå også kapittel 2 om bakgrunnen for lovutkastet.
25.4.2 Ny lovregulering i vaksenopplæringslova knytt til tekniske fagskolar.

Tekniske fagskolar har i dag ingen klar heimel - verken i lov om vidaregåande opplæring eller i vaksenopplæringslova. Det er i praksis eit vilkår for å kunne bli teken inn på desse skolane at søkjaren alt har fullført vidaregåande opplæring.

Som nemnt ovanfor vil departementet i samband med oppfølginga av arbeidet med etter- og vidareutdanning for vaksne vurdere eventuelle endringar i lovverket for opplæring for vaksne. Slike endringar kan òg vere knytte til tekniske fagskolar. Inntil slike endringar kan bli vurderte, er det likevel behov for å gi forskrifter om innhaldet i opplæringa ved dei tekniske fagskolane. Departementet gjer derfor framlegg om at vaksenopplæringslova får heimel til å gi slike forskrifter.

Departementet viser også til kapittel 27 om ansvars- og finansieringsreglar, der det er gjort framlegg om at fylkeskommunane framleis skal kunne rekne med dei tekniske fagskolane i forhold til dei forskriftsfeste krava til omfanget av den vidaregåande opplæringa i fylket.
26 Tilsyn og kontroll
26.1 Gjeldande rett
26.1.1 Kommunelova

Med lov 25.09.1992 nr. 107 om kommunar og fylkeskommunar (kommunelova) vart ei rekkje godkjenningsordningar, systemet med automatisk legalitetskontroll av kommunestyrevedtak og ordninga med mindretalsanke fjerna. Likevel vart ordningane med godkjenning av kommunale og fylkeskommunale låne- og garantivedtak og kontroll med kommunale årsbudsjett haldne ved lag.

Dessutan innførte § 59 i kommunelova eit nytt system som blir kalla lovlegkontroll. Det vil seie at statlege organ av eige tiltak kan ta ei kommunal eller fylkeskommunal avgjerd opp til rettsleg overprøving. Dessutan kan minst tre medlemmer av kommunestyret eller fylkestinget be om ein slik kontroll. Det er berre dei rettslege sidene av lokale vedtak som kan vurderast etter dette systemet, ikkje det frie skjønnet.

Lovlegkontrollen har ikkje karakter av administrativ klagebehandling og gir ikkje kompetanse til å ta nye avgjerder. Dei statlege kontrollorgana må altså nøye seg med å oppheve avgjerder som dei reknar som ugyldige.

Kompetansen til å behandle saker etter opplæringslovgivinga etter § 59 i kommunelova er delegert til statens utdanningskontor.

Kommunelova § 59 nr. 6 gir departementet heimel til å krevje at kommunar og fylkeskommunar gir opplysningar om enkeltsaker eller om særskilde sider av verksemda si. Regelen gir også departementet rett til innsyn i alle kommunale og fylkeskommunale saksdokument, også dokument som er unnatekne frå offentleggjering. I forarbeida er det sagt at regelen gjer det lettare å sikre ein generell tilsyns- og rådgivingsfunksjon. Det blir likevel presisert at kravet om opplysningar må avgrensast til det som det er sakleg behov for. Ein kan altså ikkje gå ut frå at regelen gir heimel for å etablere eit omfattande generelt rapporteringssystem. Kompetansen er delegert på same måten som i saker om lovlegkontroll.

Sjå også i kapittel 29 om klage etter forvaltningslova.
26.1.2 Opplæringslovgivinga

Statens utdanningskontor skal føre tilsyn med både offentlege og private grunnskolar (§ 34 nr. 1 i grunnskolelova (gsl.) og § 29 i privatskulelova (psl.)). Det omfattar tilsyn med at lover og forskrifter blir følgde og med «...at grunnskolen er tidhøveleg, og at det elles er tenleg opplæring for born og ungdom ...», (gsl. § 34 nr. 1).

Kommunen skal føre tilsyn med privat opplæring, både heimeopplæring og opplæring i privatskolar (gsl. § 27 nr. 3 og psl. § 29).

Etter § 1-6 nr. 7 i forskrift av 17.11.1989 om grunnskolen skal statens utdanningskontor føre tilsyn med PP-tenesta og kan i den samanhengen krevje nødvendige opplysningar.

Lov om vidaregåande opplæring (lvgo) inneheld ikkje reglar om tilsyn eller kontroll. Likevel må det i lvgo. § 35 åttande leddet kunne tolkast inn ein heimel for departementet til å hente inn opplysningar frå fylkeskommunen (sjå Ot.prp. nr. 31 (1992-93) s. 24). Kompetansen til departementet er delegert til statens utdanningskontor.

Private vidaregåande skolar som får statstilskot etter privatskulelova, står under tilsyn av statens utdanningskontor, jf. psl. § 29.

Departementet skal føre tilsyn med opplæring spesielt organisert for vaksne, jf. vol. § 12.

Sjå også i kapittel 21 om tilsyn med fagopplæring i bedrifter.
26.2 Framlegget frå opplæringslovutvalet

Utvalet har vurdert kva for tilsyns- og kontrollreglar som synest nødvendige og formålstenlege, særleg med utgangspunkt i nasjonale styringsbehov.

Vurderingane tek blant anna utgangspunkt i konvensjonen (charteret) frå Europarådet av 15. oktober 1985 om lokalt sjølvstyre. Etter artikkel 7 i konvensjonen skal statskontrollen med verksemda til lokale styresmakter som regel ha som einaste formål å sikre at lova og grunnlovsfeste prinsipp om lokalt sjølvstyre (der slike prinsipp finst) blir etterlevde. Utvalet legg til grunn at dette samsvarer med det vi i norsk rett kallar legalitetskontroll.

På bakgrunn av dei føringane som følgjer av mandatet til utvalet, legg utvalet til grunn at ein i utgangspunktet ikkje bør føre inn tilsynsreglar knytte til korleis kommunar og fylkeskommunar vel å organisere verksemda si innanfor rammene av lovgivinga og reglar om etterfølgjande godkjenning av kommunale eller fylkeskommunale vedtak. Dessutan bør reglar om tilsyn og kontroll vere så presise at dei legitime behova for kommunesektoren og dei private skoleeigarane for å vete kva dei kan vente av tilsyn, blir best mogleg sikra.

Utvalet peiker likevel på at omsyna bak eit mest mogleg likeverdig opplæringstilbod på grunnskolenivå og vidaregåande nivå framleis gir behov for statleg tilsyn. I forhold til kommunar og fylkeskommunar må det likevel vurderast om reglane i kommunelova er tilstrekkelege, eller om det framleis bør vere særskilde reglar i opplæringslovgivinga.

Utvalet gjer framlegg om ein lovregel som pålegg statlege opplæringsstyresmakter å gi råd og rettleiing om skolefaglege spørsmål. I denne samanhengen går utvalet ut frå at staten driv informasjonsverksemd om lover og regelverk og er med på å utvikle rutinar for evaluering og rapportering som kan komme både skoleeigaren og staten til nytte. Lovutkastet pålegg også departementet å samarbeide med kommunar, fylkeskommunar og eigarar av private skolar.

Dessutan gjer fleirtalet i utvalet framlegg om ein regel som uttrykkjeleg heimlar retten for staten til å føre tilsyn med opplæringsverksemd i regi av både kommunar, fylkeskommunar og private. I denne samanhengen skal tilsynsstyresmakta ha tilgang til skoleanlegg og til dokumentasjon. Eit mindretal meiner at dei allmenne reglane i kommunelova bør vere grunnlaget for statlege kontroll- og tilsynsoppgåver også innanfor opplæringssektoren.

Fleirtalet gjer også framlegg om at departementet skal kunne gi pålegg om å rette på uforsvarlege eller skadelege forhold som er i strid med den nye opplæringslova eller i strid med forskrifter gitt med heimel i lova. Eit anna fleirtal gjer framlegg om at også forhold som på annan måte er uheldige og som samtidig er i strid med lova eller forskrifta, skal vere omfatta av påleggsheimelen. Mindretalet går imot dette. I grunngivinga for påleggsheimelen viser fleirtalet i utvalet til liknande heimlar i helsesektoren, og peiker på at regelverket på helseområdet og opplæringsområdet bør vere mest mogleg likt i forhold til statleg styring.

Utvalet understrekar i denne samanhengen at statlege opplæringsstyresmakter i første rekkje må freiste å nå fram til tilfredsstillande forhold gjennom rådgiving og liknande, i dialog med kommunen og med undervisningspersonalet.

Utvalet meiner at samhandlinga mellom staten og dei som er ansvarlege for opplæringsverksemda, også bør byggje på gode system for rapportering og evaluering. For å klargjere lovheimelen gjer utvalet framlegg om å gi departementet høve til å gi forskrifter om rapportering og evaluering for kommunar, fylkeskommunar og andre som driv opplæringsverksemd under den nye lovgivinga. Slike rapporterings- og evalueringssystem bør tene som eit instrument for samhandling mellom staten og skoleeigarane og bør formast ut slik at alle partar får nytte av dei.

Utvalet gjer framlegg om at heile tilsynet med private skolar blir lagt til staten. Kommunen bør såleis ikkje lenger ha ansvaret for tilsyn med private skolar. Tilsynet med heimeopplæringa skal likevel framleis vere eit ansvar for kommunen. Utvalet finn ikkje gode nok grunnar til å gjere framlegg om å føre vidare særskilde reglar om tilsyn med PP-tenesta. Denne tenesta er dels omfatta av det allmenne systemet for tilsyn og kontroll i kommunelova, dels av dei særreglane som utvalet gjer framlegg om i den nye opplæringslovgivinga.

Endeleg har utvalet vurdert om det bør givast heimel for økonomiske sanksjonar når pålegg ikkje blir følgde, men finn ikkje grunn til å gjere framlegg om slike reglar spesielt på opplæringsområdet. Utvalet meiner at spørsmålet om økonomiske sanksjonar overfor kommunar og fylkeskommunar i samband med brot på statlege pålegg og liknande i staden bør vurderast som ledd i ein generell gjennomgang av sanksjonsmiddel staten skal ha overfor lokalforvaltninga.

Sjå også kapittel 25 om opplæring spesielt organisert for vaksne, der departementet behandlar framlegget frå utvalet knytt til føresegnene om statleg tilsyn og kontroll med vaksenopplæringa.
26.3 Høyringsinstansane
26.3.1 Kommunane, fylkeskommunane og Kommunenes Sentralforbund

Kommunenes Sentralforbund viser til at fleirtalet i utvalet gjer framlegg om ein ny regel som gir departementet heimel til å gi pålegg om retting på visse vilkår. Forbundet meiner at ein slik regel er heilt i strid med føresetnadene i Stortinget for å harmonisere kommunelova og særlovene. Regelen opnar for sterkare statleg styring enn det som følgjer av dei generelle reglane i kommunelova om lovlegkontroll. Det blir dessutan vist til at framlegget, på same måten som dei tilsvarande reglane for helsesektoren, ikkje er i samsvar med sentrale prinsipp i charteret av 15. oktober 1985 frå Europarådet om lokalt sjølvstyre.

Dei av fylkeskommunane som har synspunkt på tilsynsreglane, går imot påleggsheimel for staten eller meiner at det statlege tilsynet på annan måte bør tonast ned. Vestfold fylkeskommune går også imot ein rett for departementet til å føre tilsyn, men støttar framlegget om forskriftsheimel for rapportering og evaluering.

Av dei svært få kommunane som har uttalt seg om tilsynet, er omkring halvparten positive til tilsynsregelen i lovutkastet. Dei andre fråsegnene er negative til påleggsheimel for departementet, eller ønskjer det statlege tilsynet oppheva.
26.3.2 Andre

Lærarforbundet er redd for at påleggskompetansen for departementet i § 15-1 i lovutkastet frå utvalet er for svak dersom departementet ikkje samtidig får verkemiddel som kan brukast overfor kommunar og fylkeskommunar som ikkje følgjer pålegg. Lærarforbundet meiner at både kommunar og fylkeskommunar i for stor grad har gripe til generelle økonomiske grunngivingar når det blir peikt på at dei ikkje følgjer regelverket om rettar for enkeltindivid. Lærarforbundet ønskjer derfor å øyremerkje midlar når pålegg ikkje blir følgde.

Sosial- og helsedepartementet (SHD) støttar framlegget frå utvalet om tilsyns- og påleggsheimel og plikt til råd og rettleiing. SHD ser verdien av at regelverka på helseområdet og opplæringsområdet er mest mogleg like når det gjeld statleg styring.

Mens Kommunal- og arbeidsdepartementet meiner at «uheldig» bør takast ut som eitt av kriteria i påleggsheimelen, meiner fylkesmennene at det bør vere nok at forholdet er lov- eller forskriftsstridig for at pålegg skal kunne brukast.
26.4 Vurderingar og framlegg frå departementet

Departementet er i hovudsak samd i utkastet til tilsynsreglar frå utvalet. Det ansvaret staten har for tilsyn med offentleg og privat grunnskole og vidaregåande opplæring, bør såleis klargjerast slik fleirtalet i utvalet gjer framlegg om. Dessutan bør det tilsynsansvaret kommunen har for privat opplæring utan statstilskot, avgrensast til heimeopplæringa. Lovutkastet frå departementet er avgrensa mot private skolar som får statstilskot etter privatskulelova, sjå kapittel 4. Det statlege og kommunale tilsynet med tilskotsskolane skal framleis vere regulert av privatskulelova § 29.

Departementet går også inn for at statlege opplæringsstyresmakter skal ha påleggsheimel. Etter lovutkastet frå utvalet blir det likevel stilt enkelte vilkår for pålegg om å rette lov- eller forskriftsstridige forhold. Departementet er usamd i dette. Det gir eit feilaktig signal om at enkelte reglar er mindre alvorlege å bryte dersom ein fører inn særskilde vilkår for å gi pålegg om å rette forhold som ikkje er i samsvar med lova eller forskrifta. Slike tilleggskriterium for bruk av påleggsheimelen kan også skape unødvendige konfliktar mellom staten og skoleeigaren.

Departementet gjer dessutan framlegg om å formulere plikta til å gi råd og rettleiing meir generelt, slik at denne plikta omfattar spørsmål knytte til verksemd etter lova generelt og ikkje berre skolefaglege spørsmål. Denne regelen må likevel i større grad vurderast som eit mål om å få i stand ei best mogleg samhandling mellom departementet og skoleeigarane, og ikkje som ein regel som ein kan trekkje meir konkrete plikter ut av. Departementet viser elles til rettleiingsplikta for forvaltninga etter § 11 i forvaltningslova.

Departementet er samd i framlegget frå utvalet om heimel for forskrifter om rapportering og evaluering. Departementet viser i denne samanhengen også til dei vurderingane utvalet gjer om resultatstyring, tilbakerapportering og evaluering i kapittel 10 i innstillinga. Blant anna peiker utvalet på at rapporterings- og evalueringssystema ikkje må gjerast meir omfattande enn nødvendig, og at dei må bli utforma slik at alle partar får nytte av dei. Dessutan nemner utvalet at plikt til rapportering og liknande berre kan påleggjast kommunar, fylkeskommunar og private institusjonar med heimel i lov. Departementet sluttar seg til desse vurderingane, som bør leggjast til grunn når ein skal forme ut forskrifter om rapportering og evaluering. Det blir presisert at heimelen også bør omfatte forskrifter om skolebasert og lærebedriftsbasert vurdering.

Når det gjeld det tilsynsansvaret kommunen har med privat heimeopplæring, presiserer departementet at kommunen har ansvaret for tilsynet, og dermed rett til å velja ut tilsynsperson. Dette bør skje i samråd med foreldra. Kommunen skal krevje at barnet skal gå i den offentlege skolen dersom heimeopplæringa ikkje er tilfredsstillande. Alternativt kan foreldra søkje om at barnet blir oppteke på ein godkjend privat skole. Det blir også vist til kapittel 24 om dei nærmare krava til heimeopplæringa, blant anna om rett og plikt for kommunen til å kalle elevane inn til særskilde prøver.
27 Ansvars- og finansieringsreglar
27.1 Innleiing

Departementet vurderer i dette kapitlet dei sentrale reglane om fordeling av ansvar i opplæringssektoren og om finansiering av opplæringsverksemd i kommunar og fylkeskommunar.

Framstillinga er avgrensa mot det ansvaret kommunen og fylkeskommunen har i samband med skoleskyss og innlosjering, sjå kapittel 16, og mot opplæringsansvaret til lærebedrifter og private skolar.
27.2 Gjeldande rett
27.2.1 Ansvaret til kommunen

Etter gsl. § 37 er kommunen ansvarleg for at barn og ungdom i kommunen får grunnskoleopplæring. Kommunen har også plikt til å oppfylle retten til spesialpedagogisk hjelp for førskolebarn etter gsl. § 13 nr. 4 og § 8 nr. 6.

Ansvaret til kommunen omfattar likevel ikkje elevar i sosiale og medisinske institusjonar som fylkeskommunen driv, jf. § 37 nr. 1 andre leddet.

Ansvaret til kommunen for grunnskoleopplæringa omfattar også ansvar for utgiftene, jf. § 37 nr. 2. Det finansielle ansvaret omfattar alle elevar som har «heimen sin» i kommunen, uavhengig av om opplæringa blir gitt i eller utanfor kommunen, jf. § 37 nr. 3. Sjå også § 5-1 i grunnskoleforskrifta, som regulerer det økonomiske ansvaret for fosterheimsplasserte barn og andre.
27.2.2 Ansvaret til fylkeskommunen

Fylkeskommunen skal oppfylle retten til vidaregåande opplæring, jf. lvgo. § 4 første leddet. Etter lvgo. § 35 tredje leddet er det økonomiske ansvaret til fylkeskommunen avgrensa til elevar som høyrer heime i fylket. Departementet kan påleggje fylkeskommunen å gi tilbod om særskilde kurs til søkjarar frå andre fylke mot eventuell refusjon, jf. lvgo. § 35 fjerde leddet.

Etter lvgo. § 4 andre leddet skal fylkeskommunen gi tilbod til eit tal på elevar ut over den gruppa som har rett til vidaregåande opplæring. § 2 første leddet i forskrift 20.04.1994 om omfang og berekningsgrunnlag for fylkeskommunen si vidaregåande opplæring (omfangsforskrifta) avgjer at det totale tilbodet frå fylkeskommunen skal svare til heiltids opplæring for 375 % av eit årskull.

Lov om vidaregåande opplæring § 4 tredje leddet fastset at fylkeskommunen i samband med planlegging og utbygging av den vidaregåande opplæringa blant anna skal «ta omsyn til nasjonale målsettinger, søkernes ønsker og samfunnets behov for videregående opplæring innen alle utdanningsretninger og for ulike aldersgrupper». Utbygginga av tilbodet skal også tilpassast behovet for opplæring i fengsel og sosiale og medisinske institusjonar, og behovet for spesielt tilrettelagd opplæring.

Ansvaret til fylkeskommunen omfattar også fagopplæring i bedrift, sjå lov om fagopplæring og lvgo. § 35 sjette og sjuande leddet.

Etter gsl. § 37 nr. 1 og i lvgo. § 35 andre leddet har fylkeskommunen ansvaret for grunnskoleopplæring for klientar i sosiale og medisinske institusjonar som fylkeskommunen driv.

Departementet kan påleggje fylkeskommunen å administrere anna fengselsopplæring enn vidaregåande opplæring, jf. lvgo. § 35 femte leddet.

Oslo kommune har dei rettane og pliktene som elles ligg til fylkeskommunen, jf. lvgo. § 36 andre leddet og § 7 siste leddet i fagopplæringslova.
27.2.3 Vaksenopplæringa

Staten skal sørgje for den generelle utviklinga av vaksenopplæringa, alternativ førstegongsutdanning for vaksne, etterutdanning ved høgre utdanningsinstitusjonar og yrkesopplæring for vaksne som ledd i arbeidsmarknadspolitikken, jf. vol. § 3 første leddet. Vidare skal staten sørgje for at vaksne får høve til å dokumentere kompetansen sin, jf. vol. § 3 andre leddet.

Både fylkeskommunen og kommunen har ansvar for å utvikle og planleggje vaksenopplæring, jf. vol. §§ 4 første leddet nr. 1 og 5 første leddet nr. 1.

Etter vol. § 5 første leddet nr. 2 har kommunen også ansvaret for førstegongsutdanning for vaksne på grunnskolenivå og for spesialundervisning etter vol. § 5 andre leddet. Fylkeskommunen er ansvarleg for førstegongsutdanning for vaksne og etterutdanning innanfor vidaregåande opplæring, jf. vol. § 4 første leddet nr. 2. Dessutan har fylkeskommunen ansvaret for spesialundervisning på grunnskoleområdet for aldersgruppa 16-20 år, jf. vol. § 4 andre leddet. Desse føresegnene inneber at det offentlege har hovudansvaret for førstegongsutdanning i grunnskolen og innanfor vidaregåande opplæring, jf. Ot.prp. nr. 7 (1975-76) s. 62. Etter vol. § 8 første leddet nr. 2 kan det likevel overlatast til studieforbunda å utføre opplæringa.

Endeleg er fylkeskommunen og kommunen ansvarlege for tilskot til organisasjonar og institusjonar etter dei prinsippa som er fastsette i vol. §§ 4 første leddet nr. 3 og 5 første leddet nr. 3.
27.2.4 Andre ansvars- og finansieringsreglar

Kommunane har krav på statstilskot til delvis å få dekt utgiftene til grunnskoleopplæring, jf. gsl. § 38 nr. 1. Tilsvarande skal staten yte tilskot til dei utgiftene som fylkeskommunen har, jf. lvgo. § 37. Etter lvgo. § 38 løyver Stortinget kvart år tilskot til utgiving av lærebøker for vidaregåande opplæring.

Lovvedtak 11. desember 1997 oppheva gsl. § 38 nr. 3 som påla staten å betale innskot for grunnskolen i Statens pensjonskasse.

Grunnskolelova inneheld reglar om statlege skolar (§ 36) og reglar om oppgåvene til statens utdanningskontor (§ 34). Lvgo. § 36 første leddet gir reglar for oppnemning av styre for vidaregåande skolar som staten eller kommunen driv. Retten til å skipe statlege og kommunale vidaregåande skolar er likevel avgrensa til særlege tilfelle, jf. lvgo. § 35 første leddet. Dersom kommunen skal drive ein vidaregåande skole, krevst det samtykke frå departementet.

Etter § 27 nr. 2 i grunnskolelova skal kommunen ha skolefagleg kompetanse i kommuneadministrasjonen over skolenivået.
27.3 Framlegget frå opplæringslovutvalet
27.3.1 Grunnskolen og den vidaregåande opplæringa

I tråd med mandatet sitt legg utvalet til grunn at kommunen framleis skal ha hovudansvaret for å oppfylle retten til grunnskoleopplæring, også for spesialundervisning for vaksne. Tilsvarande skal fylkeskommunen oppfylle retten til vidaregåande opplæring for elevar som er busette i fylkeskommunen. I tillegg skal fylkeskommunen gi tilbod til søkjarar utan rett til vidaregåande opplæring, blant anna etter nærmare forskrifter gitt av departementet.

Fylkeskommunen skal likevel framleis ha ansvaret for både grunnskoleopplæringa og den vidaregåande opplæringa for klientar ved sosiale og medisinske institusjonar som fylkeskommunen driv. Utvalet gjer framlegg om å oppheve ansvaret til fylkeskommunen etter vol. § 4 andre leddet for spesialundervisning «på grunnskolens område» for unge i alderen 16-20 år.

Departementet bør framleis ha heimel til å gi fylkeskommunen pålegg om å setje i gang kurs eller linjer som dekkjer fleire fylke eller heile landet. Utvalet viser til at somme kurs i den vidaregåande opplæringa har så få deltakarar at det er mest formålstenleg å setje i gang tilbod som rekrutterer deltakarar frå fleire fylke.

På den andre sida gjer utvalet framlegg om å oppheve lovreglane om særskilt ansvar for teoriopplæring av lærlingar. Utvalet viser til at eit slik ansvar i alle tilfelle kan påleggjast gjennom den kompetansen departementet har til å fastsetje forskrifter om innhaldet i opplæringa, sjå kapittel 21. Heimelen for departementet i lvgo. § 35 sjuande leddet til å gi pålegg om sentrale kurs for teoriopplæring for lærlingar er dekt av den meir generelle regelen om å setje i gang særskilde kurs. Utvalet gjer framlegg om å føre vidare denne regelen.

Utvalet finn det ikkje nødvendig med reglar om samarbeid mellom fylkeskommunar og om at kommunen og fylkeskommunen er bundne av lovreglar, sjå gsl. § 27 nr. 1 og lvgo. § 35 niande og tiande leddet.

Lovutkastet frå utvalet fører vidare kravet om skolefagleg kompetanse i kommuneadministrasjonen over skolenivået, jf. § 27 nr. 2 i grunnskolelova.
27.3.2 Kven skal kommunen og fylkeskommunen vere ansvarlege for?

Utvalet legg til grunn at ansvaret og pliktene framleis skal omfatte personar som har bustaden sin i kommunen eller fylkeskommunen. Retten for elevane til vidaregåande opplæring er presisert til å gjelde i forhold til tilbodet i heimfylket.

Dessutan gjer utvalet framlegg om å føre vidare ein heimel for departementet til å gi forskrifter om bustad og refusjon av utgifter, til dømes knytte til barnevernplasserte barn og unge, delt omsorg og refusjon av utgiftene til andre kommunar. For å kunne tene som konfliktløysar meiner utvalet at departementet også bør ha kompetanse til å gripe inn i enkelttilfelle der det er tvist mellom kommunar eller fylkeskommunar og til dømes fastsetje storleiken på refusjonsbeløpet.
27.3.3 Statlege skolar, kommunale vidaregåande skolar og fylkeskommunale grunnskolar

Utvalet gjer framlegg om å oppheve dei særskilde reglane i gsl. § 36 om at departementet skal styre dei statlege grunnskolane og lvgo. § 36 første leddet om styre for statlege og kommunale vidaregåande skolar. Desse reglane er dekte av den allmenne kompetansen som skoleeigaren har, og dei har derfor ikkje sjølvstendig rettsleg verdi. Dei statlege og kommunale skolane skal vere omfatta av dei same lovreglane som tilsvarande kommunale og fylkeskommunale skolar.

Men lovutkastet frå utvalet fører vidare dei særlege avgrensingane i retten til å setje i gang statlege og kommunale vidaregåande skolar, jf. lvgo. § 35 første leddet. Det er i samsvar med det hovudansvaret fylkeskommunen har for vidaregåande opplæring.

Tilsvarande meiner utvalet at det hovudansvaret kommunen har for grunnskoleopplæring, bør leggje avgrensingar på retten for staten og fylkeskommunen til å drive grunnskolar. Utvalet gjer derfor framlegg om å gjere regelen i lvgo. § 35 første leddet gjeldande for grunnskolen. Avgrensingane skal ikkje gjelde der fylkeskommunen alt har ansvar for grunnskoleopplæring.
27.3.4 Vaksenopplæringa

Utvalet meiner at dagens ansvar for vaksenopplæring (sjå vaksenopplæringslova §§ 3-5) bør førast vidare i den nye lova. Vidare gjer utvalet framlegg om at studieforbunda framleis skal kunne utføre opplæringa, jf. vol. § 8.
27.3.5 Fengselsundervisninga

Utvalet finn ikkje grunnlag for å endre det ansvaret fylkeskommunen har for vidaregåande opplæring i fengsla. Dessutan bør departementet framleis ha heimel til i særlege tilfelle å påleggje fylkeskommunen oppgåver i samband med anna fengselsundervisning, til dømes grunnskoleopplæring (sjå nå lvgo. § 35 femte leddet). Utvalet går likevel ut frå at staten framleis dekkjer utgiftene for fylkeskommunane til opplæring i fengsla.
27.3.6 Lovfesting av statstilskot til kommunar og fylkeskommunar

Utvalet viser til at Stortinget nyleg har vurdert dei generelle reglane om finansiering i opplæringslovgivinga og finn ikkje grunnlag for særskilt å vurdere slike reglar. Det bør eventuelt overlatast til ein samla gjennomgang av reglane om finansiering av verksemda i kommunane og fylkeskommunane. Utvalet gjer derfor framlegg om å føre vidare reglane i gsl. § 38 nr. 1 og lvgo. § 37.

Men utvalet gjer framlegg om å oppheve gsl. § 38 nr. 2, som seier at staten yter årlege tilskot til særlege undervisningstilbod etter nærmare reglar gitt av departementet. Utvalet meiner regelen er utan sjølvstendig rettsleg verdi. For å presisere at slike tilskot er tillatne, gjer utvalet framlegg om å endre den generelle tilskotsregelen.

Endeleg gjer utvalet framlegg om å føre vidare lvgo. § 38 tredje leddet om tilskot til lærebøker for vidaregåande opplæring.
27.4 Høyringsinstansane
27.4.1 Kommunar

Svært få kommunar har hatt synspunkt på ansvars- og finansieringsreglane i lovutkastet.

Éin kommune ønskjer ei finansieringsordning der ein større del av inntektene følgjer elevane. Ein annan av kommunane etterlyser ei avklaring av det ansvaret fylkeskommunen har for opplæring i sosiale og medisinske institusjonar. Ein tredje kommune går inn for at fylkeskommunen framleis skal ha ansvaret for spesialundervisning «på grunnskoleområdet» for aldersgruppa 16-20 år.

To kommunar ønskjer å lovfeste øyremerkte tilskot.
27.4.2 Andre

Sosial- og helsedepartementet kan ikkje sjå at utgreiinga eller lovframlegget omtaler ansvaret for barn i statlege medisinske institusjonar. Også i desse tilfella kan det vere naturleg å leggje ansvaret for grunnskoleopplæringa på institusjonseigaren.

Styret for dei samiske vidaregåande skolane ber om å få klargjort det ansvaret staten har for dei statlege skolane. Det gjeld blant anna ansvaret for skyss og pedagogisk-psykologiske tenester.

Næringslivets Hovedorganisasjon støttar § 14-3 tredje leddet andre punktum i lovutkastet frå utvalet om at departementet kan påleggje fylkeskommunen å setje i gang tilbod som omfattar søkjarar frå andre fylke. Det er viktig at fylkesgrensene ikkje blir stengde for elevar og lærlingar frå andre fylke. Det blir vist til at det ville representere ein trugsel både mot retten for den enkelte til å velje utdanning og utsiktene for bedriftene til å knyte til seg den kompetansen dei treng.

Unge Høgre er skeptisk til å lovfeste tilskot til lærebøker.
27.5 Vurderingar og framlegg frå departementet

Departementet sluttar seg i hovudsak til framlegget frå utvalet til ansvarsreglar. Departementet er også samd i dei vurderingane som ligg til grunn for framlegga. Kommunen skal såleis framleis ha ansvaret for grunnskoleopplæringa for barn, unge og vaksne og for spesialpedagogisk hjelp til førskolebarn som er busette i kommunen. Tilsvarande skal fylkeskommunen ha ansvaret for den vidaregåande opplæringa.

Departementet skal framleis ha heimel til å fastsetje forskrifter om omfanget av det fylkeskommunale tilbodet om vidaregåande opplæring, sjå lovutkastet § 13-3 andre leddet. Sjølv om tekniske fagskolar ikkje er omfatta av reglane i utkastet til ny lov om opplæring, legg departementet til grunn at fylkeskommunar som gir slike tilbod, framleis skal kunne rekne slike skolar med i omfangskravet i forskrifta.

Lovutkastet frå departementet fører også vidare ansvaret til fylkeskommunen - blant anna det økonomiske ansvaret - for opplæring i fylkeskommunale sosiale og medisinske institusjonar. Lovutkastet frå departementet presiserer at dette ansvaret også omfattar spesialpedagogisk hjelp til førskolebarn.

Departementet bør få kompetanse til å gi pålegg om den nærmare ansvarsdelinga i tilfelle der det er usemje mellom kommunen og fylkeskommunen om ansvaret. Ein del problem kan i denne samanhengen vise seg å vere allmenne. Forskriftsheimelen til departementet for ansvars- og utgiftsdeling i slike samanhengar bør derfor førast vidare.

Departementet sluttar seg også i hovudsak til lovutkastet om finansieringsreglar. Departementet gjer likevel framlegg om å oppheve tilskotsregelen for lærebøker for vidaregåande opplæring. På den måten blir dette tilskotet på same måten som læremiddeltilskot i grunnskolen viste til budsjettbehandlinga.

Lovutkastet frå departementet inneheld heller ikkje noko regel om betaling av innskot i Statens pensjonskasse. Lovvedtak 11.12.1997 nr. 7 oppheva gsl. § 38 nr. 3 som påla staten å betale innskot for grunnskolen i Statens pensjonskasse. Sjå Innst. O. nr. 8 (1997-98), jf. Ot.prp. nr. 26 (1997-98).
28 Overgangsreglar
28.1 Framlegget frå opplæringslovutvalet

Utvalet har vurdert overgangsreglar knytte til framlegga om å normalisere stillingsvernreglane for undervisningspersonell. Utvalet gjer framlegg om at undervisningspersonell som sit i uoppseieleg stilling når lova blir sett ut i livet, skal få halde på denne statusen. For dette personellet skal retten etter gsl. § 24 nr. 1 andre leddet første og andre punktum og § 24 nr. 2 til å overføre fast tilsett personell til ein annan grunnskole, og regelen om at lønna ikkje kan setjast ned i slike tilfelle (gsl. § 24 nr. 1 andre leddet tredje punktum), framleis gjelde.

Utvalet gjer ikkje framlegg om ytterlegare overgangsreglar i samband med å oppheve dei særlege stillingsvernreglane.

Dessutan viser utvalet til framlegget sitt om å lovfeste kravet om pedagogisk praksis i eitt år, mot tidlegare eit halvt år, og framlegget om å lovfeste utvidinga av allmennlærarutdanninga frå tre til fire år. Utvalet gjer framlegg om at krava om lengre studietid berre skal gjelde personar som avsluttar utdanninga etter at lova tek til å gjelde.

I fleire tilfelle gjer utvalet framlegg om avgrensingar i eller bortfall av forskriftskompetansen for departementet. Utvalet legg til grunn at forskrifter som ikkje har heimel i den nye lova, fell bort når den nye lova blir sett ut i livet, i den grad Kongen - i forskrifter om når lova skal ta til å gjelde - for ein overgangsperiode ikkje avgjer noko anna. Dei eksisterande forskriftene som er dekte av heimelsreglar i den nye lova, kan derimot i ei forskrift om kva tid lova skal ta til å gjelde, få uavgrensa verknad i tid også etter at lova har teke til å gjelde.

Utvalet tilrår at ein går gjennom dei eksisterande rundskriva med tanke på oppheving eller vidareføring i samband med at lova skal setjast ut i livet.

I tilknyting til grunnskolereforma legg utvalet til grunn at elevar som alt er i grunnskolen når lova tek til å gjelde, ikkje skal vere omfatta av retten til ti års grunnskoleopplæring, jf. Ot.prp. nr. 21 (1993-94) s. 21. Dessutan tilrår utvalet at førskolelærarar utan tilleggsutdanning i ein nærmare avgrensa overgangsperiode skal kunne tilsetjast for å undervise i første klasse i den 10-årige skolen.
28.2 Høyringsinstansane

Berre to kommunar har uttalt seg om denne delen av innstillinga. Kommunane er samde i at fast tilsette lærarar får halde på statusen sin.
28.3 Vurderingar og framlegg frå departementet

Departementet sluttar seg til framlegget frå utvalet om overgangsordningar for personell som er tilsett i uoppseielege stillingar når lova blir sett ut i livet. Departementet er også samd i at det ikkje blir fastsett ytterlegare overgangsordningar i samband med å oppheve dei særskilde stillingsvernreglane i grunnskolen.

I kapittel 18 gjer departementet framlegg om at kompetansekrava for undervisningspersonale i hovudsak fastsettast i forskrifter. Spørsmål om overgangsordningar blir vurderte når forskriftene blir utarbeidde.

Departementet viser elles til framlegget om å oppheve ordninga med lærarstyrte skolar, sjå kapittel 17 om stillingar, tenester og funksjonar. Departementet meiner at skolar som i dag blir styrte av lærarar med heimel i gsl. § 17 nr. 4 tredje leddet, bør få noko tid til å avvikle ordninga. Det blir derfor gjort framlegg om at skolar som har skipa ei leiingsordning med heimel i gsl. § 17 nr. 4 tredje leddet når lova blir sett ut i livet, skal vere unnatekne frå rektorkravet i lova i ein periode på fem år.

Retten og plikta til tiårig grunnskole skal gjelde for elevar som er fødde i 1991 eller seinare, jf. Ot.prp. nr. 21 (1993-94) s. 21 og kgl.res. 23.06.95. Dei andre elevane skal ha ni års grunnskolegang. I lovutkastet er alle tilvisingar til klassetrinn baserte på ti års grunnskolegang. Lovutkastet vil likevel gjelde tilsvarande for elevar i niårig skolegang, etter at desse elevane hoppa over eitt klassetrinn hausten 1997. Det blir gjort framlegg om nødvendige lovreglar om dette.
29 Forholdet til den allmenne forvaltningsretten
29.1 Innleiing

På same måten som andre samfunnssektorar er opplæringssektoren styrt av ei rekkje generelle lover i tillegg til dei særskilde lovene som er fastsette for vedkommande sektor. Sidan ein vesentleg del av den samla verksemda i denne sektoren blir driven av kommunar og fylkeskommunar, står ikkje minst lov 10.02.1967 om behandlingsmåten i forvaltningssaker (forvaltningslova) og lov 19.06.1970 nr. 69 om offentlighet i forvaltningen (offentleglova) sentralt i tillegg til kommunelova. Desse lovene har i visse høve også verknad utanfor dei delane av opplæringssektoren som høyrer inn under kommunen, fylkeskommunen eller staten.

Kapitla 14-16 i NOU 1995:18 inneheld ei framstilling av forvaltningslova og den verknaden lova har for opplæringssektoren. Utvalet framhevar at forvaltningslova gjeld fullt ut for opplæringsverksemd driven av kommunar, fylkeskommunar eller av staten.

Kapittel 14 er ein gjennomgang av dei allmenne reglane om saksbehandling i forvaltningslova. Blant anna omtaler dette kapitlet reglar om inhabilitet, om generell rettleiingsplikt for forvaltningsorgan og om delegering. Også reglane om teieplikt i § 13 flg. i forvaltningslova og særreglane om teieplikt og opplysningsplikt til barnevernet og sosialtenesta i gsl. § 42 flg., lvgo. § 34 flg. og psl. § 32 blir tekne opp i dette kapitlet.

Ei nærmare utgreiing om kva for avgjerder som er enkeltvedtak eller forskrifter og kva for reglar som gjeld for slike avgjerder, er gitt i kapittel 15.

Kapittel 16 er ei utgreiing om reglane i forvaltningslova om klage - blant anna om dei særlege unntaka frå klagereglane som følgjer av forskriftene til forvaltningslova av 16.12.1977. Dessutan omtaler dette kapitlet dei særreglane om klageinstans som i dag finst i gsl. § 34 nr. 3 og lvgo. § 16.

For ei meir utførleg framstilling av gjeldande rett viser departementet til desse kapitla i innstillinga frå utvalet.

Når det gjeld klage på kommunalt og fylkeskommunalt vedtak om å overskride klassedelingstala, viser departementet til kapittel 13 om organisering av undervisninga.
29.2 Framlegget frå opplæringslovutvalet
29.2.1 Reglar om bruk av forvaltningslova i opplæringssektoren

Utvalet peiker på at det av ordlyden i forvaltningslova følgjer at lova som utgangspunkt gjeld for dei delane av opplæringssektoren som staten, kommunane eller fylkeskommunane driv. Rettsleg sett er det derfor unødvendig å gjere framlegg om særskilde reglar i lovgivinga om opplæring som viser til forvaltningslova og som klargjer kva for delar av lova som gjeld. Derimot må reglar om unntak eller avvik frå dei allmenne reglane i forvaltningslova takast inn i opplæringslovgivinga på dei stadene dei passar.

På den andre sida peiker utvalet på at slike reglar kan ha ein viktig pedagogisk funksjon på eit område der særlovgivinga i stor grad blir lesen og brukt av ikkje-juristar og av organ utan fagjuridisk kompetanse. Utvalet gjer framlegg om at det blir teke inn ein regel i den nye opplæringslova om at forvaltningslova som utgangspunkt skal gjelde.
29.2.2 Teieplikt og opplysningsplikt

Som nemnt går utvalet inn for at den nye opplæringslova gir ei generell tilvising til forvaltningslova. Ei slik tilvising skal også omfatte reglane om teieplikt og såleis dekkje dei reglane som i dag finst i gsl. § 42 og lvgo. § 34. Utvalet finn det derfor lite naturleg å ta inn ei særleg tilvising til reglane om teieplikt i tillegg til denne regelen.

Særreglane i gsl. § 42 b og lvgo. § 34 a om opplysningsplikt til barneverntenesta, jf. § 6-4 i barneverntenestelova, er relativt nye, og utvalet går ut frå at den opphavlege grunngivinga for å ta dei inn i lovgivinga om opplæring, framleis er til stades. Utvalet gjer derfor framlegg om at dei blir vidareførte i den nye opplæringslova saman med reglane i gsl. § 42 a og lvgo. § 34 b om opplysningar og liknande til sosialtenesta.

Utvalet går dessutan inn for å føre inn ein regel i den felles opplæringslova som gir privatskolane den same teie- og opplysningsplikta som tilsvarande offentlege skolar så langt privatskolane går inn under lova. Det vil seie at privatskolar - på same måten som offentlege skolar - skal vere bundne av reglane i forvaltningslova om teieplikt, men at dei også får den same retten og plikta til å gi opplysningar til sosial- og barneverntenesta.
29.2.3 Særreglar om klageinstans og liknande

Arbeidet i utvalet med lovreglar om klageinstans har skjedd innanfor dei rammene som er gitt av departementet i brev til utvalet 27.02.1995. I hovudsak har utvalet nøgd seg med å gjere framlegg om lovreglar i tråd med desse rammene. Brevet er gjengitt i NOU 1995:18 s. 84.

Departementet la i dette brevet til grunn at det framleis bør vere særreglar om kven som skal vere klageinstans. Statens utdanningskontor i fylka er i dag vanlegvis statleg klageinstans på opplæringsområdet. Departementet reknar med at det langt på veg også blir slik i framtida, men at det regelteknisk er mest ryddig at lova legg kompetansen til departementet.

I tråd med synet til departementet gjer utvalet framlegg om å føre vidare ordninga med at enkeltvedtak i grunnskolen som hovudregel skal kunne påklagast til staten, mens enkeltvedtak i den vidaregåande opplæringa som hovudregel skal påklagast til eit organ i fylkeskommunen. På grunnskoleområdet, der ei slik ordning blir eit unntak frå hovudregelen i fvl. § 28, må dette gjerast gjennom ein særleg regel i opplæringslova om at departementet er klageinstans. For vidaregåande opplæring vil fvl. § 28 seie at fylkestinget er klageinstans, eller eventuelt ei særskild klagenemnd der det er ei slik. Dette er det ikkje behov for å slå fast i opplæringslovgivinga.

I samsvar med brevet frå departementet gjer utvalet framlegg om at departementet er klageinstans for alle enkeltvedtak om inntak og tap av rettar til vidaregåande opplæring. I tråd med synet til departementet blir det gjort framlegg om at denne regelen blir avgrensa til å gjelde spørsmålet om den enkelte eleven skal takast inn til vidaregåande opplæring. Eit vedtak om inntak på særskilde kurs går dermed inn under den allmenne regelen i fvl. § 28 om at fylkestinget er klageinstans, eller eventuelt ei særskild klagenemnd der det er ei slik.

Etter framlegget frå utvalet er retten til spesialundervisning for vaksne regulert av den allmenne opplæringslova. Utvalet gjer derfor framlegg om ein særregel i denne lova som slår fast at klager over enkeltvedtak i desse tilfella går til departementet.

Utvalet meiner at departementet ikkje ser ut til særskilt å ha vurdert retten til å klage over enkeltvedtak om spesialundervisning i den vidaregåande opplæringa. Departementet understreka likevel at vedtak om spesialundervisning både for elevar i grunnskolealderen og for vaksne som får spesialundervisning på grunnskoleområdet, gjeld ressursar til utsette grupper, og at det derfor er nødvendig med statleg overprøving etter klage. Utvalet meiner at dei same omsyna også gjeld for spesialundervisning i den vidaregåande opplæringa. Utvalet går derfor inn for statleg overprøving også for desse vedtaka.

Utvalet gjer framlegg om å føre vidare ordninga med opplæringsråd for fagopplæringa, sjå kapittel 21 om fagopplæring i arbeidslivet. Dessutan blir det gjort framlegg om at yrkesopplæringsnemndene heller ikkje i framtida skal liggje under instruksjonskompetansen til fylkeskommunen i ein del typisk faglege saker. I tråd med dette gjer utvalet framlegg om å føre vidare opplæringsråda som klageinstans i slike saker.

Departementet gjekk dessutan inn for at enkeltvedtak i personalsaker ikkje skal kunne påklagast til staten. Lovutkastet frå utvalet følgjer opp dette.

I samsvar med synet til departementet gjer utvalet framlegg om ein særskild regel i den nye opplæringslova om at departementet er klageinstans for vedtak om bortvising frå arbeidsmarknadstiltak som er omfatta av lova.

Departementet viser også til framlegget frå utvalet om forskriftsheimel for vurdering i grunnskolen og i den vidaregåande opplæringa i både skole og bedrift, sjå kapittel 11 om innhaldet i opplæringa og vurdering av elevar og lærlingar. Forskriftsheimelen skal også omfatte klage på vurdering, blant anna på forskrifter som avvik frå forvaltningslova. Heimelen omfattar også forskrifter om klage på fag- og sveineprøve, blant anna reglane som gjeld i dag om klagenemnd i § 23 i lov om fagopplæring, som utvalet gjer framlegg om å oppheve.
29.3 Høyringsinstansane
29.3.1 Kommunenes Sentralforbund, kommunane og fylkeskommunane

Kommunenes Sentralforbund er ikkje samd med fleirtalet i utvalet når det gjeld framlegget om å fastsetje særreglar om klageinstansar på opplæringsområdet. Forbundet meiner at dei generelle lovreglane om klageordningar for kommunesektoren burde vere tilstrekkelege også for opplæringsområdet.

Alle fylkeskommunane som har synspunkt på klagereglane, meiner at lovutkastet går for langt i å fastsetje særskilde klageordningar for den vidaregåande opplæringa. Dei fleste av fråsegnene går inn for å føre vidare klagereglane slik dei er i dag.

Få kommunar har uttalt seg om klagereglane. Fråsegnene er delte i synet på statleg klageinstans. På den eine sida blir det peikt på at dei allmenne klageordningane bør vere tilstrekkelege for opplæringsområdet. På den andre sida blir det vist til at små kommunar kan ha manglande kompetanse til å behandle klager. Med ei statleg klageordning kan ein også lettare unngå habilitetsproblem.

Mens somme kommunar uttrykkjer støtte til opplysningsplikta for skolen til sosialtenesta og barnevernet, blir det også uttrykt ønske om ei informasjonsplikt tilbake til skoleverket.
29.3.2 Andre

Høgskolen i Agder meiner det bør vurderast å gjere staten til klageinstans i alle enkeltvedtak i den vidaregåande opplæringa. Det blir vist til omsynet til mest mogleg einskapleg behandling av slike saker, uavhengig av bustad, av økonomien til fylkeskommunen og av andre lokale forhold.

Rådet for funksjonshemmede vil ha tidsfristar for den sakkunnige vurderinga i samband med spesialundervisninga. Det blir vist til at det i den nye barnevernlova er sett ein tidsfrist for behandlinga. Rådet støttar framlegget om at staten skal vere klageinstans for enkeltvedtak om spesialundervisning i den vidaregåande opplæringa.

Fylkesmennene er samde i at det blir mint om forvaltningslova i den nye opplæringslova.

Barne- og familiedepartementet støttar framlegget om framleis å ha opplysningspliktreglar i opplæringslovgivinga.
29.4 Vurderingar og framlegg frå departementet

Departementet er i hovudsak samd i vurderingane og framlegga frå utvalet når det gjeld reglar om bruk av forvaltningslova i offentleg skoleverksemd. Lovutkastet frå departementet er avgrensa mot skolar som mottek statstilskot etter privatskulelova.

Departementet understrekar på same måten som utvalet at det er viktig å vere merksam på dei meir generelle lovene som også gjeld for opplæringssektoren, særleg forvaltningslova. Departementet er såleis samd med utvalet i at ei tilvising til forvaltningslova i ei ny opplæringslov har ein viktig pedagogisk funksjon, jamvel om regelen rettsleg sett er overflødig når det gjeld offentlege skolar.

Departementet støttar dessutan framlegget frå utvalet om å føre vidare den særskilde opplysningsplikta til barneverntenesta og sosialtenesta i gsl. §§ 42a og 42b og lvgo. §§ 34a og 34b.

Når det gjeld særreglar om klageinstans, viser departementet til at framlegget frå utvalet i hovudsak er eit resultat av dei føringane som låg i brevet frå departementet i samband med mandatendringa av 27.02.1995. Departementet er i hovudsak samd i vurderingane og framlegga frå utvalet på dette punktet, men gjer framlegg om å klargjere reglane for vidaregåande opplæring og opplæring spesielt organisert for vaksne.

Departementet går inn for at lovregelen om klageinstans i den vidaregåande opplæringa får ein annan ordlyd enn framlegget frå utvalet, slik at det går klarare fram at den statlege overprøvinga når det gjeld inntak til vidaregåande opplæring, skal vere avgrensa til å prøve vedtaket frå fylkeskommunene om ikkje å gi søkjaren plass i vidaregåande opplæring. Som utvalet gjer framlegg om, skal staten vere klageinstans for enkeltvedtak om spesialundervisning og om tap av retten til vidaregåande opplæring.

Kva slags kurs eller kva for skole eleven eventuelt skal takast inn på, skal etter dette som hovudregel ikkje overprøvast av staten.

Det bør likevel gjelde unntak for prioriterte inntak til grunnkurs på grunnlag av sakkunnig vurdering. Slike vedtak bør behandlast likt med vedtak om spesialundervisning. Også slike vedtak gjeld ressursar til utsette grupper, og det er derfor nødvendig å ha ei ordning med statleg overprøving etter klage.

Departementet er samd med utvalet i at ein regel om statleg klageinstans bør gjelde alle som søkjer vidaregåande opplæring, og ikkje berre dei som har rett til vidaregåande opplæring etter § 3-1 i lovframlegget. Den statlege prøvinga må sjølvsagt bli ulik der det er klart at eleven ikkje har nokon uavgrensa rett til vidaregåande opplæring. I slike tilfelle bør den statlege klageinstansen som regel nøye seg med å prøve om vedtaket er lovleg, og vere atterhalden med å overprøve det fylkeskommunale skjønnet. Departementet viser her til den vedtekne endringa i forvaltningslova § 34.

Det går ikkje klart fram av lovframlegget frå utvalet kva for klagereglar som skal gjelde for enkeltvedtak i opplæring spesielt organisert for vaksne. I dag er departementet klageinstans for alle enkeltvedtak etter vaksenopplæringslova, jf. vol. § 12. Etter lovframlegget frå både utvalet og departementet knytt til anna grunnskoleopplæring og vidaregåande opplæring, er alle enkeltvedtak i grunnskolen og visse enkeltvedtak innanfor den vidaregåande opplæringa omfatta av reglane om statleg klageinstans. Departementet finn ikkje grunnar til å ha ulike klagereglar for opplæring spesielt organisert for vaksne. Departementet gjer derfor framlegg om at klage på enkeltvedtak i opplæring spesielt for vaksne skal vere omfatta av dei reglane om klageinstans som gjeld for anna grunnskoleopplæring og vidaregåande opplæring, jf. § 15-2 i lovframlegget.

Endeleg sluttar departementet seg til framlegget frå utvalet om heimel for departementet til å gi særlege reglar om klage på vurdering. Departementet viser i den samanhengen til framlegget frå departementet i kapittel 21 om å føre vidare lovreglane om klagenemnd for fag- og sveineprøver.
30 Økonomiske og administrative konsekvensar
30.1 Vurderingar frå opplæringslovutvalet

Utvalet reknar med at lovutkastet samla sett ikkje gir særlege meirkostnader for den offentlege sektoren. På ei rekkje punkt meiner utvalet at framlegga stiller kommunesektoren friare i si oppgåveløysing. Som dei viktigaste framlegga av denne typen viser utvalet til:

Innanfor ramma av lova får kommunane kompetanse til å avgjere kva for stillingar, funksjonar og tenester skolen skal ha
Framlegget om å fjerne alkoholforbodet i skolebygningar utanfor den tida skolen er open, stiller kommunane friare til å utnytte lokala til andre formål i lokalmiljøet
Dei lovfeste krava som gjeld i dag om pedagogisk rettleiingsteneste for undervisningspersonellet i grunnskolen, blir oppheva
Førskolelærarar får rett til undervisningsstillingar på 1.-4. klassetrinnet i grunnskolen dersom dei har den nødvendige kompetansen i lese-, skrive- og talopplæring
Det blir opna for å tilsetje faglærarar, adjunktar og lektorar utan allmennlærarutdanning på 5.-7. klassetrinnet i grunnskolen
Ei rekkje særreglar om den arbeidsrettslege stillinga til undervisningspersonell blir oppheva
Reglane som i dag gjeld om klassedeling for å gi eit mindretal opplæring i si målform, blir førte vidare, men kommunane står friare til å avgjere ved kva for skole tilbodet skal givast. Dei særskilde prosedyrereglane for å skifte opplæringsmål blir oppheva
Kommunane står friare til å avgjere ved kva for skolar det skal givast opplæring på samisk
Det blir opna for meir aldersblanda klassar.

Framlegget frå utvalet til nye reglar om retten til spesialundervisning tek ikkje sikte på å auke eller redusere dei tilfella der elevar får ein slik rett. Utvalet meiner at framlegga i tilknyting til spesialundervisning i stor grad er ei lovfesting av den praksisen som gjeld i dag. Utvalet går derfor ut frå at framlegga isolert sett ikkje fører til vesentlege meirkostnader.

Utvalet nemner enkelte framlegg som kan føre til meirkostnader:

Individuell rett til opplæring i samisk i grunnskolen
Rett til opplæring i samisk for samar i vidaregåande opplæring som har hatt opplæring i samisk i grunnskolen
Heimelen for departementet til å gi forskrifter om alternative former for opplæring i samisk i grunnskolen når ein ikkje kan gi opplæringa med eigna undervisningspersonell.
Utvalet gjer framlegg om å lovfeste eit prinsipp om krav om relevant utdanning for tilsetjing i undervisningsstillingar på 8.-10. klassetrinnet i grunnskolen. Utvalet går ut frå at det ikkje fører til store meirkostnader, og at det i alle fall må reknast å bli oppvege av framlegga om endringar i kompetansekrava som stiller kommunane friare i valet mellom ulike typar kompetanse.

Fleirtalet meiner at å innføre ei norm for forsvarleg organisering av undervisninga ikkje fører til vesentlege nye krav om reduserte klassestorleikar, og dermed meirkostnader, når reglane som gjeld i dag om klassedelingstal, samtidig blir førte vidare. Framlegget om å kunne overskride dei faste klassedelingstala i visse tilfelle gir innsparingar, jamvel om noko av innsparinga blir redusert fordi ein gir den klassen det gjeld, ein ekstraressurs. Fleirtalet i utvalet meiner derfor at dei reglane om organisering av undervisninga som det er gjort framlegg om, samla sett ikkje gir meirkostnader for kommuneforvaltninga samanlikna med reglane i dag.

Utvalet meiner at framlegga ikkje har vesentlege administrative konsekvensar.
30.2 Høyringsinstansane

Kommunal- og arbeidsdepartementet (KAD) meiner at ikkje alle fylkeskommunar har oppfatta at det er rett til spesialundervisning i den vidaregåande opplæringa, og at lovutkastet derfor kan føre til meirkostnader. KAD ber om at dei økonomiske konsekvensane blir utgreidde med sikte på eventuell kompensasjon.

Finansdepartementet peiker på at omgrepet «same» slik det er gjort framlegg om, har fått ein vid definisjon i lovutkastet, og at dette understrekar at det må gjerast grundige berekningar av dei økonomiske konsekvensane før framlegga om samisk opplæring blir vurderte nærmare.

Finnmark fylkeskommune peiker på at lovutkastet om spesialundervisning og om tilpassa arbeidsplass kan ha økonomiske konsekvensar. Sogn og Fjordane fylkeskommune meiner at lovutkastet om skyssreglar for den vidaregåande skolen fører til større skyssutgifter.

Elles understrekar somme høyringsinstansar at nye oppgåver som blir pålagde, må få full refusjon.
30.3 Vurderingar frå departementet
30.3.1 Økonomiske konsekvensar

Framlegga i denne proposisjonen vil ikkje samla sett ha vesentlege økonomiske konsekvensar.

Enkelte av framlegga frå utvalet er ikkje førte vidare i proposisjonen. Enkelte av desse framlegga hadde utvalet rekna med kunne gi meirkostnader, mens andre kunne gi innsparingar. Mellom anna rekna utvalet med at desse framlegga kunne gi innsparingar:

Innanfor ramma av lova får kommunane kompetanse til å avgjere kva stillingar, funksjonar og tenester skolen skal ha
Framlegget om å fjerne alkoholforbodet i skolebygningar utanfor den tida skolen er open, stiller kommunane friare til å utnytte lokala til andre formål i lokalmiljøet
Det blir opna for meir aldersblanda klassar.
Kommunane skal stå friare til å avgjere ved kva for skole tilbodet om særskild målformklasse skal givast. Dei særskilde prosedyrereglane for å skifte opplæringsmål blir oppheva.
Ingen av desse framlegga blir førte vidare i proposisjonen frå departementet. Proposisjonen fører på alle desse punkta i hovudsak vidare gjeldande rett. Dette inneber at det ikkje blir opna for innsparingar på desse punkta.

Enkelte av framlegga i proposisjonen vil kunne medføre auka kostnadar. Det gjeld framlegg om

individuell rett til opplæring i samisk i grunnskolen og i vidaregåande skole
rett til nødvendig tilsyn i samband med skyss for funksjonshemma elevar i vidaregåande skole
krav om politiattest for alle tilsette i grunnskolen
rett til opplæring i finsk dersom minst tre elevar med kvensk-finsk bakgrunn ønskjer det
rett til nødvendig båtskyss utan omsyn til reiselengda i vidaregåande skole.
Når det gjeld innføring av individuell rett til opplæring i samisk, blir det òg i dag gitt særlege tilskot dersom enkeltelevar ønskjer dette. Det vil vere naturleg å føre vidare denne ordninga også når det blir innført individuell rett til opplæring i samisk. Det er derfor ikkje sannsynleg at ein individuell rett vil innebere store meirkostnader i forhold til ordninga i dag.

Framlegget om krav om politiattest ved tilsetjing i grunnskolen vil kunne gi noko auka kostnader for politietaten.

Retten til å krevje opplæring i finsk er avgrensa til å gjelde elevar med finsk-kvensk bakgrunn i grunnskolen. Regelen krev at minst tre elevar ønskjer slik opplæring, og er dessutan avgrensa til Troms og Finnmark. Opplæring i finsk har vore gjennomført som forsøksordning i nokre år, finansiert innanfor tilskotsordninga for verkemiddeltiltak i Nord-Noreg og etter ei eiga tilskotsordning. Innføring av lovfest rett til opplæring i finsk vil kunne føre til ei viss auke av kostnadene til denne opplæringa.

Framlegget om nye reglar om rett til spesialundervisning tek ikkje sikte på å auke eller redusere dei tilfella der elevar får ein slik rett. Departementet meiner som utvalet at framlegga i tilknyting til spesialundervisning i stor grad er ei lovmessig klargjering av det som følgjer av grunnskolelova, lov om vidaregåande opplæring og vaksenopplæringslova i dag. Departementet går derfor ut frå at desse framlegga ikkje fører til vesentlege meirkostnadar.

Framlegget om lovregel om rett til teiknspråkopplæring for høyrselshemma barn er ei lovfesting av det som i dag følgjer av forskrifter til grunnskolelova. Dette er såleis ei vidareføring av gjeldande rett, og det er ikkje rekna med at det vil innebere meirkostnader.

I samband med utarbeiding av forskrifter om særskilt opplæring for elevar frå språklege minoritetar tek departementet sikte på å gjennomgå dei særskilde tilskotsordningane som i dag finst til slik opplæring. Desse tilskotsordningane vil bli tilpassa dei nye forskriftene. Departementet legg såleis til grunn at dette framlegget ikkje vil innebere auka kostnader.

Enkelte av dei andre framlegga opnar for auka fleksibilitet for kommunane, noko som vil kunne gi visse innsparingar. Det gjeld for det første regelen om at det skal vere høve til å overskride klassedelingstalet dersom det kjem til elevar i løpet av skoleåret. Vidare har regelen om maksimal skolestorleik for fådelte skolar fått ei noko anna utforming enn i dag. Ved at skolestorleiken no blir avleidd av klassedelingstala, opnar framlegget frå departementet for at fådelte skolar vil kunne bli noko større enn i dag. Dette opnar for ein auka fleksibilitet for kommunane som kan gi visse innsparingar.

Ingen av dei andre framlegga vil innebere vesentlege innsparingar eller meirkostnader.
30.3.2 Administrative konsekvensar

Departementet gjer framlegg om at Sametinget får ansvar og rett til å utarbeide delar av læreplanane for opplæring i og på samisk. Ansvar for å utarbeide læreplanar for delar av den samiske opplæringa vil innebere meirarbeid for Sametinget. Departementet vil derfor gå inn for at ein som følgje av lovframlegget overfører dei ressursane som i dag blir tildelte Samisk utdanningsråd, til Sametinget. Framlegget vil derfor ikkje gi meirkostnader, men kan innebere ei viss omfordeling av dei midlane som i dag går med til dette arbeidet.

Framlegget om at dei som skal tilsetjast i grunnskolen, må leggje fram politiattest, vil kunne gi noko auka arbeidsbyrd for politietaten.
31 Merknader til utkastet til lov om grunnskolen og den vidaregåande opplæringa (opplæringslova)

Kapittel 1 Formål og verkeområde

§ 1-1 Verkeområdet for lova

Lova gjeld grunnskoleopplæring og vidaregåande opplæring i offentlege skolar og lærebedrifter dersom ikkje noko anna er særskilt fastsett.

Lova gjeld private grunnskolar som ikkje mottek statstilskot etter privatskulelova og privat heimeopplæring i grunnskolen.

For grunnskoleopplæring og vidaregåande opplæring spesielt organisert for vaksne som kommunen eller fylkeskommunen har ansvar for, gjeld §§ 1-2, 1-3, 2-3 andre leddet, 3-4 første leddet, 7-5, 10-1, 10-8, 13-5, 14-1, 15-1 første leddet og 15-2. For spesialundervisning for vaksne etter § 5-2 gjeld kapittel 5.

Merknader til § 1-1:

Regelen er i hovudsak i samsvar med lovutkastet frå utvalet. Lovutkastet frå departementet gjeld likevel ikkje grunnskolar som mottek statstilskot etter privatskulelova.

Regelen reknar opp det saklege verkeområdet for lova. Lova skal gjelde for all grunnskoleopplæring utan omsyn til type institusjon eller eigarforhold. Lovutkastet omfattar altså ei slik opplæring i både kommunale, fylkeskommunale, statlege og private institusjonar og både i ordinære skolar og der grunnskoleopplæringa er ein del av til dømes eit statleg kompetansesenter for spesialundervisning, sjukehus, fengsel og private barneverninstitusjonar, med mindre det er gitt heimel for unntak.

På same måten skal lova gjelde for all offentleg vidaregåande opplæring, også læreforhold i bedrifter.

Tekniske fagskolar blir etter denne lova ikkje rekna som vidaregåande opplæring, sjå likevel vurderingane frå departementet i kapittel 27, der departementet går inn for at slike skolar skal reknast med i kravet til omfanget av fylkeskommunen sitt tilbod.

For private grunnskolar er det gjort enkelte unntak, jf. § 2-12 i lovutkastet. Unntak på fleire punkter er gjorde for privat heimeopplæring, jf. § 2-13.

Berre somme delar av lova gjeld for grunnskoleopplæring og vidaregåande opplæring spesielt organisert for vaksne som kommunen eller fylkeskommunen har ansvaret for. Lovutkastet omfattar også slik opplæring som studieforbunda gir etter oppdrag frå kommunar eller fylkeskommunar og slik opplæring i fylkeskommunale arbeidsmarknadskurs. Elles gjeld ikkje lovutkastet for grunnskoleopplæring og vidaregåande opplæring spesielt organisert for vaksne. Lovutkastet vil såleis heller ikkje gjelde for sal av undervisningstenester og andre tenester i den vidaregåande skolen, jf. lvgo. § 1 sjette leddet.

Bruken av lova overfor utlendingar går fram av § 2-1 andre leddet og forskrifter etter § 3-1 sjuande leddet.

Det geografiske verkeområdet for lova er ikkje lovfest. Det følgjer derfor av allmenne prinsipp at lova gjeld i riket, men ikkje for Svalbard, jf. § 2 i svalbardlova.

Sjå også vurderingane til departementet i kapittel 5.

§ 1-2 Formålet med opplæringa

Grunnskolen skal i samarbeid og forståing med heimen hjelpe til med å gi elevane ei kristen og moralsk oppseding, utvikle evnene og føresetnadene deira, åndeleg og kroppsleg, og gi dei god allmennkunnskap, slik at dei kan bli gagnlege og sjølvstendige menneske i heim og samfunn.

Den vidaregåande opplæringa skal ta sikte på å utvikle dugleik, forståing og ansvar i forhold til fag, yrke og samfunn, og hjelpe elevane og lærlingane i den personlege utviklinga deira. Den vidaregåande opplæringa skal vere med på å utvide kjennskapen til og forståinga av dei kristne og humanistiske grunnverdiane, den nasjonale kulturarven vår, dei demokratiske ideane og den vitskaplege tenkjemåten og arbeidsmåten.

Opplæringa i grunnskolen og den vidaregåande opplæringa skal fremje menneskeleg likeverd og likestilling, åndsfridom og toleranse, økologisk forståing og internasjonalt medansvar.

Opplæringa skal leggje eit grunnlag for vidare utdanning og for livslang læring og støtte opp under eit felles kunnskaps-, kultur- og verdigrunnlag og eit høgt kompetansenivå i folket.

Opplæringa skal tilpassast evnene og føresetnadene hjå den enkelte eleven og lærlingen.

Det skal leggjast vekt på å skape gode samarbeidsformer mellom lærarar og elevar, mellom lærlingar og bedrifter, mellom skole og heim, og mellom skole og arbeidsliv. Alle som er knytte til skolen eller til lærebedriftene, skal arbeide for å hindre at elevar og lærlingar kjem til skade eller blir utsette for krenkjande ord eller handlingar.

Merknader til § 1-2:

Lovutkastet frå departementet er i samsvar med § 1-2 og § 1-3 i lovutkastet frå utvalet, med unntak av at det etter lovutkastet frå departementet også skal leggjast vekt på gode samarbeidsformer mellom lærlingar og bedrifter, og mellom skole og arbeidsliv. Lovutkastet frå departementet framhevar også gode samarbeidsformer mellom skole og heim i større grad enn utkastet frå utvalet.

Mens første leddet presiserer formålet med grunnskoleopplæringa, presiserer andre leddet formålet med den vidaregåande opplæringa. Tredje til sjette leddet reknar opp dei felles måla og hovudprinsippa for grunnskolen og den vidaregåande opplæringa, såleis også fagopplæringa i bedrift. Slik opplæring spesielt organisert for vaksne er også omfatta, jf. § 1-1.

Formålsparagrafane for grunnskolen og den vidaregåande opplæringa slik dei er i dag, blir i hovudsak vidareførte (sjå gsl. § 1, lvgo. § 2 og lfa. § 1a) i lovutkastet frå departementet.

Lovutkastet har likevel enkelte endringar som tek sikte på å skape betre samsvar mellom formålsparagrafane for grunnskolen og den vidaregåande opplæringa. Det skal gå fram av lova at grunnskolen - på same måten som den vidaregåande opplæringa - også skal fremje menneskeleg likeverd og likestilling, økologisk forståing og internasjonalt medansvar.

Lovutkastet inneheld også fleire av hovudmåla for styringa av opplæringssektoren. Det gjeld blant anna målet om eit felles kunnskaps-, kultur- og verdigrunnlag. Utkastet til formålsparagraf inneheld også reglar om arbeidsmiljø, mobbing og tryggleik. Dessutan er tanken om opplæring som livslang læring teken inn i utkastet til formålsparagraf.

Lovutkastet fører også vidare tilpassa opplæring som lovfest generelt mål i grunnskolen (jf. gsl. § 7 nr. 1), og det blir gjort framlegg om at det også skal gjelde den vidaregåande opplæringa.

Sjå også vurderingane til departementet i kapitla 6 og 15.

§ 1-3 Forskrifter

Departementet kan gi forskrifter for å fylle ut dei overordna måla og prinsippa for opplæringa.

Merknader til § 1-3:

Lovutkastet frå departementet er i hovudsak i samsvar med § 1-4 i lovutkastet frå utvalet. Lovutkastet frå departementet legger heimelen til departementet, og ikkje til Kongen i statsråd slik utvalet gjer framlegg om.

Regelen fører vidare gsl. § 7 nr. 4 og 12 nr. 1 a, lvgo. § 5 første leddet og lfa. § 18 første leddet.

Forskriftene skal vere utfyllande til § 1-2 i lovutkastet. Forskriftsheimelen omfattar blant anna den generelle delen av læreplanverket for grunnskolen, den vidaregåande opplæringa og vaksenopplæringa.

Regelen er avgrensa til overordna mål og prinsipp for opplæringa og gir såleis ikkje heimel til å gi reglar om organisering eller ressursbruk. Med heimel i § 2-3 andre leddet og § 3-4 første leddet i lovutkastet kan departementet gi meir detaljerte forskrifter om innhaldet i opplæringa.
Kapittel 2 Grunnskolen

§ 2-1 Rett og plikt til grunnskoleopplæring

Barn og ungdom har rett og plikt til offentleg grunnskoleopplæring i samsvar med denne lova og tilhøyrande forskrifter. Unntak frå plikt til offentleg grunnskoleopplæring gjeld dersom dei på annan måte får tilsvarande opplæring.

Retten til grunnskoleopplæring gjeld når det er sannsynleg at barnet skal vere i Noreg i meir enn tre månader. Plikta til grunnskoleopplæring byrjar når opphaldet har vart i tre månader. Departementet kan i særlege tilfelle frita elevar frå denne plikta.

Grunnskoleopplæringa skal ta til det kalenderåret barnet fyller 6 år. Dersom det etter sakkunnig vurdering er tvil om barnet er kommet tilstrekkelig langt i utviklinga si til å starte i skolen, har barnet rett til å utsetje skolestarten eitt år dersom foreldra krev det. Etter sakkunnig vurdering og med skriftlig samtykke frå foreldra kan kommunen i særlege tilfelle vedta å utsetje skolestarten eitt år.

Retten og plikta til opplæring varer til eleven har fullført det tiande skoleåret. Etter sakkunnig vurdering og med skriftleg samtykke frå foreldra kan kommunen heilt eller delvis vedta å frita ein elev for opplæringsplikta dersom omsynet til eleven tilseier det.

Dersom ein elev utan å ha rett til det har fråvære frå den pliktige opplæringa, kan foreldra eller andre som har omsorg for eleven, straffast med bøter dersom fråværet kjem av at dei har handla forsettleg eller aktlaust. Offentleg påtale blir ikkje reist utan når kommunen set fram krav om slik påtale.

Den offentlege grunnskolen er gratis. Kommunen skal halde elevane i grunnskolen med lære- og lesebøker, skrive- og teiknemateriell og anna undervisningsmateriell.

Merknader til § 2-1:

Første leddet er i samsvar med § 2-1 første leddet første punktum i lovutkastet frå utvalet.

Regelen fører vidare gsl. § 13 nr. 1 om retten og plikta for elevane til å gå i offentleg grunnskole dersom dei ikkje på annan måte får tilsvarande opplæring. Plikta kan oppfyllast i ein offentlege skole, i ein godkjend privat skole eller gjennom privat heimeopplæring (sjå § 2-13 med merknader i lovutkastet).

Regelen om opplæring i samsvar med lov og forskrifter er derimot ny i lova, og klargjer at det nærmare innhaldet og omfanget av rettane til eleven må fastleggjast på bakgrunn av dei andre reglane og forskriftene i lova om innhald og omfang av grunnskoletilbodet. Sjå også merknadene til § 2-2 først leddet og § 2-3 andre leddet i lovutkastet.

Kommunen kan gi permisjon frå pliktig opplæring, sjå nærmare § 2-11 med merknader i lovutkastet.

Andre leddet er i samsvar med lovutkastet frå utvalet og fører vidare gsl. § 13 nr. 4 slik han lyder etter lovvedtak 19.06.1997 nr. 83.

Regelen omfattar også barn av asylsøkjarar når det er sannsynleg at det blir gitt opphaldsløyve eller når tida for å behandle ein søknad om asyl tek lengre tid enn tre månader.

Om opphaldet i landet er ulovleg, spelar etter lovutkastet inga rolle for retten og plikta for barnet til grunnskoleopplæring. Det er likevel ein føresetnad at barn som er i kyrkjeasyl, må gå på vanleg skole. Det kan ikkje krevjast at kommunen må tilby opplæring i kyrkja.

Norske borgarar som buset seg i utlandet, har ikkje rett og plikt til grunnskoleopplæring etter norsk lov. Personar busette i Noreg som tek kortare ferieopphald og liknande i utlandet, må ein derimot rekna med er omfatta av grunnskoleplikta, slik at det i desse tilfella må søkjast om permisjon.

Dispensasjonsheimelen i tredje punktum kan til dømes vere aktuell når det er klart at opphaldet berre varer ei kort tid ut over tre månader, slik at opplæringsperioden berre kan bli kortvarig.

Tredje leddet første og tredje punktum er i samsvar med lovutkastet frå utvalet. Reglane fører i hovudsak vidare gsl. § 13 nr. 2 og grunnskoleforskrifta § 2-1 nr. 1. Andre punktum er nytt i forhold til lovutkastet frå utvalet og gjeldande rett idag, og gir ei rett til utsatt skolestart i dei tilfellene det på bakgrunn av den sakkunnige vurderinga er tvil om barnet er kommet langt nok i utviklinga til å starte i skolen.

Fjerde leddet er i samsvar med lovutkastet frå utvalet. Første punktum fører vidare gsl. § 13 nr. 3 første leddet første punktum. Andre punktum erstattar reglane om fritak i gsl. § 13 nr. 3 første og andre leddet.

Ein kommune kan etter søknad velje å la ein elev gå eit ekstra år i grunnskolen dersom det i det enkelte tilfellet verkar formålstenleg. Ettersom retten til vidaregåande opplæring er knytt til fullført grunnskole og ikkje til eit visst tal på år eller til eit visst alderssteg, går eit slikt ekstra år ikkje ut over retten for elevane til vidaregåande opplæring.

Fritak etter andre punktum skal berre givast i heilt spesielle unntakstilfelle, først og fremst der det er urimeleg overfor eleven å gjennomføre opplæringsplikta. Elevar som blir fritekne for opplæringsplikt, mister ikkje dermed opplæringsretten, og dei skal ha rett til å komme tilbake for å fullføre grunnskolen på eit seinare tidspunkt.

Alle elevar skal ha skolestart i 1. klasse/førskolen, dersom det ikkje er heimel for unntak etter andre punktum.

Femte leddet er i samsvar med § 2-1 sjette leddet frå utvalet. Skyldkravet er likevel presisert i lovutkastet frå departementet. Regelen fører vidare gsl. § 13 nr. 10.

Sjette leddet er i samsvar med § 2-1 sjuande leddet i lovutkastet frå utvalet. Regelen, som er ei vidareføring av gsl. § 10 nr. 3 og § 37 nr. 4, slår fast prinsippet om at den offentlege grunnskolen er gratis. Prinsippet inneber mellom anna at elevane ikkje skal betale for ekskursjonar eller undervisning ved leirskoleopphald. Skoleturar eller andre reelt frivillige tilbod kan det takast betaling for.

Sjå også vurderingane til departementet i kapitla 5 og 7.

§ 2-2 Omfanget av grunnskoleopplæringa i tid

Departementet gir forskrifter om samla tid til opplæring i grunnskolen.

Kommunen kan gi forskrifter om undervisningstid ut over timerammene i forskriftene etter første leddet. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Opplæringa skal strekkje seg over minst 38 skoleveker innanfor ei ramme på 45 samanhengande veker i skoleåret.

Kommunen gir forskrifter om skole- og feriedagar i skoleåret for elevane. Forskrifta skal vere tilpassa avviklinga av nasjonale prøver. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Departementet kan gi forskrifter om rammer for dagleg skoletid og om pausar for elevane.

Merknader til § 2-2:

Første leddet er i nytt i forhold til lovutkastet frå utvalet og er i hovudsak ei vidareføring av gsl. § 6 nr. 2. Heimelen omfattar også særlege timerammer for blant anna elevar som får særskild språkopplæring, til dømes teiknspråkelevar, elevar med kvensk-finsk bakgrunn som får opplæring i finsk og elevar som får samisk opplæring.

Rettane til elevane i forhold til minstetimetalet - jf. § 2-1 første leddet - kan i praksis ikkje gjelde fullt ut. Timar der eleven har vore fråverande og eleven eller foreldra til eleven sjølv er skyld i fråværet, kjem til frådrag i retten. Dessutan vil rettane avgrensast av kortare fråvære. I samband med meir langvarig sjukdom kan kommunen vere plikta til å gi opplæring ein annan stad enn på skolen.

Andre leddet første punktum er i samsvar med lovutkastet frå utvalet. Regelen er ny i forhold til lovgivinga i dag.

Andre leddet andre punktum er nytt i forhold til lovutkastet frå utvalet.

Tredje leddet er i hovudsak i samsvar med § 2-2 fjerde leddet første punktum i lovutkastet frå utvalet, men stiller kommunen i utgangspunktet fritt til å fastsetje eit anna tal på undervisningsdagar enn 190, berre dei er fordelte på minst 38 skoleveker og innanfor ein ytre ramme på ikkje meir enn 45 samanhengande veker. Regelen tek omsyn til at det i enkelte tilfelle er behov for ei kortare skoleveke enn fem undervisningsdagar. Regelen er ny i forhold til lovgivinga i dag.

Forskrifter etter første og femte leddet vil likevel i praksis setje grensar for kor fritt kommunen kan fastsetje talet på undervisningsdagar.

Fjerde leddet første og andre punktum er i samsvar med § 2-2 femte leddet i lovutkastet frå utvalet. Reglane er delvis nye i forhold til lovgivinga i dag, og delvis ei vidareføring av grunnskoleforskrifta § 1-2 nr. 1 første leddet.

Fjerde leddet tredje punktum er nytt i forhold til lovutkastet frå utvalet.

Femte leddet er i samsvar med lovutkastet frå utvalet. Regelen fører vidare gsl. § 6 nr. 3.

Sjå også vurderingane til departementet i kapittel 14.

§ 2-3 Innhald og vurdering i grunnskoleopplæringa

Grunnskoleopplæringa skal omfatte kristendomskunnskap med religions- og livssynsorientering, norsk, matematikk, framandspråk, kroppsøving, kunnskap om heimen, samfunnet og naturen, og estetisk, praktisk og sosial opplæring. Ein del av undervisningstida etter § 2-2 kan brukast til fag og aktivitetar som skolen og elevane vel, til leirskoleopplæring og til opplæring på andre skolar eller på ein arbeidsplass utanfor skolen. Kommunane avgjer sjølv korleis timar ut over minstetimetalet gitt i forskrifter etter § 2-2 skal brukast.

Departementet gir forskrifter om fag- og timefordelinga og om læreplanar som fastset innhaldet i opplæringa og korleis opplæringa skal gjennomførast. Departementet gir forskrifter om vurdering av elevane og om klage på vurdering.

Elevane skal vere aktivt med i opplæringa. Undervisningspersonalet skal tilretteleggje og gjennomføre opplæringa i samsvar med læreplanar gitt etter lova her. Rektor skal organisere skolen i samsvar med første leddet og forskrifter etter andre leddet og i samsvar med § 1-2 og forskrifter etter § 1-3.

Etter søknad frå kommunen kan departementet gi ein skole løyve til avvik frå første leddet og frå forskrifter om læreplanar dersom kravet til opplæringa samla ikkje blir mindre. Før slikt løyve blir gitt, må det liggje føre fråsegn frå samarbeidsutvalet.

Merknader til § 2-3:

Første leddet er i hovudsak i samsvar med lovutkastet frå utvalet. Lovutkastet frå departementet er justert i forhold til lov 28.06.1996 nr. 53 om endringar i grunnskolelova. Endringa gjeld det nye faget i grunnskolen, kristendomskunnskap med religions- og livssynsorientering. Regelen erstattar gsl. § 7 nr. 2 og 3.

Elevane har plikt til å vere med i opplæringa så lenge ho er gratis. Det gjeld også leirskoleopplæring, jf. andre punktum.

Andre leddet er i hovudsak i samsvar med lovutkastet frå utvalet.

Regelen fører vidare heimelen for departementet til å gi forskrifter om innhaldet i opplæringa og om elevvurdering, jf. gsl. § 7 nr. 4 første leddet og § 13 nr. 6.

Planlegging og evaluering inngår også som ein del av gjennomføringa av opplæringa.

Heimelen omfattar også forskrifter om særskild språkopplæring, mellom anna teiknspråkopplæring, finskopplæring og samisk opplæring, samt læreplanar og vurdering innanfor opplæring spesielt organisert for vaksne (sjå § 1-1).

Forskriftsheimelen om elevvurdering omfattar også sensorarbeid, blant anna plikter for personalet, og dei øvrige delane av den praktiske gjennomføringa av prøver og eksamenar og korleis vitnemål skal førast. Dessutan omfattar heimelen forskrifter som gjer unntak frå reglane i forvaltningslova om klage og reglane i § 15-2 i lovutkastet om klageinstans.

Etter den generelle regelen i § 2-1 første leddet i lovutkastet har elevane blant anna rett til opplæring i samsvar med forskrifter etter fjerde leddet om innhaldet i opplæringa. Elevane har i denne samanhengen ikkje absolutt rett til å nå måla i læreplanane, men skal få ei opplæring som er eigna til å gjere dei i stand til å nå dei måla som planane fastset. For elevar som får spesialundervising gjeld likevel enkelte særreglar, sjå kapittel 5 i lovutkastet.

Tredje leddet første punktum er i samsvar med § 2-1 første leddet andre punktum i lovutkastet frå utvalet. Regelen er ny i forhold til lovgivinga i dag. Skolen skal organisere og gjennomføre opplæringa slik at elevane har høve til å delta aktivt. Det er ein føresetnad at opplæringa i skolen er i samsvar med læreplanane. Regelen er ikkje til hinder for at enkeltelevar på grunn av sjukdom eller funksjonshemming blir fritekne for visse delar av opplæringstilbodet eller får det i ei anna form.

Tredje leddet andre og tredje punktum er i hovudsak i samsvar med § 2-3 tredje leddet i lovutkastet frå utvalet. Reglane fører vidare og klargjer pliktene for personalet i forhold til slik dei idag er fastsette i gsl. § 22 nr. 1 første punktum og § 10-2 nr. 1 i grunnskoleforskrifta.

Reglane er ikkje meint å vere noka uttømmande opprekning av pliktene til personalet ved skolen.

Læreplanane er også forpliktande for kommunar og fylkeskommunar. Pliktene følgjer av det generelle ansvaret som kommunane og fylkeskommunane har for opplæringsverksemda, jf. §§ 13-1 flg. Kommunar og fylkeskommunar skal såleis organisere og sørgje for nok ressursar til opplæringsverksemda, slik at kvar enkelt elev får opplæring i samsvar med læreplanane.

Pliktene til personalet og leiinga er avgrensa av dei ressursrammene og dei organisatoriske rammene som arbeidsgivaren set.

Fjerde leddet er i samsvar med lovutkastet frå utvalet. Regelen fører vidare gsl. § 7 nr. 8.

Sjå også vurderingane frå departementet i kapittel 11.

§ 2-4 Undervisninga i faget kristendomskunnskap med religions- og livssynsorientering. Fritak frå religiøse aktivitetar mm.

Undervisninga i kristendomskunnskap med religions- og livssynsorientering skal

gje grundig kjennskap til Bibelen og kristendommen som kulturarv og evangelisk-luthersk tru,
gje kjennskap til andre kristne kyrkjesamfunn,
gje kjennskap til andre verdsreligionar og livssyn, etiske og filosofiske emne,
fremje forståing og respekt for kristne og humanistiske verdiar og
fremje forståing, respekt og evne til dialog mellom menneske med ulik oppfatning av trudoms- og livssynsspørsmål.
Kristendomskunnskap med religions- og livssynsorientering er eit ordinært skolefag som normalt skal samle alle elevar. Undervisninga i faget skal ikkje vere forkynnande.

Den som skal undervise i kristendomskunnskap med religions- og livssynsorientering, skal ta utgangspunkt i grunnskolen sin føremålsparagraf i § 1-2 og presentera kristendommen, dei ulike religionar og livssyn ut frå sin eigenart. Dei same pedagogiske prinsipp skal leggjast til grunn for undervisninga i dei ulike emne.

Eleven skal etter skriftlig melding frå foreldre få fritak frå dei delar av undervisninga ved den enkelte skolen som dei ut frå eigen religion eller eige livssyn opplever som utøving av annan religion eller tilslutning til anna livssyn. Dette kan m.a. vere religiøse aktivitetar i eller utanfor klasserommet. Skolen skal ved melding om fritak, så langt det er råd og særleg på småskoletrinnet, søkje å finne løysingar ved å leggje til rette for differensiert undervisning innanfor læreplanen.

Elevar som har fylt 15 år, gir sjølv skriftleg melding som nemnd i fjerde leddet.

Merknader til § 2-4:

Regelen er ny i forhold til lovutkastet frå utvalet og fører vidare gsl. §§ 7 nr. 4 andre og tredje leddet og 13 nr. 10 slik desse lovreglane blei vedtekne ved lov 19.06.1997 nr. 83. Regelen fører også vidare gsl. § 18 nr. 3.

Retten til fritak etter fjerde leddet gjeld heile grunnskoleopplæringa, ikkje berre undervisninga i faget kristendomskunnskap med religions- og livssynsorientering.

Fritaksretten gjeld avgrensa delar av undervisninga, og gir til dømes ikkje rett til fritak frå heile faget kristendomskunnskap med religions- og livssynsorientering. Elevane skal ha fritak frå dei aktivitetane som det ut frå deira eigen religion eller eige livssyn er rimeleg å oppleve som utøving av annan religion eller tilslutning til anna livssyn. Dette vil i hovudsak vere å seie fram truvedkjenningar eller bønner, lære utanåt religiøse tekstar, delta i salmesong og å vere til stades i ritual eller gudstenester i ulike trudomssamfunn.

Når eleven har rett til fritak, skal eleven så langt råd er få differensiert undervisning innanfor læreplanen. Det vil seie at eleven skal få same kunnskapen som dei andre elevane, men på ein annan måte.

Fritaksretten skal vere i samsvar med Noregs folkerettslege plikter.

§ 2-5 Målformer i grunnskolen

Kommunen gir forskrifter om kva målform som skal vere hovudmål i dei enkelte skolane. Hovudmålet skal nyttast i skriftleg opplæring og i skriftleg arbeid. Frå og med 8. klassetrinnet vel elevane sjølv kva skriftleg hovudmålform dei vil bruke.

I den munnlege opplæringa avgjer elevane og undervisningspersonalet sjølve kva for talemål dei vil bruke. Undervisningspersonalet og skoleleiinga skal likevel i størst mogleg grad ta omsyn til talemålet til elevane i ordval og uttrykksmåtar.

Foreldra vel målform i lærebøkene til elevane til og med 7. klassetrinnet. Frå og med 8. klassetrinnet vel elevane sjølv. I norskopplæringa skal elevane ha lærebøker på hovudmålet.

Når minst ti elevar på eitt av klassetrinna 1-7 i ein kommune ønskjer skriftleg opplæring på eit anna hovudmål enn det kommunen har vedteke, har dei rett til eigen klasse dersom det ikkje blir mindre enn ti elevar igjen i den klassen eller i kvar av dei klassane elevane går ut frå. Retten gjeld så lenge det er minst seks elevar igjen i den klassen som er oppretta etter deling. Når elevane er spreidde på fleire skolar i kommunen, vedtek foreldra med vanleg fleirtal ved kva skole tilbodet skal givast.

Elevar som blir overførte til ein ny skole med eit anna hovudmål enn det dei har hatt på klassetrinna 1-4, har framleis rett til skriftleg opplæring på det opphavlege hovudmålet. Dei har rett til norskundervisning i eiga gruppe, uavhengig av kor mange dei er.

Dei to siste åra i grunnskolen skal elevane ha opplæring i begge målformer. Departementet kan gi forskrifter om fritak frå opplæring i sidemålet for elevar som får særleg språkopplæring.

I samband med skifte av hovudmål eller når eit fleirtal i kommunestyret eller minst 1/4 av dei røysteføre krev det, skal det haldast rådgivande røysting i det området som soknar til skolen, jf. § 8-1. Departementet kan gi nærmare forskrifter.

Merknader til § 2-5:

Første leddet er i samsvar med lovutkastet § 2-4 første leddet frå utvalet. Første og andre punktum fører vidare gsl. § 40 nr. 3. Tredje punktum fører vidare gsl. § 40 nr. 5 tredje punktum.

Fastsetjing av hovudmål gjer at elevane må bruke denne målforma i dei skriftlege arbeida sine, i tillegg til at skolen og lærarane i samband med prøver, meldingar og liknande bruker hovudmålet. Det vil framleis vere høve for kommunane til å fastsetje ulike målformer for dei ulike skolane i kommunen. Frå og med 8. klasse vel elevane sjølv målform i dei skriftlege arbeida sine, mens skolen framleis kan bruke det vedtekne hovudmålet i det skriftlege materialet sitt. Det målet eleven har valt, blir hovudmålet i norskopplæringa.

Andre leddet er i hovudsak i samsvar med lovutkastet § 2-4 andre leddet frå utvalet. Plikta til å ta omsyn til målforma og dialekten til elevane i utarbeiding av prøver, meldingar og liknande er teken ut i lovutkastet frå departementet. Første punktum fører vidare retten for elevane til sjølv å velje talemål («det målet dei talar heime») etter gsl. § 40 nr. 1, første del av første punktum. Retten er utvida til også å omfatte personalet. Andre punktum fører vidare gsl. § 40 nr. 1, andre del.

Tredje leddet er i samsvar med lovutkastet § 2-4 tredje leddet frå utvalet. Første og andre punktum fører vidare gsl. § 39 nr. 2., tredje punktum presiserer valretten for elevane til også å omfatte lærebøker. Regelen inneber at foreldra eller den enkelte eleven sjølv kan velje lærebøker på anna målform.

Fjerde leddet er i hovudsak i samsvar med § 2-4 fjerde leddet i lovutkastet frå utvalet. Lovutkastet frå departementet har lagt til den føresetnaden som gjeld i dag, om at det ikkje må bli mindre enn ti elevar igjen i den klassen eller i kvar av dei klassane elevane går ut frå. Vidare er regelen endra i høve til framlegget frå utvalet slik at det framleis skal vere foreldra og ikkje kommunen, som avgjer skole for den særskilde målformklassen.

Første punktum fører vidare gsl. § 40 nr. 6 første leddet. Andre punktum fører vidare gsl. § 40 nr. 6 tredje leddet. Tredje punktum fører vidare gsl. § 40 nr. 6 andre leddet.

Elevane i den særskilt oppretta målformklassen vil få den ønskte målforma i norskopplæringa, og dei skriftlege arbeida til både eleven og skolen skal vere på den ønskte målforma.

Dei særskilde klassane for anna målform er omfatta av regelen om at særskilde delar av opplæringa skal kunne organiserast på annan måte enn i den fast organiserte klassen, sjå § 8-2 første leddet. Dette vil mellom anna kunne vere aktuelt i praktisk-estetiske fag der omsynet bak regelen om særskilt målformklasse ikkje i same grad gjer seg gjeldande. Om ein har elevane samla i desse timane, skal elevane ha lærebøker og anna skriftleg materiale på eige målform.

Femte leddet er i samsvar med § 2-4 femte leddet i lovutkastet frå utvalet og fører vidare gsl. § 40 nr. 6 fjerde leddet.

Elevane vil få den ønskte målforma i norskopplæringa, og dei skriftlege arbeida til både eleven og skolen skal vere på den ønskte målforma.

Regelen gjeld ikkje byte av skole i samband med at eleven skifter bustad.

Sjette leddet første punktum er i samsvar med § 2-4 sjette leddet i lovutkastet frå utvalet og fører vidare gsl. § 40 nr. 5 første leddet første punktum.

Sjette leddet andre punktum er nytt i forhold til lovutkastet frå utvalet og fører vidare gsl. § 40 nr. 5 andre leddet. Heimelen er avgrensa til å gjelde særleg språkopplæring, til dømes elevar som får samisk opplæring, elevar med kvensk-finsk bakgrunn som får opplæring i finsk, elevar som får teiknspråkopplæring og elevar frå språklege minoritetar. Departementet kan her gi forskrifter om vilkår for fritak, altså kva for omfang språkopplæringa må ha før det kan givast fritak. Heimelen gjeld fritak både frå rett og plikt til sidemålsopplæring.

Sjuande leddet er nytt i forhold til lovutkastet frå utvalet. I motsetnad til utvalet går departementet inn for at regelen om rådgivande folkerøysting i samband med skifte av opplæringsmål blir ført vidare i ei ny lov. Departementet ser det likevel som meir formålstenleg at de meir detaljerte reglane om framgangsmåten mv. i samband med slike røystingar som i dag er gitt i grunnskolelova, i framtida blir givne i forskrifter.

Sjå også vurderingane til departementet i kapittel 12.

§ 2-6 Teiknspråkopplæring

Elevar som har teiknspråk som førstespråk, har rett til grunnskoleopplæring i og på teiknspråk. Omfanget av opplæringa i tid og innhaldet i opplæringa fastsetjast i forskrifter etter § 2-2 og § 2-3 i denne lova.

Kommunen kan bestemme at opplæringa i og på teiknspråk skal givast på ein annan stad enn den skolen eleven soknar til.

Barn under opplæringspliktig alder som har særlege behov for teiknspråkopplæring, har rett til slik opplæring. Departementet gir nærmare forskrifter.

Merknader til § 2-6:

Generelt: Regelen er ny i forhold til lovutkastet frå utvalet.

Første leddet lovfester § 2-4 nr. 1 og nr. 3 første punktum i grunnskoleforskrifta.

Departementet tek også sikte på å føre vidare forskrifter om at elevar med teiknspråk som førstespråk blir fritekne frå sidemålsopplæringa, jf. § 2-4 nr. 2 i grunnskoleforskrifta og § 2-5 sjette leddet i lovutkastet.

Andre leddet lovfester § 2-4 nr. 5 i grunnskoleforskrifta. Regelen inneber at § 8-1 i lovutkastet ikkje gjeld i slike tilfelle.

Tredje leddet lovfester § 2-4 nr. 4 i grunnskoleforskrifta og fører vidare delar av forskriftskompetansen til departementet i gsl. § 8 nr. 7.

I den grad opplæringstilbodet oppfyller rettane til barnet, skal det vere gratis, uavhengig av om tilbodet blir gitt i barnehagen eller andre stader. Det kan såleis ikkje krevjast eigenbetaling for den tida barnet får oppfylt rettane sine i barnehagen.

Sjå også vurderingane til departementet i kapittel 7.

§ 2-7 Finskopplæring for elevar med kvensk-finsk bakgrunn

Når minst tre elevar med kvensk-finsk bakgrunn ved grunnskolar i Troms og Finnmark krev det, har elevane rett til opplæring i finsk. Omfanget av opplæringa i tid og innhaldet i opplæringa fastsetjast i forskrifter etter § 2-2 og § 2-3 i denne lova. Frå og med 8. klassetrinnet vel elevane sjølv om dei vil ha opplæring i finsk.

Departementet kan gi forskrifter om alternative former for opplæring etter første leddet når opplæringa ikkje kan givast av eigna undervisningspersonale på skolen.

Merknader til § 2-7:

Regelen er ny i forhold til lovutkastet frå utvalet og i forhold til lovgivinga i dag.

Regelen gir rett til finskopplæring på den skolen eleven soknar til , jf. § 8-1 i lovutkastet.

Det er eit krav om tre elevar totalt på den same skolen, uavhengig av årskull. Elevane har ikkje rett til klassedeling, men rett til opplæring i eigen klasse i finsktimane. Klassen kan vere aldersblanda.

Når kommunen har vedteke samisk opplæring for alle grunnskoleelevar i kommunen, jf. § 6-2 fjerde leddet, må elevar som vel finskopplæring, ha både finsk og samisk opplæring.

Sjå også vurderingane til departementet i kapittel 23.

§ 2-8 Opplæring for elevar frå språklege minoritetar

Departementet gir forskrifter om plikt for kommunane til å gi særleg opplæring for elevar frå språklege minoritetar.

Merknader til § 2-8:

Regelen er ny i forhold til lovutkastet frå utvalet og fører vidare gsl. § 13 nr. 12 slik han lyder etter lovvedtak 19.06.1997 nr. 83. Også andre reglar i lovutkastet gir heimel til å gi forskrifter om slik opplæring. Dette gjeld mellom anna §§ 2-2 første leddet, 2-5 sjette leddet og 10-1.

§ 2-9 Ordensreglement og liknande

Kommunen skal gi forskrifter om ordensreglement for den enkelte grunnskolen. Reglementet skal gi reglar om rettane og pliktene til elevane så langt dei ikkje er fastsette i lov eller på annan måte. Reglementet skal innehalde reglar om åtferd, reglar om kva tiltak som skal kunne brukast mot elevar som bryt reglementet og reglar om framgangsmåten når slike saker skal behandlast.

Ordensreglementet skal gjerast kjent for elevane og foreldra. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Fysisk refsing eller anna krenkjande behandling må ikkje nyttast.

Før det blir teke avgjerd om refsing, blant anna om bortvising, skal eleven ha høve til å forklare seg munnleg for den som skal ta avgjerda.

Merknader til § 2-9:

Generelt: Regelen er i samsvar med § 2-6 i lovutkastet frå utvalet.

Første leddet første punktum fører vidare gsl. § 16 andre leddet. Regelen klargjer forholdet til reglane i forvaltningslova om forskrifter, sjå også andre leddet om kunngjering.

Departementet går ut frå at dei fleste kommunane finn det mest formålstenleg å delegere fullmakta anten til eit folkevalt organ med særleg ansvar for skolar eller til organ ved skolane. Kommunen kan i den samanhengen fastsetje normalreglar eller liknande som skolane som hovudregel skal halde seg innanfor. Kommunen kan også velje å fastsetje generelle forskrifter som inneheld det same ordensreglementet for alle skolane i kommunen.

Første leddet andre punktum er nytt i forhold til lovgivinga i dag.

Refsingstiltak som ikkje går fram av ordensreglementet, kan ikkje brukast.

Andre leddet fører vidare det som i dag følgjer av § 2-2 nr. 1 tredje leddet i grunnskoleforskrifta.

Tredje leddet fører vidare gsl. § 16 fjerde leddet.

Fjerde leddet er nytt i forhold til lovgivinga i dag og omfattar alle refsingstiltak, også bortvising etter § 2-10.

Ein må praktisere regelen ulikt etter om det er tale om meir alvorlege regelbrot og refsingstiltak eller mindre alvorlege forhold. Regelen krev såleis ikkje nokon omstendeleg prosedyre før ei munnleg irettesetjing frå læraren. Men det er ein føresetnad at hovudprinsippet om retten for eleven til å forklare seg er sikra gjennom den utvekslinga av synspunkt og påstandar som i regelen går før ei munnleg irettesetjing.

Regelen er ikkje uttømmande i forhold til kva saksbehandlingsreglar som gjeld, jf. forvaltningslova.

Sjå også vurderingane til departementet i kapittel 20.

§ 2-10 Bortvising

Kommunen kan fastsetje i ordensreglementet at elevar på klassetrinna 8-10 som alvorleg eller fleire gonger bryt reglementet, kan visast bort frå undervisninga i inntil tre dagar, og at elevar på klassetrinna 1-7 kan visast bort frå undervisninga for enkelttimar eller for resten av dagen.

Rektor sjølv vedtek bortvising etter å ha rådført seg med lærarane til eleven. Før det blir gjort vedtak, skal ein ha vurdert å bruke andre hjelpe- eller refsingstiltak. Foreldra til elevar på klassetrinna 1-7 skal varslast før det blir sett i verk bortvising for resten av dagen.

Merknader til § 2-10:

Generelt: Regelen er i samsvar med § 2-7 i lovutkastet frå utvalet. I tråd med ordninga i gsl. § 16 og § 2-2 i grunnskoleforskrifta i dag gir ikkje regelen nokon sjølvstendig heimel til å vise bort, berre ein heimel for kommunen til å gi reglar om bortvising i ordensreglementet. Slike reglar må vere gitt i ordensreglementet før det kan bli gjort enkeltvedtak om bortvising.

Første leddet er ei avgrensing i forhold til den ordninga som gjeld i dag i gsl. § 16 andre leddet siste punktum.

I formuleringa om at ein elev kan visast bort «frå undervisninga», ligg det at det i mange tilfelle er formålstenleg å gi eleven alternativ opplæring eller eit anna tilbod i den perioden bortvisinga varer.

Andre leddet første punktum er ei vidareføring av det som i dag følgjer av § 2-2 nr. 1 femte leddet i grunnskoleforskrifta. Regelen vil seie at den som fungerer som rektor eller annan leiar for skolen, ikkje kan delegere kompetansen til å vise bort. Ved skolar som ikkje har rektor ligg denne kompetansen hos den læraren som har leiarfunksjonane ved skolen.

Andre leddet andre og tredje punktum er nye i forhold til lovgivinga i dag.

Sjå også vurderingane frå departementet i kapittel 20.

§ 2-11 Permisjon frå den pliktige opplæringa

Når det er forsvarleg, kan kommunen etter søknad gi den enkelte eleven permisjon i inntil to veker.

Elevar som høyrer til eit trussamfunn utanfor Den norske kyrkja, har etter søknad rett til å vere borte frå skolen dei dagane trussamfunnet deira har helgedag. Det er eit vilkår for retten at foreldra sørgjer for nødvendig undervisning i permisjonstida, slik at eleven kan følgje med i den allmenne undervisninga etter at permisjonstida er ute.

Merknader til § 2-11:

Generelt: Regelen er ny i forhold til lovutkastet frå utvalet. Ein permisjon som er gitt, avkortar retten for eleven til grunnskoleopplæring tilsvarande, på same måten som heimeundervisninga til foreldra.

Første leddet fører vidare den kompetansen kommunen i dag har til å gi permisjon frå den pliktige opplæringa etter grunnskoleforskrifta § 2-1 nr. 5 tredje leddet.

Andre leddet fører vidare gsl. § 13 nr. 8 og lovfester § 2-1 nr. 5 første leddet i grunnskoleforskrifta.

Sjå også vurderingar frå departementet i kapittel 7.

§ 2-12 Private grunnskolar

Private grunnskolar må ha godkjenning av departementet. Det skal givast godkjenning når skolen oppfyller krava i andre og tredje leddet. Den som driv privat grunnskole utan godkjenning, kan straffast med bøter.

§§ 1-2, 1-3, 2-3 og 2-4 i lova med forskrifter gjeld for innhaldet og for vurdering i privat grunnskole så langt reglane ikkje kjem i strid med Noregs folkerettslege plikter.

For private grunnskolar gjeld også §§ 2-2, 2-5 første, andre, tredje og sjette leddet, 2-9, 2-10, 2-11, 8-2, 8-3, 8-4, 9-1, 9-2, 9-3, 9-4, 9-5, 10-1, 10-2, 10-6, 10-9, 11-1, 11-2, 11-3, 11-4, 11-7, 11-10, 14-1, 15-3 og 15-4.

Departementet kan gjere unntak frå krava i andre og tredje leddet for utanlandske og internasjonale grunnskolar i Noreg.

Merknader til § 2-12:

Første leddet er i samsvar med lovutkastet frå utvalet. Første punktum fører vidare godkjenningskravet for skolar utan statstilskot i gsl. § 14 nr. 1. Andre punktum er nytt i forhold til lovgivinga i dag og vil seie at skolar som oppfyller krava i lova eller forskrifter etter lova, skal godkjennast. Tredje punktum er også nytt i forhold til lovgivinga i dag.

Omgrepet skole skal etter lova ha eit svært vidt bruksområde. All organisert grunnskoleopplæring for andre enn eigne barn må reknast som skoleverksemd etter lova og kan såleis ikkje drivast utan godkjenning. Det må likevel krevjast ei viss lengd og eit visst omfang, slik at ikkje reint sporadisk og tilfeldig undervisning av til dømes nabobarna blir rekna som skoleverksemd. Omgrepet er avgrensa mot det som § 2-13 i lovutkastet reknar som privat heimeopplæring, som inneber at foreldra sjølv underviser eigne barn.

Kravet om godkjenning etter opplæringslova gjeld ikkje for skolar som er godkjent etter privatskulelova, jf. § 1-1 i lovutkastet.

Andre og tredje leddet er i hovudsak i samsvar med § 13-1 andre og tredje leddet i lovutkastet frå utvalet. Kravet om politiattest i § 10-9 i lovutkastet er nytt også for private skolar.

Reglane klargjer forholdet til dei allmenne reglane i lovutkastet. Med unntak av reglane i § 15-1 andre leddet er opprekninga i § 2-12 ei uttømmande liste over dei reglane i dei andre kapitla i lova som gjeld private grunnskolar. Krava gjeld ikkje for skolar som er godkjent etter privatskulelova, jf. § 1-1 i lovutkastet.

Andre leddet skal berre gjelde i den grad det ikkje kjem i strid med dei internasjonale pliktene til Noreg. I den samanhengen går departementet ut frå at dei internasjonale pliktene til Noreg berre i liten grad avgrensar krava etter § 2-3 første leddet om kva for hovudelement opplæringa skal innehalde, eller krava i forskriftene om læreplanar.

Det er ikkje vist til kapitla 5, 6 og 7 i lovutkastet. Dette betyr mellom anna at elevane ved dei private skolane utan statstilskot ikkje er omfatta av retten til spesialundervisning, opplæring i samisk og skoleskyss.

Fjerde leddet er nytt i forhold til lovutkastet frå utvalet. Departementet får heimel til å gi forskrifter eller fatte enkeltvedtak som gjer unntak frå reglane i andre og tredje leddet.

Sjå også vurderingane frå departementet i kapittel 24.

§ 2-13 Bruk av lova for privat opplæring i heimen

§§ 1-2, 1-3, 2-3 og 2-4 i lova med forskrifter gjeld for innhaldet i privat grunnskoleopplæring i heimen så langt reglane ikkje kjem i strid med Noregs folkerettslege plikter.

Merknader til § 2-13:

Lovutkastet frå departementet er i hovudsak i samsvar med lovutkastet frå utvalet § 13-2.

Lovutkastet klargjer kva for reglar om innhaldet i opplæringa som også gjeld for heimeopplæring. Det omfattar reglane om formålet med grunnskoleopplæringa i § 1-2 i lovutkastet og forskrifter etter § 1-3, og reglane om innhaldet i opplæringa i § 2-3 med forskrifter og i § 2-4. Heimeopplæringa skal ikkje vere omfatta av forskriftene om elevvurdering.

Reglane skal likevel berre gjelde i den grad dei ikkje kjem i strid med dei internasjonale pliktene til Noreg. Departementet går i den samanhengen ut frå at dei internasjonale pliktene til Noreg berre i liten grad avgrensar krava etter § 2-3 første leddet om kva for hovudelement opplæringa skal innehalde, eller krava i forskriftene om læreplanar. Barn og unge som får heimeopplæring, skal såleis som hovudregel følgje dei same læreplanane som andre elevar.

Ytterlegare krav kan følgje av det allmenne kravet om at opplæringsplikta berre kan oppfyllast med opplæring som er «tilsvarande» den som blir gitt i offentleg skole, jf. § 2-1.

Etter § 14-2 i lovutkastet skal kommunen føre tilsyn med den private heimeopplæringa og kan kalle inn barna til særskilde prøver. Kommunen skal krevje at barnet skal gå i den offentlege skolen dersom heimeopplæringa ikkje er tilfredsstillande. Alternativt kan foreldra søkje om at barnet blir oppteke på ein godkjend privat skole. Sjå også merknadene til § 14-2.

Privat heimeopplæring kan ikkje vere skoleverksemd. Dersom verksemda har karakter av skoleverksemd, krevst det godkjenning etter § 2-12 første leddet i lovutkastet. Sjå nærmare om skoleomgrepet i merknaden til § 2-12.

Sjå også vurderingane frå departementet i kapittel 24.
Kapittel 3 Vidaregåande opplæring

§ 3-1 Rett til vidaregåande opplæring

Ungdom som har fullført grunnskolen eller tilsvarande opplæring, har etter søknad rett til tre års heiltids vidaregåande opplæring. Ungdom som har fylt 15 år, søkjer sjølv om inntak til den vidaregåande opplæringa.

Elevar og lærlingar har rett til opplæring i samsvar med denne lova og tilhøyrande forskrifter.

Heile retten må normalt takast ut innan fire år etter at grunnskolen er fullført, og innan fem år når opplæringa heilt eller delvis blir gitt i lærebedrift. Fylkeskommunen kan etter søknad gi eleven eller lærlingen løyve til utsetjing eller avbrot i opplæringa utan at retten tek slutt. Departementet gir forskrifter om kva forhold som skal gi rett til utsetjing eller avbrot.

Elev som etter reglane i kapittel 5 har rett til spesialundervisning, skal så langt som mogleg få vidaregåande opplæring i ytterlegare 2 år når eleven etter sakkunnig vurdering treng det.

Søkjarar har rett til inntak på eitt av tre alternative eittårige grunnkurs som dei har søkt på, og på to års vidaregåande opplæring som byggjer på grunnkurset. Søkjarar som etter kapittel 5 i lova har rett til spesialundervisning, og som på grunnlag av sakkunnig vurdering har særlege behov for eit særskilt grunnkurs, har rett til inntak på dette kurset innanfor ein kvote fastsett av departementet ved forskrift.

Fylkeskommunen skal tilby anna opplæring dersom ein elev eller ein lærling har særlege vanskar med å følgje den opplæringa som er vald.

Departementet gir forskrifter om inntak.

Opplæringa i offentleg vidaregåande skole eller i lærebedrift er gratis. Fylkeskommunen kan påleggje elevane og lærlingane å halde seg med undervisningsmateriell og utstyr til eige bruk som opplæringa til vanleg gjer det nødvendig å ha. Fylkeskommunen kan krevje betaling av elevane for utgifter til å kopiere slikt materiell. Departementet gir nærmare forskrifter.

Merknader til § 3-1:

Første leddet er i hovudsak i samsvar med lovutkastet frå utvalet. Regelen om at retten gjeld tilbod frå fylkeskommunen der søkjarar bur, er teken ut fordi denne retten alt er regulert i § 13-3 i lovutkastet om fylkeskommunen sitt ansvar for vidaregåande opplæring.

Første punktum fører vidare lvgo. § 8 første leddet første punktum. Andre punktum slår fast det som i dag følgjer av av § 2-2 femte leddet i forskrift 10.11.93 nr. 1164 om inntak til vidaregåande opplæring, og klargjer sjølvråderetten til ungdommar i forhold til foreldra. Det vil seie at elevar eller lærlingar i den vidaregåande opplæringa kan ta avgjerder på eiga hand i spørsmål knytte til opplæringa, til dømes samtykkje til spesialundervisning, kursval eller valfag.

Også elevar i private vidaregåande skolar som får statstilskot, bruker av treårsretten.

Andre leddet er i samsvar med lovutkastet frå utvalet. Regelen er blant anna ei vidareføring lvgo. § 15 andre leddet og lfa. § 12 nr. 1. Regelen klargjer at det nærmare innhaldet og omfanget av rettane til eleven eller lærlingen må fastleggjast på bakgrunn av andre reglar i lova og forskrifter om innhald og omfang av det vidaregåande opplæringstilbodet. Sjå også merknadene til § 3-4 første leddet i lovutkastet.

Tredje leddet er i samsvar med § 3-1 fjerde leddet i lovutkastet frå utvalet. Første punktum fører vidare lvgo. § 8 første leddet. Andre punktum er nytt og slår fast det som i dag indirekte følgjer av lvgo. § 8 første leddet andre punktum om at retten «normalt» må takast ut innan fire eller fem år.

Fjerde leddet er i samsvar med § 3-1 femte leddet i lovutkastet frå utvalet og fører i hovudsak vidare lvgo. § 8 fjerde leddet. Regelen er ikkje meint å vere nokon streng avgrensing av kva elevar som fylkeskommunen kan gje opplæring ut over tre år, og omfattar såleis òg elevar frå språklege minoritetar som har særlege språkvanskar.

Femte leddet er i samsvar med § 3-1 sjette leddet i lovutkastet frå utvalet.

Regelen fører vidare lvgo. § 8 andre, tredje og sjette leddet.

Søkjarane har rett til å konkurrere om plass på alle kurs som fylkeskommunen tilbyr der søkjarane bur, også til plassar som er kjøpte i andre fylke, jf. § 13-3 om at det er bustadfylkeskommunen som har ansvaret for å oppfylle rettane. Dessutan har søkjarane rett til å konkurrere om plass på landsdekkjande eller regionale tilbod skipa med heimel i § 13-3 tredje leddet andre punktum i lovutkastet.

Elevar i private vidaregåande skolar som får statstilskot, har den same retten som elevar i offentlege skolar i samband med overgang til fylkeskommunale skolar, med rett til VKI og VKII som byggjer på grunnkurset. Elevane er også omfatta av det ansvaret yrkesopplæringsnemnda har for å formidle lærlingar.

Sjette leddet er i hovudsak i samsvar med § 3-1 sjuande leddet i lovutkastet frå utvalet. Lovutkastet frå departementet er likevel meir generelt enn lovutkastet frå utvalet, men omfattar på same måten som lovutkastet frå utvalet også ei plikt til å tilby eit anna grunnkurs eller eit vidaregåande kurs. Plikta omfattar ikkje anna læreplass.

Regelen fører vidare lvgo. § 8 femte leddet.

Sjuande leddet er i samsvar med § 3-1 åttande leddet i lovutkastet frå utvalet. Regelen fører vidare lvgo. § 7 tredje leddet.

Regelen omfattar også forskrifter om retten til vidaregåande opplæring for elevar med annan bakgrunn enn fullført norsk grunnskole, sml. § 3-1 tredje leddet i lovutkastet frå utvalet. Sjå også vurderingar frå departementet i kapittel 5.

Åttande leddet er i hovudsak i samsvar med § 3-1 niande leddet i lovutkastet frå utvalet. Lovutkastet frå departementet inneheld heimel til å gi nærmare forskrifter.

Regelen er ny, men tek ikkje sikte på å endre gjeldande rett. Prinsippet om gratis opplæring går fram av lvgo. § 35 tredje leddet om forbod mot å ta skolepengar. Ordninga med å påleggje elevar eller lærlingar å halde seg med undervisningsmateriell og utstyr til eige bruk er i dag ikkje særleg lovregulert.

Ein del elevar eller lærlingar med særlege opplæringsbehov har behov for særskilt utstyr for å kunne gjennomføre opplæringa. Det kan i desse tilfella dreie seg om relativt kostnadskrevjande utstyr, som det ikkje er rett at eleven eller lærlingen får pålegg om å dekkje. Med uttrykket «til vanleg» i lovregelen blir det understreka at regelen berre er meint å omfatte utstyr og materiell som ordinært må skaffast, og som ein i dag ventar at elevane eller lærlingane sjølv held seg med. Når det gjeld ansvar for utstyr som ein ikkje kan krevje at eleven eller lærlingen sjølv held seg med, viser departementet mellom anna til folketrygdlova § 10-7.

Forskriftsheimelen etter siste punktum gjeld utfyllande reglar til heile åttande leddet.

Sjå også vurderingane frå departementet i kapitla 7 og 8.

§ 3-2 Omfanget av den vidaregåande opplæringa i tid

Departementet gir forskrifter om samla tid til opplæring i den vidaregåande opplæringa, også om samla læretid for lærlingar.

Opplæringa i skole skal strekkje seg over minst 38 skoleveker innanfor ei ramme på 45 samanhengande veker i skoleåret.

Fylkeskommunen gir forskrifter om skole- og feriedagar i skoleåret for elevane. Forskrifta skal vere tilpassa avviklinga av nasjonale prøver. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Departementet kan gi forskrifter om rammer for dagleg skoletid og for pausar for elevane.

Merknader til § 3-2:

Første leddet er i samsvar med lovutkastet frå utvalet og fører vidare lvgo. § 10 bkst. a og lfa. § 18 åttande leddet.

Andre leddet er i hovudsak i samsvar med § 3-2 tredje leddet første punktum i lovutkastet frå utvalet, men stiller fylkeskommunen i utgangspunktet fritt til å fastsetje eit anna tal på undervisningsdagar enn 190, berre dei er fordelt på minst 38 skoleveker og innanfor ei ytre ramme på ikkje meir enn 45 samanhengande veker. Regelen er ny i forhold til lovgivinga i dag.

Forskrifter etter første og fjerde leddet vil likevel i praksis setje grenser for kor fritt fylkeskommunen kan fastsetje talet på undervisningsdagar.

Tredje leddet første og andre punktum er i samsvar med lovutkastet frå utvalet. Reglane er i hovudsak ei vidareføring av lvgo. § 10 andre leddet.

Tredje leddet tredje punktum er nytt i forhold til lovutkastet frå utvalet.

Fjerde leddet er i samsvar med lovutkastet frå utvalet. Regelen er i hovudsak ei vidareføring av lvgo. § 10 bkst. b.

Sjå også vurderingane frå departementet i kapittel 14.

§ 3-3 Opplæringsordninga for den vidaregåande opplæringa

Den vidaregåande opplæringa skal føre fram til studiekompetanse, yrkeskompetanse eller delkompetanse.

Opplæringa i skole skal omfatte grunnkurs og vidaregåande kurs i fleire steg. Kvart kurs skal normalt ha lengd som eitt skoleår.

Fagopplæringa omfattar normalt to års opplæring i skole og eitt års opplæring i bedrift. Når opplæring i bedrift blir kombinert med verdiskaping i bedrifta, kan opplæringa strekkje seg over to år.

Dersom fylkeskommunen ikkje kan formidle opplæring i bedrift til dei som ønskjer slik opplæring, må også bedriftsdelen av opplæringa skje i skole.

Vidaregåande skolar skal gi tilbod om teoriopplæring for lærlingar og om kortare kurs.

Departementet kan gi forskrifter om avvik frå denne opplæringsordninga for særskilde, små fag, for lærlingar som ikkje fell inn under § 3-1 og for lærlingar med særskilde behov. Departementet gir forskrifter om kva fag som skal ha læretid i bedrift.

Merknader til § 3-3:

Første leddet er i hovudsak i samsvar med § 3-3 første leddet i lovutkastet frå utvalet, og fører vidare lvgo. § 3 første leddet. Uttrykket "anna avslutta vidaregåande opplæring" er likevel teke ut, da det er overflødig. All vidaregåande opplæring skal føre fram til anten studiekompetanse, yrkeskompetanse eller delkompetanse. Vidare er uttrykket "dokumentert" i samband med delkompetanse teke ut, utan at dette er meint å vere noka endring av realiteten. Reglar om dokumentasjon av oppnådd kompetanse vil følgje av forskrifter gitt i medhald av § 3-4 i lovutkastet.

Andre til fjerde leddet er nye i forhold til lovutkastet frå utvalet. Reglane fører i hovudsak vidare lvgo. § 3 tredje og sjette leddet og lfa. § 1 b andre og tredje leddet.

Femte leddet er i samsvar med § 3-3 tredje leddet i lovutkastet frå utvalet, og fører vidare lvgo. § 3 fjerde leddet.

Sjette leddet første punktum er nytt i forhold til lovutkastet frå utvalet. Regelen opnar blant anna for unntak i tråd med det som i dag følgjer av lfa. §§ 1b femte og sjette leddet og 10 femte og sjette leddet.

Sjette leddet andre punktum er i samsvar med delar av § 3-3 andre leddet i lovutkastet frå utvalet. Regelen fører vidare kompetansen til departementet etter lfa. § 2.

Sjå også vurderingane til departementet i kapittel 11.

§ 3-4 Innhald og vurdering i den vidaregåande opplæringa

Departementet gir forskrifter om kurstilbod, fag- og timefordeling og om læreplanar som fastset innhaldet i opplæringa og korleis opplæringa skal gjennomførast. Departementet gir forskrifter om vurdering av elevar og lærlingar og om klage på vurdering.

Elevane og lærlingane skal vere aktivt med i opplæringa. Undervisningspersonalet skal tilretteleggje og gjennomføre opplæringa i samsvar med læreplanar gitt etter lova her. Rektor skal organisere skolen i samsvar med forskrifter etter første leddet og i samsvar med §§ 1-2 og 3-3 og forskrifter etter § 1-3.

Departementet kan etter søknad frå fylkeskommunen gi ein skole løyve til avvik frå forskrifter om læreplanar. Før slikt løyve blir gitt, må det liggje føre fråsegn frå skoleutvalet.

Merknader til § 3-4:

Første leddet er i hovudsak i samsvar med § 3-3 andre leddet i lovutkastet frå utvalet. Heimelen for departementet til å fastsetje læretid i bedrifter er flytt til § 3-3 sjette leddet i lovutkastet.

Første punktum i regelen fører vidare lvgo. § 5 første leddet og lfa. § 18 første leddet. Utkastet fører også vidare heimelen for departementet i lvgo. § 10 til å fastsetje timefordelinga. Andre punktum i regelen fører vidare lvgo. § 6 første leddet og lfa. § 19 åttande leddet, jf. lfa. §§ 22 og 23 sjette leddet.

Planlegging og evaluering inngår også som ein del av gjennomføringa av opplæringa.

Heimelen omfattar også forskrifter om særskild språkopplæring, som mellom anna teiknspråkopplæring, finskopplæring og samisk opplæring, samt læreplanar og vurdering innanfor opplæring spesielt organisert for vaksne (sjå § 1-1).

Forskriftsheimelen om elevvurdering omfattar også sensorarbeid, blant anna plikter for personalet, samt dei øvrige delane av den praktiske gjennomføringa av prøvar og eksamenar og korleis vitnemål skal førast. Dessutan kan det fastsetjast at retten til vurdering i samsvar med forskriftene (sjå § 3-1 andre leddet) krev eit visst oppmøte. Heimelen omfattar også klage på vurderingar, blant anna forskrifter som vik av frå forvaltningslova.

Etter den generelle regelen i § 3-1 andre leddet i lovutkastet har elevane blant anna rett til opplæring i samsvar med forskrifter etter første leddet om innhaldet i opplæringa. Elevane har i denne samanhengen ikkje absolutt rett til å nå måla i læreplanane, men skal få ei opplæring som er eigna til å gjere dei i stand til å nå dei måla som planane fastset. For elevar som får spesialundervising gjeld likevel enkelte særreglar, sjå kapittel 5 i lovutkastet.

Andre leddet er i samsvar med § 3-3 fjerde leddet i lovutkastet frå utvalet. Første punktum i regelen fører vidare lvgo. § 15 tredje og fjerde leddet og lfa. § 12 nr. 2. Andre og tredje punktum i regelen fører i hovudsak vidare lvgo. § 20 første leddet.

Skolen skal organisere og gjennomføre opplæringa slik at elevane har høve til å delta aktivt. Det er ein føresetnad at opplæringa i skolen er i samsvar med læreplanane. Regelen er ikkje til hinder for at enkeltelevar på grunn av sjukdom eller funksjonshemming blir fritekne for visse delar av opplæringstilbodet eller får det i ei anna form.

Reglane er ikkje meint å vere nokon uttømmande opprekning av pliktene til personalet ved skolen.

Læreplanane er også forpliktande for fylkeskommunen. Pliktene følgjer av det generelle ansvaret fylkeskommunane har for opplæringsverksemda, jf. § 13-3. Fylkeskommunen skal såleis organisere og sørgje for nok ressursar til opplæringsverksemda, slik at kvar enkelt elev får opplæring i samsvar med læreplanane.

Pliktene til personalet og leiinga er avgrensa av dei ressursrammene og organisatoriske rammene som arbeidsgivaren set.

Tredje leddet er i samsvar med § 3-3 femte leddet i lovutkastet frå utvalet. Regelen fører vidare lvgo. § 5 andre leddet. Det blir presisert at det er skoleutvalet som skal gi slik fråsegn, sml. § 2-3 fjerde leddet.

Sjå også vurderingane til departementet i kapittel 11.

§ 3-5 Fag- og sveineprøve utan læreforhold og skole

Det er mogleg å ta fag- og sveineprøva på grunnlag av allsidig praksis i faget som er 25 % lengre enn den fastsette læretida. Fylkeskommunane ved yrkesopplæringsnemnda avgjer om den praksisen kandidaten viser til, kan godkjennast, og kan i særlege tilfelle godkjenne kortare praksis.

Merknader til § 3-5:

Regelen er ny i forhold til lovutkastet frå utvalet og fører vidare lfa. § 20 første og tredje leddet.

Sjå også vurderingane frå departementet i kapittel 11.

§ 3-6 Oppfølgingstenesta

Fylkeskommunen skal ha ei oppfølgingsteneste for ungdom som har rett til opplæring etter § 3-1, og som ikkje er i opplæring eller i arbeid. Tenesta omfattar også ungdom som har tapt opplæringsretten etter § 3-8 eller § 4-6.

Departementet gir forskrifter om oppgåvene til oppfølgingstenesta.

Merknader til § 3-6:

Lovutkastet frå departementet er i hovudsak i samsvar med § 3-4 i lovutkastet frå utvalet. Regelen fører vidare lvgo. § 11a og § 16 andre leddet femte punktum og lfa. § 16 femte leddet andre punktum.

§ 3-7 Ordensreglement og liknande

Fylkeskommunen skal gi forskrifter om ordensreglement for den enkelte vidaregåande skolen. Reglementet skal gi reglar om rettane og pliktene til elevane så langt dei ikkje er fastsette i lov eller på ein annan måte. Reglementet skal innehalde reglar om åtferd, reglar om kva for tiltak som skal kunne brukast mot elevar som bryt reglementet, og reglar om framgangsmåten når slike saker skal behandlast.

Ordensreglementet skal gjerast kjent for elevane og foreldra. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Fysisk refsing eller anna krenkjande behandling må ikkje nyttast.

Før det blir teke avgjerd om refsing, blant anna om bortvising eller tap av rettar, skal eleven ha høve til å forklare seg munnleg for den som skal ta avgjerda.

Merknader til § 3-7:

Generelt: Regelen er i samsvar med § 3-5 i lovutkastet frå utvalet.

Første leddet fører vidare kravet om ordensreglement i lvgo. § 15. Regelen klargjer forholdet til reglane om forskrifter i forvaltningslova, sjå også andre leddet om kunngjering.

Ein går ut frå at dei fleste fylkeskommunane finn det mest formålstenleg å delegere fullmakta anten til eit folkevalt organ med særleg ansvar for skolar eller til eit organ på skolane. Fylkeskommunen kan i den samanhengen fastsetje normalreglar eller liknande som skolen som hovudregel skal halde seg innanfor. Fylkeskommunen kan også velje å fastsetje generelle forskrifter som inneheld det same ordensreglementet for alle skolane i fylkeskommunen.

Refsingstiltak som ikkje går fram av ordensreglementet, kan ikkje brukast.

Andre og tredje leddet er nye i forhold til lovgivinga i dag.

Fjerde leddet er nytt i forhold til lovgivinga i dag og omfattar alle refsingstiltak, også bortvising etter § 3-8.

Avgjerda må praktiserast etter om det er tale om meir alvorlege regelbrot og refsingstiltak eller mindre alvorlege forhold. Regelen krev såleis ikkje nokon omstendeleg prosedyre før ei munnleg irettesetjing frå læraren. Men det er ein føresetnad at hovudprinsippet om retten for eleven til å forklare seg er sikra gjennom den utvekslinga av synspunkt og påstandar som i regelen går før ei munnleg irettesetjing.

Regelen er ikkje uttømmande i forhold til kva for saksbehandlingsreglar som gjeld, jf. forvaltningslova.

§ 3-8 Bortvising og tap av rettar

Fylkeskommunen kan fastsetje i ordensreglementet at elevar som alvorleg eller fleire gonger bryt reglementet, kan visast bort i inntil fem dagar. Rektor sjølv vedtek å vise bort ein elev etter leddet her etter å ha rådført seg med lærarane til eleven.

Når ein elev vedvarande har vist ei framferd som i alvorleg grad går ut over orden og arbeidsro på skolen, eller når ein elev alvorleg forsømmer pliktene sine, kan eleven visast bort frå resten av det grunnkurset eller vidaregåande kurset eleven er teken inn på. I samband med eit vedtak om bortvising for resten av lengda på kurset kan fylkeskommunen også vedta at eleven skal miste retten til vidaregåande opplæring etter § 3-1. Fylkeskommunen kan ikkje overlate til eit organ på skolen å treffe vedtak etter leddet her om bortvising eller tap av retten til vidaregåande opplæring.

Før det blir gjort vedtak om bortvising eller tap av rettar, skal ein vurdere om det er mogleg å bruke andre hjelpe- eller refsingstiltak.

Merknader til § 3-8:

Generelt: Regelen er i samsvar med § 3-6 i lovutkastet frå utvalet.

Første leddet fører vidare punkt B 9 b i forskrifter av 18.08.1978 nr. 2 om skolereglement. Regelen gir ikkje nokon sjølvstendig heimel til å vise bort, berre ein heimel for fylkeskommunen til å gi reglar om bortvising i ordensreglementet. Slike reglar må vere gitt i ordensreglementet før ein gjer noko enkeltvedtak om bortvising. Regelen klargjer at det er rektor som skal gjere vedtak om bortvising, og at denne kompetansen ikkje kan delegerast.

Andre leddet første og andre punktum fører i hovudsak vidare lvgo. § 16 andre leddet og gir i motsetnad til først leddet ein sjølvstendig heimel for bortvising.

Regelen klargjer at bortvisinga gjeld for resten av lengda på det kurset eleven er teken inn på.

Den fylkeskommunale oppfølgingstenesta har også ansvar for elevar som har mist heile eller delar av retten til vidaregåande opplæring, jf. § 3-6 i lovutkastet.

Andre leddet tredje punktum er nytt i forhold til lovgivinga i dag. Kompetansen til å gjere vedtak om bortvising for resten av lengda på kurset blir flytt frå rektor til fylkeskommunen, og det blir sett forbod mot å delegere kompetansen til eit organ på skolen.

Tredje leddet er i hovudsak ei vidareføring av lvgo. § 16 første leddet.

Sjå også vurderingane frå departementet i kapittel 20.
Kapittel 4 Vidaregåande opplæring i bedrift

§ 4-1 Kven som er lærling

Lærling er etter denne lova den som har skrive ein lærekontrakt med sikte på fagprøve eller sveineprøve i fag som har læretid etter forskrifter gitt med heimel i § 3-4.

Merknader til § 4-1:

Lovutkastet frå departementet er i samsvar med lovutkastet frå utvalet og fører vidare lfa. § 3 første leddet.

Regelen krev lærekontrakt mellom lærlingen og lærebedrifta. Ungdom som får avsluttande fagopplæring i skole, er såleis elevar etter lova, jamvel om dei får opplæring med sikte på fag- eller sveineprøve.

§ 4-2 Særlege rettar og plikter for lærlingen

Lærlingen er arbeidstakar i lærebedrifta, med dei rettane og pliktene som følgjer av lover og tariffavtalar, jf. likevel § 4-6 siste leddet.

Når læretida er over, fell også arbeidsavtalen bort. Dersom lærlingen skal halde fram i bedrifta, må ein ny arbeidsavtale bli inngått.

Lærlingar skal ha same tilgang på pedagogisk-psykologisk teneste som elevar i vidaregåande skole.

Merknader til § 4-2:

Generelt: Lovutkastet frå departementet er i samsvar med lovutkastet frå utvalet.

Første leddet fører vidare lfa. § 17 første leddet.

Lærlingane er omfatta av reglane i lov 4. februar 1977 nr. 4 om arbeidervern og arbeidsmiljø mv., med unntak av reglane om stillingsvern i §§ 56 flg. Sjå likevel § 4-5 tredje leddet.

Andre leddet fører i hovudsak vidare lfa. § 17 andre leddet. Det er presisert at arbeidsavtalen alltid fell bort når læretida blir avslutta.

Tredje leddet er nytt i forhold til lovutkastet frå utvalet. Regelen fører vidare lfa. § 13 femte leddet.

§ 4-3 Godkjenning av lærebedrift

Bedrifter som tek på seg opplæring av éin eller fleire lærlingar, må vere godkjende av yrkesopplæringsnemnda, jf. § 12-3. Som lærebedrift kan godkjennast enkeltbedrifter, offentlege etatar eller institusjonar og organ for samarbeid mellom bedrifter som i fellesskap tek på seg opplæringsansvar (opplæringskontor eller opplæringsring).

Ei lærebedrift må kunne gi ei opplæring som tilfredsstiller krava i forskrifter etter § 3-4 om innhaldet i opplæringa og ha ein fagleg kvalifisert person som har ansvaret for og tilsynet med opplæringa (fagleg leiar). Departementet kan gi nærmare forskrifter om vilkår for godkjenning av lærebedrifter.

Merknader til § 4-3:

Første leddet er i samsvar med lovutkastet frå utvalet. Ordlyden er endra med omsyn til omgrepa opplæringskontor og opplæringsring.

Eit opplæringskontor er eit organ for samarbeid mellom bedrifter om opplæring der det blir skipa ein ny juridisk person som er kontraktpart for lærlingane. Arbeidsgivaransvaret ligg i den bedrifta der lærlingen til kvar tid er plassert. Ein opplæringsring er eit organ for samarbeid mellom bedrifter om opplæring der arbeidsgivaren og partane i lærekontrakten er éi av bedriftene, men der delar av opplæringa skjer i ei anna bedrift. Lovutkastet frå departementet klargjer at desse forholda blir rekna som eit samarbeid mellom bedrifter og ikkje som ei samanslutning av bedrifter.

Skolar kan godkjennast som lærebedrifter når dei verkar som bedrifter, til dømes som arbeidsgivarar for elevassistentar i eit læreforhold. I andre samanhengar kan ein skole ikkje godkjennast som lærebedrift.

Ein skole kan likevel gi støtte på administrativt og rådgivande plan i ein opplæringsring eller i eit opplæringskontor. Skolen kan i denne samanhengen ikkje ta på seg arbeidsgivaransvaret for lærlingen.

Andre leddet er i hovudsak i samsvar med lovutkastet frå utvalet. Lovutkastet frå departementet er i større grad tilpassa praksis når det gjeld krav til fagleg leiar ved lærebedrifta. Lovutkastet frå departementet opnar såleis for at den faglege leiaren også kan vere kvalifisert på bakgrunn av praksis, ikkje berre på bakgrunn av utdanning slik lovutkastet frå utvalet kan tyde på. Det kan vere aktuelt for opplæring i nye fag eller andre særlege tilfelle når den faglege leiaren har lang, allsidig og relevant praksis.

Lovutkastet frå departementet klargjer også i større grad kva som er oppgåvene til den faglege leiaren.

Reglane i § 4-3 i lovutkastet fører i hovudsak vidare lfa. § 4.

Sjå også vurderingane frå departementet i kapittel 21.

§ 4-4 Rettane og pliktene til lærebedrifta m.m.

Opplæringa skal skje i samsvar med den fastsette læreplanen. Lærlingen skal få fri til å gjennomføre teoriopplæringa utanfor lærebedrifta. For fag med teorikrav ut over grunnkurs og vidaregåande kurs I må lærebedrifta dekkje kostnadene for tilleggsopplæringa.

Lærebedrifta skal leggje vekt på å skape eit godt arbeids- og læremiljø. Arbeids- og skoletida til lærlingen skal til saman ikkje vere lengre enn den arbeidstida som gjeld for andre arbeidstakarar i faget.

Lærebedrifta melder lærlingen til den fagprøva eller sveineprøva som blir halden nærmast den tida da læretida er ute. Lærebedrifta stiller nødvendig arbeidsplass, materiale, reiskapar og assistenthjelp til rådvelde under prøva. Lærebedrifta får eigedomsretten til produktet. Dersom fagprøva eller sveineprøva blir teken på ein skole og skolen dekkjer materialutgiftene, får skolen eigedomsretten til produktet av prøva.

Dersom lærebedrifta stansar eller utviklar seg på ein slik måte at ho ikkje lenger finn det mogleg å gi lærlingen tilfredsstillande opplæring, skal ho melde frå til yrkesopplæringsnemnda.

Lærebedrifter får tilskot frå fylkeskommunen etter forskrifter gitt av departementet.

Merknader til § 4-4:

Første og andre leddet og tredje leddet første og andre punktum er i samsvar med lovutkastet frå utvalet.

Etter § 3-4 første leddet kan departementet gi forskrifter om fag- og sveineprøver, også om den praktiske gjennomføringa av slike prøvar. Dette omfattar mellom anna heimel til å regulere lokaliseringa av prøvene, til dømes ved felles prøvestasjon. Også når prøvene er lokaliserte utanfor lærebedrifta, gjeld regelen i tredje leddet andre punktum.

Tredje leddet tredje og fjerde punktum er nytt i forhold til lovutkastet frå utvalet og i forhold til lovgivinga i dag.

Der det ikkje kan skaffast lærlingplass for elevane, skal fylkeskommunen gi opplæring i skole. I slike tilfelle tek lærlingane fag- eller sveineprøva på skolen. I tråd med regelen om prøve i bedrift har skolen i slike tilfelle eigedomsretten til prøvestykket. Men når prøvekandidaten sjølv dekkjer materialutgiftene, har han eller ho eigedomsretten til prøvestykket.

Eigedomsretten for bedrifta og skolen til prøvestykket er avgrensa av eit krav om at prøvestykket skal oppbevarast uendra med sikte på dokumentasjon i samband med ei eventuell klage på prøvevurderinga. Dette forholdet er også omfatta av heimelen til å gi forskrifter om fag- og sveineprøver i § 3-4 første leddet i lovutkastet.

Fjerde leddet er i samsvar med lovutkastet frå utvalet.

Femte leddet er i samsvar med lovutkastet frå utvalet.

Med unntak av ei presisering av regelen om opplæringsansvaret for lærebedrifta er reglane i § 4-4 i lovutkastet elles ei vidareføring av lfa. §§ 11 og 24.

Opplæringsplikta til lærebedriftene stemmer etter dette med opplæringsretten til lærlingane, jf. § 3-1 andre leddet i lovutkastet med merknader, og er likelydande med dei tilsvarande pliktene som ligg på fylkeskommunen i samband med skoletilbodet.

Sjå også vurderingane frå departementet i kapittel 21.

§ 4-5 Lærekontrakt

Det skal opprettast skriftleg lærekontrakt mellom lærebedrifta og lærlingen når læreforholdet tek til.

For å bli gyldig må kontrakten godkjennast av yrkesopplæringsnemnda, jf. § 12-3, og han får da verknad frå den tida arbeidsforholdet tek til. Departementet kan gi nærmare forskrifter om innhaldet i og forma på kontrakten.

Lærlingar som har fylt 21 år og som inngår lærekontrakt med full opplæring i bedrift, jf. § 3-3 sjette leddet, skal ha ei prøvetid på seks månader. Skriftleg lærekontrakt må opprettast seinast ein månad etter at læreforholdet tok til. I prøvetida kan både lærebedrifta og lærlingen seie opp læreforholdet. Reglane i lov 4. februar 1977 nr. 4 om arbeidervern og arbeidsmiljø m.v. §§ 58 og 63 gjeld også når lærlingen ikkje er skriftleg tilsett på ei bestemt prøvetid.

Det er ikkje nødvendig med samtykke frå verje når det blir skrive lærekontrakt.

Merknader til § 4-5:

Generelt: Lovutkastet frå departementet er i samsvar med lovutkastet frå utvalet.

Første leddet fører vidare lfa. § 10 første leddet. Regelen skal omfatte alle lærlingar, sml. lfa. § 10 andre leddet.

Lærlingar er omfatta av arbeidsmiljølova, med unntak av stillingsvernreglane. Lærlingane er dermed også omfatta av reglane om skriftleg arbeidskontrakt i §§ 55B og 55C i arbeidsmiljølova. Etter § 55 B, første leddet i arbeidsmiljølova skal det liggje føre skriftleg arbeidsavtale seinast éin månad etter at arbeidsforholdet tek til.

Ingen lærlingar kan ha prøvetid, heller ikkje i forhold til dei allmenne reglane om prøvetid i arbeidsmiljølova.

Andre leddet første punktum fører vidare lfa. § 10 tredje leddet tredje punktum.

Andre leddet andre punktum fører vidare lfa. § 10 tredje leddet første punktum. § 10 tredje leddet andre punktum blir ikkje ført vidare, men tilsvarande regel kan fastsetjast i forskrifter.

Tredje leddet er nytt i forhold til lovutkastet frå utvalet, og fører vidare lfa. § 10 andre og fjerde leddet. Prøvetid kan ikkje brukast for andre lærlingar.

Fjerde leddet er nytt.

§ 4-6 Endring og heving av lærekontrakt

Lærekontrakten kan hevast av partane dersom dei er samde om det og etter at lærebedrifta har orientert yrkesopplæringsnemnda skriftleg om det, jf. § 12-3.

Etter samtykke frå yrkesopplæringsnemnda kan kontrakten hevast av både lærebedrifta og av lærlingen dersom

den andre parten gjer seg skyldig i vesentlege brot på pliktene sine i arbeidsforholdet
lærlingen eller lærebedrifta viser seg ute av stand til å halde fram i læreforholdet, eller
lærlingen skriftleg seier frå at det er ei urimeleg ulempe for han eller ho å halde fram ut kontrakttida.
Yrkesopplæringsnemnda avgjer i tilfelle når læreforholdet skal ta slutt. Lærebedrifta skal skrive ut ein attest for den delen av kontrakttida som er gjennomført med ei fråsegn om denne delen av opplæringa.

Når lærlingen frivillig hevar lærekontrakten, fell retten til vidaregåande opplæring etter § 3-1 bort dersom yrkesopplæringsnemnda ikkje vedtek noko anna. Når det blir gjort vedtak om å heve ein lærekontrakt etter krav frå lærebedrifta, beheld lærlingen retten til vidaregåande opplæring med mindre vedtaket fastset at retten fell bort.

Før det blir gjort vedtak om heving etter krav frå lærebedrifta eller før det blir gjort vedtak om tap av rettar, skal lærlingen kunne forklare seg munnleg for den som skal gjere vedtaket.

Etter samtykke frå yrkesopplæringsnemnda kan læretida avbrytast i samband med permisjon.

Dersom lærebedrifta stansar eller ikkje lenger fyller vilkåra for godkjenning etter § 4-3, eller dersom yrkesopplæringsnemnda finn at opplæringa ikkje er tilfredsstillande, skal nemnda medverke til å skaffe lærlingane ny læreplass for resten av læretida. Den nye lærebedrifta går inn i lærekontrakten i staden for den tidlegare lærebedrifta. Etter samtykke frå fylkeskommunen kan læretida i den nye lærebedrifta gjerast inntil eitt år lengre dersom lærlingen har fått mangelfull opplæring.

Læreforholdet kan ikkje endrast eller hevast på annan måte enn etter denne paragrafen. Unntak gjeld for lærlingar som har prøvetid etter § 4-5 tredje leddet.

Merknader til § 4-6:

Første leddet er i samsvar med lovutkastet frå utvalet og fører vidare lfa. § 16 første leddet.

Andre leddet er i samsvar med lovutkastet frå utvalet og fører vidare lfa. § 16 andre leddet. Ei mindre endring i ordlyden klargjer at vilkåra er alternative. I samband med vurderinga av om det skal givast samtykke, skal yrkesopplæringsnemnda ta stilling til om eitt av vilkåra er oppfylt.

Regelen kan blant anna brukast dersom lærebedrifta går konkurs og drifta tek slutt.

Samtykke frå yrkesopplæringsnemnda til heving og vedtak om tap av rettar må reknast som enkeltvedtak med den følgje at reglane i kapittel IV-VI i forvaltningslova kan brukast. Departementet er klageinstans for enkeltvedtak om tap av rettar, jf. § 15-2 andre leddet.

Tredje leddet er i samsvar med lovutkastet frå utvalet og fører vidare lfa. § 16 tredje leddet andre og tredje punktum. Kompetansen for yrkesopplæringsnemnda til å fastsetje tidspunktet for når læreforholdet tek slutt, gjeld berre i forhold til heving etter andre leddet. Plikta for lærebedrifta etter andre punktum er meint å gjelde heving både etter første og andre leddet.

Fjerde leddet er i samsvar med lovutkastet frå utvalet og fører vidare lfa. § 16 femte leddet og sjette leddet første punktum.

Tap av rettane vil ikkje seie at eleven er utestengd frå den vidaregåande opplæringa for alltid, berre at eleven taper den uavgrensa retten til vidaregåande opplæring som ligg i § 3-1. Eleven kan søkje om plass i den vidaregåande skolen i konkurranse med andre som ikkje har rettar etter § 3-1, og han kan få tildelt ny læreplass. Oppfølgingstenesta vil framleis ha ansvar for eleven sjølv om rettane etter lovutkastet § 3-1 er mista.

Femte leddet er i samsvar med lovutkastet frå utvalet. Regelen er ny i forhold til lovgivinga i dag. Retten til å forklare seg munnleg vil berre gjelde der det blir gjort vedtak om å heve ein lærekontrakt etter krav frå lærebedrifta og tap av rettar i samband med dette.

Sjette leddet er i samsvar med lovutkastet frå utvalet og fører vidare lfa. § 15 første leddet.

Departementet går ut frå at yrkesopplæringsnemnda er relativt restriktiv når det gjeld å godkjenne permisjonar. I vurderinga av lengda på permisjonstida må ein ta omsyn til endringar i læreplanar og fagsamansetjingar, og til ei rimeleg avviklingstid for læreforholdet.

Sjuande leddet er i samsvar med lovutkastet frå utvalet og fører vidare lfa. § 15 andre leddet første, tredje, fjerde og femte punktum.

Første punktum i regelen vil ikkje seie rett til ny læreplass.

Andre punktum tillèt nødvendige tilpassingar av lærekontrakten etter avtale mellom lærebedrifta og lærlingen og etter godkjenning frå yrkesopplæringsnemnda.

Åttande leddet er i hovudsak i samsvar med lovutkastet frå utvalet, men viser også til særlege reglar for lærlingar med prøvetid. Regelen er ny i forhold til lovgivinga i dag.

§ 4-7 Tilsyn i den enkelte lærebedrifta

Éin eller fleire representantar for arbeidstakarane skal saman med den faglege leiaren føre tilsyn i lærebedrift med at

opplæringsforholda i lærebedrifta er tilfredsstillande
det blir skrive lærekontraktar
læreplanane for faga blir følgde
lærlingane får den teoriopplæringa dei har krav på.
Merknader til § 4-7:

Lovutkastet frå departementet er i samsvar med lovutkastet frå utvalet og fører vidare lfa. § 8.

§ 4-8 Straff

Den som grovt forsømmer sitt opplæringsansvar eller tilset lærling utan å inngå skriftleg lærekontrakt eller unnlet å leggje lærekontrakten fram for yrkesopplæringsnemnda for godkjenning, kan straffast med bøter.

Merknader til § 4-8

Regelen er ny i forhold til lovutkastet frå utvalet og fører vidare § 14 i lov om fagopplæring i arbeidslivet.
Kapittel 5 Spesialundervisning for barn, unge og vaksne

§ 5-1 Rett til spesialundervisning

Elevar som ikkje har eller som ikkje kan få tilfredsstillande utbytte av det ordinære opplæringstilbodet, har rett til spesialundervisning.

I vurderinga av kva for opplæringstilbod som skal givast, skal det særleg leggjast vekt på utviklingsutsiktene til eleven. Opplæringstilbodet skal ha eit slikt innhald at det samla tilbodet kan gi eleven eit forsvarleg utbytte av opplæringa i forhold til andre elevar og i forhold til dei opplæringsmåla som er realistiske for eleven. Elevar som får spesialundervisning, skal ha det same totale undervisningstimetalet som gjeld andre elevar, jf. § 2-2 og § 3-2.

Merknader til § 5-1:

Generelt: Regelen fører vidare den retten som gjeld idag til spesialundervisning i grunnskolen og i den vidaregåande opplæringa, og erstattar reglane i gsl. § 8 nr. 1 og i lvgo. § 11 første leddet om spesialundervisning.

Retten til spesialundervisning i vidaregåande opplæring etter denne regelen gjeld både elevar med rett til vidaregåande opplæring etter § 3-1 i lovutkastet og elevar som er tekne inn til vidaregåande opplæring utan å vere omfatta av retten, jf. § 13-3 andre leddet.

Også elevar som ikkje har rett til vidaregåande opplæring, men som likevel er tekne inn på vidaregåande opplæring, har same retten til spesialundervisning i den tida opplæringa varer.

At spesialundervisning skal givast som ein rett til den enkelte, vil seie at eit opplæringstilbod på det minstenivået lova nemner, blir halde utanfor den fridommen kommunane har til å gjere økonomiske prioriteringar. Kommunen eller fylkeskommunen kan da ikkje lovleg avslå eit krav om spesialundervisning med den grunngivinga at det ikkje er sett av midlar til dette i kommunebudsjettet.

Retten etter § 5-1 gjeld opplæring, ikkje behandling. Det som skal reknast som opplæring etter den nye opplæringslova, er opplæring gitt under leiinga og ansvaret til skolen og på bakgrunn av opplæringsplanen for skolen.

Første leddet er i samsvar med lovutkastet frå utvalet.

Spørsmålet om vilkåra for spesialundervisning ligg føre, skal avgjerast etter ei konkret vurdering av om elevane får tilfredsstillande utbytte av den ordinære opplæringa. Om ein elev skal få spesialundervisning, er derfor eit stykke på veg avhengig av kva kommunen har sett inn av organisatoriske og pedagogiske differensieringstiltak innanfor den ordinære opplæringa, slik også ordninga er i dag.

Det er ikkje noko eintydig kriterium kva som er tilfredsstillande utbytte, men spørsmålet må vurderast ut frå ei avveging ut frå skjønn. Dersom eleven i det heile ikkje har noko konkret utbytte av den ordinære opplæringa, er vilkåret oppfylt. Det er likevel sjeldan eleven anten har fullt utbytte eller ikkje noko utbytte i det heile. Som regel har eleven større eller mindre utbytte av opplæringa. I at utbyttet skal vere tilfredsstillande, ligg det derfor at eleven kan ha rett til spesialundervisning også der han har eit visst utbytte av opplæringa.

For elevar som alt har eit visst utbytte av den ordinære opplæringa, kan det i somme tilfelle vere nok at eleven får spesialundervisning i nokre timar i veka eller for ein kort periode, eller at han får hjelp i form av ekstra lærar, assistent eller på annan måte, jf. andre og tredje punktum. For elevar som har svært lite eller i det heile ikkje utbytte av det ordinære opplæringstilbodet, må derimot heile opplæringa leggjast særskilt til rette.

Elevar som har føresetnader for å lære raskare og meir enn gjennomsnittet, har ikkje rettar etter kapittel 5 i lovutkastet. Men særleg evnerike elevar er omfatta av det generelle målet om elevtilpassa opplæring, jf. § 1-2 femte leddet i lovutkastet. I den grad den ordinære opplæringssituasjonen gir rom for det, må ein derfor også sikre dei særlege føresetnadene og behova til desse elevane.

Ei rekkje funksjonshemma elevar har behov for særskilt utstyr eller særskilde hjelpemiddel for å kunne ta imot opplæring. I den grad slikt utstyr er spesifikt knytt til opplæringa, må det vere den som har ansvaret for opplæringa, som også må sjå til at slikt utstyr er tilgjengeleg for eleven. Sjå framlegget i Ot. prp. nr. 4 (1996-97) om endringar i folketrygdlova. Sjå også § 9-3 i lovutkastet.

Lovutkastet frå departementet inneheld ikkje noka plikt for eleven til å ta imot spesialundervisning. Funksjonshemma elevar er likevel omfatta av den ordinære opplæringsplikta etter § 2-1 i lovutkastet og må følgje ordinær opplæring dersom dei ikkje får spesialundervisning. Sjå også merknadene til § 8-1 i lovutkastet.

Reglane i § 5-1 første ledd og andre ledd, første og andre punktum i lovutkastet vil seie at det nærmare innhaldet i og omfanget av retten til spesialundervising i hovudsak er avhengig av ei totalvurdering gjord ut frå skjønn. I og med at skjønnskriteria i lova gir ein peikepinn om ei konkret vurdering, er dei momenta i vurderinga som lova uttrykkjeleg nemner, ikkje uttømmande. Det kan tenkjast forhold som ein bør eller som ein kan leggje vekt på, jamvel om lova ikkje uttrykkjeleg nemner dei. Det gjeld til dømes det utbyttet eleven har av tidlegare opplæringstilbod.

Andre leddet, første punktum er i samsvar med lovutkastet frå utvalet.

Andre leddet andre punktum er i samsvar med lovutkastet frå fleirtalet i utvalet, men ordlyden er endra i tråd med framlegget frå mindretalet i utvalet. Det omfattar inga realitetsendring i forhold til lovutkastet frå fleirtalet i utvalet.

Prinsippet om likeverdig opplæring er framleis utgangspunktet for vurderinga av innhaldet i retten til spesialundervisning. Det vil seie at elevar med behov for spesialundervisning har krav på eit opplæringstilbod som er likeverdig med det tilbodet andre elevar får.

Med bakgrunn i at det tilbodet andre elevar får, kan variere både på den enkelte skolen og i kommunen, kan ein ikkje generelt fastslå kva som skal leggjast i samanlikningsgrunnlaget «andre elevar». I praksis er standarden på den ordinære undervisninga på den skolen eleven går på, det mest formålstenlege samanlikningsgrunnlaget. Men det kan også vere aktuelt å samanlikne med heile elevgrupper innanfor kommunen, fylket eller - for enkelte små grupper - heile landet. I og med at det her som regel er tale om opplæring som ikkje kan vurderast etter ein felles målestokk, må ei slik samanlikning nødvendigvis gjerast ut frå skjønn.

Ein må dessutan forstå prinsippet slik at eit opplæringstilbod er likeverdig - og dermed i tråd med § 5-1 i lovutkastet - når den funksjonshemma har omtrent dei same sjansane for å nå dei måla som er realistiske å setje for han, som andre elevar har for å realisere sine mål med det ordinære opplæringstilbodet.

På same måten som for ordinære elevar kan tilbodet formast ut under eit visst omsyn til kva for pedagogiske og økonomiske ressursar som står til disposisjon. På den andre sida er det ikkje utan vidare nok til å oppfylle kravet om likeverd at like store ressursar blir sette inn som for andre elevar. For å gi funksjonshemma elevar eit opplæringstilbod som gir dei sjansen til å realisere måla sine, er det i dei fleste tilfella nødvendig å setje inn større ressursar enn for den ordinære opplæringa.

Andre leddet tredje punktum er i samsvar med vurderingane frå utvalet og klargjer omfanget av opplæringsretten i forhold til lovgivinga i dag.

At timetalet er særleg nemnt, vil ikkje seie at andre krav i lova ikkje gjeld for slik opplæring. Somme reglar er særleg viktige for innhaldet i tilbodet, sjå § 5-5 i lovutkastet om bruk av læreplanen og § 9-3 første leddet i lovutkastet om retten for elevane til ein tilpassa arbeidsplass. Også dei andre delane av lovutkastet gjeld for elevar som får spesialundervisning, dersom det ikkje går fram klart av samanhengen at regelen ikkje skal gjelde.

Retten for elevane til opplæring i samsvar med undervisningstimetalet høyrer inn under dei same avgrensingane som rettane for andre elevar på dette området. Sjå merknadene til § 2-2 i lovutkastet.

Dersom kommunen eller fylkeskommunen fastset eit høgare timetal for andre elevar i kommunen eller i fylkeskommunen, skal det også gjelde for elevar som får spesialundervisning.

Regelen er ikkje til hinder for at vidaregåande opplæring blir gitt ut over dei tre åra eleven vanlegvis skal gå i vidaregåande opplæring. Dersom omsynet til eleven gjer dette ønskjeleg og fylkeskommunen og eleven er enige om dette, vil det fastsette timetalet kunne fordelast ut over til dømes fem år i staden.

Sjå også vurderingane frå departementet i kapittel 8.

§ 5-2 Spesialundervisning for vaksne

Vaksne som på grunn av sjukdom eller skade har behov for fornya grunnskoleopplæring, har rett til slik opplæring. Det same gjeld vaksne som tidlegare har mangla eller fått eit mangelfullt grunnskoletilbod og som derfor har behov for grunnskoleopplæring.

Vaksne som har særlege behov for opplæring for å kunne utvikle eller halde ved like grunnleggjande dugleik, har rett til slik opplæring. Opplæringa skal skje under fagleg og pedagogisk rettleiing og ansvar. Slik opplæring er unnateken frå kompetansekrava i § 10-1 i lova.

Merknader til § 5-2:

Generelt: Vaksne er i denne samanhengen personar som ikkje lenger har rettar etter §§ 2-1 eller 3-1 i lovutkastet.

Regelen gjeld rett til grunnskoleopplæring, og kommunen er ansvarleg for at rettane blir oppfylte, jf. § 13-1 i lovutkastet. Fylkeskommunen skal likevel oppfylle rettane for vaksne i sosiale og medisinske institusjonar som fylkeskommunen eig, eller som blir drivne for fylkeskommunen, jf. § 13-2 i lovutkastet.

Vaksne skal ikkje ha tilsvarande rettar i forhold til vidaregåande opplæring.

Første leddet er i samsvar med lovutkastet frå utvalet, med unntak av at «opplæring på grunnskolens område» er bytt ut med «grunnskoleopplæring». Dette er inga realitetsendring i forhold til lovutkastet frå utvalet. Regelen fører vidare retten til fornya grunnskoleopplæring etter vol. § 5 andre leddet.

Regelen gjeld vaksne som treng fornya grunnskoleopplæring, til dømes opplæring i lese- og skrivedugleik fordi dei har vore utsette for sjukdom, skade eller ulykke, eller vaksne som tidlegare har fått eit mangelfullt grunnskoletilbod.

Når ein skal vurdere om tilbodet har vore mangelfullt, må ein ta utgangspunkt i dei rettane som følgde av lovgivinga på det tidspunktet vedkommande tok grunnskolen.

Opplæringa skal ha eit omfang, eit innhald og ei lengd som gjer at ho gir den vaksne sjansen til å nå dei måla som det i kvart tilfelle er realistisk å setje opp.

Andre leddet er i samsvar med lovutkast frå fleirtalet i utvalet. Kravet om opplæringsplan er likevel teke ut. Kravet om individuelle opplæringsplanar er i lovutkastet frå departementet gjort generelt for all spesialundervisning, også for vaksne med rett til spesialundervisning, jf. § 5-5 første leddet.

Regelen fører vidare dei rettane som i dag ligg i vaksenopplæringslova § 5 andre leddet, slik denne regelen vart tolka i Malvikdommen (Rt. 1993 s. 811). Departementet legg til grunn at eit livslangt tilbod ikkje skal vere noko normalordning, og berre vil vere aktuelt i svært få tilfelle.

Kommunane kan også bruke miljøpersonale utan formell undervisningskompetanse til denne opplæringa. Pedagogisk kompetent personale skal likevel framleis spele ei sentral rolle i opplæringa, både gjennom utarbeidinga av den sakkunnige vurderinga og opplæringsplanen og gjennom fagleg-pedagogisk ansvar og rettleiing. Utøvinga av fagleg og pedagogisk rettleiing og ansvar krev tilsyn med opplæringssituasjonen og med dei som står for sjølve undervisninga.

Omfanget og innhaldet av rettane etter andre leddet krev at ein vurderer forholda til den enkelte eleven, dei tidlegare opplæringstilboda for eleven og liknande ut frå skjønn. Opplæringstilbodet må vere av eit slikt omfang og ha eit slikt innhald at det gir eleven sjanse til å nå dei måla som det er realistisk å setje for opplæringa. Kommunen kan til ein viss grad ta økonomiske omsyn i den nærmare utforminga av eit slikt tilbod. Tilbodet treng ikkje vere eit heildagsstilbod.

«Grunnleggjande dugleik» er i denne samanhengen meint å dekkje ADL-trening (opplæring i daglege gjeremål), grunnleggjande kommunikasjonsdugleik, grunnleggjande lese- og skrivedugleik, motorisk trening og liknande.

Sjå også vurderingane frå departementet i kapittel 8.

§ 5-3 Sakkunnig vurdering

Før kommunen eller fylkeskommunen gjer vedtak om spesialundervisning etter § 5-1 eller § 5-2, eller vedtak om spesialpedagogisk hjelp etter § 5-7, skal det liggje føre ei sakkunnig vurdering av dei særlege behova til eleven. Vurderinga skal vise om eleven har behov for spesialundervisning, og kva for opplæringstilbod som bør givast.

Den sakkunnige vurderinga skal blant anna greie ut og ta standpunkt til

eleven sitt utbytte av det ordinære opplæringstilbodet
lærevanskar hjå eleven og andre særlege forhold som er viktige for opplæringa
realistiske opplæringsmål for eleven
om ein kan hjelpe på dei vanskane eleven har innanfor det ordinære opplæringstilbodet
kva for opplæring som gir eit forsvarleg opplæringstilbod.
Departementet kan gi nærmare forskrifter om den sakkunnige vurderinga.

Dersom vedtaket frå kommunen eller fylkeskommunen avvik frå den sakkunnige vurderinga, skal grunngivinga for vedtaket blant anna vise kvifor kommunen eller fylkeskommunen meiner at eleven likevel får eit opplæringstilbod som oppfyller retten etter § 5-1, § 5-2 og § 5-7.

Merknader til § 5-3:

Generelt: Lovutkastet frå departementet er i samsvar med lovutkastet frå utvalet. § 5-2 tredje leddet i lovutkastet frå utvalet og tilvisinga til § 5-3 i § 5-7 andre leddet er tekne inn i § 5-3 i lovutkastet. Bruken av elevomgrepet kan passe dårleg for situasjonen til førskolebarn og vaksne, men må også omfatte desse gruppene. Som følgje av endringa er rettar etter § 5-7 lagde til i fjerde leddet.

Eit vedtak i kommunen og fylkeskommunen om spesialundervisning eller spesialpedagogisk hjelp skal vere så klart og fullstendig at det ikkje er tvil om kva for opplæringstilbod eleven skal få. Eit vedtak som berre tildeler eleven ein viss timeressurs utan å fastsetje nærmare krava til innhaldet i eller til den organisatoriske gjennomføringa av opplæringa, er ikkje nok.

I ein del tilfelle, der behovet for spesialundervisning er stabilt og godt dokumentert, kan det vere unødvendig tungvint å ta ei full saksbehandling med ei sakkunnig vurdering for kvart skoleår. Det må da kunne gjerast vedtak for fleire år om gongen.

Første leddet erstattar reglane om sakkunnig vurdering i gsl. §§ 8 og 13, lvgo. § 11 første leddet og vol. § 5 andre leddet.

Regelen gir ein rett for eleven og/eller foreldra til å krevje sakkunnig vurdering med sikte på å fastslå om eleven har særlege behov for - og dermed rett til - spesialundervisning eller spesialpedagogisk hjelp. Kor omfattande ei slik undersøking skal vere, må vurderast i det enkelte tilfellet.

Dei sakkunnige er i lova ikkje gitt kompetanse til å ta bindande avgjerder. Kommunestyret, fylkestinget eller den dei delegerer kompetanse til, må gjere vedtak om spesialundervisning. Den sakkunnige vurderinga er såleis rådgivande. Lovutkastet fastset likevel i fjerde leddet ei særskild grunngivingsplikt dersom vurderinga er ulik vurderinga frå kommunen eller frå fylkeskommunen.

Andre leddet er nytt i forhold til lovgivinga i dag, og stiller meir konkrete krav til kva den sakkunnige vurderinga skal innehalde. Opprekninga er ikkje i alle tilfelle uttømmande. Det kan også givast nærmare forskrifter etter tredje leddet. Somme punkt passar ikkje for å vurdere behova til vaksne eller førskolebarn. Det gjeld særleg der vurderinga viser til det ordinære opplæringstilbodet.

Tredje leddet erstattar delar av heimelen for departementet til å gi forskrifter etter gsl. §§ 8, 9 og 12 og lvgo. § 11 femte leddet

Fjerde leddet er nytt i forhold til lovgivinga i dag. Grunngivingsplikta kjem i tillegg til plikta etter §§ 24 og 25 i forvaltningslova.

Sjå også vurderingane frå departementet i kapittel 8.

§ 5-4 Nærmare om saksbehandlinga i samband med vedtak om spesialundervisning

Eleven eller foreldra til eleven kan krevje at skolen gjer dei undersøkingar som er nødvendige for å finne ut om eleven treng spesialundervisning, og eventuelt kva opplæring eleven treng. Undervisningspersonalet skal vurdere om ein elev treng spesialundervisning og melde frå til rektor når slike behov er til stades.

Før det blir gjort sakkunnig vurdering og før det blir gjort vedtak om å setje i gang spesialundervisning, skal det innhentast samtykke frå eleven eller frå foreldra til eleven. Med dei avgrensingane som følgjer av reglane om teieplikt og § 19 i forvaltningslova, har eleven eller foreldra til eleven rett til å gjere seg kjende med innhaldet i den sakkunnige vurderinga og til å uttale seg før det blir gjort vedtak.

Tilbod om spesialundervisning skal så langt råd er, formast ut i samarbeid med eleven og foreldra til eleven, og det skal leggjast stor vekt på deira syn.

Merknader til § 5-4:

Lovutkastet frå departementet er i samsvar med lovutkastet frå utvalet.

Regelen i § 5-4 i lovutkastet er ny i forhold til lovgivinga i dag.

Jamvel om elevomgrepet i lovutkastet kan passe dårleg for vaksne, skal regelen gi tilsvarande rettar til denne gruppa. Etter § 5-7 andre leddet skal § 5-4 andre og tredje leddet også gjelde førskolebarn.

Om eleven sjølv eller foreldra til eleven skal gi samtykke etter andre leddet, må avgjerast etter lov av 8. april 1981 om barn og foreldre. I den vidaregåande opplæringa skal ein likevel i alle tilfelle hente inn samtykke hjå eleven, og det er ikkje nødvendig med samtykke frå foreldra. Det heng saman med § 3-1 første leddet andre punktum i lovutkastet om at ungdom som har fylt 15 år, sjølv søkjer om inntak til vidaregåande opplæring.

Regelen i andre leddet andre punktum gjeld all lov- eller forskriftsfesta teieplikt.

Når det gjeld umyndiggjorde vaksne, må spørsmålet om samtykke følgje dei allmenne reglane om fullmakta til verja.

Tredje leddet i regelen gir PP-tenesta plikt til å rådføre seg med eleven og/eller foreldra i arbeidet med å forme ut tilbod om spesialundervisning og å leggje stor vekt på synspunkta deira. Ei tilsvarande plikt har vedtaksorganet der ein ikkje følgjer tilrådinga frå PP-tenesta.

§ 5-5 Unntak frå reglane om innhaldet i opplæringa

Reglane om innhaldet i opplæringa i denne lova og i forskrifter etter denne lova gjeld for spesialundervisning så langt dei passar. For elev som får spesialundervisning, skal det utarbeidast individuell opplæringsplan. Planen skal vise mål for og innhaldet i opplæringa og korleis ho skal drivast. Også avvikande kontraktsvilkår for lærlingar kan fastsetjast i den individuelle opplæringsplanen.

Klassestyraren til eleven skal kvart halvår utarbeide skriftleg oversikt over den opplæringa eleven har fått og ei vurdering av utviklinga til eleven. Rektor sender oversikta og vurderinga til eleven eller til foreldra til eleven og til kommunen eller fylkeskommunen.

Merknader til § 5-5:

Første leddet første punktum er i samsvar med lovutkastet frå utvalet. Regelen fører vidare gsl. § 7 nr. 5, men er ny i forhold til vidaregåande opplæring. Reglar om innhaldet i opplæringa blir i hovudsak gitt i § 2-3 i lovutkastet og i forskrifter etter § 2-3 andre leddet og § 3-4 første leddet.

Første leddet andre til fjerde punktum er for ein stor del i samsvar med lovutkastet frå utvalet. Mens lovutkastet frå utvalet avgrensar retten til individuell opplæringsplan til dei tilfella der det er gjort unntak frå dei allmenne læreplanane, gir lovutkastet frå departementet rett til individuell opplæringsplan for alle elevar som får spesialundervisning, også vaksne med rett til opplæring etter § 5-2 i lovutkastet.

Lovutkastet frå departementet inneheld også reglar om innhaldet i opplæringsplanen. Den individuelle opplæringsplanen må ta utgangspunkt i den generelle delen av læreplanane og læreplanane i faget så langt dei passar, og også ta utgangspunkt i lærevanskane og læreutsiktene til den enkelte eleven slik dei går fram av den sakkunnige vurderinga. Den individuelle opplæringsplanen skal vise mål for - og innhaldet i opplæringa og korleis ho skal drivast, og ein må samordne planen med planen for klassen.

For lærlingar kan den individuelle opplæringsplanen innehalde avvikande kontraktvilkår, blant anna avvik frå læreplanen. Regelen gir såleis yrkesopplæringsnemnda kompetanse til å godkjenne ein lærekontrakt (jf. § 4-5 andre leddet i lovutkastet) med kontraktvilkår som skil seg frå lova eller frå forskrifta om innhaldet i opplæringa. Her kan nemnda også godkjenne ein lærekontrakt med heile opplæringa i bedrift. Også for lærlingar skal utgangspunktet vere at dei allmenne reglane om innhaldet i opplæringa gjeld så lenge det særlege opplæringsbehovet til eleven ikkje grunngir noko anna. Departementet viser også til at forskriftene om innhaldet i opplæringa etter § 3-3 sjette leddet i lovutkastet sjølv kan opne for desse ordningane, blant anna vidareføring av lfa. § 10 femte og sjette leddet.

Regelen tek ikkje sikte på å gi lærlingar rettar ut over dei som følgjer av lova elles.

Reglane i andre til tredje punktum er nye i forhold til lovgivinga i dag. Fjerde punktum fører i hovudsak vidare lfa. § 10 femte og sjette leddet.

Andre leddet er i samsvar med lovutkastet frå utvalet. Regelen fører vidare det som i dag følgjer av § 1-4 nr. 3 i grunnskoleforskrifta, men er ny for den vidaregåande opplæringa.

Vurderinga må skje med bakgrunn i den individuelle opplæringsplanen.

Regelen gjeld også vaksne så langt han passar. Dessutan gjeld regelen førskolebarn så langt han passar, jf. § 5-7 andre leddet i lovutkastet. Det vil i praksis seie at den som har ansvaret for opplæringa, sørgjer for at oversikta og vurderinga blir utarbeidde og sender oversikta og vurderinga til kommunen og foreldra til barnet.

Dersom det ikkje er rektor på skolen, skal ein annan leiar for skolen sende inn oversikta og vurderinga.

Sjå også vurderingane frå departementet i kapittel 8.

§ 5-6 Pedagogisk-psykologisk teneste

Kvar kommune og kvar fylkeskommune skal ha ei pedagogisk-psykologisk teneste. Den pedagogisk-psykologiske tenesta i ein kommune kan organiserast i samarbeid med andre kommunar eller med fylkeskommunen.

Tenesta skal hjelpe skolen i arbeidet med kompetanseutvikling og organisasjonsutvikling for å leggje opplæringa betre til rette for elevar med særlege behov. Den pedagogisk-psykologiske tenesta skal sørgje for at det blir utarbeidd sakkunnig vurdering der lova krev det. Departementet kan gi forskrifter om dei andre oppgåvene til tenesta.

Merknader til § 5-6:

Lovutkastet frå departementet er i endra i forhold til lovutkastet frå utvalet.

Første leddet fører i hovudsak vidare gsl. 9 nr 1 første leddet første punktum og lvgo. § 11 tredje leddet.

Kravet om ei «teneste» vil seie krav om ein viss kontinuitet i personale og organisering. Etter lovutkastet er det ikkje høve til å basere seg på berre å kjøpe tenester utanfrå.

Det er dessutan ein føresetnad at den pedagogisk-psykologiske tenesta (PP-tenesta) er organisert slik at ho er tilgjengeleg for dei gruppene ho særleg skal stå til teneste for, det vil seie alle barn, unge og vaksne med særlege opplæringsbehov i kommunen eller fylkeskommunen. Sjå også § 4-2 tredje leddet i lovutkastet som klargjer at tenesta også skal vere eit tilbod til lærlingar.

Krava til den sakkunnige vurderinga slik dei er fastsette i § 5-3 i lovutkastet og eventuelt i forskrifter gitt av departementet, betyr også krav til kvaliteten på det arbeidet PP-tenesta har ansvaret for å få gjort. Indirekte stiller dette også krav til korleis PP-tenesta er organisert.

Dersom PP-tenesta sjølv ikkje har nok fagkompetanse i ei sak, må det innhentast kompetanse utanfrå, til dømes frå statleg kompetansesenter, privat sakkunnig eller andre kommunale tenester, til dømes kommunehelsetenesta.

Dei tilsette i PP-tenesta høyrer inn under den allmenne organisasjons- og instruksjonskompetansen til kommunen og fylkeskommunen. Det vil seie at kommunen og fylkeskommunen kan påleggje tenesta andre oppgåver i tillegg til dei som går fram av andre leddet første punktum eller av eventuelle forskrifter etter andre leddet andre punktum.

Jamvel om den tilsette organisatorisk og økonomisk høyrer inn under kommunen, vil ikkje det seie at kommunen eller fylkeskommunen kan instruere om kva dei pedagogisk-faglege vurderingane skal gå ut på. Saksførebuarane har plikt til å sørgje for at avgjerdene blir tekne på eit best mogleg fagleg grunnlag, jf. også fvl. § 17. Dersom dei sakkunnige skulle gi tilrådingar baserte på eit mangelfullt eller misvisande fagleg grunnlag, kan det lett føre til at vedtaket må reknast som ugyldig.

Andre leddet første punktum er nytt i forhold til lovutkastet frå utvalet og fører vidare delar av det som i dag følgjer av § 1-6 nr. 1 og 3 i grunnskoleforskrifta. Endringa er gjord for å tydeleggjere at PP-tenesta i tillegg til ansvar for det individretta arbeidet også har eit ansvar for i bistå i det systemretta arbeidet skolen må gjere for å leggje opplæringa til rette for elevar med særskilde behov.

Andre leddet andre punktum fører vidare det som i dag følgjer av § 1-4 nr. 2 i grunnskoleforskrifta og gjer at dei tilsvarande krava også gjeld for den vidaregåande opplæringa.

Andre leddet tredje punktum fører vidare delar av forskriftskompetansen til departementet etter gsl. § 9 nr. 2 første leddet og lvgo. § 11 femte leddet. Forskriftskompetansen til departementet er avgrensa til å gi forskrifter om andre oppgåver for PP-tenesta. Forskriftskompetansen gjeld såleis ikkje nærmare krav til storleik, kompetanse og organisering.

Sjå også vurderingane frå departementet i kapittel 8.

§ 5-7 Spesialpedagogisk hjelp før opplæringspliktig alder

Barn under opplæringspliktig alder som har særlege behov for spesialpedagogisk hjelp, har rett til slik hjelp. Hjelpa skal omfatte tilbod om foreldrerådgiving. Hjelpa kan knytast til barnehagar, skolar, sosiale og medisinske institusjonar og liknande, eller organiserast som eige tiltak. Hjelpa kan også givast av den pedagogisk-psykologiske tenesta eller av ein annan sakkunnig instans.

For spesialpedagogisk hjelp gjeld § 5-4 andre og tredje leddet i lova. § 5-5 andre leddet i lova gjeld så langt det passar.

Merknader til § 5-7:

Første leddet er i hovudsak i samsvar med lovutkastet frå utvalet og fører vidare gsl. § 13 nr. 4 og § 8 nr. 6. Regelen er likevel endra slik at tilbod om foreldrerådgiving alltid skal vere ein del av den spesialpedagogiske hjelpa.

Lovutkastet fastset ikkje noka nedre aldersgrense. På same måten som for spesialundervisning i grunnskole må ein i desse tilfella gjere ei totalvurdering av om vilkåret for å ha rett til spesialpedagogisk hjelp er oppfylt, ut frå skjønn.

I visse tilfelle er det særleg viktig at den spesialpedagogiske hjelpa blir sett inn tidleg i utviklinga, ettersom det kan vere grunnleggjande for den seinare utviklinga til barnet. Dersom det ligg føre slike forhold, har det stor vekt når ein skal vurdere om eit barn har krav på hjelp. Det må også stå sentralt i vurderinga av det nærmare innhaldet i og omfanget av eit slikt tilbod, slik at det i alle fall må krevjast at hjelpa får eit slikt innhald og omfang at ho er eigna til å hjelpe på dei særlege behova barnet har.

Regelen bruker uttrykket «spesialpedagogisk hjelp» i staden for «spesialundervisning», som er brukt i lova elles. Uttrykket omfattar meir enn det ein vanlegvis legg i «spesialundervisning». Ei slik hjelp kan omfatte leikotekverksemd, trenings- og stimuleringstiltak og rettleiing til personalet i barnehagen. Hjelpa skal alltid omfatte tilbod om foreldrerådgiving.

Ikkje sjeldan har barn med rett til spesialpedagogisk hjelp før opplæringspliktig alder også prioritet til opptak i barnehagen etter § 9 i lov 5. mai 1995 nr. 19 om barnehagar. Etter denne regelen skal kommunen sørgje for at barn med funksjonshemming som etter sakkunnig vurdering vil ha nytte av opphald i barnehagen, blir prioriterte i samband med opptak.

Det er likevel ikkje nokon nødvendig samanheng mellom ytingane etter lovutkastet og barnehagelova. Retten til spesialpedagogisk hjelp før opplæringspliktig alder er ikkje avhengig av at barnet går i barnehage, og barnehagelova pålegg ikkje kommunen å gi spesialpedagogisk tilbod til funksjonshemma barn som får barnehageplass.

Opprekninga i tredje punktum er ikkje uttømmande. Den spesialpedagogiske hjelpa kan blant anna også givast heime.

Kommunen har i hovudsak ansvaret for å oppfylle retten til spesialpedagogisk hjelp, jf. § 13-1 første leddet i lovutkastet. Unntak gjeld barn i fylkeskommunale sosiale og medisinske institusjonar, jf. § 13-2 første leddet.

Spesialpedagogisk hjelp etter § 5-7 skal vere gratis. Dette gjeld sjølv om tilbodet blir gitt i barnehage. Sjå også merknadene til § 2-6 tredje leddet.

Andre leddet er vesentleg endra i forhold til lovutkastet frå utvalet. Retten til sakkunnig vurdering er sett inn i § 5-3, og det er lagt til ei tilvising til § 5-4 andre og tredje leddet. Regelen lovfester § 1-4 nr. 3 i grunnskoleforskrifta. Elles er regelen ny i forhold til lovgivinga i dag. Sjå også merknadene til § 5-4 og § 5-5 andre leddet.

Sjå også vurderingane frå departementet i kapittel 8.

§ 5-8 Helsetenestetilbod

Departementet kan gi forskrifter om helsetilsyn og medisinsk hjelp for elevar som får spesialundervisning.

Merknader til § 5-8:

Regelen er ny i forhold til lovutkastet frå utvalet og fører vidare gsl. § 11 tredje leddet. Regelen er ny for vidaregåande opplæring.

Sjå også vurderingane frå departementet i kapittel 15.

§ 5-9 Statens plikt til å sørgje for læremiddel

Departementet skal sørgje for at det blir utarbeidd lærebøker og andre læremiddel for spesialundervisning.

Merknader til § 5-9:

Regelen er ny i forhold til lovutkastet frå utvalet og fører vidare delar av gsl. § 7 nr. 7. Regelen er ny for vidaregåande opplæring.

Sjå også vurderingane frå departementet i kapittel 15.
Kapittel 6 Samisk opplæring

§ 6-1 Definisjonar

I lova her tyder

same: person som kan skrivast inn i samemanntalet, jf. § 2-6 i lov 12. juni 1987 nr. 56 om Sametinget og andre samiske rettsforhold (samelova), og barn av dei som kan skrivast inn
samisk: nordsamisk, sørsamisk eller lulesamisk
samisk distrikt: 1) det samiske forvaltningsområdet etter § 3-1 i samelova, 2) andre kommunar eller delar av kommunar etter forskrifter gitt av Kongen i statsråd etter at Sametinget og dei kommunane og fylkeskommunane spørsmålet gjeld, har fått uttale seg.
Merknader til § 6-1:

Lovutkastet frå departementet er i samsvar med lovutkastet frå utvalet. Regelen er ny i forhold til lovgivinga i dag.

Definisjonen av «same» omfattar alle som kan skrivast inn i samemanntalet og barna deira. I det ligg ikkje noko krav om faktisk å vere registrert i samemanntalet. Det er nok at vedkommande tilfredsstiller krava til å kunne bli registrert i manntalet, eller at foreldra kan registrerast.

Med barn skal ein i denne samanhengen forstå både eigne biologiske og adopterte barn.

Jamvel om legaldefinisjonen av «samisk språk» rettsleg sett sidestiller nordsamisk, sørsamisk og lulesamisk, kan ein leggje vekt på utbreiinga og stillinga til språka i samband med læreplanarbeid, utvikling av samiske læremiddel osv.

Det samiske forvaltningsområdet omfattar etter § 3-1 i samelova Kárásjohka/Karasjok kommune, Guovdageaidnu/Kautokeino kommune, Unjárga/Nesseby kommune, Porsanger kommune, Deatnu/Tana kommune og Gáivuotna/Kåfjord kommune.

§ 6-2 Samisk opplæring i grunnskolen

I samiske distrikt har alle i grunnskolealder rett til opplæring i og på samisk.

Utanfor samiske distrikt har minst ti elevar i ein kommune som ønskjer opplæring i og på samisk, rett til slik opplæring så lenge det er minst seks elevar igjen i gruppa.

Kommunen kan vedta å leggje opplæring på samisk til éin eller fleire skolar i kommunen.

Kommunen kan gi forskrifter om at alle i grunnskolealder i samiske distrikt skal ha opplæring i samisk.

Utanfor samiske distrikt har samar i grunnskolealder rett til opplæring i samisk. Departementet kan gi forskrifter om alternative former for slik opplæring når opplæringa ikkje kan givast med eigna undervisningspersonale på skolen.

Elevane avgjer sjølv om dei vil ha opplæring i og på samisk frå og med 8. klassetrinnet etter første, andre og femte leddet.

Merknader til § 6-2:

Generelt: Elevar som får opplæring i eller på samisk, vil ofte måtte få fritak frå sidemålsopplæring. I § 2-5 sjette leddet i lovutkastet er det gitt heimel til å føre vidare forskrifter tilsvarande gsl. § 40 a nr. 1 andre leddet om fritak for sidemål for desse elevane. Denne forskriftsheimelen gir departementet kompetanse til blant anna å gjere fritaket avhengig av at opplæringa i samisk har eit visst omfang. Departementet tek sikte på at fritaksretten berre skal gjelde dei som får opplæring i samisk som første- eller andrespråk, og ikkje dei som har faget samisk språk og kultur, jf. St.meld. nr. 15 (1995-96) s. 13 og forskrift av 16.07.1997 nr. 791 om læreplanverka for grunnskolen.

Første leddet er i samsvar med lovutkastet frå utvalet og fører vidare gsl. § 40 a nr. 1 første leddet første punktum. Regelen skal gjelde rett til samisk som førstespråk og rett til opplæring i samisk som andrespråk eller faget samisk språk og kultur, jf. St.meld. nr. 15 (1995-96) s. 14. Elevane (eller foreldra til elevane) kan velje å ha opplæring i samisk utan at eleven dermed også må ha opplæring på samisk. Elevar som vel å ha opplæring på samisk, må etter fag- og timefordelinga også ha opplæring i samisk (dei har samisk som førstespråk, jf. forskrift av 16.07.1997 nr. 791 om læreplanverka for grunnskolen).

Andre leddet er i samsvar med lovutkastet frå utvalet og fører i hovudsak vidare gsl. § 3 nr. 5 tredje leddet.

Regelen gjeld til saman ti elevar på alle klassetrinna i heile kommunen. Etter tredje leddet kan kommunen avgjere at elevane skal få tilbod på éin av skolane i kommunen. Elevane har i slike tilfelle rett til skyss dersom vilkåra etter kapittel 7 i lovutkastet er oppfylte.

Regelen vil seie rett til opplæring i eigen klasse. På same måten som i dag kan elevane setjast saman i ein aldersblanda klasse.

Når det er sett i gang eit opplæringstilbod etter regelen, skal tilbodet haldast oppe så lenge tilbodet omfattar minst seks elevar totalt i kommunen.

Tredje leddet er i samsvar med lovutkastet frå utvalet. Regelen presiserer retten for kommunen til å avgjere ved kva for skolar tilbodet skal givast, uavhengig av rettane etter § 8-1 i lovutkastet.

Regelen gjeld tilbod om opplæring på samisk både etter første og andre leddet, men ikkje retten til opplæring i samisk etter første og femte leddet. Elevane har såleis rett til opplæring i samisk som andrespråk eller i faget samisk språk og kultur etter første og femte leddet på den skolen dei soknar til etter § 8-1 i lovutkastet.

Fjerde leddet er i samsvar med lovutkastet frå utvalet § 6-2 tredje leddet første punktum. Regelen fører i hovudsak vidare kompetansen for kommunar i samiske distrikt til å fastsetje at alle grunnskoleelevar i kommunen eller delar av kommunen skal ha samisk opplæring, jf. gsl. § 40 a nr. 2.

Det er ein føresetnad at plikta etter første punktum får det same innhaldet for barn med samisk og med norsk talemål, i motsetnad til ordninga i regelen i dag i § 40 a nr. 2 i grunnskolelova. Omfanget og innhaldet av plikta blir fastsett i forskriftene om læreplanar og fag- og timefordeling i grunnskolen, sjå forskrift av 16.07.1997 nr. 791 om læreplanverka for grunnskolen. Det vil seie at kommunen kan påleggje opplæring i faget samisk språk og kultur. Elevar som har rett til det, skal likevel kunne velje samisk som førstespråk eller samisk som andrespråk til erstatning for det obligatoriske faget, jf. St.meld. nr. 15 (1995-96) s. 14.

Femte leddet er i samsvar med lovutkastet frå fleirtalet i utvalet. Regelen i første punktum utvidar retten i forhold til gsl. § 40 a nr. 3 andre leddet, som har som føresetnad at det er minst tre elevar som krev opplæring i samisk. Retten blir gitt til samar, mens retten etter gsl. § 40 a er gitt til elevar med samisk talemål. Andre punktum er ny i forhold til lovgivinga i dag.

Regelen gir rett til opplæring i samisk på den skolen eleven soknar til, jf. § 8-1 i lovutkastet. Elevane har ikkje rett til klassedeling, men til opplæring i eigen klasse i samisktimane.

Døme på moglege alternative opplæringsformer i forskrifter etter andre punktum er å tilby fjernundervisning i samisk, gjennomføre intensivkurs, leggje til rette særlege leirskoleopphald og liknande.

Sjette leddet er i samsvar med § 6-2 tredje leddet andre punktum i lovutkastet frå utvalet. Regelen fører vidare gsl. § 40 a nr. 1 første leddet andre punktum. Regelen gjeld forholdet mellom elevane og foreldra.

Sjå også vurderingane frå departementet i kapittel 22.

§ 6-3 Samisk vidaregåande opplæring

Samar i vidaregåande opplæring har rett til opplæring i samisk. Departementet kan gi forskrifter om alternative former for slik opplæring når opplæringa ikkje kan givast med eigna undervisningspersonale på skolen.

Departementet kan gi forskrifter om at visse skolar, kurs eller klassar skal tilby opplæring i eller på samisk eller i særskilde samiske fag i den vidaregåande opplæringa. Fylkeskommunen kan også elles tilby slik opplæring.

Merknader til § 6-3:

Generelt: Regelen er ny i forhold til lovgivninga i dag, men samsvarer med framlegget frå utvalet. Lovutkastet har ikkje særkilde reglar om sidemålsopplæring i den vidaregåande opplæringa, og dette må eventuelt fastsetjast i læreplanane, som også vil kunne gi reglar om fritak frå slik opplæring for elevar som får opplæring i eller på samisk.

Første leddet er i hovudsak i samsvar med § 6-3 andre leddet første punktum i lovutkastet frå fleirtalet i utvalet. Lovutkastet frå departementet gir likevel alle samar rett til opplæring i samisk, uavhengig av om dei har hatt opplæring i samisk i grunnskolen. Dessutan får departementet heimel til å fastsetje forskrifter om alternative opplæringsformer, til dømes fjernundervisning. Lovutkastet frå departementet har ikkje teke med det andre punktet i lovutkastet frå utvalet, som tilrår tilbod om opplæring i samisk for andre enn samar. Regelen var ikkje meint å ha rettsleg verdi.

Andre leddet er i hovudsak i samsvar med lovutkastet frå utvalet. Regelen presiserer forskriftsheimelen i lvgo. § 5 og § 3-3 i lovutkastet. Heimelen til også å påleggje fylkeskommunen å tilby opplæring på samisk er ny, likeins andre punktum.

§ 6-4 Innhaldet i opplæringa

Forskrifter om læreplanar etter § 2-3 og § 3-4 skal gi pålegg om opplæring om den samiske folkegruppa og om språket, kulturen og samfunnslivet til denne folkegruppa i tilknyting til dei ulike fagområda. Innanfor rammer fastsette av departementet gir Sametinget forskrifter om innhaldet i slik opplæring.

Sametinget gir forskrifter om læreplanar for opplæring i samisk språk i grunnskolen og i den vidaregåande opplæringa, og om læreplanar for særskilde samiske fag i den vidaregåande opplæringa. Forskriftene må liggje innanfor omfangs- og ressursrammer fastsette av departementet.

Departementet gir forskrifter om andre særskilde læreplanar for opplæringa i samiske distrikt og for elevar utanfor samisk distrikt som får samisk opplæring. Sametinget skal i samråd med departementet lage utkast til desse forskriftene.

Merknader til § 6-4:

Generelt: Regelen i § 6-4 første og andre leddetog tredje leddet andre punktum i lovutkastet er ny i forhold til lovgivinga i dag. Tredje leddet første punktum fører vidare delar av gsl. §§ 6, 7 og 12 og lvgo § 5.

Første leddet første punktum er i samsvar med første punktum i lovutkastet frå utvalet, med unntak av tilvisinga til læreplanheimelen i den vidaregåande opplæringa, som er flytt til § 3-4 i lovutkastet. Andre punktum er nytt i forhold til lovutkastet frå utvalet. Regelen inneber at departementet skal fastsetje dei omfangsmessige rammene for dette stoffet, men at det er Sametinget som fastset kva det nærmare innhaldet skal vere.

Andre leddet første punktum er i samsvar med lovutkastet frå utvalet. Andre punktum er nytt i forhold til lovutkastet frå utvalet, og slår fast at forskriftene gitt i medhald av dette leddet må liggje innanfor rammer fastsette av departementet. Dette omfattar både rammer for kva tidsmessig omfang desse planane skal ha og rammer for dei minimumsressursar som forskrifter frå Sametinget skal kunne krevje i samband med slik opplæring.

Tredje leddet er endra i forhold til lovutkastet frå utvalet. I motsetnad til framlegget frå utvalet går departmentet inn for at det framleis skal vere departementet som fastset dei andre særskilde læreplanane for samiske distrikt og samisk opplæring utanfor samisk distrikt. Dette gjeld i dag tilpassa overordna prinsipp og retningslinjer for grunnopplæringa og særskilde læreplanar i faga kristendomskunnskap med religions- og livssynsorientering, duodji i grunnskolen, engelsk, heimkunnskap, naturfag, samfunnsfag, musikk og norsk for elevar med samisk som førstespråk. Andre punktum slår fast at Sametinget i samråd med departementet skal lage utkast til desse planane, noko som vil sikre at også Sametinget får innverknad på utforminga av desse planane.
Kapittel 7 Skyss og innlosjering

§ 7-1 Skyss og innlosjering i grunnskolen

Elevar i 2.-10. klasse som bur meir enn fire kilometer frå skolen har rett til gratis skyss. For elevar i 1. klasse/førskolen er skyssgrensa to kilometer. Elevar som har særleg farleg eller vanskeleg skoleveg har rett til gratis skyss utan omsyn til veglengda.

Når det er nødvendig, har elevar rett til gratis båttransport utan omsyn til reiselengda.

Kommunen skal innlosjere elevar når dagleg skyss ikkje er forsvarleg. I vurderinga skal det særleg leggjast vekt på forhold som gjeld den enkelte eleven, til dømes alder, funksjonshemming, reisetid og tryggleik, og om dagleg skyss fører til ekstraordinære kostnader eller vanskar for kommunen. I tvilstilfelle avgjer foreldra om eleven skal skyssast eller innlosjerast.

Kommunen fører tilsyn med grunnskoleelevar som er innlosjerte.

Merknader til § 7-1:

Første leddet er delvis i samsvar med § 7-1 første leddet første punktum i lovutkastet frå utvalet. I utkastet frå departementet er rettane knytte til farleg skoleveg endra til å gjelde der skolevegen er særleg farleg eller vanskeleg. Dessutan er skyssgrensa for den nye 1. klasse/førskolen (det vil seie 6-åringane) sett ned til to kilometer.

Regelen fører vidare retten til skyss etter gsl. § 4 nr. 1, også retten til skyss i særlege tilfelle. Kva som er særlege tilfelle, er presisert i tråd med Ot.prp. nr. 48 (1984-85), s. 64, der innhaldet i gsl. § 4 nr. 1 er nærmare utdjupa. Retten til skyss når skolevegen er særleg farleg eller vanskeleg, gir rett til skyss når skolevegen er kortare enn fire kilometer for klassetrinna 2-10 og når skolevegen er kortare enn to kilometer for 1. klasse/førskolen. Både tilstanden til skolevegen, klima, trafikkforholda på vegen og forhold knytte til den enkelte eleven er viktige når kommunen skal vurdere om skolevegen er særleg farleg eller vanskeleg.

Skolevegen skal reknast frå dør til dør etter farande veg.

Skoleskyssen må organiserast slik at elevane får akseptabel reisetid. Særleg er det viktig for 6-åringane å organisere skyssen slik at reisetida blir så kort som råd. I vurderinga av akseptabel reisetid må gangtid og tid med transportmiddel sjåast i samanheng. Det kan til dømes ikkje leggjast til grunn at avstanden fram til offentleg kommunikasjon kan vere to kilometer for 1. klasse/førskolen og fire kilometer for dei andre klassetrinna. Desse skyssgrensene løyser ut skyssretten, og det må leggjast til grunn at skysstilbodet må dekkje størstedelen av totaldistansen. På den andre sida kan elevane vanlegvis ikkje krevje skyss heilt frå heimen. Det må kunne krevjast at eleven går ein rimeleg distanse fram til ein oppsamlingsplass. Kva som er rimeleg distanse, må avgjerast etter ei konkret vurdering, der det blant anna blir lagt vekt på alderen til eleven, på trafikktryggleiken og på kor framkommeleg strekninga er.

I tillegg til transport mellom skolen og heimen kan elevane ha behov for skyss i skoletida, til dømes mellom skolen og folkebiblioteket. Det blir ikkje gitt særlege reglar om slik skyss. Men sidan grunnskoleopplæringa skal vere gratis, jf. § 2-1 sjette leddet i lovutkastet, er skoleeigaren ansvarleg for gratis skyss i slike tilfelle.

Etter avtale med den som er ansvarleg for å oppfylle retten for eleven til skyss (kommunen eller fylkeskommunen), kan foreldra ordne skyssen sjølv. I slike tilfelle skal dei nødvendige, faktiske kostnadene til foreldra dekkjast.

Elevar i grunnskolen har rett til reisefølgje og tilsyn etter § 7-4 i lovutkastet. Funksjonshemma elevar har særskilde rettar etter § 7-3.

Ansvaret for å oppfylle retten til skyss går fram av § 13-4 i lovutkastet.

Andre leddet er i samsvar med ordlyden i § 7-1 tredje leddet i lovutkastet frå utvalet.

Regelen fører vidare retten til gratis båttransport når skolevegen totalt er kortare enn fire kilometer, eventuelt to kilometer for 1. klasse/førskolen, jf. gsl. § 4 nr. 1 første leddet første punktum. Når skolevegen er meir enn fire, eventuelt to kilometer, følgjer retten til gratis skyss også av første leddet.

Tredje leddet første punktum er i hovudsak i samsvar med § 7-3 første leddet første punktum i lovutkastet frå utvalet. Lovutkastet frå departementet klargjer at kommunane også har plikt - ikkje berre rett - til å innlosjere grunnskoleelevane når det ikkje er forsvarleg med skoleskyss. Det er i samsvar med ordlyden i reglane i dag i gsl. § 4 nr. 3 og i § 1-1 nr. 2 i grunnskoleforskrifta.

Innlosjering er eit alternativ til skyss i særlege tilfelle, blant anna for dei delane av året da det er umogleg med skyss på grunn av klimatiske forhold.

Regelen omfattar også funksjonshemma elevar. Funksjonshemma elevar må også visast til skyss dersom det er forsvarleg. Etter tredje leddet andre punktum skal det likevel leggjast særleg vekt på funksjonshemminga til eleven når ein vurderer om skyss er forsvarleg.

Tredje leddet andre punktum er nytt i forhold til lovutkastet frå utvalet og lovgivinga i dag. Regelen fastset dei mest sentrale elementa i vurderinga av om skyss er forsvarleg. Opprekninga er ikkje uttømmande, slik at andre forhold også kan vere relevante for den vurderinga kommunen gjer.

Tredje leddet tredje punktum er i samsvar med § 7-3 andre leddet i lovutkastet frå utvalet. Regelen er ny i forhold til lovgivinga i dag og gjeld der det er tvil om skyss er forsvarleg. I første instans avgjer kommunen om det ligg føre eit tvilstilfelle i forhold til reglane i første og andre punktum. Denne avgjerda kan ein klage inn til statens utdanningskontor, jf. forvaltningslova og § 15-2 første leddet i lovutkastet.

Fjerde leddet er i samsvar med § 7-3 første leddet andre punktum i lovutkastet frå utvalet. Dersom elevane blir innlosjerte på ein skole utanfor kommunen, er det bustadkommunen (jf. § 13-1) som har ansvaret for å etablere tilsyn, noko som i praksis vil seie at det må gjerast avtale med skoleeigaren om slikt tilsyn (til dømes ein annan kommune eller eit statleg kompetansesenter).

Sjå også vurderingane til departementet i kapittel 16.

§ 7-2 Skyss og innlosjering i den vidaregåande skolen

Elevar i vidaregåande skole som bur meir enn seks kilometer frå skolen, har rett til gratis skyss eller full skyssgodtgjersle. Når det er nødvendig, har elevar rett til gratis båttransport utan omsyn til reiselengda. Departementet kan gi forskrifter om at skyssbehovet til elevane i særskilde tilfelle kan dekkjast på andre måtar.

Fylkeskommunen skal hjelpe til med å skaffe losji for elevar i vidaregåande skole som bur slik til eller som har så lang veg at dei ikkje kan nytte dagleg skyss til skolen. Om nødvendig skal fylkeskommunen byggje elevheim.

Merknader til § 7-2:

Første leddet første punktum er samsvar med § 7-1 andre leddet første punktum i lovutkastet frå utvalet. Regelen fører vidare § 3 første leddet første punktum i lov av 09.05.1986 om velferd for elevar og studentar (velferdslova).

Også i dei tilfella der eleven må gå på skole i eit anna fylke for å få oppfylt retten til vidaregåande opplæring, skal heimfylket sørgje for skyss. Retten til skyss gjeld også elevar utan rett til vidaregåande opplæring etter § 3-1 i lovutkastet.

Fylkeskommunen kan velje å organisere fri skoleskyss, eller overlate til eleven sjølv å ordne skoleskyssen mot full skyssgodtgjersle.

Full skyssgodtgjersle vil seie at dei nødvendige, faktiske kostnadene som eleven har til skyss, blir dekte. Andre utrekningar av skyssgodtgjersla er ikkje i samsvar med retten for elevane til gratis skyss. Det kan i somme tilfelle føre til at fylkeskommunen må dekkje dei faktiske utgiftene som eleven eller foreldra til eleven har til drosje eller til bruk av eigen bil. Departementet viser likevel til den retten fylkeskommunen har til å vise eleven til ordningar som omfattar fleire elevar.

Skolevegen skal reknast frå dør til dør etter farande veg.

Lærlingar har ikkje rett til skyss etter lova. Elevar som får sluttopplæring på skole og ikkje i bedrift, framstiller seg til fag- eller sveineprøva som elevar. Dei har derfor rett til skyss som andre elevar.

Fylkeskommunen skal dekkje skyssutgiftene etter den same regelen som gjeld skyss mellom heimstaden og skolestaden i samband med utplassering av elevar, dersom utplassering er ein obligatorisk del av undervisninga i faget.

I tillegg til transport mellom skolen og heimen kan elevane ha behov for skyss i skoletida, til dømes mellom skole og symjehall. Det blir ikkje gitt særlege reglar om slik skyss. Men sidan den vidaregåande opplæringa skal vere gratis, jf. § 3-1 åttande leddet i lovutkastet, er skoleeigaren ansvarleg for gratis skyss i slike tilfelle.

Vurderingar frå departementet til § 7-1 i lovutkastet om reisetid og gangavstand til transportmiddel i samband med skyss i grunnskolen gjeld tilsvarande for retten til skyss i den vidaregåande opplæringa.

Elevar i den vidaregåande skolen har rett til reisefølgje og tilsyn etter § 7-4 i lovutkastet. Funksjonshemma elevar har særskilde rettar etter § 7-3.

Fylkeskommunen har ansvaret for å oppfylle retten til skyss i den vidaregåande skolen, jf. § 13-4.

Første leddet andre punktum er i samsvar med § 7-1 tredje leddet i lovutkastet frå utvalet.

Regelen er ny i forhold til lovgivinga i dag.

Første leddet tredje punktum er i samsvar med § 7-1 andre leddet andre punktum i lovutkastet frå utvalet. Regelen fører vidare § 3 første leddet andre punktum i velferdslova. Nytt i forhold til lovutkastet frå utvalet er at regelen fører vidare delar av forskriftsheimelen til departementet i § 3 første leddet siste punktum i velferdslova.

Regelen opnar for sterkt subsidierte ordningar som gir generell tilgang til offentleg transport i fylket alle sju dagar i veka. Dessutan må det finnast eit godt utbygt kollektivtilbod på staden. Dersom berre delar av fylket oppfyller vilkåra, skal dispensasjonen avgrensast til dette området. Sjå Innst.O. nr. 49 (1993-94).

Andre leddet er i hovudsak i samsvar med § 7-3 tredje leddet i lovutkastet frå utvalet. Regelen fører vidare § 3 andre leddet i velferdslova. Fylkeskommunen har ikkje plikt til å dekkje utgiftene til eleven.

Sjå også vurderingane til departementet i kapittel 16.

§ 7-3 Skyss for funksjonshemma og mellombels skadde eller sjuke

Elevar som på grunn av funksjonshemming eller mellombels skade eller sjukdom har behov for skyss, har rett til det uavhengig av avstanden mellom heimen og opplæringsstaden.

Merknader til § 7-3:

Regelen er i hovudsak i samsvar med § 7-4 første og andre leddet i lovutkastet frå utvalet. Retten til innlosjering er flytt til § 7-1 tredje leddet i lovutkastet.

Regelen fører vidare gsl. § 4 nr. 2 og § 3 første leddet tredje punktum i velferdslova.

Skyssretten etter § 7-3 i lovutkastet er ikkje knytt til om eleven får spesialundervisning eller ikkje, men til om funksjonshemming eller mellombels skade eller sjukdom gjer det nødvendig med skoleskyss.

Sjå også vurderingane frå departementet i kapittel 16.

§ 7-4 Reisefølgje og tilsyn

Elevane har rett til nødvendig reisefølgje. Elevane har rett til nødvendig tilsyn når det blir ventetid før undervisningstida tek til og etter at undervisningstida er slutt.

Merknader til § 7-4:

Regelen er i hovudsak i samsvar med § 7-2 andre punktum i lovutkastet frå utvalet. Lovutkastet frå departementet gjer rettane gjeldande også for elevar i den vidaregåande opplæringa.

Regelen fører vidare gsl. § 4 nr. 3 første og andre punktum.

Reisefølgje er nødvendig for enkelte funksjonshemma elevar for at dei skal kunne gjere seg nytte av det skysstilbodet dei har rett til. Reisefølgje er i slike tilfelle nødvendig for at retten til skyss for den funksjonshemma skal vere reell. Avhengig av skoleslaget, skal fylkeskommunen eller kommunen i slike tilfelle sørgje for nødvendig reisefølgje og også dekkje skysskostnader og andre utgifter knytte til reisefølgjet.

Regelen om tilsyn gjeld i hovudsak tilsyn mens eleven ventar på skoleområdet før og etter skoletid. Men også tilsyn i samband med at eleven byter skyssmiddel kan i særlege tilfelle vere omfatta av tilsynsplikta. Dette gjeld der situasjonen ved byte av skyssmiddel er særleg farleg, sjå også lovutkastet § 7-1 om retten til skyss når skolevegen er særleg farleg.

Tilsynsplikta i den vidaregåande skolen blir på bakgrunn av alderen til elevane vesentleg mindre enn i grunnskolen. Tilsynsplikta til fylkeskommunen omfattar berre elevar som på grunn av funksjonshemming ikkje kan greie seg aleine i ventetida fram til skyssmidlet går eller skoledagen startar.

Det er i lovutkastet frå departementet (sml. § 7-2 første punktum i lovutkastet frå utvalet) ikkje gjort framlegg om særskilt å regulere kor lang ventetid som kan aksepterast. Dette spørsmålet er knytt til den totale lengda på reisetida og er såleis omfatta av vurderingar frå departementet om lengda på reisetida, sjå merknader til § 7-1 i lovutkastet.

Sjå også vurderingane frå departementet i kapittel 16.

§ 7-5 Skyss for vaksne med rett til opplæring

§§ 7-1, 7-3 og 7-4 gjeld også for vaksne med rett til opplæring etter § 5-2.

Merknader til § 7-5:

Regelen er i hovudsak i samsvar med § 7-4 tredje leddet i lovutkastet frå utvalet. Lovutkastet frå departementet har likevel i større grad likestilt rettane for unge og vaksne.

Regelen klargjer at vaksne med rett til opplæring etter § 5-2 i lovutkastet har den same retten til skyss, reisefølgje, tilsyn og innlosjering som elevar i grunnskolen. Skyssgrensa etter § 7-1 første leddet er fire kilometer.

Dersom opplæringstilbodet er lagt til kveldstid, må skyssordninga tilpassast det.

Den allmenne ansvarsdelinga mellom kommunen og fylkeskommunen som gjeld for skyss, reisefølgje, tilsyn og innlosjering av grunnskoleelevar, skal også gjelde for vaksne, jf. § 13-4 i lovutkastet.

Sjå også vurderingane frå departementet i kapittel 16.

§ 7-6 Skyss for barn under opplæringspliktig alder

Barn med rett til spesialpedagogisk hjelp etter § 5-7 har rett til skyss når det på grunn av særlege omsyn er nødvendig for å kunne ta imot denne hjelpa. § 7-1 tredje og fjerde leddet og § 7-4 gjeld tilsvarande.

Merknader til § 7-6:

Lovutkastet frå departementet presiserer retten for førskolebarn til skyss i forhold til § 7-4 fjerde leddet i lovutkastet frå utvalet. Lovutkastet frå departementet klargjer at skyssen skal vere nødvendig ut frå særlege omsyn.

Det blir gitt rett til skyss der foreldra til barn med spesialpedagogisk hjelp har vesentleg større byrder knytte til skyssen enn andre foreldre som har barn i barnehage. Det kan tenkjast tilfelle der tilbodet om spesialpedagogisk hjelp er så langt frå heimen at skyssen blir ei urimeleg stor byrd for foreldra. I slike tilfelle bør barnet ha rett til fri skyss. Dessutan bør barnet ha rett til fri skyss mellom barnehagen eller tilsvarande daginstitusjon og til ein annan stad der barnet får spesialpedagogisk hjelp.

Retten til skyss for førskolebarn er ikkje avhengig av at skolevegen er farleg eller er av ei viss lengd, eller av at det er nødvendig med skyss på bakgrunn av funksjonshemming og liknande, slik som for grunnskoleelevane.

Fylkeskommunen har ansvaret for å oppfylle retten til skyss for førskolebarn, jf. § 13-4 i lovutkastet. Det gjeld likevel ikkje når andre instansar har ansvaret for transport av barnet. Kommunen skal betale vanleg persontakst.

Barn med rett til skyss skal vere omfatta av dei same lovreglane om innlosjering, reisefølgje og tilsyn som grunnskoleelevane, jf. § 7-1 tredje leddet og fjerde leddet og § 7-4 i lovutkastet.

Sjå også vurderingane frå departementet i kapittel 16.
Kapittel 8 Organisering av undervisninga

§ 8-1 Skolen

Grunnskoleelevane har til vanleg rett til å gå på den skolen som ligg nærast eller ved den skolen i nærmiljøet som dei soknar til. Kommunen kan gi forskrifter om kva for skole dei ulike områda i kommunen soknar til. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.

Etter søknad kan eleven takast inn på annan skole enn den eleven soknar til.

Merknader til § 8-1:

Første leddet første punktum er i samsvar med lovutkastet frå utvalet. Ordlyden er likevel endra som følgje av lovvedtak 19.06.1997 nr. 83. Lovutkastet fører vidare gsl. § 13 nr. 1 andre leddet første punktum. Ein grunnskoleelev skal ha rett til å gå på den nærmaste skolen. Det vil seie at arbeidet til kommunen med å fordele elevane mellom dei tilgjengelege skolane skal ta utgangspunkt i eit prinsipp om at eleven skal gå på den nærmaste skolen. Dette utgangspunktet gjeld også elevar som har behov for spesialundervisning. Vurderinga av kva for skole som er nærmast, skal ta utgangspunkt i geografiske forhold, men skal også ta omsyn til andre relevante forhold, til dømes om sysken er plasserte på den same skolen, kapasiteten på skolane og om skolevegen er farleg. Sjå også vurderinga frå opplæringslovutvalet i punkt 20.4.4.2 i NOU 1995:18.

Formuleringa «til vanleg» avgrensar likevel retten til å gå på den nærmaste skolen for somme elevar som får spesialundervisning. I dei aller fleste tilfella kan spesialundervisning etter § 5-1 i lovutkastet givast på den skolen eleven soknar til. Eit vedtak om å oppfylle retten etter § 5-1 på ein annan av skolane i kommunen mot foreldra sin vilje, er berre aktuelt der eit forsvarleg tilbod på den skolen eleven soknar til, fører til urimeleg store vanskar eller kostnader for kommunen. Det blir blant anna vist til at somme elevar kan trenge eit undervisningstilbod eller læringsmiljø som ikkje alle skolar kan setjast i stand til å tilby. I andre tilfelle kan problemet med å få til eit godt tilbod på den nærmaste skolen komme av store kostnader med nødvendige tilpassingar av bygningar, at arbeid ikkje blir ferdig i tide og liknande.

Ingen kan likevel tvingast til å ta mot spesialundervisning, heller ikkje til å ta mot denne opplæringa på ein annan skole enn den nærmaste. Eleven kan derfor velje å halde fram på den nærmaste skolen, jamvel om tilbodet om spesialundervisning blir dårlegare på denne skolen. Unntak frå denne valretten kan likevel tenkjast i svært spesielle tilfelle når åtferda til eleven i alvorleg grad går ut over læringssituasjonen for dei andre elevane på skolen og det dermed ikkje er forsvarleg å gi eleven eit opplæringstilbod på skolen. I slike tilfelle kan eleven visast til ein særleg bemanna og utstyrt skole i kommunen for å oppfylle retten og plikta til grunnskoleopplæring.

Sjå også punkt 20.4.4.4 i NOU 1995:18, der fleirtalet i opplæringslovutvalet vurderer bruken av nærleiksprinsippet for spesialundervisning.

Retten etter første punktum skal også gjelde når eleven går over til ein annan skole, til dømes frå barneskolen til ungdomsskolen.

Val av skole for elevar som får opplæring på samisk er det også gitt reglar om i § 6-2 tredje leddet, der kommunen har heimel til å samle opplæringa på samisk på ein eller fleire skolar i kommunen.

Sjå også § 2-6 andre leddet i lovutkastet om val av skole for elevar som får opplæring i og på teiknspråk.

Første leddet andre punktum er i samsvar med lovutkastet frå utvalet. Regelen er delvis ei vidareføring av kompetansen til kommunen i gsl. § 3 nr. 2. Forskriftene må halde seg innanfor det som er ei rimeleg tolking av første punktum i lovutkastet. Det vil blant anna seie at forskriftene må opne for at den vurderinga kommunen gjer av opptaket for ein elev, også tek omsyn til andre forhold enn geografisk nærleik, til dømes å skaffe sysken plass på den same skolen og om skolevegen er farleg.

Departementet legg til grunn at forvaltningslova § 37 inneber at mellom anna foreldrerådet eller samarbeidsutvalet ved dei enkelte skolane skal hørast før kommunen vedtek forskrifta.

Første leddet tredje punktum er nytt i forhold til lovutkastet frå utvalet, som ikkje avgrensar bruksområdet for forvaltningslova på dette punktet.

Andre leddet fører vidare gsl. § 13 nr. 1 andre leddet andre punktum.

Eit vedtak i kommunen etter denne regelen må ikkje setje til side rettane til andre elevar etter første leddet. Det vil som hovudregel seie at eit opptak etter andre leddet må vere grunngitt med at særlege forhold tilseier forskjellsbehandling i forhold til andre elevar som bur nærmare den aktuelle skolen.

Etter avtale med ein annan kommune kan eleven også få plass på ein skole i ein annan kommune enn bustadkommunen.

Sjå også vurderingane frå departementet i kapittel 9.

§ 8-2 Klassen

Alle elevar har rett til å høyre til ein klasse. For bestemde delar av opplæringa kan elevane organiserast på andre måtar. Organiseringa skal til vanleg ikkje skje etter fagleg nivå, kjønn eller etnisk tilhøyrsel.

Kvar klasse skal ha ein klassestyrar med særleg ansvar for dei praktiske, administrative og sosialpedagogiske gjeremåla som gjeld klassen, blant anna kontakten med heimane.

Merknader til § 8-2:

Generelt: Lovutkastet frå departementet er endra i høve til lovutkastet frå utvalet ved at framlegget om ein generell regel om forsvarleg standard ikkje er ført vidare. Vidare er det i samsvar med lovvedtak 19.06.1997 nr. 83 sett inn ein regel om samansetjinga av klassen eller gruppa. Elles er utkastet i samsvar med lovutkastet frå utvalet.

Lovutkastet fører vidare gsl. § 5 nr. 1 slik han lyder etter lovvedtak 19.06.1997 nr. 83. Regelen er ny i forhold til vidaregåande opplæring.

Regelen opnar for at klassane i bestemde delar av opplæringa kan slåast saman eller delast.

Regelen krev ikkje kompensasjon av pedagogressursar når klassar blir slått saman. Unntak gjeld likevel klassar med 6-åringar som har over 18 elevar. Slike klassar skal ha eit minste lærartimetal, sjå § 8-4 med merknader.

Same læraren kan vere klassestyrar for fleire klassar.

Om forholdet mellom klassestyraren og klasserådet, sjå § 11-3 andre leddet.

Sjå også vurderingane frå departementet i kapittel 13.

§ 8-3 Klassedelingstal

Når skoleåret tek til, kan ein klasse i grunnskolen ikkje ha meir enn

12 elevar når det er fire årskull eller meir i klassen
18 elevar når det er tre årskull i klassen
24 elevar når det er to årskull i klassen
28 elevar når det er eitt årskull i klassen i 1.-7. klassetrinn
30 elevar når det er eitt årskull i klassen i 8.-10. klassetrinn.
Når det er fleire årskull i same klassen i grunnskolen, skal årskulla i klassen vere samanhengande dersom skolen har elevar i årskulla.

Skolen kan ikkje samtidig ha aldersblanda og aldershomogene klassar innanfor same klassetrinn, eller parallelle aldersblanda klassar. Skolen kan likevel ha aldersblanda klassar innanfor kvart av hovudtrinna 1.-4. klasse, 5.-7. klasse og 8.-10. klasse, dersom det er grunngitt med omsynet til elevane ved skolen.

Når skoleåret tek til, kan ein klasse i vidaregåande skole ikkje ha meir enn 30 elevar. I studieretningsfag i yrkesfaglege studieretningar kan ein klasse ikkje ha meir enn 15 elevar når skoleåret tek til.

Dersom det er grunngitt med omsynet til elevane i klassen, kan kommunen eller fylkeskommunen vedta å gjere unntak frå reglane i første og fjerde leddet. Av eige tiltak eller etter klage frå ein eller fleire av elevane i klassen kan departementet setje eit slikt vedtak til side eller krevje at det blir tilført ekstra ressursar til undervisninga i vedkommande klasse. Klagen skal behandlast etter reglane i forvaltningslova.

Merknader til § 8-3:

Første leddet er i samsvar med lovutkastet frå utvalet og fører vidare maksimaltala for klassestorleikar i grunnskolen slik tala er i dag, jf. gsl. § 5 nr. 2 andre leddet. Regelen opnar likevel for at tilflyttande elevar som skoleeigaren får vite om etter at skoleåret har teke til, kan fordelast på dei eksisterande klassane utan omsyn til om ein da går ut over klassedelingstala.

Unntaket skal berre gjelde ut skoleåret. Dersom unntaksheimelen i femte leddet ikkje kan brukast, må klassen delast, slik at han er i samsvar med klassedelingstala når neste skoleåret tek til.

Andre leddet og tredje leddet første punktum er nye i forhold til lovutkastet frå utvalet og fører i hovudsak vidare den opninga det i dag er for aldersblanding ved mindre skolar, sjå gsl. § 5. Etter andre leddet vil det ikkje vere høve til å ha til dømes ein klasse med berre elevar frå første, andre og fjerde klassetrinn dersom skolen også har elevar på tredje klassetrinnet.

Etter lovutkastet vil maksimal skolestorleik ved fådelte skolar no følgje av tredje leddet første punktum samanhalde med reglane om maksimal storleik for aldersblanda klasser i første leddet. Tredje leddet første punktum opnar ikkje for aldersblanding slik at skolen samtidig har aldersblanda klassar og klassar med eit årskull innanfor dei same klassetrinna. Skolane kan heller ikkje ha parallelle aldersblanda klassar. Kva for opning det er for slik aldersblanding, går fram av tredje leddet andre punktum.

Tredje leddet andre punktum er nytt i forhold til lovutkastet frå utvalet og opnar for ei viss aldersblanding også ved større skolar, men ikkje ei slik generell opning for aldersblanding som fleirtalet i utvalet gjekk inn for.

Det er eit vilkår at aldersblandinga er grunngitt med omsynet til elevane ved skolen. Dette inneber at det ikkje vil vere høve til slik aldersblanding m a ut frå omsynet til økonomien i kommunen eller av omsyn til dei tilsette ved skolen.

Fjerde leddet er i samsvar med lovutkastet § 8-3 andre leddet frå utvalet og fører vidare maksimaltala for klassestorleikar i den vidaregåande skolen slik tala er i dag, jf. rundskriv F-61-94.

Ein klasse for studieretningsfag skal ikkje ha meir enn 15 elevar. Klassen kan slåast saman i visse delar av undervisninga etter § 8-2 første leddet andre punktum i lovutkastet. Det kan til dømes gjelde undervisning i rein yrkesteori.

På same måten som etter første leddet vil elevar som kjem til etter skolestart, kunne fordelast på dei eksisterande klassane utan omsyn til om ein da går ut over klassedelingstala.

Femte leddet er nytt i forhold til lovgivinga i dag. Etter regelen kan skoleeigaren vedta å gå ut over reglane for klassestorleiken etter første og fjerde leddet. Regelen opnar for at klassar som i løpet av skoleåret eller i perioden mellom slutten på skoleåret og skolestart har fått ekstra elevar slik at klassedelingstal er overskridne, blir førte vidare i nye skoleår. For begge desse tilfella gjeld at dette berre kan gjerast der omsynet til elevane i klassen tilseier det. Regelen vil ikkje gi høve til å opprette nye klassar større enn klassedelingstala.

Regelen gir kvar enkelt elev i klassen rett til å klage.

Regelen gir departementet heimel til å krevje ekstra pedagogressursar til undervisninga i den enkelte klassen og går lenger enn påleggsheimelen til departementet i § 14-1 tredje leddet i lovutkastet.

Sjå også vurderingane frå departementet i kapittel 13.

§ 8-4 Pedagogressursar i første klasse i grunnskolen

1. klasse/førskolen med meir enn 18 elevar skal ha to lærarar i kvar undervisningstime. Delar av undervisninga kan likevel givast av éin lærar dersom det blir kompensert i andre delar av undervisninga.

Merknader til § 8-4:

Generelt: 1. klasse/førskolen er også omfatta av reglane i § 8-2 og § 8-3. Det allmenne klassedelingstalet for barnetrinnet (28) og klassedelingstala for klassar med aldersblanding (12, 18 og 24) gjeld såleis også for klassar med 6-åringar. § 8-4 er ikkje ein regel om maksimal klassestorleik, men ein regel om ekstra lærarressursar når klassen har ein viss storleik.

Departementet legg til grunn at det i tillegg skal tildelast ressursar i den grad det er nødvendig for å oppfylle rettane for den enkelte eleven etter kapittel 5 i lovutkastet om spesialundervisning.

Lovutkastet frå departementet er i samsvar med gsl. § 5 nr. 2 tredje leddet, slik det lyder etter endring ved lov 28.06.1996 nr. 53. Sjå også vurderingane frå departementet i Ot.prp. nr. 40 (1995-96), side 3.

Første punktum er delvis i samsvar med § 8-3 siste leddet i lovutkastet frå utvalet, men skil seg frå dette lovutkastet på to punkt. For det første skal det etter lovutkastet frå departementet vere to lærarar i alle klassar med meir enn 18 elevar, mens den 19. eleven i lovutkastet frå utvalet berre løyser ut krav om ein tilsvarande auke i pedagogressursen. For det andre blir det kravd to lærarar pr. undervisningstime dersom ein aldersblanda klasse med mellom anna 6-åringar har meir inn 18 elevar. Lovutkastet frå utvalet krev meir enn atten seksåringar før kravet om ekstraressurs blir utløyst.

Som det går det fram av andre punktum, gjeld kravet den gjennomsnittlege lærarressursen i klassen. Det vil blant anna seie at klassen i delar av undervisningstida kan ha éin lærar dersom det blir kompensert med tre lærarar i eit tilsvarande timetal. Den ekstra lærarresursen kan til dømes brukast til å dele klassen i visse delar av undervisninga, jf. § 8-2 første leddet andre punktum.
Kapittel 9 Leiing, funksjonar, utstyr og læremiddel i skolen

§ 9-1 Leiing

Kvar skole skal ha ei forsvarleg fagleg, pedagogisk og administrativ leiing.

Som fagleg, pedagogisk og administrativ leiar på kvar skole skal det tilsetjast ein rektor. Kravet om rektor gjeld ikkje grunnskole for klassetrinna 1-7 med 30 elevar eller mindre.

Departementet kan i særlege tilfelle gjere unntak frå regelen i andre leddet.

Merknader til § 9-1:

Første leddet er i samsvar med lovutkastet frå utvalet. Regelen er ny i forhold til lovgivinga i dag. Kva som er forsvarleg leiing, må avgjerast ut frå ei konkret vurdering og vil kunne variere både over tid og frå skole til skole. Regelen inneber ikkje noko absolutt krav om at det må opprettast særskilde stillingar ut over dei som er pålagde i medhald av lova. Regelen gjeld også for skolar som etter andre leddet ikkje har krav om rektor.

Andre leddet er endra i forhold til lovutkastet frå utvalet ettersom rektorkravet gjeld for fleire grunnskolar, slik at det berre er barneskolar med 30 elevar eller mindre som ikkje er omfatta av rektorkravet. Dette vil i praksis seie todelte og udelte barneskolar, jf. § 8-3.

Regelen skjerpar rektorkravet i grunnskolen slik det er i dag, jf. gsl. § 17 nr. 4, og fører vidare kravet om rektor på alle vidaregåande skolar, jf. lvgo. § 28. Det blir lovfest at rektor også er fagleg leiar, utan at det vil seie at rektor må vere fagleg kompetent i alle dei faga det blir undervist i på skolen. I den faglege leiinga må rektor derfor i nødvendig grad få støtte frå resten av personalet på skolen.

Så lenge ikkje noko anna er fastsett i kraft av kommunal instruksjonskompetanse eller i lov, forskrifter eller i tariffavtale, kan rektor delegere oppgåvene sine til anna personale på skolen.

Dessutan er tredje punktum i lovutkastet frå utvalet teke ut, slik at rektor på ein skole med rektorkrav etter lovutkastet frå departementet ikkje samtidig kan vere leiar for ein annan skole. Rektor kan likevel leie andre opplæringsarrangement i tilknyting til skolen, til dømes særskilt organisert vaksenopplæring. Føresetnaden er at det ikkje går nemneverdig ut over dei oppgåvene rektor skal fylle i hovudstillinga.

Når det ikkje er rektorkrav på ein skole, står kommunen fritt til å organisere leiinga av skolen og kan også organisere ei felles leiing for fleire skolar utan rektorkrav. Det er likevel ein føresetnad at kravet om forsvarleg leiing i første leddet er oppfylt.

Det gjeld særlege kompetansekrav for rektorstillinga, jf. § 10-2 i lovutkastet.

Tredje leddet er nytt i forhold til lova i dag og i forhold til lovutkastet frå utvalet. Regelen kan nyttast i dei tilfella der kravet i andre leddet skapar særleg store praktiske vanskar eller der særlege forhold gjer at ei anna organisering vil gje ei vesentleg betre leiing av skolen. Dette kan til dømes vere situasjonen for skoleverksemda i enkelte sosiale og medisinske institusjonar. Sjå også § 16-2 andre leddet i lovutkastet.

Heimelen kan også opne for tidsavgrensa forsøk, f.eks. med lærarstyrte skolar.

Sjå også vurderingane frå departementet i kapittel 17.

§ 9-2 Rådgiving og skolebibliotek

Elevane har rett til nødvendig rådgiving om utdanning, yrkestilbod og yrkesval og om sosiale spørsmål. Departementet gir nærmare forskrifter.

Elevane skal ha tilgang til skolebibliotek.

Merknader til § 9-2:

Første leddet første punktum er i samsvar med lovutkastet frå utvalet. Regelen svarer til lvgo. § 11 tredje leddet og fører inn eit lovfest krav om nødvendig rådgiving i grunnskolen.

Første leddet andre punktum er nytt i forhold til lovutkastet frå utvalet. Regelen fører vidare forskriftskompetansen i gsl. § 12 og lvgo. § 11 femte leddet.

Andre leddetsvarer til § 9-2 tredje leddet i lovutkastet frå utvalet når det gjeld den vidaregåande skolen. Regelen for grunnskolen er endra i forhold til § 9-2 andre leddet i lovutkastet frå utvalet, slik at det ikkje lenger skal vere eit absolutt krav at skolebiblioteket i grunnskolen skal vere lokalisert på skolen. På same måten som i den vidaregåande skolen skal kravet kunne oppfyllast anten gjennom eit eige bibliotek på skolen eller i samarbeid med eit anna bibliotek.

Elevane skal likevel ha tilgang til eit bibliotek som er særskilt tilrettelagt for skolen, og som kan brukast som eit aktivt ledd i opplæringa på skolen. Det vil blant anna seie at biblioteket anten må vere plassert i skolelokala eller i nærleiken av skolen. I lovutkastet frå departementet er det derfor presisert at bibliotektenesta gjeld skolebibliotek.

Sjå elles vurderingane frå departementet i kapittel 17.

§ 9-3 Utstyr og arbeidstilhøve

Alle elevar har rett til ein arbeidsplass som er tilpassa behovet deira. Skolane skal ha tilgang til nødvendig utstyr, inventar og læremiddel.

Departementet kan gi forskrifter om tryggleiken til elevane.

Merknader til § 9-3:

Generelt: Lovutkastet frå departementet er i samsvar med lovutkastet frå utvalet.

Første leddet første punktum lovfester § 1-7 nr. 3 i grunnskoleforskrifta og gjer same rett gjeldande for elevar i vidaregåande skolar. Regelen gjeld dei fysiske forholda på skolen, der det er eit krav at dei er tilpassa behova til elevane.

Retten er særleg aktuell for elevar som på grunn av funksjonshemmingar treng ein arbeidsplass som er tilpassa dei særlege behova den enkelte eleven har. For elevar utan særskilde behov eller funksjonshemmingar gir regelen rett til ein generelt tilpassa arbeidsplass, som gjer at elevane kan ta del i den opplæringa læreplanen fastset.

Første leddet andre punktum opnar for at også grunnskolane - på same måten som vidaregåande skolar - kan oppfylle kravet om utstyr gjennom å disponere utstyr utanfor skolen, til dømes i lokale bedrifter. Ut over det fører andre punktum vidare gsl. § 10 nr. 2 første leddet første punktum og regelen om utstyr, inventar og læremiddel i lvgo. § 12 andre punktum.

Departementet viser også til § 2-1 sjette leddet i lovutkastet, som fastset at grunnskoleelevane framleis skal få eller på annan måte haldast med nødvendige læremiddel og utstyr til eige bruk. Elevane i den vidaregåande opplæringa kan framleis påleggjast å kjøpe inn læremiddel og utstyr til eige bruk, jf. § 3-1 åttande leddet i lovutkastet.

Andre leddet gir departementet kompetanse til å fastsetje forskrifter om tryggleiken til elevane. Slike forskrifter er i dag fastsette i medhald av den generelle forskriftsheimelen i gsl. § 12 nr.1 a. Forskriftsheimelen for den vidaregåande skolen er ny i forhold til lovgivinga i dag.

Det kan vere aktuelt med forskrifter om tryggingsreglar knytte til blant anna symjeopplæring, bruk av farlege maskinar og friluftsliv. Det kan også givast forskrifter om tilsyn med tryggleiken til elevane, til dømes på skoleplassen.

Slike reglar kan også givast i kommunale eller fylkeskommunale forskrifter om ordensreglement, jf. §§ 2-9 og 3-7 i lovutkastet.

§ 9-4 Lærebøker og andre læremiddel

Lærebøker som blir brukte i skolen, skal vere godkjende av departementet. Departementet kan gi nærmare forskrifter. Departementet kan halde lærebøker i enkelte fag utanfor kravet om godkjenning.

I andre fag enn norsk kan det berre brukast lærebøker og andre læremiddel som ligg føre på bokmål og nynorsk til same tid og same pris. I særlege tilfelle kan departementet gjere unntak frå denne regelen.

Departementet gir nærmare forskrifter om kva læremiddel som er omfatta av kravet i andre leddet.

Lesebøkene i norskfaget i grunnskolen skal ha nok tilfang på begge målformer slik at elevane lærer å lese både bokmål og nynorsk.

Merknader til § 9-4:

Første leddet er nytt i forhold til lovutkastet frå utvalet. Regelen fører vidare godkjenningskravet i gsl. § 39 og lovfester eit tilsvarande krav for den vidaregåande skolen, jf. forskrift 13.01.1984 nr. 3520 om godkjenning av lærebøker for grunnskolen og den vidaregåande skolen.

Med lærebøker er det også meint lesebøker i norskfaget, jf. tredje leddet.

Godkjenningskravet inneber at skoleeigaren ikkje har lov å ta i bruk bøker i skolen som ikkje er godkjende og som heller ikkje er haldne utanfor godkjenningskravet. Det er såleis skoleeigaren som må sjå til at bøker som blir brukte, har den nødvendige godkjenninga.

Lærebokgodkjenninga skal blant anna følgje opp måla og hovudmomenta i læreplanane.

Dessutan kan det ikkje godkjennast lærebøker i strid med andre og tredje leddet. Bøker som skal godkjennast, må såleis liggje føre på bokmål og nynorsk, og det må setjast vilkår om same pris for bokmåls- og nynorskutgåva når dei blir selde, dersom ikkje departementet har gjort unntak frå desse krava. Dessutan skal lesebøkene i norskfaget i grunnskolen ha nok tilfang på begge målformer, slik at elevane lærer å lese både bokmål og nynorsk.

Andre leddet er i endra i forhold til lovutkastet frå utvalet ved at kravet er utvida til også å gjelde andre læremiddel enn lærebøker. Lovutkastet fører i hovudsak vidare gsl. § 39 nr. 1 andre leddet og lvgo. § 38 andre leddet. Unntaksheimelen for departementet er avgrensa til særlege tilfelle.

Regelen rettar seg i utgangspunktet til skoleeigaren, som berre kan bruke lærebøker som ligg føre på bokmål og nynorsk til same pris. Regelen fører også vidare kravet om at bokmåls- og nynorskutgåvene skal liggje føre til same tid.

Dersom boka er halden utanfor godkjenningskravet, kan skolen bruke boka jamvel om nynorsk- og bokmålsutgåvene ikkje opphavleg har vore utgitt samtidig. Kravet er at boka på det tidspunktet skolen tek ho i bruk, låg føre på begge målformer.

Unntaksheimelen i andre punktum kan til dømes brukast til å tillate begge målformer i den same boka, og til å gi mellombels unntak frå kravet om samtidig utgiving der parallellutgåva har vore forseinka grunna produksjonstekniske tilhøve.

Tredje leddet er nytt i forhold til lovutkastet frå utvalet.

Fjerde leddet er i samsvar med § 9-4 første leddet i lovutkastet frå utvalet. Regelen fører vidare gsl. § 40 nr. 2.

Sjå også vurderingane frå departementet i kapittel 15.

§ 9-5 Grunnskoleanlegga

Kommunen skal sørgje for tenlege grunnskolar.

Til vanleg bør det ikkje skipast grunnskolar med meir enn 450 elevar.

På grunnskolar og i kombinerte anlegg for grunnskolar og andre formål skal det ikkje serverast alkohol eller takast med alkohol til nyting.

Merknader til § 9-5

Regelen er ny i forhold til lovutkastet frå utvalet. Første leddet fører vidare gsl. § 10 nr. 1, og andre leddet gsl. § 2 nr. 2 første leddet. Tredje leddet fører vidare gsl. § 10 nr. 4 tredje leddet.

Sjå også vurderingane frå departementet i kapittel 15.
Kapittel 10 Personalet i skolen

§ 10-1 Kompetansekrav for undervisningspersonell

Den som skal tilsetjast i undervisningsstilling i grunnskolen og i den vidaregåande skolen, skal ha relevant kompetanse. Departementet gir nærmare forskrifter om krav til utdanning og praksis for den som skal tilsetjast i undervisningsstillingar på ulike klassesteg og i ulike skoleslag.

Merknader til § 10-1:

Lovutkastet frå departementet er vesentleg endra i forhold til §§ 10-1 og 10-2 i lovutkastet frå utvalet. Lovutkastet frå departementet nøyer seg med å krevje relevant kompetanse for tilsetjing i undervisningsstillingar og overlèt fastsetjinga av kompetansekrava til forskrifter.

Regelen fører vidare dei delane av forskriftskompetansen til departementet i § 12 nr. 1 i lærarutdanningslova og vaksenopplæringslova § 9 første leddet som gjeld grunnskoleopplæring og vidaregåande opplæring.

Ettersom regelen er avgrensa til undervisningsstillingar, gjeld han ikkje for assistentar som hjelper undervisningspersonalet i undervisninga, og personale som gir støtte til elevar utanom undervisninga, til dømes knytt til sosialpedagogiske tiltak. Det gjeld ein særskild regel om kompetansekrav for rektor etter § 10-2 i lovutkastet.

Forskriftsheimelen i § 10-1 kan også brukast til å gi forskrifter om særlege kompetansekrav for undervisningspersonale som gir spesialundervisning og for medarbeidarar i vaksenopplæringa. Heimelen omfattar ikkje spesialundervisning for vaksne som blir gitt i medhald av § 5-2 andre leddet i lovutkastet.

Kompetansekrava skal vere oppfylte i forhold til den stillinga søkjaren skal tilsetjast i. Lovutkastet tek ikkje sikte på å regulere kompetansekrava dersom innhaldet i stillinga seinare blir endra.

Kompetansekrava i grunnskolen må tilpassast samansetjinga av klassane når klassane har elevar frå fleire klassesteg. Det er i den samanhengen ein føresetnad at dei som blir tilsette, må oppfylle kompetansekrava for minst ett av dei klassestega som er representert i klassen.

Departementet kan gi forskrifter om tilsetjing på vilkår av at kompetansekrava blir oppfylte innanfor eit avgrensa tidsrom. Det er i denne samanhengen naturleg at forskriftene inneheld eit krav om at ein arbeidskontrakt skal innehalde eit tilsvarande vilkår. Ei tilsetjing på vilkår følgjer elles dei vanlege stillingsvernreglane i arbeidsmiljølova.

Sjå også vurderingane frå departementet i kapittel 18.

§ 10-2 Kompetansekrav for rektor

Den som skal tilsetjast som rektor, må oppfylle eitt av dei kompetansekrava som gjeld etter forskrifter gitt med heimel i § 10 -1 for det skoleslaget eller dei klassestega han eller ho skal vere rektor for, og vedkommande må ha arbeidd minst tre år med undervisning eller administrativt arbeid i skolen eller i ein annan utdanningsadministrasjon.

Merknader til § 10-2:

Lovutkastet frå departementet er i hovudsak i samsvar med § 10-3 i lovutkastet frå utvalet. Lovutkastet frå departementet presiserer at også praksis frå ein annan undervisningsadministrasjon enn ein skole skal godtakast som relevant praksis, til dømes praksis frå skoleadministrasjonen i ein kommune eller i ein fylkeskommune, frå Statens utdanningskontor eller frå departementet.

Regelen fører vidare § 9 nr. 1 i lærarutdanningslova.

Sjå også vurderingane frå departementet i kapittel 18.

§ 10-3 Kompetansekrav for personell ved faste leirskolestader

Departementet kan gi forskrifter om kompetansekrav for personell ved faste leirskolestader.

Merknader til § 10-3:

Lovutkastet frå departementet er i samsvar med § 10-5 i lovutkastet frå utvalet. Regelen fører vidare delar av forskriftskompetansen til departementet i gsl. § 21 nr. 4.

§ 10-4 Utlysing av stillingar

Undervisningsstillingar og rektorstillingar skal lysast ut offentleg. Kravet om slik utlysing gjeld ikkje for stillingar som er ledige for eit kortare tidsrom enn seks månader, eller når arbeidsgivaren skal tilby stillinga til ein arbeidstakar eller tidlegare arbeidstakar i verksemda med heimel i lov 4. februar 1977 nr. 4 om arbeidarvern og arbeidsmiljø m.v. § 60 om oppseiingsvern og § 67 om førerett til ny tilsetjing.

Merknader til § 10-4:

Lovutkastet frå departementet er i samsvar med § 10-6 i lovutkastet frå utvalet.

Første punktum fører vidare kravet om utlysing av ledige undervisningsstillingar og rektorstillingar i grunnskolen, jf. gsl. § 20 nr. 1 første punktum. Det same kravet blir innført for den vidaregåande skolen. Kravet omfattar òg mellomleiarstillingar i skolen, til dømes undervisningsinspektør.

Det lovfeste utlysingskravet skal ikkje gjelde for andre stillingar i skolen enn rektor- og undervisningsstillingar.

Regelen i andre punktum om at utlysingskravet ikkje skal gjelde for kortare tilsetjingar, er ny. Dessutan blir forholdet til enkelte stillingsvernreglar klargjort i andre punktum.

§ 10-5 Val mellom fleire søkjarar

Når ein må velje mellom fleire søkjarar til den same stillinga, skal det leggjast vekt på utdanning og praksis, kva undervisningsbehov tilsetjinga skal ta sikte på å dekkje, og kor kvalifisert søkjaren elles er for stillinga.

Merknader til § 10-5:

Lovutkastet frå departementet er i samsvar med § 10-7 i lovutkastet frå utvalet.

Regelen lovfester det allmenne forvaltningsrettslege prinsippet om tilsetjing av den best kvalifiserte søkjaren. Den tilsetjande styresmakta skal såleis velje den best kvalifiserte blant søkjarar som oppfyller kompetansekrava i lova eller forskrifta.

Regelen klargjer blant anna at personlege eigenskapar er eit relevant kriterium. Det vil såleis i mange tilfelle vere naturleg at intervju blir brukt som ein del av tilsetjingsprosessen.

Lovutkastet § 10-5 gjeld også når ein må velje mellom fleire ukvalifiserte søkjarar som konkurrerer om ei mellombels stilling.

§ 10-6 Mellombels tilsetjing

Dersom det ikkje er søkjarar som fyller dei kompetansekrava som er fastsette i denne lova, kan andre tilsetjast mellombels. Med mindre det er avtalt ein kortare tilsetjingsperiode, skal tilsetjinga vare til og med 31. juli.

Merknader til § 10-6:

Lovutkastet frå departementet er i hovudsak i samsvar med § 10-8 første leddet i lovutkastet frå utvalet. Regelen gir berre høve til å tilsetje mellombels i stillingar som denne lova fastset kompetansekrav for. Dermed er ordninga blant anna avgrensa når det gjeld assistentar. For stillingar som lovutkastet ikkje fastset kompetansekrav for, gjeld dei allmenne reglane om mellombels tilsetjing i arbeidsmiljølova.

Første punktum fører vidare ordninga med mellombels tilsetjing i grunnskolen når det ikkje er søkjarar som fyller kompetansekrava i lova eller forskrifta, jf. gsl. § 17 nr. 2 og § 12 nr. 2 i lærarutdanningslova. Den same ordninga blir innført i den vidaregåande skolen. Andre punktum er nytt i forhold til lovgivinga i dag og har fått ei noko anna utforming enn i lovutkastet frå utvalet. Lovutkastet gjer det klart at regelen om at tilsetjing ikkje skal vare lenger enn til 31. juli, også gjeld for tilsetjing i vikariat, der den som blir tilsett ikkje oppfyller kompetansekrava.

Sjå også vurderingane frå departementet i kapitla 18 og 19, og merknadene til § 10-9.

§ 10-7 Praksisplassar i skolen

Departementet kan i det enkelte tilfellet eller i forskrifter gi pålegg om at kommunar eller fylkeskommunar skal gi studentar frå universitet og høgskolar praksisopplæring og rettleiing i skolen, og om val av den som skal stå for praksisopplæringa.

Merknader til § 10-7:

Lovutkastet frå departementet er i samsvar med § 10-9 i lovutkastet frå utvalet.

Departementet får kompetanse til å gi reglar om plikt til å gi praksisopplæring. Regelen gir heimel til å føre vidare mellom anna gsl. § 22 nr. 3 og lvgo. § 20 tredje leddet om pliktene til undervisningspersonalet.

Departementet går ut frå at praksisplassar i dei fleste tilfella kjem i stand etter avtale mellom høgskolen eller universitetet og grunnskolen eller den vidaregåande skolen. Det blir i denne samanhengen også avtalt kven av undervisningspersonalet som skal stå for praksisopplæringa (vere øvingslærar). Departementet vil understrekje at det enkelte universitet eller den enkelte høgskole framleis vil ha det overordna ansvaret for det faglege innhaldet i praksisopplæringa.

§ 10-8 Etterutdanning

Staten, fylkeskommunen og kommunen skal medverke til at undervisningspersonell, skoleleiarar og personell med særoppgåver i skoleverket får etterutdanning, med sikte på å fornye og utvide fagleg og pedagogisk kunnskap og å halde seg orienterte om og vere på høgd med utviklinga i skolen og samfunnet.

Merknader til § 10-8:

Lovutkastet frå departementet er i samsvar med § 10-10 i lovutkastet frå utvalet. Regelen fører vidare mellom anna gsl. § 27 nr. 1 andre leddet.

§ 10-9 Politiattest

Den som skal tilsetjast i grunnskolen, må leggje fram politiattest. Attesten skal vise om vedkommande er sikta, tiltalt eller dømd for seksuelle overgrep mot barn.

Kommunen kan krevje politiattest etter første leddet også for andre personar som regelmessig oppheld seg i grunnskolen.

Departementet gir nærmare forskrifter.

Merknader til § 10-9:

Regelen er ny i forhold til lovutkastet frå utvalet og i forhold til lovgivinga i dag og svarar til lov 05.05.1995 nr. 19 om barnehager § 20 første, tredje og fjerde leddet.

Regelen gjeld alle som skal tilsetjast i grunnskolen, både fast og mellombels personell og både administrativt personell, undervisningspersonell og andre som skal arbeide i skolen. Regelen gjeld også for personell som etter denne lova gir pedagogisk hjelp til barn under opplæringspliktig alder og som er tilsatt i grunnskolen.

Politiattesten skal berre vise om vedkommande er sikta, tiltalt eller dømd for «seksuelle overgrep mot barn». Eventuelle andre lovbrot skal ikkje gå fram av politiattesten. Departementet tek sikte på å gi forskrifter som nærmare regulerer kva som er «seksuelle overgrep mot barn», slik det også er gjort for barnehagar.

Ved at kommunen får høve til å fastsetje at også andre som arbeider med aktivitetar knytte til skolen skal leggje fram politiattest, vil ein også kunne krevje slik attest frå personar som til dømes er knytte til skolefritidsordninga.

Når det blir innhenta politattest, vil det i tilsettjingssaka sjølvsagt vere relevant å leggje vekt på opplysningane i attesten. Dette må også gjelde i dei tilfella der alternativet er å tilsettje mellombels i medhald av reglane i § 10-6.

Sjå også vurderingane frå departementet i kapittel 19.

§ 10-10 Tariffavtalar om lønns- og arbeidsvilkår

For stillingar som går inn under denne lova, blir lønns- og arbeidsvilkåra fastsette i tariffavtale. Kongen i statsråd fastset kven som skal forhandle med dei tenestemannsorganisasjonane som har rett til å forhandle om lønns- og arbeidsvilkår.

Merknader til § 10-10:

Regelen er ny i forhold til lovutkastet frå utvalet, og førar vidare blant anna gsl. § 19 nr. 1.

Forhandlingskompetansen omfattar ikkje personell tilsett for å tenestegjere i kommunale musikk-/kulturskolar eller i skolefritidsordning sjølv om desse verksemdene administrativt blir lagde inn under skolar.

Sjå også vurderingane frå departementet i kapittel 19 om den arbeidsrettslege stillinga til skoleleiarar og undervisningspersonell.
Kapittel 11 Organ for brukarmedverknad i skolen

§ 11-1 Samarbeidsutval ved grunnskolar

Ved kvar grunnskole skal det vere eit samarbeidsutval med to representantar for undervisningspersonalet, éin for andre tilsette, to for foreldrerådet, to for elevane og to for kommunen. Den eine av representantane for kommunen skal vere rektor ved skolen. Elevrepresentantane skal ikkje vere til stades når saker som er omfatta av teieplikt etter lover eller forskrifter, blir behandla i samarbeidsutvalet.

Samarbeidsutvalet har rett til å uttale seg i alle saker som gjeld skolen.

Dersom samarbeidsutvalet får delegert styringsoppgåver frå kommunen, kan kommunen nemne opp fleire representantar til utvalet.

Kommunen kan nemne opp samarbeidsutvalet som styre for skolen etter § 11 i kommunelova. Dersom kommunen nemner opp eit anna styre for skolen enn samarbeidsutvalet, skal minst to representantar for foreldrerådet vere med i styret. Inga av gruppene elevar, tilsette eller foreldre kan ha fleirtal i styret aleine. Rektor har rett til å møte, tale og komme med framlegg.

Kommunen kan skipe eit felles samarbeidsutval for grunnskole og kommunal barnehage. Etter avtale kan ei tilsvarande ordning etablerast mellom privat barnehage og kommunal skole. Utvalet skal ha to representantar for elevane, éin representant for undervisningspersonalet, éin representant for andre tilsette i skolen, to representantar for dei tilsette i barnehagen, to representantar for foreldrerådet i skolen og to representantar for foreldrerådet i barnehagen. I tillegg til dei representantane for kommunen som følgjer av første og tredje leddet, kan eigaren av barnehagen nemne opp inntil to medlemmer.

Merknader til § 11-1:

Første leddet er endra i forhold til lovutkastet frå utvalet, ved at rektor framleis skal vere obligatorisk medlem av samarbeidsutvalet. Regelen fører vidare gsl. § 32 nr. 1 og 4.

Dersom skolen ikkje er omfatta av rektorkravet i § 9-1 andre leddet i lovutkastet og kommunen heller ikkje har valt å tilsetje rektor, må kommunen nemne opp ein annan representant.

Kommunen regulerer nærmare korleis elevane peiker ut representantane sine. Det er ein føresetnad at elevrepresentantane skal representere alle elevane på skolen, ikkje berre dei elevane det er skipa elevråd for. Sjå § 11-2 første leddet i lovutkastet, der kravet om elevråd ikkje gjeld for klassetrinna 1-4.

Representantane for dei tilsette, det vil også seie lærarrepresentantane, skal veljast av og blant alle tilsette, ikkje av organisasjonane, til dømes lærarorganisasjonane, sjå Ot.prp. nr. 53 (1994/95).

Regelen om at elevane ikkje skal vere med i saker med teieplikt, jf. tredje punktum, gjeld også når samarbeidsutvalet får styringsoppgåver, eventuelt blir oppnemnt som styre for skolen, jf. tredje leddet og fjerde leddet første punktum.

Andre leddet er i samsvar med § 11-1 andre leddet første punktum i lovutkastet frå utvalet. Regelen fører vidare gsl. § 32 nr. 2.

Det er påbode med samarbeidsutval som rådgivande organ, som ikkje har avgjerdskompetanse etter lov eller forskrift. Kommunen kan likevel velje å gi samarbeidsutvalet styringsoppgåver og dermed fullmakter på eit nærmare avgrensa område, jf. tredje leddet. Kommunen kan også velje å nemne opp eit samarbeidsutval som styre for skolen etter § 11 i kommunelova, jf. fjerde leddet.

I arbeidet med styringsoppgåvene høyrer samarbeidsutvalet inn under den kommunale instruksjonskompetansen på linje med andre styre som kommunen skipar.

Kommunen kan også delegere styringsoppgåver til eit anna styre, til dømes til eit felles styre for skolen og barnehagen. I slike tilfelle gjeld likevel regelen om foreldrerepresentasjon i fjerde leddet andre punktum.

Tredje leddet er i samsvar med § 11-1 andre leddet andre punktum i lovutkastet frå utvalet. Regelen fører vidare gsl. § 32 nr. 3.

Fjerde leddet første punktum er nytt i forhold til lovutkastet frå utvalet. Regelen klargjer den kommunale kompetansen som går fram av gsl. § 32 nr. 3 og 5, og av lovutkastet frå utvalet. Kommunen kan nemne opp fleire representantar til styret i tillegg til medlemmene i samarbeidsutvalet, jf. tredje leddet.

Fjerde leddet andre punktum er endra i forhold til § 11-1 tredje leddet første punktum i lovutkastet frå utvalet, ved at det er fastsett at foreldrerådet vel foreldrerepresentantane i styret. Regelen fører elles vidare gsl. § 32 nr. 5 første punktum.

Tredje leddet tredje punktum er nytt i forhold til lovutkastet frå utvalet og i forhold til lovgivinga i dag. Forbodet gjeld berre grupper i skolesamfunnet. Representantar for kommunen kan vere i fleirtal. Fjerde leddet fjerde punktum er i samsvar med § 11-1 tredje leddet andre punktum i lovutkastet frå utvalet og fører vidare gsl. § 32 nr. 5 andre punktum.

Femte leddet er i hovudsak i samsvar med § 11-1 fjerde leddet i lovutkastet frå utvalet. Lovutkastet endrar reglane om medlemskap for styraren i barnehagen og rektor ved skolen. Etter lovutkastet vil rektor alltid vere ein av kommunen sine representanter i samarbeidsutvalet. Eigaren av barnehagen kan velje å nemne opp styraren som ein av sine representantar.

Dessutan er det i lovutkastet frå departementet klargjort at eit felles samarbeidsutval mellom private barnehagar og kommunale skolar blir til gjennom ein ordinær avtale, der vanlege avtalerettslege prinsipp avgjer kven som har kompetanse til å gjere avtalen. I utgangspunktet er avtalepartane kommunen og eigaren av den private barnehagen.

Regelen fører elles i hovudsak vidare gsl. § 32 nr. 7. Regelen om medlemskap for elevane er ny.

Regelen klargjer dessutan at medverknaden til kommunen etter § 11-1 første leddet i lovutkastet også skal gjelde for det felles samarbeidsutvalet, og at denne medverknaden kjem i tillegg til den medverknaden som følgjer av reglane i barnehagelova. Det vil seie at kommunen skal ha to representantar i utvalet, og at kommunen eller ein annan eigar av barnehagen i tillegg kan nemne opp to representantar, sml. § 4 tredje leddet i barnehagelova. Dersom kommunen delegerer styringsoppgåver til samarbeidsutvalet, skal kommunen dessutan ha rett til å nemne opp fleire representantar til utvalet, jf. § 11-1 tredje leddet i lovutkastet.

Oppnemning etter fjerde punktum er frivillig.

Sjå også vurderingane i Ot.prp. nr. 68 (1993-94), side 25 og vurderingane frå departementet i kapittel 10.

§ 11-2 Elevråd ved grunnskolar

Ved kvar grunnskole skal det for klassetrinna 5-7 og for klassetrinna 8-10 vere eit elevråd med éin representant for kvar klasse. Representantane skal veljast seinast tre veker etter at skolen har teke til om hausten.

Ein medlem av undervisningspersonalet på skolen skal ha som oppgåve å hjelpe elevrådet i arbeidet. Denne elevrådskontakten har møte- og talerett i elevrådet.

Leiaren for elevrådet kan kalle inn til møte i rådet i samråd med elevrådskontakten. Rådet skal i alle høve kallast inn når ein tredel av medlemmene i rådet eller rektor krev det.

Elevrådet skal fremje fellesinteressene til elevane på skolen og arbeide for å skape godt lærings- og skolemiljø. Rådet skal også kunne uttale seg i og komme med framlegg i saker som gjeld nærmiljøet til elevane.

Merknader til § 11-2:

Første leddet første punktum er endra i forhold til lovutkastet frå utvalet, slik at kravet om elevråd også gjeld for klassetrinna 5-7.

Regelen fører elles vidare gsl. § 33 nr. 1 første punktum og gjer kravet om ein representant for kvar klasse absolutt.

Kommunen avgjer om det skal vere eitt felles elevråd for klassetrinna 5-10, eller om det skal vere eitt elevråd for mellomtrinnet og eitt elevråd for ungdomstrinnet.

Regelen er ikkje til hinder for at ein kan velje å ha elevråd også for småskoletrinnet, anten som eige elevråd eller som del av eit felles elevråd for heile barnetrinnet eller for heile grunnskolen.

Første leddet andre punktum er i samsvar med lovutkastet frå utvalet og lovfester § 6-1 nr. 3 første leddet i grunnskoleforskrifta om at det skal haldast val seinast tre veker etter at skolen tek til.

Andre leddet første punktum er i samsvar med framlegget frå utvalet. Lovutkastet frå departementet klargjer at kravet gjeld éin av personalet for den enkelte skolen. Regelen fører vidare gsl. § 33 nr. 1 fjerde punktum.

Regelen er ikkje til hinder for at kommunen nemner opp to elevrådskontaktar for skolar som har eige elevråd for mellomtrinnet og ungdomstrinnet.

Andre leddet andre punktum er i samsvar med lovutkastet frå utvalet. Regelen lovfester møte- og talerett for elevrådskontakten, sml. § 6-4 nr. 3 andre punktum i grunnskoleforskrifta.

Tredje leddet første punktum er i samsvar med lovutkastet frå utvalet og lovfester § 6-4 nr. 4 i grunnskoleforskrifta.

Tredje leddet andre punktum er i samsvar med lovutkastet frå utvalet og lovfester delar av § 6-1 nr. 2 første leddet i grunnskoleforskrifta.

Fjerde leddet første punktum er i hovudsak i samsvar med lovutkastet frå utvalet og lovfester oppgåvene til elevrådet etter § 6-4 nr. 1 i grunnskoleforskrifta.

Elevrådet er ikkje i lova gitt avgjerdskompetanse i skolesamfunnet, men kan uttale seg i alle saker som gjeld skolen. Typiske saker for elevrådet gjeld velferda og arbeidsmiljøet til elevane. Når elevane er representerte i samarbeidsutvalet, er det også naturleg for elevrådet å uttale seg i saker som blir drøfta i rådet.

Departementet viser også til § 2-3 andre leddet i lovutkastet, som gir departementet heimel til å gi forskrifter om bruk av undervisningstid til klasse- og elevrådsarbeid, og om innhaldet i denne opplæringa.

Fjerde leddet andre punktum er nytt i forhold til lovutkastet frå utvalet. Regelen er også ny i forhold til forskriftene som gjeld i dag om oppgåvene til elevrådet, sml. § 6-1 nr. 1 i grunnskoleforskrifta.

Regelen omfattar blant anna saker om oppvekstmiljøet, arealplanar og fordeling av ressursar som gjeld barn og unge.

Sjå også vurderingane frå departementet i kapittel 10.

§ 11-3 Klasseråd i grunnskolen

For kvar klasse i grunnskolen skal det vere eit klasseråd der alle elevane er medlemmer.

Klassestyraren skal vere støtte for klassen i klasserådsarbeidet. Klassestyraren har møte- og talerett.

Klasserådet skal fremje interessene til elevane i klassen og saman med lærarane og foreldra arbeide for å skape godt miljø i klassen. Klasserådet skal uttale seg i saker det får frå elevrådet.

Merknader til § 11-3:

Generelt: Lovutkastet frå departementet er i hovudsak i samsvar med lovutkastet frå utvalet. Siste delen av tredje leddet andre punktum i lovutkastet frå utvalet er teke ut ettersom det ikkje er ei plikt, men berre ei tilråding i § 6-5 i grunnskoleforskrifta.

Første leddet innfører plikt til å ha klasseråd i alle klassar i grunnskolen.

Andre leddet er nytt i forhold til lovgivinga i dag, sml. likevel § 6-5 nr. 3 i grunnskoleforskrifta.

Tredje leddet lovfester § 6-5 nr. 1 første og andre leddet i grunnskoleforskrifta.

§ 11-4 Foreldreråd ved grunnskolar

På kvar grunnskole skal det vere eit foreldreråd der alle foreldre som har barn i skolen, er medlemmer.

Foreldrerådet skal fremje fellesinteressene til foreldra og medverke til at elevar og foreldre tek aktivt del i arbeidet for å skape godt skolemiljø. Foreldrerådet skal arbeide for å skape godt samhald mellom heimen og skolen, leggje til rette for trivsel og positiv utvikling hjå elevane og skape kontakt mellom skolen og lokalsamfunnet.

Foreldrerådet vel eit arbeidsutval. Arbeidsutvalet vel to representantar med personlege vararepresentantar til samarbeidsutvalet. Leiaren for arbeidsutvalet skal vere den eine av representantane.

Merknader til § 11-4:

Generelt: Lovutkastet frå departementet er i samsvar med lovutkastet frå utvalet, med unntak av «varamenn» er bytt ut med «vararepresentantar» i tredje leddet.

Første leddet fører vidare gsl. § 30 nr. 1 første punktum.

Andre leddet lovfester § 6-2 nr. 1 i grunnskoleforskrifta.

Tredje leddet fører vidare gsl. § 30 nr. 1 andre punktum.

§ 11-5 Skoleutval ved vidaregåande skolar

Ved kvar vidaregåande skole skal det vere eit skoleutval med representantar for dei tilsette og fylkeskommunen og to representantar valde av elevrådet. Rektor ved skolen skal vere representant for fylkeskommunen.

Skoleutvalet har rett til å uttale seg i alle saker som gjeld skolen.

Fylkeskommunen kan nemne opp skoleutvalet som styre for skolen etter § 11 i kommunelova. Dersom fylkeskommunen nemner opp eit anna styre for skolen enn skoleutvalet, skal minst to representantar for elevrådet vere med i styret. Inga av gruppene elevar eller tilsette kan ha fleirtal i styret aleine. Rektor har rett til å møte, tale og komme med framlegg.

Merknader til § 11-5:

Første leddet første punktum er i samsvar med lovutkastet frå utvalet.

Regelen fører i hovudsak vidare lvgo. § 27 første leddet. Men regelen om at det er elevrådet som vel elevrepresentantane, er ny.

Representant(ar) for dei tilsette skal veljast av og blant alle tilsette, ikkje av organisasjonane, til dømes lærarorganisasjonane, sjå Ot.prp. nr. 53 (1994/95).

Første leddet andre punktum er endra i forhold til lovutkastet frå utvalet og gjeldande rett, ved at rektor skal vere obligatorisk medlem av skoleutvalet. Sjå lvgo. § 27 andre leddet.

Andre leddet er i samsvar med lovutkastet frå utvalet. Regelen fører vidare lvgo. § 27 tredje leddet.

Skoleutvalet er påbode som rådgivande organ, som ikkje har avgjerdskompetanse etter lov eller forskrifter. Fylkeskommunen kan likevel velje å gi skoleutvalet styringsoppgåver og dermed fullmakter på eit nærmare avgrensa område. Fylkeskommunen kan også velje å nemne opp skoleutvalet som styre for skolen etter § 11 i kommunelova, jf. tredje leddet.

I arbeidet med styringsoppgåvene høyrer skoleutvalet inn under den fylkeskommunale instruksjonskompetansen på lik linje med andre styre som fylkeskommunen skipar.

Fylkeskommunen kan også delegere styringsoppgåver til eit anna styre. I slike tilfelle gjeld likevel regelen om elevrepresentasjon i tredje leddet andre punktum.

Tredje leddet første punktum klargjer at fylkeskommunen kan nemne opp skoleutvalet som styre for skolen. Det går fram som ein føresetnad av lovutkastet frå utvalet. Regelen fører vidare lvgo. § 27 fjerde leddet.

Tredje leddet andre punktum er endra i forhold til § 11-5 tredje leddet i lovutkastet frå utvalet, ved at det er fastsett at elevrådet vel elevrepresentantane i styret. Regelen fører elles vidare lvgo. § 27 femte leddet.

Tredje leddet tredje og fjerde punktum er nye i forhold til lovutkastet frå utvalet og i forhold til lovgivinga i dag. Forbodet i tredje punktum gjeld berre grupper i skolesamfunnet. Representantar for fylkeskommunen kan ha fleirtal.

Sjå også vurderingane frå departementet i kapittel 10.

§ 11-6 Elevråd og allmøte ved vidaregåande skolar

Ved kvar vidaregåande skole skal det vere eit elevråd med minst éin medlem for kvar tjuande elev. Elevrådet blir valt ved skriftleg røysting.

Elevrådet skal blant anna arbeide for læringsmiljøet, arbeidsforholda og velferdsinteressene til elevane.

Dersom elevrådet eller ein femdel av elevane ønskjer det, skal det haldast allmøte for elevane på skolen. Elevrådet er bunde av vedtak i allmøte i saker som er nemnde i innkallinga til møtet når meir enn halvparten av elevane på skolen er til stades og røystar.

Merknader til § 11-6:

Generelt: Lovutkastet frå departementet er i samsvar med lovutkastet frå utvalet.

Første leddet fører vidare § 31 første leddet første punktum og tredje leddet.

Andre leddet fører vidare lvgo. § 31 fjerde leddet. Det blir likevel klargjort at dei oppgåvene som er nemnde i lova, ikkje er uttømmande.

Elevrådet er ikkje i lova gitt avgjerdskompetanse i skolesamfunnet, men kan uttale seg om alle saker som gjeld skolen. Typiske saker for elevrådet gjeld velferda og arbeidsmiljøet til elevane.

Departementet viser også til § 3-4 første leddet i lovutkastet, som gir departementet heimel til å gi forskrifter om bruk av undervisningstid til elevrådsarbeid.

Tredje leddet første punktum er ei endring i forhold til lvgo. § 31 andre leddet, slik at allmøtet skal vere obligatorisk når ein femdel av elevane krev det eller når elevrådet krev det.

Tredje leddet andre punktum lovfester § 3 tredje leddet andre punktum i forskrift 18.08.1978 nr. 9163 om gjeremåla til elevrådet.

§ 11-7 Fellesreglar

Råda og utvala etter reglane i §§ 11-1 til 11-6 vel sjølv leiar og nestleiar. Dei vel også sekretær.

Merknader til § 11-7:

Lovutkastet frå departementet er i hovudsak i samsvar med lovutkastet frå utvalet.

Framlegget frå utvalet til fellesreglar omfatta også styre skipa etter § 11 i kommunelova. Etter lovutkastet frå departementet blir dette spørsmålet overlate til tolking av kommunelova. Når § 11 i kommunelova gir kommunen og fylkeskommunen generell kompetanse til å skipe dei styra som er nemnde ovanfor, må ein rekne med at kommunen og fylkeskommunen også har kompetanse til å nemne ut leiaren og nestleiaren for styret.

Regelen fører vidare gsl. § 33 nr.1 tredje punktum og lvgo. § 31 første leddet andre punktum. Regelen er ny for dei andre organa. Det same gjeld regelen om at elevrådet i den vidaregåande skolen skal velje sekretær.

Sjå også vurderingane frå departementet i kapittel 10.

§ 11-8 Elevrepresentantar i fylkeskommunale nemnder

Representantar for elevane i vidaregåande opplæring har møte- og talerett i fylkeskommunale nemnder etter tilsvarande reglar som gjeld dei tilsette, jf. § 26 i kommunelova.

Merknader til § 11-8:

Lovutkastet frå departementet er i samsvar med lovutkastet frå utvalet og fører vidare lvgo. § 15 sjette leddet.

Regelen gir elevane møte- og talerett i drøftinga av alle pedagogiske og administrative saker som gjeld interessene til elevane, parallelt med dei rettane dei tilsette har med heimel i § 26 i kommunelova.

§ 11-9 Foreldreutvalet for grunnskolen

Kongen i statsråd nemner opp Foreldreutvalet for grunnskolen. Utvalet skal ha leiar, nestleiar og fem andre medlemmer. Funksjonstida er fire år. Departementet gir nærmare forskrifter om arbeidet i foreldreutvalet.

Merknader til § 11-9:

Lovutkastet frå departementet er i hovudsak i samsvar med lovutkastet frå utvalet og fører vidare gsl. § 35. Kongen i statsråd nemner også opp leiaren og nestleiaren i utvalet.

§ 11-10 Dispensasjon

Departementet kan i særlege tilfelle gjere unntak frå reglane i §§ 11-1 til 11-7.

Merknader til § 11-10:

Lovutkastet frå departementet skil seg frå utkastet frå utvalet ved at heimelen for dispensasjon er gjord meir generell. På same måten som i lovutkastet frå utvalet opnar regelen for at dispensasjon kan bli gitt der det er sannsynleg at det vil føre til at elevane og foreldra på den måten får større innverknad på arbeidet i skolen. Lovutkastet frå departementet opnar i tillegg for at dispensasjon kan givast i dei tilfella da reglane i §§ 11-1 til 11-7 passar svært dårleg. Dette kan til dømes gjelde for opplæringsverksemd i enkelte sosiale og medisinske institusjonar.
Kapittel 12 Organ knytte til fagopplæring i bedrift

§ 12-1 Rådet for fagopplæring i arbeidslivet

Kongen nemner opp eit råd for fagopplæring i arbeidslivet. Rådet skal hjelpe departementet med råd og ta initiativ for å fremje fagopplæring. Rådet skal ha representantar for partane i arbeidslivet og for departementet. Meir enn halvparten av medlemmene skal representere arbeidslivet med like mange medlemmer frå arbeidsgivarane og frå arbeidstakarane. Departementet fastset samansetjinga av og oppgåvene til rådet.

Rådet skal uttale seg før departementet vedtek

overordna retningslinjer for innhaldet i opplæringa i fag eller arbeidsområde som har læretid i bedrift
forskrifter om fagprøve og sveineprøve.
Rådet skal også uttale seg om framlegg frå tariffpartar på området eller departementet om at eit fag eller arbeidsområde skal førast inn under fagopplæringa, eller ikkje lenger skal vere underlagt fagopplæringa.

Merknader til § 12-1:

Generelt: Lovutkastet frå departementet er i hovudsak i samsvar med lovutkastet frå utvalet, men lovfester også framleggsretten til partane i arbeidslivet i lfa. § 2.

Første leddet fører vidare lfa. § 5.

Andre og tredje leddet fører vidare lfa. § 2, § 18 andre leddet og § 19 åttande leddet.

§ 12-2 Opplæringsråd

Kvart fag eller fagområde som kan ha læretid i bedrift, skal vere knytt til eit fagleg opplæringsråd. Departementet avgjer etter framlegg frå Rådet for fagopplæring i arbeidslivet kva for opplæringsråd som skal skipast, storleiken på opplæringsråda, kva for fagleg felt det enkelte opplæringsrådet skal dekkje og reglement for arbeidet til opplæringsråda. Reglementet skal innehalde reglar om sekretariat eller sekretærfunksjon.

Departementet nemner opp opplæringsråd. Funksjonstida er fire år. Det enkelte opplæringsrådet skal ha like mange representantar for arbeidsgivarane og for arbeidstakarane, oppnemnde etter framlegg frå tariffpartane i arbeidslivet. Leiaren og nestleiaren skal veljast for to år blant representantane for partane. Opplæringsrådet skal dessutan ha andre medlemmer med brei kjennskap til innhaldet i opplæringa og til oppgåvene for rådet, men slik at representantane for arbeidsgivarane og arbeidstakarane til saman har fleirtal.

Opplæringsrådet skal utarbeide framlegg til sluttkompetanse for fag eller arbeidsområde som har læretid i bedrift. Rådet skal gi fråsegn om innhaldet i opplæringa i slike fag eller arbeidsområde, og også om den samla læretida for faget eller arbeidsområdet.

Rådet skal uttale seg før departementet

vedtek forskrifter om å få godskrive tidlegare skole, kurs eller anna fagopplæring som læretid eller praksistid
godkjenner ei fagutdanning frå eit anna land som likeverdig med ei norsk fagutdanning
vedtek forskrifter om korleis teorikrava i eit fag skal dekkjast når forskriftene om innhaldet i opplæringa ikkje krev at lærlingen har gjennomgått grunnkurs og vidaregåande kurs før opplæringa i bedrift
vedtek forskrifter om ei anna opplæring med greidd eksamen som kan godkjennast som teoretisk del av fagprøva for kandidatar som tek prøve utanom læreforhold.
Merknader til § 12-2:

Generelt: Lovutkastet frå departementet er i hovudsak i samsvar med lovutkastet frå utvalet. I motsetnad til lovutkastet frå utvalet fører lovutkastet frå departementet også vidare lfa. § 13 tredje leddet.

Første og andre leddet fører vidare lfa. § 6 første, andre og tredje leddet.

Tredje leddet fører vidare reglane i i lfa. § 18 tredje, fjerde og åttande leddet om oppgåvene til rådet.

Fjerde leddet fører vidare reglane om oppgåvene til rådet i lfa. § 13 tredje og sjette leddet, § 18 niande og § 19 sjuande leddet.

§ 12-3 Yrkesopplæringsnemnder og yrkesutval

Fylkeskommunen nemner opp yrkesopplæringsnemnd med oppgåver etter §§ 4-3, 4-5, 4-6 og 12-4.

Nemnda skal ha sju medlemmer med personlege varamedlemmer. To medlemmer skal nemnast opp etter framlegg frå arbeidstakarorganisasjonane og to etter framlegg frå arbeidsgivarorganisasjonane. Dessutan skal det nemnast opp ein lærlingrepresentant. Fylkeskommunen nemner også opp éin medlem med spesiell innsikt i nærings- og sysselsetjingsspørsmål og éin medlem med spesiell innsikt i skolespørsmål. Funksjonstida til nemnda er den same som for fylkestinget. Lærlingrepresentanten blir oppnemnd for to år om gongen. Fylkeskommunen peiker ut leiar og nestleiar i nemnda for to år om gongen.

Éin representant for fylkesarbeidskontoret og éin representant for fylkeskommunen har møte- og talerett og rett til å få meininga si protokollert.

Nemnda høyrer ikkje inn under instruksjonskompetansen til fylkeskommunen ved behandlinga av faglege spørsmål. I arbeidet med andre oppgåver høyrer nemnda inn under instruksjonskompetansen til fylkeskommunen.

Fylkeskommunen stiller sekretariat med leiar for nemnda.

Departementet kan gi nærmare forskrifter om arbeidet i nemnda, blant anna om kva for oppgåver som kan delegerast til sekretariatet.

Nemnda skal nemne opp eit rådgivande yrkesutval for kvart av faga eller fagområda, eller nytte prøvenemnda som yrkesutval. Departementet kan gi forskrifter om samansetjinga av og verksemda til yrkesutvala.

Merknader til § 12-3:

Første leddet er i samsvar med lovutkastet frå utvalet. Det er vist til oppgåver etter kapittel 4 i lova. Regelen fører vidare plikta for fylkeskommunen til å skipe yrkesopplæringsnemnder, jf. lfa. § 7 første leddet.

Andre leddet er i samsvar med lovutkastet frå utvalet, med unntak av funksjonstida til lærlingrepresentanten, som er fastsett til to år. Regelen fører elles vidare lfa. § 7 andre leddet.

Tredje leddet er i samsvar med lovutkastet frå utvalet. Regelen fører vidare lfa. § 7 fjerde leddet, men slik at fylkeskommunen sjølv avgjer kven som skal møte på vegner av seg. Dessutan er det i tråd med praksis i dag fastsett at arbeidskraftstyresmakta i denne samanhengen er fylkesarbeidskontoret.

Fjerde leddet er endra i forhold til lovutkastet frå utvalet, og fører vidare det som er ordninga idag. Døme på saker som ikkje ligg under fylkeskommunal instruksjonskompetanse er godkjenning av lærekontraktar og lærebedrifter, godkjenning av praksis for kandidatar som melder seg til fag- eller sveineprøve utan læretid (sjå lovutkastet § 3-5) og oppnemning av prøvenemnder.

Når nemnda ikkje høyrer inn under instruksjonskompetansen til fylkeskommunen, er opplæringsrådet for det aktuelle faget eller fagområdet klageinstans, jf. § 15-2 fjerde leddet i lovutkastet. Elles er fylkeskommunen klageinstans for vedtak i yrkesopplæringsnemnda.

Femte leddet er i samsvar med § 12-3 sjette leddet første punktum i lovutkastet frå utvalet. Regelen fører vidare plikta for fylkeskommunen til å stille sekretariat med leiar for nemnda, sjå lfa. § 7 tredje leddet tredje punktum.

Sjette leddet er i hovudsak i samsvar med § 12-3 sjuande leddet i lovutkastet frå utvalet. Regelen fører vidare forskriftskompetansen til departementet etter lfa. § 7 åttande leddet. I motsetnad til det som følgjer av lovutkastet frå utvalet skal ikkje departementet kunne gi forskrifter om instruksjonskompetansen til fylkeskommunen i forhold til oppgåver som er gitt i forskrifter etter § 12-4 åttande leddet.

Sjuande leddet er i samsvar med § 12-3 åttande leddet i lovutkastet frå utvalet og fører vidare lfa. § 7 femte leddet.

Sjå også vurderingane frå departementet i kapittel 21.

§ 12-4 Oppgåvene til yrkesopplæringsnemnda

Yrkesopplæringsnemnda fører tilsyn med opplæringa i bedrifter etter denne lova. Nemnda har utviklingsansvar og skal ta initiativ for å fremje fagopplæringa i arbeidslivet.

Yrkesopplæringsnemnda formidlar elevar til dei lærebedriftene ho har gjort avtale om læreplassar med. Departementet kan gi forskrifter om framgangsmåten.

Yrkesopplæringsnemnda nemner opp, eventuelt i samarbeid med andre fylkeskommunar, éi eller om nødvendig fleire prøvenemnder for det faget det er prøvekandidatar i.

Yrkesopplæringsnemnda skriv ut fagbrev og sveinebrev på grunnlag av greidd prøve.

Yrkesopplæringsnemnda godkjenner praksis for kandidatar som melder seg til fagprøve eller sveineprøve utan læretid, jf. § 3-5.

Nemnda gir rapport til fylkeskommunen, Rådet for fagopplæring i arbeidslivet og departementet om verksemda si og om tiltak som er viktige for fagopplæringa.

Fylkeskommunen kan påleggje nemnda andre oppgåver i tilknyting til fagopplæringa.

Departementet kan i forskrifter påleggje nemnda andre oppgåver i tilknyting til fagopplæringa enn dei oppgåvene som følgjer av denne paragrafen og av kapittel 4 i lova.

Merknader til § 12-4:

Første leddet er i samsvar med § 12-4 tredje leddet i lovutkastet frå utvalet og fører vidare § 7 tredje leddet første og andre punktum.

Andre leddet er i samsvar med § 12-4 første leddet i lovutkastet frå utvalet og fører vidare lfa. § 3 andre leddet.

Ansvaret til yrkesopplæringsnemnda omfattar også elevar i private skolar som får tilskot etter privatskulelova.

Tredje leddet er nytt i forhold til lovutkastet frå utvalet. Regelen fører vidare lfa. § 22 første punktum. Nærmare forskrifter om lærlingvurdering kan givast etter § 3-4 første leddet i lovutkastet, blant anna nærmare forskrifter om prøvenemnder og om kor mange medlemmer prøvenemndene skal ha.

Fjerde leddet er i samsvar med § 12-4 andre leddet i lovutkastet frå utvalet og fører vidare lfa. § 19 femte leddet.

Femte leddet er nytt i forhold til lovutkastet frå utvalet. Regelen fører vidare lfa. § 20 første leddet tredje punktum.

Sjette leddet er i samsvar med § 12-4 fjerde leddet i lovutkastet frå utvalet og fører vidare lfa. § 7 sjuande leddet. Regelen om at nemnda også skal rapportere til fylkeskommunen er ny.

Sjuande og åttande leddet er i samsvar med § 12-4 femte og sjette leddet i lovutkastet frå utvalet og fører vidare lfa. § 7 sjette leddet. Fylkeskommunen skal framleis kunne påleggje nemnda oppgåver ut over dei oppgåvene som går fram av lov og forskrift, jf. lfa. § 7 sjette leddet. I arbeidet med slike oppgåver skal yrkesopplæringsnemnda høyre inn under instruksjonskompetansen til fylkeskommunen.

Sjå også vurderingane frå departementet i kapittel 21.

§ 12-5 Læreplangrupper

Departementet nemner opp læreplangrupper som skal hjelpe til i arbeidet med å fastsetje innhaldet i opplæringa i fag eller arbeidsområde som har læretid i bedrift.

Læreplangruppene skal vere samansette med like mange representantar frå arbeidslivet og frå skolesida. Opplæringsråda gjer framlegg om dei medlemmene i læreplangruppene som skal ha bakgrunn frå arbeidslivet.

Merknader til § 12-5:

Lovutkastet frå departementet er i samsvar med lovutkastet frå utvalet. Regelen fører vidare lfa. § 18 femte leddet.

§ 12-6 Klagenemnd for fag- og sveineprøver

Departementet nemner opp klagenemnder som er klageinstans for klager på vedtak om ikkje bestått fag- eller sveineprøve. Kvar nemnd skal ha tre medlemmer. To av medlemmene skal ha fagutdanning. Departementet fastset kven som skal vere leiar og nestleiar.

Når det skal oppnemnast klagenemnder for fag- og sveineprøver, skal opplæringsrådet for faget gi innstilling.

Medlemmene med personlege vararepresentantar, blant anna leiar og nestleiar, blir oppnemnde for fire år om gongen.

Merknader til § 12-6:

Regelen er ny i forhold til lovutkastet frå utvalet og fører vidare lfa. § 23 første til fjerde leddet.

Nærmare forskrifter om klagebehandlinga kan givast etter § 3-4 første leddet i lovutkastet, blant anna nærmare reglar om klagenemndene.

Sjå også vurderingane frå departementet i kapittel 21.

§ 12-7 Medlemmer av råd og nemnder

Den som blir oppnemnd eller vald som medlem av Rådet for fagopplæring i arbeidslivet, av opplæringsråd, av prøvenemnder eller klagenemnder, er pliktig til å ta imot vervet. Medlemmer kan likevel krevje seg fritekne for ei ny oppnemning i like lang tid som dei har gjort samanhengande teneste. Den som har fylt seksti år, kan krevje seg friteken.

Merknader til § 12-7:

Lovutkastet frå departementet er i hovudsak i samsvar med § 12-6 i lovutkastet frå utvalet. Regelen er likevel tilpassa framlegget om å lovregulere prøvenemnder og klagenemnder.

Regelen fører i hovudsak vidare lfa. § 9. Plikta til å vere med i fylkeskommunale nemnder eller utval blir vist til § 14 i kommunelova.
Kapittel 13 Ansvaret til kommunen, fylkeskommunen og staten

§ 13-1 Plikt for kommunen til å sørgje for grunnskoleopplæring og spesialpedagogisk hjelp.

Kommunen skal oppfylle retten til grunnskoleopplæring og spesialpedagogisk hjelp etter denne lova for alle som er busette i kommunen. Ansvaret gjeld ikkje elevar og andre som fylkeskommunen har ansvaret for etter § 13-2.

Departementet gir forskrifter eller pålegg i enkelttilfelle om kven som skal reknast som busett i kommunen, og om refusjon av utgifter som andre kommunar har til grunnskoleopplæring.

Offentlege grunnskolar skal vere kommunale. I særlege tilfelle kan staten eller fylkeskommunen drive grunnskolar. Fylkeskommunen må ha godkjenning frå departementet.

Kommunen skal ha skolefagleg kompetanse i kommuneadministrasjonen over skolenivået.

Merknader til § 13-1:

Generelt: Lovutkastet frå departementet er i samsvar med § 14- 1 i lovutkastet frå utvalet.

Første leddet fører vidare reglane i gsl. § 37 og vol. § 5 om ansvaret til kommunen for å tilby spesialpedagogisk hjelp for barn under skolepliktig alder (sjå § 5-7 i lovutkastet) og grunnskoleopplæring. Ansvaret omfattar også vaksne med rett til spesialundervisning etter § 5-2 i lovutkastet. Opplæringa skal vere i samsvar med krava i lova.

Andre leddet fører vidare forskriftskompetansen til departementet etter gsl. § 37 nr. 3, tredje punktum og gir departementet påleggskompetanse i enkelttilfelle. Det kan vere aktuelt med forskrifter om bustad og refusjon av utgifter blant anna i tilknyting til barnevernplasserte barn og unge. Kompetansen for departementet til å gripe inn i enkelttilfelle kan brukast når det er tvist mellom kommunar eller fylkeskommunar, til dømes til å fastsetje storleiken på refusjonssummen.

Tredje leddet innfører ei avgrensing i plikta for staten og fylkeskommunen til å drive grunnskolar.

Regelen gjeld berre høvet for fylkeskommunen til å drive grunnskolar utanom dei sosiale og medisinske institusjonar som fylkeskommunen eig eller ved avtale driv. Etter § 13-2 har fylkeskommunen plikt til å sørgje for grunnskoleopplæring i slike sosiale og medisinske institusjonar og er ikkje avhengig av godkjenning frå departementet i den samanhengen.

Staten har ansvaret for grunnskoleopplæring i statlege sosiale og medisinske institusjonar, eller i andre statlege institusjonar der barn og unge har eit døgnkontinuerleg tilbod, til dømes i statlege kompetansesentra for spesialundervisning.

Dei statlege og fylkeskommunale grunnskolane er omfatta av dei same lovreglane som kommunale skolar.

For elevar med rett til opplæring etter § 2-1 i lovutkastet er heimkommunen ansvarleg for utgiftene til den fylkeskommunale og statlege grunnskoleopplæringa dersom ikkje noko anna er avtalt, jf. første leddet. Dersom elevane er i sosiale eller medisinske institusjonar som er omfatta av § 13-2 i lovutkastet, er det likevel fylkeskommunen som skal dekkje utgiftene.

Fjerde leddet fører vidare regelen i gsl. § 27 nr. 2. Regelen set krav om realkompetanse når det gjeld pedagogikk og regelverk for skolen, jf. Ot.prp. nr. 59 (1992-93), side 49.

Sjå også vurderingane frå departementet i kapittel 27.

§ 13-2 Plikt for fylkeskommunen til å sørgje for grunnskoleopplæring og spesialpedagogisk hjelp

Fylkeskommunen skal oppfylle retten til grunnskoleopplæring og spesialpedagogisk hjelp for klientar i sosiale og medisinske institusjonar som fylkeskommunen har ansvaret for å drive.

Departementet gir nærmare forskrifter eller pålegg i enkelttilfelle om ansvaret til fylkeskommunen.

Merknader til § 13-2:

Første leddet er i samsvar med § 14-2 i lovutkastet frå utvalet, med unntak av at ansvaret for spesialpedagogisk hjelp til førskolebarn etter § 5-7 i lovutkastet er presisert. Regelen fører vidare gsl. § 37 nr. 1 andre leddet og lvgo. § 35 andre leddet.

Forutan retten for barn og unge til grunnskoleopplæring etter § 2-1 og § 5-1 i lovutkastet, omfattar ansvaret til fylkeskommunen også retten for vaksne til grunnskoleopplæring i form av spesialundervisning etter § 5-2, blant anna retten til vedlikehaldsopplæring.

Fylkeskommunen gjer vedtak om spesialundervisning og spesialpedagogisk hjelp, og løyver dei nødvendige midlane til slik opplæring. Fylkeskommunen skal også dekkje andre kostnader med opplæringa.

Fylkeskommunen har ansvaret for at opplæringa fyller krava i lova. I den samanhengen omfattar ansvaret til fylkeskommunen også nødvendig skolerom og utstyr, sml. gsl. § 37 nr. 1.

Andre leddet er nytt i forhold til lovutkastet frå utvalet. Regelen fører vidare forskriftskompetansen til departementet etter gsl. §§ 12 og 37 nr. 3 tredje punktum, og innfører ein heimel for departementet til å gi pålegg i enkelttilfelle.

Sjå også vurderingane frå departementet i kapittel 27.

§ 13-3 Plikt for fylkeskommunen til å sørgje for vidaregåande opplæring

Fylkeskommunen skal oppfylle retten til vidaregåande opplæring etter denne lova for alle som er busette i fylkeskommunen.

Fylkeskommunen skal gi tilbod til søkjarar utan rett etter § 3-1. Departementet gir nærmare forskrifter, også om omfanget av tilbodet.

Departementet gir forskrifter eller pålegg i enkelttilfelle om kven som skal reknast som busett i fylkeskommunen, og om refusjon av utgifter andre fylkeskommunar har til vidaregåande opplæring. Departementet kan påleggje fylkeskommunen å setje i gang vidaregåande opplæringstilbod som omfattar søkjarar frå andre fylke.

Fylkeskommunen har ansvaret for vidaregåande opplæring i fengsel. Departementet kan i særlege tilfelle påleggje fylkeskommunen oppgåver i samband med anna opplæring i fengsel.

Fylkeskommunen skal planleggje og byggje ut det vidaregåande opplæringstilbodet under omsyn til blant anna nasjonale mål, ønska til søkjarane og det behovet samfunnet har for vidaregåande opplæring i alle utdanningsretningar og for ulike aldersgrupper, og under omsyn til ansvaret sitt for opplæring i fengsel og i sosiale og medisinske institusjonar og behovet for spesialundervisning.

Offentlege vidaregåande skolar skal vere fylkeskommunale. I særlege tilfelle kan staten eller ein kommune drive vidaregåande skolar. Kommunen må ha godkjenning frå departementet.

Merknader til § 13-3:

Generelt: Lovutkastet frå departementet er i samsvar med § 14-3 i lovutkastet frå utvalet.

Første leddet fører vidare lvgo. § 4 første leddet og § 35 tredje leddet første punktum. Retten til vidaregåande opplæring gjeld i forhold til tilbodet frå den fylkeskommunen der søkjarane bur.

Andre leddet fører vidare lvgo. § 4 andre leddet.

Tredje leddet første punktum innfører ein heimel for departementet til å gi pålegg i enkelttilfelle. Elles blir forskriftsheimelen til departementet i lvgo. § 35 tredje leddet første punktum ført vidare. Regelen omfattar også pålegg om at bustadfylkeskommunen refunderer utgiftene til den fylkeskommunen som er pålagd å setje i gang opplæringstilbod etter andre punktum.

Tredje leddet andre punktum fører vidare lvgo. § 35 fjerde og sjuande leddet og omfattar såleis også pålegg om sentrale teorikurs for lærlingar frå andre fylke.

Fjerde leddet fører vidare ansvaret til fylkeskommunen for vidaregåande opplæring i fengsel, jf. lvgo. § 4 tredje leddet, og lvgo. § 35 femte leddet. Pålegg etter andre punktum kan til dømes omfatte grunnskoleopplæring. Departementet går ut frå at staten framleis dekkjer utgiftene for fylkeskommunane til opplæring i fengsla.

Femte leddet fører vidare lvgo. § 4 tredje leddet.

Sjette leddet fører vidare lvgo. § 35 første leddet.

Statleg vidaregåande opplæring kan vere aktuell i statlege medisinske og sosiale institusjonar, eller i andre statlege institusjonar med eit døgnkontinuerleg tilbod, til dømes i statlege kompetansesentra for spesialundervisning. Staten driv også to samiske vidaregåande skolar.

Dei statlege og kommunale vidaregåande skolane er omfatta av dei same lovreglane som fylkeskommunale skolar.

For elevar med rett til opplæring etter § 3-1 i lovutkastet er bustadfylkeskommunen ansvarleg for utgiftene til den kommunale og statlege vidaregåande opplæringa dersom ikkje noko anna er avtalt, jf. første leddet.

Sjå også vurderingane frå departementet i kapittel 27.

§ 13-4 Ansvaret for skoleskyss mm.

Kommunen er ansvarleg for skyss av grunnskoleelevar og vaksne som har rett til skyss på grunn av særleg farleg eller vanskeleg skoleveg. Kommunen skal oppfylle retten til reisefølgje og tilsyn for førskolebarn, grunnskoleelevar og vaksne. Elles er fylkeskommunen ansvarleg for skyss, reisefølgje og tilsyn etter reglane i kapittel 7. Kommunane betaler refusjon etter persontakst for førskolebarn, grunnskoleelevar og vaksne som blir skyssa av fylkeskommunen.

Fylkeskommunen skal organisere skoleskyssen i samråd med kommunen. Dersom kommunen og fylkeskommunen ikkje blir samde om korleis skoleskyssen skal organiserast og finansierast, kan departementet gi pålegg.

Departementet kan gi forskrifter om heimreiser, reisefølgje og opphald for dei som må innlosjerast for å få hjelp eller opplæring etter denne lova, dessutan forskrifter om skoleskyss og skyssgodtgjersle.

Merknader til § 13-4:

Generelt: I tillegg til transporten mellom skolen og heimen kan elevane ha behov for skyss i skoletida, til dømes mellom skolen og folkebiblioteket. Det blir ikkje gitt særlege reglar om slik skyss. Skoleeigaren er ansvarleg for gratis skyss i slike tilfelle.

Første leddet første punktum er i hovudsak i samsvar med § 14-5 første leddet første punktum i lovutkastet frå utvalet, men er tilpassa framlegget frå departementet om at retten for eleven til skyss i særlege tilfelle skal gjelde særleg farleg eller vanskeleg skoleveg. Regelen fører vidare ansvaret til kommunen etter gsl. § 4 nr. 1 første leddet tredje punktum.

Når grunnskoleelevar eller vaksne har rettar både på grunn av funksjonshemming og fordi skolevegen er særleg vanskeleg eller farleg, er fylkeskommunen ansvarleg for skyssen. Det same gjeld når elevane har rett til skyss fordi lengda på skolevegen er meir enn fire, eventuelt to kilometer.

Når fylkeskommunen har ansvaret for skyssen, må fylkeskommunen sørgje for at skyssen er forsvarleg heilt frå skolen og fram til heimen. Departementet viser i denne samanhengen til kommentaren til § 7-1 første leddet i lovutkastet, der det heiter at fylkeskommunen i vurderinga av rimeleg gangavstand til skyssmiddel blant anna skal leggje vekt på alderen til eleven, på trafikktryggleik og på kor framkommeleg vegen er.

Dessutan skal kommunen kunne vise elevane til skysstilbod som fylkeskommunen alt har sett i gang dersom det oppfyller retten til elevane. I slike tilfelle skal kommunen berre betale refusjon etter fjerde punktum. Dersom det må setjast inn ein større buss eller det må etablerast ein særskild skyss, må kommunen dekkje utgiftene for det. Sjå også Ot.prp. 48 (1984-85), side 64.

Ansvaret til kommunen omfattar alle som er busette i kommunen, sml. § 13-1 i lovutkastet.

Første leddet andre punktum er i samsvar med det ansvaret kommunen har for reisefølgje og for tilsyn for førskolebarn, grunnskoleelevar og vaksne etter § 7-2 andre punktum i lovutkastet frå utvalet. Regelen fører vidare gsl. § 4 nr. 1 andre leddet.

Ansvaret til kommunen omfattar alle som er busette i kommunen, sml. § 13-1 i lovutkastet.

Første leddet tredje punktum er i hovudsak i samsvar med § 14-5 første leddet andre punktum i lovutkastet frå utvalet. § 7-4 i lovutkastet gir rett til tilsyn og reisefølgje for elevar i den vidaregåande opplæringa, og ansvaret til fylkeskommunen er tilsvarande utvida.

Regelen fører vidare ansvaret til fylkeskommunen etter gsl. § 4 nr. 1 første leddet første punktum og nr. 2 og § 3 første leddet i velferdslova.

Ansvaret til fylkeskommunen omfattar alle som er busette i fylkeskommunen, sml. § 13-3 i lovutkastet.

Første leddet fjerde punktum er i hovudsak i samsvar med § 14-5 første leddet tredje punktum i lovutkastet frå utvalet. Lovutkastet frå departementet presiserer det økonomiske ansvaret som kommunen har for førskolebarn og vaksne med rett til skyss.

Regelen fører vidare gsl. § 4 nr. 1 første leddet andre punktum.

Kommunen skal betale vanleg persontakst, jf. Ot.prp. nr. 48 (1984-85), side 64. Samferdslestyresmaktene fastset persontaksten. Kommunen må kunne betale vanleg klippekorttakst dersom det er billegare enn enkeltbillett. Det er likevel ikkje nok refusjon at kommunen dekkjer reisekostnader ved bruk av rabattordningar som ikkje er knytte til den enkelte reisa, til dømes månadskort eller årskort.

Andre leddet første punktum er nytt i forhold til lovutkastet frå utvalet. Regelen fører vidare plikta for fylkeskommunen til å organisere skoleskyssen i samråd med kommunen etter gsl. § 4 nr. 1 første leddet første punktum.

Regelen fører også inn ei plikt for kommunen til å samarbeide om skyssen, blant anna skal kommunen ta med skyssorganiseringa i vurderingane sine når ein fastset timeplanen og skoleruta.

Andre leddet andre punktum er i samsvar med § 14-5 andre leddet i lovutkastet frå utvalet. Regelen er ny i forhold til lovgivinga i dag.

Tredje leddet er nytt i forhold til lovutkastet frå utvalet, og vidareførar delar av gsl. § 12 nr. 1. Heimelen er ny for vidaregåande opplæring. Heimelen omfattar både rettar for elevane til heimreiser, reisefølgje og opphald, og ansvar for kommunen eller fylkeskommunen i den samanhengen. Heimelen omfattar blant anna dei reglane som idag følgjer av lov 09.05.1986 nr. 19 om organisering av velferd for elever og studenter § 3 tredje leddet. Regelen gir også heimel til å gi forskrifter om skyss og skyssgodtgjersle i både grunnskolen og den vidaregåande opplæringa, sjå gsl. § 12 nr. 1 og velferdslova § 3 første leddet.

Sjå også vurderingane frå departementet i kapittel 16 og i merknadene til kapittel 7 i lovutkastet om rett til skyss og liknande og ansvaret til kommunen og fylkeskommunen for innlosjering.

§ 13-5 Vaksenopplæringa

Staten har ansvaret for den generelle utviklinga av vaksenopplæringa. Kommunen har ansvaret for planlegging og utvikling av grunnskoleopplæring for vaksne i kommunen. Fylkeskommunen har ansvaret for planlegging og utvikling av vidaregåande opplæring for vaksne i fylket.

Dersom kommunen eller fylkeskommunen ikkje kan dekkje behovet for opplæring gjennom eksisterande tilbod, kan gjennomføringa av opplæringa overlatast til studieforbund som er godkjende etter lov 28. mai 1976 nr. 35 om voksenopplæring § 10.

Merknader til § 13-5:

Generelt: Lovutkastet frå departementet er i samsvar med §14-4 i lovutkastet frå utvalet.

Første leddet fører vidare ansvaret for grunnskoleopplæring og vidaregåande opplæring spesielt organisert for vaksne, jf. vol. §§ 3-5.

Andre leddet fører vidare vol. § 8 første ledd nr. 2.

§ 13-6 Musikk-/kulturskoletilbod

Alle kommunar skal aleine eller i samarbeid med andre kommunar ha eit musikk- eller kulturskoletilbod til barn og unge, organisert i tilknytning til skoleverket og kulturlivet elles.

Merknader til § 13-6:

Regelen er ny i forhold til lovutkastet frå utvalet og fører vidare gsl. § 42 c slik han lyder etter lovvedtak 19.06.1997 nr. 83 (ikraft 1.7.1998).

Lovregelen inneber ikkje individuelle rettar.

Musikk-/kulturskoletilbodet kjem i tillegg til grunnskoleopplæringa etter lova her. Tilbodet er såleis ikkje omfatta av dei andre reglane i lovutkastet, med unntak av lovutkastet § 15-1 som gjeld all verksemd etter lova.

Sjå også Innst. O. nr. 95 (1996-97).

§ 13-7 Oslo kommune

Oslo kommune har også dei rettane og pliktene som i denne lova ligg på fylkeskommunen.

Merknader til § 13-7:

Lovutkastet frå departementet er i samsvar med § 14-6 i lovutkastet frå utvalet og fører vidare lvgo. § 36 andre leddet og lfa. § 7 åttande leddet.

§ 13-8 Tilskot frå staten

Staten gir tilskot til å dekkje delar av utgiftene til kommunane og fylkeskommunane. Tilskotet blir normalt gitt som eit rammetilskot etter reglar gitt av departementet.

Merknader til § 13-8:

Lovutkastet frå departementet er i hovudsak i samsvar med §14-7 i lovutkastet frå utvalet og fører vidare gsl. § 38 nr. 1 og og lvgo. § 37. Det skal framleis vere lov å gi tilskot til særskilde undervisningstilbod. Regelen i gsl. § 38 nr. 3 om at staten yter årleg eit tilskot til Statens pensjonskasse som svarer til pensjonsinnskota for grunnskolen er likevel teken ut, jf. lovvedtak 8.12.1997 nr. 7.

Sjå også vurderingane frå departementet i kapittel 27.
Kapittel 14 Tilsyn og kontroll

§ 14-1 Statleg tilsyn og kontroll

Departementet gir råd og rettleiing i spørsmål som gjeld verksemder etter denne lova og skal elles samarbeide med kommunar, fylkeskommunar og eigarar av private skolar for å sikre eit godt og likeverdig opplæringstilbod i samsvar med lov og forskrifter.

Departementet fører tilsyn med verksemder etter denne lova og skal i den samanheng ha tilgjenge til skoleanlegg og dokumentasjon.

Dersom det blir oppdaga forhold som står i strid med denne lova eller med forskrifter gitt med heimel i lova, kan departementet gi pålegg om å rette på forholda.

Departementet kan gi forskrifter om rapportering om og evaluering av opplæringsverksemd som er omfatta av denne lova.

Merknader til § 14-1:

Første leddet er i hovudsak i samsvar med § 15- 1 i lovutkastet frå utvalet. Lovutkastet frå departementet er likevel ei meir generell formulering av plikta til å gi råd og rettleiing, slik at plikta omfattar spørsmål knytte til verksemder etter lova generelt og ikkje berre til skolefaglege spørsmål, slik utvalet gjer framlegg om.

Regelen er ny i forhold til lovgivinga i dag.

Regelen er i hovudsak meint som eit mål om best mogleg samhandling mellom departementet og skoleeigarane, og ikkje som ein regel som ein kan trekkje meir konkrete plikter ut av.

Andre leddet er i samsvar med lovutkastet frå utvalet, og fører i hovudsak vidare tilsynsansvaret til departementet i gsl. § 34 og vol. § 12 og fører inn den same tilsynsregelen for den vidaregåande skolen. Heile tilsynsansvaret for private skolar utan statstilskot blir lagt til departementet. Tilsynet med skolar som får statstilskot er regulert i privatskulelova § 29.

Tilsynsansvaret gjeld all verksemd etter lova, også private grunnskolar utan statstilskot etter privatskulelova, fagopplæring i bedrift, pedagogisk-psykologisk teneste og opplæring spesielt organisert for vaksne.

Departementet viser også til særregelen i § 12-4 første leddet i lovutkastet, der tilsynsansvaret til yrkesopplæringsnemnda for fagopplæring i bedrift blir ført vidare. Yrkesopplæringsnemnda står såleis i praksis for tilsynet med opplæring i bedrift, men departementet kan også bruke tilsyns- og påleggsheimelen sin i tredje leddet.

Etter § 14-2 har kommunen tilsynsansvaret for privat heimeopplæring.

Regelen om tilgjenge til skoleanlegg og dokumentasjon er ny. Med dokumentasjon er i første rekkje meint dokument som er viktige for opplæringa - til dømes dei sakkunnige vurderingane som er nødvendige i samband med det statlege tilsynet med spesialundervisninga. Dessutan skal tilsynsstyresmakta ha tilgang til dokumentasjon om bruken av statlege tilskot. Regelen gir berre heimel til slikt innsyn og set ikkje til side reglane i forvaltningslova. Sjå § 15 i forvaltningslova om framgangsmåten ved gransking, som gjeld i samband med tilsyn med private skolar.

Tredje leddet er i hovudsak i samsvar med lovutkastet frå utvalet. Lovutkastet frå departementet inneheld likevel ikkje vilkår for pålegg om å rette på lov- eller forskriftsfeste forhold.

Regelen klargjer påleggsheimelen til departementet for grunnskolen, sml. gsl. § 34. Dessutan blir det innført ein påleggsheimel for den vidaregåande opplæringa.

Departementet understrekar at tilsynsstyresmakta i første rekkje må prøve å nå fram til tilfredsstillande forhold gjennom rådgiving og dialog med skoleeigaren.

Departementet viser også til § 59 i kommunelova. Etter denne regelen kan departementet berre oppheve avgjerder. Tredje leddet i lovutkastet gir derimot heimel til å påleggje retting også når det ikkje er gjort vedtak om forholdet. Dessutan kan departementet etter tredje leddet gi konkrete pålegg om kva skoleeigaren må gjere for å handle i samsvar med lov og forskrifter.

Fjerde leddet er i samsvar med lovutkastet frå utvalet. Regelen klargjer lovheimelen for forskrifter om rapportering og evaluering for kommunar, fylkeskommunar og andre som driv opplæringsverksemd under den nye opplæringslova. Rapportering og evaluering er ein viktig del av arbeidet med kvalitetsutvikling, både for skoleeigarane og for departementet.

Slik rapportering og evaluering skal tene som instrument for samhandling mellom staten og skoleeigarane og skal utformast slik at alle partar får nytte av dei.

Regelen omfattar også forskrifter om skolebasert eller lærebedriftsbasert vurdering. Departementet viser mellom anna til dei forskriftene som idag er gitt om slik vurdering i grunnskolen og den vidaregåande opplæringa.Det kan i den samanhengen vere nødvendig med forskrifter knytte til innhenting av data, til dømes at data skal vere i elektronisk form, at data skal utarbeidast på ei standard programvare, at dei saka gjeld, skal ha nok datakraft til datainnsamling, tilarbeiding og rapportering, at data blir rapporterte etter spesifikke rutinar eller at rapportar blir utforma på ein nærmare bestemt måte.

Sjå også vurderingane frå departementet i kapittel 26.

§ 14-2 Kommunalt tilsyn med heimeopplæring

Kommunen fører tilsyn med den pliktige opplæringa for barn og unge som ikkje går på skole, og kan og kalle dei inn til særskilde prøver. Kommunen skal krevje at barnet eller den unge skal gå i skole dersom dei krava lova her med forskrifter stiller til heimeopplæringa ikkje er oppfylte.

Merknader til § 14-2:

Lovutkastet frå departementet er i hovudsak i samsvar med § 15-2 i lovutkastet frå utvalet. Det blir likevel presisert at kommunen skal krevje at barnet skal gå i den offentlege skolen dersom heimeopplæringa ikkje er tilfredsstillande. Alternativt kan foreldra søkje om at barnet blir oppteke på ein godkjend privat skole.

Heimeopplæringa er ikkje lovleg dersom tilsyn ikkje er mogleg som følgje av manglande samarbeid frå foreldra. Også i slike tilfelle skal kommunen krevje at barnet skal gå i den offentlege skolen.

Dersom kommunen har fatta vedtak om at eleven skal gå i offentleg skole og eleven likevel ikkje møter til opplæringa i den offentlege skolen, kan foreldra eller dei som har den daglege omsorga, straffast med bøter etter § 2-1 femte leddet i lovutkastet.

Regelen fører vidare det kommunale tilsynet med privat heimeundervisning etter gsl. § 27 nr. 3.

Kommunen skal føre tilsyn med at opplæringa svarer til den som blir gitt i skole, sjå § 2-1 første leddet og § 2-13, og har ansvaret for å kalle inn til særskilde prøver dersom det er nødvendig. Slike prøver må vere eit ledd i tilsynet til kommunane og i behovet for å kontrollere at barna får opplæring i samsvar med forskrifter om læreplanar for grunnskolen.

Lovutkastet §§ 1-2, 1-3 2-3 og 2-4 om innhaldet i opplæringa, med blant anna forskrifter om læreplanar, skal også gjelde for privat heimeopplæring så langt det ikkje kjem i strid med Noregs internasjonale plikter, sjå § 2-13 i lovutkastet med merknader.

Sjå også vurderingane frå departementet i kapitla 24 og 26.
Kapittel 15 Bruk av forvaltningslova. Opplysningsplikt

§ 15 -1 Bruk av forvaltningslova

Forvaltningslova gjeld for verksemd som etter lova her blir driven av forvaltningsorgan, med dei særreglane som er fastsette i lova her.

Reglane om teieplikt i §§ 13 - 13e i forvaltningslova gjeld og for private skolar godkjende etter § 2-12 i lova her.

Merknader til § 15-1:

Generelt: Lovutkastet frå departementet er endra i forhold til § 16-1 i lovutkastet frå utvalet, ved at private skolar som får statstilskot etter privatskulalova, ikkje lenger er med i lovutkastet.

Regelen fører vidare gsl. § 42 og lvgo. § 34.

Første leddet har ikkje sjølvstendig rettsleg verdi, men tek opp att det som alt følgjer av forvaltningslova sjølv.

Sjå også vurderingane frå departementet i kapittel 29.

§ 15-2 Særlege reglar om klageinstans

Departementet er klageinstans for enkeltvedtak i grunnskolen. For enkeltvedtak i personalsaker gjeld likevel reglane om klageinstans i § 28 i forvaltningslova.

Departementet er klageinstans for enkeltvedtak om inntak og spesialundervisning i den vidaregåande opplæringa og enkeltvedtak om tap av retten til vidaregåande opplæring etter § 3-8 og § 4-6.

I samband med klage på inntak i vidaregåande opplæring kan departementet ikkje overprøve eit vedtak i fylkeskommunen om kva for grunnkurs eller vidaregåande kurs eller kva for skole ein søkjar skal takast inn på. For slike vedtak gjeld reglane om klageinstans i § 28 i forvaltningslova. Departementet er klageinstans for enkeltvedtak om inntak til eit særskilt grunnkurs på grunnlag av sakkunnig vurdering.

Opplæringsrådet er klageinstans for enkeltvedtak i yrkesopplæringsnemnda i saker der nemnda ikkje kjem inn under instruksjonskompetansen til fylkeskommunen, jf. § 12-3.

Departementet er klageinstans for enkeltvedtak etter § 5-2.

Merknader til § 15-2:

Generelt: Regelen inneheld særreglar i forhold til reglane i forvaltningslova om klageinstans, sjå § 28 i forvaltningslova. Regelen gjeld enkeltvedtak etter definisjonen i forvaltningslova, og klagebehandlinga er såleis omfatta av dei andre reglane om klagebehandling i kapittel VI i forvaltningslova. Regelen gjeld ikkje private skolar.

Departementet tek sikte på at statens utdanningskontor framleis skal vere statleg klageinstans i opplæringssektoren. Ein regel om klageinstans for fag- og sveineprøver er gitt i § 12-6 i lovutkastet. Her heiter det at departementet nemner opp klagenemnder som er klageinstans for klagar på vedtak som gjeld vurdering av fag- og sveineprøver.

Departementet viser også til forskriftsheimelen i lovutkastet for vurdering i grunnskolen og i den vidaregåande opplæringa i både skole og bedrift, sjå § 2-3 og § 3-4 i lovutkastet. Forskriftsheimelen omfattar også klage på vurdering, blant anna forskrifter som skil seg frå forvaltningslova og frå reglane i lovutkastet om klageinstans § 15-2.

Første leddet er i samsvar med § 15-3 første leddet i lovutkastet frå utvalet. Regelen fører vidare gsl. § 34 nr. 3, med unntak for personalsaker. Enkeltvedtak i personalsaker skal følgje reglane om klageinstans i § 28 i forvaltningslova. Med personalsaker er blant anna meint saker om tilsetjing, oppseiing og avskil. Slike saker er i alle tilfelle unnatekne frå reglane om klage i forvaltningslova, jf. fvl. § 3 andre leddet.

Regelen omfattar også enkeltvedtak i grunnskolen som ikkje direkte gjeld retten til opplæring, til dømes vedtak i skyssaker for grunnskoleelevar.

Andre leddet er i hovudsak i samsvar med lovutkastet § 15-3 andre leddet frå utvalet, men er klargjort på enkelte punkt.

Regelen endrar ordninga med klageinstans i den vidaregåande opplæringa, slik at staten i alle tilfelle skal vere klageinstans for vedtak om inntak til vidaregåande opplæring og om spesialundervisning. Elles blir reglane om klageinstans ved tap av rett i lvgo. § 16 tredje leddet andre punktum og lfa. § 16 sjuande leddet førte vidare.

Regelen skal gjelde alle som søkjer vidaregåande opplæring, ikkje berre dei som har rett til vidaregåande opplæring etter § 3-1 i lovframlegget. Den statlege prøvinga må sjølvsagt bli ulik der det er klart at eleven ikkje har nokon uavgrensa rett til vidaregåande opplæring. I slike tilfelle bør den statlege klageinstansen som regel nøye seg med å prøve om vedtaket er lovleg og vere tilbakehalden med å overprøve det fylkeskommunale skjønnet. Det blir her vist til endringa i forvaltningslova § 34.

Sjå også § 8-3 siste leddet om klage til staten i samband med overskriding av klassedelingstala.

Tredje leddet er nytt i forhold til lovutkastet frå utvalet og presiserer regelen om inntaksvedtak i andre leddet. Departementet skal ikkje vere klageinstans for enkeltvedtak om kva for kurs eller skole søkjaren skal gå på, berre om vedkommande skal takast inn på vidaregåande opplæring eller ikkje. Vedtak om kva for kurs eller skole søkjaren skal gå på, vil etter reglane i forvaltningslova kunne påklagast til overordna fylkeskommunal instans. Dette vil likevel ikkje gjelde for klage på enkeltvedtak fatta av fylkestinget, som etter § 28 i forvaltningslova i alle tilfelle skal gå til staten.

Departementet skal likevel vere klageinstans for enkeltvedtak om prioritert inntak til grunnkurs på grunnlag av sakkunnig vurdering etter § 3-1 femte leddet andre punktum i lovutkastet.

Fjerde leddet er i samsvar med § 15-3 tredje leddet i lovutkastet frå utvalet. Regelen fører vidare lfa. § 6 om at opplæringsrådet for det enkelte faget eller fagområdet (jf. § 12-2 i lovutkastet) skal vere klageinstans for dei faglege vedtaka i yrkesopplæringsnemnda.

Femte leddet er i samsvar med § 15-3 femte leddet i lovutkastet frå utvalet og fører vidare delar av vol. § 12 andre punktum.

Sjå også vurderingane frå departementet i kapittel 29.

§ 15-3 Opplysningsplikt til barneverntenesta

Personalet i skolar etter denne lova skal i arbeidet sitt vere på vakt overfor forhold som kan føre til tiltak frå barneverntenesta.

Utan hinder av teieplikta skal personalet av eige tiltak gi opplysningar til barneverntenesta når det er grunn til å tru at eit barn blir mishandla i heimen eller når det ligg føre andre former for alvorleg omsorgssvikt, jf. §§ 4-10 til 4-12 i lov 17. juli 1992 nr. 100 om barneverntenester, eller når eit barn har vist vedvarande alvorlege åtferdsvanskar, jf. § 4-24 i den same lova. Også etter pålegg frå dei organa som er ansvarlege for å gjennomføre lov 17. juli 1992 nr. 100 om barneverntenester, skal personalet gi slike opplysningar.

Merknader til § 15-3:

Lovutkastet frå departementet er i samsvar med § 16-2 i lovutkastet frå utvalet. Regelen fører vidare gsl. § 42 b og lvgo. § 34 a, og gjeld også for private skolar som er omfatta av lova.

Sjå også vurderingane frå departementet i kapittel 29.

§ 15-4 Opplysningsplikta til sosialtenesta

Personalet i skolar etter denne lova skal i klientsaker gi råd og rettleiing til sosialtenesta. Personalet skal vere på vakt overfor forhold som bør føre til tiltak frå sosialtenesta, og skal av eige tiltak gi sosialtenesta opplysningar om slike forhold. Av eige tiltak kan opplysningar berre givast med samtykke frå eleven, eventuelt frå foreldra, eller så langt opplysningane elles kan givast utan hinder av teieplikta.

Merknader til § 15-4:

Lovutkastet frå departementet er i samsvar med § 16-3 i lovutkastet frå utvalet. Regelen fører vidare gsl. § 42 a og lvgo. § 34 b, og gjeld også overfor private skolar som er omfatta av lova.

Sjå også vurderingane frå departementet i kapittel 29.
Kapittel 16 Iverksetjing og overgangsreglar. Endringar i andre lover

§ 16-1 Iverksetjing

Lova setjast i verk frå den tida Kongen fastset. Dei enkelte reglane i lova kan setjast i verk frå ulik tid.

Merknader til § 16-1:

Forskrifter som ikkje har heimel i den nye lova, må reknast som bortfalne når lova blir sett i verk.

Regelen opnar for at visse reglar blir sette i verk på eit seinare tidspunkt enn lova elles, og til ulik tid for ulike klassetrinn. Departementet viser blant anna til at dei nye læreplanane for grunnskolen skal innførast over ein treårsperiode. Den same innføringstakta må også gjelde lovendringar knytte til dei nye læreplanane.

Sjå også vurderingane frå departementet i kapittel 28.

§ 16-2 Overgangsreglar

Personell i grunnskolen som er tilsett i uoppseieleg stilling når lova blir sett i verk, kan ikkje seiast opp. For dette personellet gjeld framleis § 24 nr. 1 andre leddet og nr. 2 i lov 13. juni 1969 nr. 24 om grunnskolen.

For ein periode på fem år frå lova blir sett i verk skal skolar som har skipa ei leiingsordning etter § 17 nr. 4 tredje leddet i lov 13. juni 1969 nr. 24 om grunnskolen vere unntatt frå kravet om rektor etter § 9-1 andre leddet.

Retten og plikta til tiårig grunnskole etter § 2-1 gjeld barn som er fødde i 1991 og seinare. Andre barn og unge har rett og plikt til niårig grunnskole, men rykkjer opp eitt klassetrinn, slik at dei avsluttar grunnskolen i 10. klasse.

Merknader til § 16-2:

Første leddet er i samsvar med § 17-2 første leddet i lovutkastet frå utvalet. Regelen vil seie at undervisningspersonell som sit i uoppseielege stillingar når lova blir sett i verk, held på denne statusen. For dette personellet skal retten etter gsl. § 24 nr. 1 andre leddet første og andre punktum og etter § 24 nr. 2 til å overføre fast tilsett personell til annan grunnskole, og regelen om at lønna ikkje kan setjast ned i slike tilfelle (gsl. § 24 nr. 1 andre leddet tredje punktum), framleis gjelde.

Andre leddet er nytt i forhold til lovutkastet frå utvalet.

Tredje leddet er nytt i forhold til lovutkastet frå utvalet. Elevar som har teke til i grunnskolen i skoleåret 1996-97 eller tidlegare, skal ikkje vere omfatta av retten og plikta til ti års grunnskoleopplæring. Desse elevane skal ha rett og plikt til ni års grunnskoleopplæring. Det same gjeld 7-åringar som har teke til i skoleåret 1997-98 og 8-åringar som (etter å ha fått utsett skolestart) tek til i skoleåret 1998-99.

Lova knyter ei rekkje reglar til kva for klassetrinn elevane går på. Reglane viser til klassetrinna for den tiårige grunnskolen. Reglane skal likevel brukast på same måten for elevar i den niårige grunnskolen og for elevar i den tiårige grunnskolen. Alle elevar med niårig grunnskole rykka opp eit ekstra klassetrinn i overgangen frå skoleåret 1996-97 til skoleåret 1997-98, slik at dei avsluttar grunnskolen i 10. klasse. På den måten går elevar på same alderstrinn på same klassetrinn uavhengig av lengda på grunnskolen for den enkelte eleven. Som nemnt under § 16-1 i lovutkastet kan det vere nødvendig med særskilde overgangsreglar for læreplanane.

Sjå også vurderingane frå departementet i kapittel 28.

Merknader til § 16-3 Oppheving av andre lover

Paragrafen omfattar dei lovane som må opphevast som følgje av framlegget om ei ny lov om opplæring.

Merknader til § 16-4 Endringar i andre lover

Framlegget til endringar i lov 28.05.1976 nr. 35 om voksenopplæring er ei følgje av framlegget om at grunnskoleopplæring og vidaregåande opplæring spesielt organisert for vaksne som kommunen eller fylkeskommunen er ansvarleg for, skal regulerast av den nye opplæringslova, ikkje av vaksenopplæringslova som i dag. Det omfattar også slik opplæring som studieforbunda gir etter oppdrag frå kommunar eller fylkeskommunar og slik opplæring i fylkeskommunale arbeidsmarknadskurs. Det er vidare gjort framlegg om ein heimel til å gi forskrifter om innhaldet i opplæringa ved tekniske fagskolar. Sjå også vurderingane frå departementet i kapitla 25 og 27.

Framlegget til endringar i lov 12.06.1987 nr. 56 om Sametinget og andre samiske rettsforhold er av lovteknisk karakter og ein følgje av at det blir gjort framlegg om ny lov om opplæring.

Det samme gjeld framlegget til endringar i lov 05.06.1995 nr. 19 om barnehager.
Tilråding

Kyrkje-, utdannings- og forskingsdepartementet

tilrar:

At Dykkar Majestet godkjenner og skriv under eit framlagt forslag til proposisjon til Stortinget om lov om grunnskolen og den vidaregåande opplæringa (opplæringslova).
Vi HARALD, Norges Konge,

stadfester:

Stortinget blir bedt om å gjere vedtak til lov om grunnskolen og den vidaregåande opplæringa (opplæringslova) i samsvar med eit framlagt forslag.

Tilråding frå Kyrkje-, utdannings- og forskingsdepartementet ligg ved.
Forslag til lov om grunnskolen og den vidaregåande opplæringa (opplæringslova)

Kapittel 1 Formål og verkeområde

§ 1-1 Verkeområdet for lova

Lova gjeld grunnskoleopplæring og vidaregåande opplæring i offentlege skolar og lærebedrifter dersom ikkje noko anna er særskilt fastsett.
Lova gjeld private grunnskolar som ikkje mottek statstilskot etter privatskulelova og privat heimeopplæring i grunnskolen.
For grunnskoleopplæring og vidaregåande opplæring spesielt organisert for vaksne som kommunen eller fylkeskommunen har ansvar for, gjeld §§ 1-2, 1-3, 2-3 andre leddet, 3-4 første leddet, 7-5, 10-1, 10-8, 13-5, 14-1, 15-1 første leddet og 15-2. For spesialundervisning for vaksne etter § 5-2 gjeld kapittel 5.
§ 1-2 Formålet med opplæringa

Grunnskolen skal i samarbeid og forståing med heimen hjelpe til med å gi elevane ei kristen og moralsk oppseding, utvikle evnene og føresetnadene deira, åndeleg og kroppsleg, og gi dei god allmennkunnskap, slik at dei kan bli gagnlege og sjølvstendige menneske i heim og samfunn.
Den vidaregåande opplæringa skal ta sikte på å utvikle dugleik, forståing og ansvar i forhold til fag, yrke og samfunn, og hjelpe elevane og lærlingane i den personlege utviklinga deira. Den vidaregåande opplæringa skal vere med på å utvide kjennskapen til og forståinga av dei kristne og humanistiske grunnverdiane, den nasjonale kulturarven vår, dei demokratiske ideane og den vitskaplege tenkjemåten og arbeidsmåten.
Opplæringa i grunnskolen og den vidaregåande opplæringa skal fremje menneskeleg likeverd og likestilling, åndsfridom og toleranse, økologisk forståing og internasjonalt medansvar.
Opplæringa skal leggje eit grunnlag for vidare utdanning og for livslang læring og støtte opp under eit felles kunnskaps-, kultur- og verdigrunnlag og eit høgt kompetansenivå i folket.
Opplæringa skal tilpassast evnene og føresetnadene hjå den enkelte eleven og lærlingen.
Det skal leggjast vekt på å skape gode samarbeidsformer mellom lærarar og elevar, mellom lærlingar og bedrifter, mellom skole og heim, og mellom skole og arbeidsliv. Alle som er knytte til skolen eller til lærebedriftene, skal arbeide for å hindre at elevar og lærlingar kjem til skade eller blir utsette for krenkjande ord eller handlingar.
§ 1-3 Forskrifter

Departementet kan gi forskrifter for å fylle ut dei overordna måla og prinsippa for opplæringa.
Kapittel 2 Grunnskolen

§ 2-1 Rett og plikt til grunnskoleopplæring

Barn og ungdom har rett og plikt til offentleg grunnskoleopplæring i samsvar med denne lova og tilhøyrande forskrifter. Unntak frå plikt til offentleg grunnskoleopplæring gjeld dersom dei på annan måte får tilsvarande opplæring.
Retten til grunnskoleopplæring gjeld når det er sannsynleg at barnet skal vere i Noreg i meir enn tre månader. Plikta til grunnskoleopplæring byrjar når opphaldet har vart i tre månader. Departementet kan i særlege tilfelle frita elevar frå denne plikta.
Grunnskoleopplæringa skal ta til det kalenderåret barnet fyller 6 år. Dersom det etter sakkunnig vurdering er tvil om barnet er kommet tilstrekkelig langt i utviklinga si til å starte i skolen, har barnet rett til å utsetje skolestarten eitt år dersom foreldra krev det. Etter sakkunnig vurdering og med skriftlig samtykke frå foreldra kan kommunen i særlege tilfelle vedta å utsetje skolestarten eitt år.
Retten og plikta til opplæring varer til eleven har fullført det tiande skoleåret. Etter sakkunnig vurdering og med skriftleg samtykke frå foreldra kan kommunen heilt eller delvis vedta å frita ein elev for opplæringsplikta dersom omsynet til eleven tilseier det.
Dersom ein elev utan å ha rett til det har fråvære frå den pliktige opplæringa, kan foreldra eller andre som har omsorg for eleven, straffast med bøter dersom fråværet kjem av at dei har handla forsettleg eller aktlaust. Offentleg påtale blir ikkje reist utan når kommunen set fram krav om slik påtale.
Den offentlege grunnskolen er gratis. Kommunen skal halde elevane i grunnskolen med lære- og lesebøker, skrive- og teiknemateriell og anna undervisningsmateriell.
§ 2-2 Omfanget av grunnskoleopplæringa i tid

Departementet gir forskrifter om samla tid til opplæring i grunnskolen.
Kommunen kan gi forskrifter om undervisningstid ut over timerammene i forskriftene etter første leddet. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Opplæringa skal strekkje seg over minst 38 skoleveker innanfor ei ramme på 45 samanhengande veker i skoleåret.
Kommunen gir forskrifter om skole- og feriedagar i skoleåret for elevane. Forskrifta skal vere tilpassa avviklinga av nasjonale prøver. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Departementet kan gi forskrifter om rammer for dagleg skoletid og om pausar for elevane.
§ 2-3 Innhald og vurdering i grunnskoleopplæringa

Grunnskoleopplæringa skal omfatte kristendomskunnskap med religions- og livssynsorientering, norsk, matematikk, framandspråk, kroppsøving, kunnskap om heimen, samfunnet og naturen, og estetisk, praktisk og sosial opplæring. Ein del av undervisningstida etter § 2-2 kan brukast til fag og aktivitetar som skolen og elevane vel, til leirskoleopplæring og til opplæring på andre skolar eller på ein arbeidsplass utanfor skolen. Kommunane avgjer sjølv korleis timar ut over minstetimetalet gitt i forskrifter etter § 2-2 skal brukast.
Departementet gir forskrifter om fag- og timefordelinga og om læreplanar som fastset innhaldet i opplæringa og korleis opplæringa skal gjennomførast. Departementet gir forskrifter om vurdering av elevane og om klage på vurdering.
Elevane skal vere aktivt med i opplæringa. Undervisningspersonalet skal tilretteleggje og gjennomføre opplæringa i samsvar med læreplanar gitt etter lova her. Rektor skal organisere skolen i samsvar med første leddet og forskrifter etter andre leddet og i samsvar med § 1-2 og forskrifter etter § 1-3.
Etter søknad frå kommunen kan departementet gi ein skole løyve til avvik frå første leddet og frå forskrifter om læreplanar dersom kravet til opplæringa samla ikkje blir mindre. Før slikt løyve blir gitt, må det liggje føre fråsegn frå samarbeidsutvalet.
§ 2-4 Undervisninga i faget kristendomskunnskap med religions- og livssynsorientering. Fritak frå religiøse aktivitetar mm.

Undervisninga i kristendomskunnskap med religions- og livssynsorientering skal
- gje grundig kjennskap til Bibelen og kristendommen som kulturarv og evangelisk-luthersk tru,
- gje kjennskap til andre kristne kyrkjesamfunn,
- gje kjennskap til andre verdsreligionar og livssyn, etiske og filosofiske emne,
- fremje forståing og respekt for kristne og humanistiske verdiar og
- fremje forståing, respekt og evne til dialog mellom menneske med ulik oppfatning av trudoms- og livssynsspørsmål.
Kristendomskunnskap med religions- og livssynsorientering er eit ordinært skolefag som normalt skal samle alle elevar. Undervisninga i faget skal ikkje vere forkynnande.
Den som skal undervise i kristendomskunnskap med religions- og livssynsorientering, skal ta utgangspunkt i grunnskolen sin føremålsparagraf i § 1-2 og presentera kristendommen, dei ulike religionar og livssyn ut frå sin eigenart. Dei same pedagogiske prinsipp skal leggjast til grunn for undervisninga i dei ulike emne.
Eleven skal etter skriftlig melding frå foreldre få fritak frå dei delar av undervisninga ved den enkelte skolen som dei ut frå eigen religion eller eige livssyn opplever som utøving av annan religion eller tilslutning til anna livssyn. Dette kan m.a. vere religiøse aktivitetar i eller utanfor klasserommet. Skolen skal ved melding om fritak, så langt det er råd og særleg på småskoletrinnet, søkje å finne løysingar ved å leggje til rette for differensiert undervisning innanfor læreplanen.
Elevar som har fylt 15 år, gir sjølv skriftleg melding som nemnd i fjerde leddet.
§ 2-5 Målformer i grunnskolen

Kommunen gir forskrifter om kva målform som skal vere hovudmål i dei enkelte skolane. Hovudmålet skal nyttast i skriftleg opplæring og i skriftleg arbeid. Frå og med 8. klassetrinnet vel elevane sjølv kva skriftleg hovudmålform dei vil bruke.
I den munnlege opplæringa avgjer elevane og undervisningspersonalet sjølve kva for talemål dei vil bruke. Undervisningspersonalet og skoleleiinga skal likevel i størst mogleg grad ta omsyn til talemålet til elevane i ordval og uttrykksmåtar.
Foreldra vel målform i lærebøkene til elevane til og med 7. klassetrinnet. Frå og med 8. klassetrinnet vel elevane sjølv. I norskopplæringa skal elevane ha lærebøker på hovudmålet.
Når minst ti elevar på eitt av klassetrinna 1-7 i ein kommune ønskjer skriftleg opplæring på eit anna hovudmål enn det kommunen har vedteke, har dei rett til eigen klasse dersom det ikkje blir mindre enn ti elevar igjen i den klassen eller i kvar av dei klassane elevane går ut frå. Retten gjeld så lenge det er minst seks elevar igjen i den klassen som er oppretta etter deling. Når elevane er spreidde på fleire skolar i kommunen, vedtek foreldra med vanleg fleirtal ved kva skole tilbodet skal givast.
Elevar som blir overførte til ein ny skole med eit anna hovudmål enn det dei har hatt på klassetrinna 1-4, har framleis rett til skriftleg opplæring på det opphavlege hovudmålet. Dei har rett til norskundervisning i eiga gruppe, uavhengig av kor mange dei er.
Dei to siste åra i grunnskolen skal elevane ha opplæring i begge målformer. Departementet kan gi forskrifter om fritak frå opplæring i sidemålet for elevar som får særleg språkopplæring.
I samband med skifte av hovudmål eller når eit fleirtal i kommunestyret eller minst 1/4 av dei røysteføre krev det, skal det haldast rådgivande røysting i det området som soknar til skolen, jf. § 8-1. Departementet kan gi nærmare forskrifter.
§ 2-6 Teiknspråkopplæring

Elevar som har teiknspråk som førstespråk, har rett til grunnskoleopplæring i og på teiknspråk. Omfanget av opplæringa i tid og innhaldet i opplæringa fastsetjast i forskrifter etter § 2-2 og § 2-3 i denne lova.
Kommunen kan bestemme at opplæringa i og på teiknspråk skal givast på ein annan stad enn den skolen eleven soknar til.
Barn under opplæringspliktig alder som har særlege behov for teiknspråkopplæring, har rett til slik opplæring. Departementet gir nærmare forskrifter.
§ 2-7 Finskopplæring for elevar med kvensk-finsk bakgrunn

Når minst tre elevar med kvensk-finsk bakgrunn ved grunnskolar i Troms og Finnmark krev det, har elevane rett til opplæring i finsk. Omfanget av opplæringa i tid og innhaldet i opplæringa fastsetjast i forskrifter etter § 2-2 og § 2-3 i denne lova. Frå og med 8. klassetrinnet vel elevane sjølv om dei vil ha opplæring i finsk.
Departementet kan gi forskrifter om alternative former for opplæring etter første leddet når opplæringa ikkje kan givast av eigna undervisningspersonale på skolen.
§ 2-8 Opplæring for elevar frå språklege minoritetar

Departementet gir forskrifter om plikt for kommunane til å gi særleg opplæring for elevar frå språklege minoritetar.
§ 2-9 Ordensreglement og liknande

Kommunen skal gi forskrifter om ordensreglement for den enkelte grunnskolen. Reglementet skal gi reglar om rettane og pliktene til elevane så langt dei ikkje er fastsette i lov eller på annan måte. Reglementet skal innehalde reglar om åtferd, reglar om kva tiltak som skal kunne brukast mot elevar som bryt reglementet og reglar om framgangsmåten når slike saker skal behandlast.
Ordensreglementet skal gjerast kjent for elevane og foreldra. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Fysisk refsing eller anna krenkjande behandling må ikkje nyttast.
Før det blir teke avgjerd om refsing, blant anna om bortvising, skal eleven ha høve til å forklare seg munnleg for den som skal ta avgjerda.
§ 2-10 Bortvising

Kommunen kan fastsetje i ordensreglementet at elevar på klassetrinna 8-10 som alvorleg eller fleire gonger bryt reglementet, kan visast bort frå undervisninga i inntil tre dagar, og at elevar på klassetrinna 1-7 kan visast bort frå undervisninga for enkelttimar eller for resten av dagen.
Rektor sjølv vedtek bortvising etter å ha rådført seg med lærarane til eleven. Før det blir gjort vedtak, skal ein ha vurdert å bruke andre hjelpe- eller refsingstiltak. Foreldra til elevar på klassetrinna 1-7 skal varslast før det blir sett i verk bortvising for resten av dagen.
§ 2-11 Permisjon frå den pliktige opplæringa

Når det er forsvarleg, kan kommunen etter søknad gi den enkelte eleven permisjon i inntil to veker.
Elevar som høyrer til eit trussamfunn utanfor Den norske kyrkja, har etter søknad rett til å vere borte frå skolen dei dagane trussamfunnet deira har helgedag. Det er eit vilkår for retten at foreldra sørgjer for nødvendig undervisning i permisjonstida, slik at eleven kan følgje med i den allmenne undervisninga etter at permisjonstida er ute.
§ 2-12 Private grunnskolar

Private grunnskolar må ha godkjenning av departementet. Det skal givast godkjenning når skolen oppfyller krava i andre og tredje leddet. Den som driv privat grunnskole utan godkjenning, kan straffast med bøter.
§§ 1-2, 1-3, 2-3 og 2-4 i lova med forskrifter gjeld for innhaldet og for vurdering i privat grunnskole så langt reglane ikkje kjem i strid med Noregs folkerettslege plikter.
For private grunnskolar gjeld også §§ 2-2, 2-5 første, andre, tredje og sjette leddet, 2-9, 2-10, 2-11, 8-2, 8-3, 8-4, 9-1, 9-2, 9-3, 9-4, 9-5, 10-1, 10-2, 10-6, 10-9, 11-1, 11-2, 11-3, 11-4, 11-7, 11-10, 14-1, 15-3 og 15-4.
Departementet kan gjere unntak frå krava i andre og tredje leddet for utanlandske og internasjonale grunnskolar i Noreg.
§ 2-13 Bruk av lova for privat opplæring i heimen

§§ 1-2, 1-3, 2-3 og 2-4 i lova med forskrifter gjeld for innhaldet i privat grunnskoleopplæring i heimen så langt reglane ikkje kjem i strid med Noregs folkerettslege plikter.
Kapittel 3 Vidaregåande opplæring

§ 3-1 Rett til vidaregåande opplæring

Ungdom som har fullført grunnskolen eller tilsvarande opplæring, har etter søknad rett til tre års heiltids vidaregåande opplæring. Ungdom som har fylt 15 år, søkjer sjølv om inntak til den vidaregåande opplæringa.
Elevar og lærlingar har rett til opplæring i samsvar med denne lova og tilhøyrande forskrifter.
Heile retten må normalt takast ut innan fire år etter at grunnskolen er fullført, og innan fem år når opplæringa heilt eller delvis blir gitt i lærebedrift. Fylkeskommunen kan etter søknad gi eleven eller lærlingen løyve til utsetjing eller avbrot i opplæringa utan at retten tek slutt. Departementet gir forskrifter om kva forhold som skal gi rett til utsetjing eller avbrot.
Elev som etter reglane i kapittel 5 har rett til spesialundervisning, skal så langt som mogleg få vidaregåande opplæring i ytterlegare 2 år når eleven etter sakkunnig vurdering treng det.
Søkjarar har rett til inntak på eitt av tre alternative eittårige grunnkurs som dei har søkt på, og på to års vidaregåande opplæring som byggjer på grunnkurset. Søkjarar som etter kapittel 5 i lova har rett til spesialundervisning, og som på grunnlag av sakkunnig vurdering har særlege behov for eit særskilt grunnkurs, har rett til inntak på dette kurset innanfor ein kvote fastsett av departementet ved forskrift.
Fylkeskommunen skal tilby anna opplæring dersom ein elev eller ein lærling har særlege vanskar med å følgje den opplæringa som er vald.
Departementet gir forskrifter om inntak.
Opplæringa i offentleg vidaregåande skole eller i lærebedrift er gratis. Fylkeskommunen kan påleggje elevane og lærlingane å halde seg med undervisningsmateriell og utstyr til eige bruk som opplæringa til vanleg gjer det nødvendig å ha. Fylkeskommunen kan krevje betaling av elevane for utgifter til å kopiere slikt materiell. Departementet gir nærmare forskrifter.
§ 3-2 Omfanget av den vidaregåande opplæringa i tid

Departementet gir forskrifter om samla tid til opplæring i den vidaregåande opplæringa, også om samla læretid for lærlingar.
Opplæringa i skole skal strekkje seg over minst 38 skoleveker innanfor ei ramme på 45 samanhengande veker i skoleåret.
Fylkeskommunen gir forskrifter om skole- og feriedagar i skoleåret for elevane. Forskrifta skal vere tilpassa avviklinga av nasjonale prøver. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Departementet kan gi forskrifter om rammer for dagleg skoletid og for pausar for elevane.
§ 3-3 Opplæringsordninga for den vidaregåande opplæringa

Den vidaregåande opplæringa skal føre fram til studiekompetanse, yrkeskompetanse eller delkompetanse.
Opplæringa i skole skal omfatte grunnkurs og vidaregåande kurs i fleire steg. Kvart kurs skal normalt ha lengd som eitt skoleår.
Fagopplæringa omfattar normalt to års opplæring i skole og eitt års opplæring i bedrift. Når opplæring i bedrift blir kombinert med verdiskaping i bedrifta, kan opplæringa strekkje seg over to år.
Dersom fylkeskommunen ikkje kan formidle opplæring i bedrift til dei som ønskjer slik opplæring, må også bedriftsdelen av opplæringa skje i skole.
Vidaregåande skolar skal gi tilbod om teoriopplæring for lærlingar og om kortare kurs.
Departementet kan gi forskrifter om avvik frå denne opplæringsordninga for særskilde, små fag, for lærlingar som ikkje fell inn under § 3-1 og for lærlingar med særskilde behov. Departementet gir forskrifter om kva fag som skal ha læretid i bedrift.
§ 3-4 Innhald og vurdering i den vidaregåande opplæringa

Departementet gir forskrifter om kurstilbod, fag- og timefordeling og om læreplanar som fastset innhaldet i opplæringa og korleis opplæringa skal gjennomførast. Departementet gir forskrifter om vurdering av elevar og lærlingar og om klage på vurdering.
Elevane og lærlingane skal vere aktivt med i opplæringa. Undervisningspersonalet skal tilretteleggje og gjennomføre opplæringa i samsvar med læreplanar gitt etter lova her. Rektor skal organisere skolen i samsvar med forskrifter etter første leddet og i samsvar med §§ 1-2 og 3-3 og forskrifter etter § 1-3.
Departementet kan etter søknad frå fylkeskommunen gi ein skole løyve til avvik frå forskrifter om læreplanar. Før slikt løyve blir gitt, må det liggje føre fråsegn frå skoleutvalet.
§ 3-5 Fag- og sveineprøve utan læreforhold og skole

Det er mogleg å ta fag- og sveineprøva på grunnlag av allsidig praksis i faget som er 25 % lengre enn den fastsette læretida. Fylkeskommunane ved yrkesopplæringsnemnda avgjer om den praksisen kandidaten viser til, kan godkjennast, og kan i særlege tilfelle godkjenne kortare praksis.
§ 3-6 Oppfølgingstenesta

Fylkeskommunen skal ha ei oppfølgingsteneste for ungdom som har rett til opplæring etter § 3-1, og som ikkje er i opplæring eller i arbeid. Tenesta omfattar også ungdom som har tapt opplæringsretten etter § 3-8 eller § 4-6.
Departementet gir forskrifter om oppgåvene til oppfølgingstenesta.
§ 3-7 Ordensreglement og liknande

Fylkeskommunen skal gi forskrifter om ordensreglement for den enkelte vidaregåande skolen. Reglementet skal gi reglar om rettane og pliktene til elevane så langt dei ikkje er fastsette i lov eller på ein annan måte. Reglementet skal innehalde reglar om åtferd, reglar om kva for tiltak som skal kunne brukast mot elevar som bryt reglementet, og reglar om framgangsmåten når slike saker skal behandlast.
Ordensreglementet skal gjerast kjent for elevane og foreldra. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Fysisk refsing eller anna krenkjande behandling må ikkje nyttast.
Før det blir teke avgjerd om refsing, blant anna om bortvising eller tap av rettar, skal eleven ha høve til å forklare seg munnleg for den som skal ta avgjerda.
§ 3-8 Bortvising og tap av rettar

Fylkeskommunen kan fastsetje i ordensreglementet at elevar som alvorleg eller fleire gonger bryt reglementet, kan visast bort i inntil fem dagar. Rektor sjølv vedtek å vise bort ein elev etter leddet her etter å ha rådført seg med lærarane til eleven.
Når ein elev vedvarande har vist ei framferd som i alvorleg grad går ut over orden og arbeidsro på skolen, eller når ein elev alvorleg forsømmer pliktene sine, kan eleven visast bort frå resten av det grunnkurset eller vidaregåande kurset eleven er teken inn på. I samband med eit vedtak om bortvising for resten av lengda på kurset kan fylkeskommunen også vedta at eleven skal miste retten til vidaregåande opplæring etter § 3-1. Fylkeskommunen kan ikkje overlate til eit organ på skolen å treffe vedtak etter leddet her om bortvising eller tap av retten til vidaregåande opplæring.
Før det blir gjort vedtak om bortvising eller tap av rettar, skal ein vurdere om det er mogleg å bruke andre hjelpe- eller refsingstiltak.
Kapittel 4 Vidaregåande opplæring i bedrift

§ 4-1 Kven som er lærling

Lærling er etter denne lova den som har skrive ein lærekontrakt med sikte på fagprøve eller sveineprøve i fag som har læretid etter forskrifter gitt med heimel i § 3-4.
§ 4-2 Særlege rettar og plikter for lærlingen

Lærlingen er arbeidstakar i lærebedrifta, med dei rettane og pliktene som følgjer av lover og tariffavtalar, jf. likevel § 4-6 siste leddet.
Når læretida er over, fell også arbeidsavtalen bort. Dersom lærlingen skal halde fram i bedrifta, må ein ny arbeidsavtale bli inngått.
Lærlingar skal ha same tilgang på pedagogisk-psykologisk teneste som elevar i vidaregåande skole.
§ 4-3 Godkjenning av lærebedrift

Bedrifter som tek på seg opplæring av éin eller fleire lærlingar, må vere godkjende av yrkesopplæringsnemnda, jf. § 12-3. Som lærebedrift kan godkjennast enkeltbedrifter, offentlege etatar eller institusjonar og organ for samarbeid mellom bedrifter som i fellesskap tek på seg opplæringsansvar (opplæringskontor eller opplæringsring).
Ei lærebedrift må kunne gi ei opplæring som tilfredsstiller krava i forskrifter etter § 3-4 om innhaldet i opplæringa og ha ein fagleg kvalifisert person som har ansvaret for og tilsynet med opplæringa (fagleg leiar). Departementet kan gi nærmare forskrifter om vilkår for godkjenning av lærebedrifter.
§ 4-4 Rettane og pliktene til lærebedrifta m.m.

Opplæringa skal skje i samsvar med den fastsette læreplanen. Lærlingen skal få fri til å gjennomføre teoriopplæringa utanfor lærebedrifta. For fag med teorikrav ut over grunnkurs og vidaregåande kurs I må lærebedrifta dekkje kostnadene for tilleggsopplæringa.
Lærebedrifta skal leggje vekt på å skape eit godt arbeids- og læremiljø. Arbeids- og skoletida til lærlingen skal til saman ikkje vere lengre enn den arbeidstida som gjeld for andre arbeidstakarar i faget.
Lærebedrifta melder lærlingen til den fagprøva eller sveineprøva som blir halden nærmast den tida da læretida er ute. Lærebedrifta stiller nødvendig arbeidsplass, materiale, reiskapar og assistenthjelp til rådvelde under prøva. Lærebedrifta får eigedomsretten til produktet. Dersom fagprøva eller sveineprøva blir teken på ein skole og skolen dekkjer materialutgiftene, får skolen eigedomsretten til produktet av prøva.
Dersom lærebedrifta stansar eller utviklar seg på ein slik måte at ho ikkje lenger finn det mogleg å gi lærlingen tilfredsstillande opplæring, skal ho melde frå til yrkesopplæringsnemnda.
Lærebedrifter får tilskot frå fylkeskommunen etter forskrifter gitt av departementet.
§ 4-5 Lærekontrakt

Det skal opprettast skriftleg lærekontrakt mellom lærebedrifta og lærlingen når læreforholdet tek til.
For å bli gyldig må kontrakten godkjennast av yrkesopplæringsnemnda, jf. § 12-3, og han får da verknad frå den tida arbeidsforholdet tek til. Departementet kan gi nærmare forskrifter om innhaldet i og forma på kontrakten.
Lærlingar som har fylt 21 år og som inngår lærekontrakt med full opplæring i bedrift, jf. § 3-3 sjette leddet, skal ha ei prøvetid på seks månader. Skriftleg lærekontrakt må opprettast seinast ein månad etter at læreforholdet tok til. I prøvetida kan både lærebedrifta og lærlingen seie opp læreforholdet. Reglane i lov 4. februar 1977 nr. 4 om arbeidervern og arbeidsmiljø m.v. §§ 58 og 63 gjeld også når lærlingen ikkje er skriftleg tilsett på ei bestemt prøvetid.
Det er ikkje nødvendig med samtykke frå verje når det blir skrive lærekontrakt.
§ 4-6 Endring og heving av lærekontrakt

Lærekontrakten kan hevast av partane dersom dei er samde om det og etter at lærebedrifta har orientert yrkesopplæringsnemnda skriftleg om det, jf. § 12-3.
Etter samtykke frå yrkesopplæringsnemnda kan kontrakten hevast av både lærebedrifta og av lærlingen dersom
a. den andre parten gjer seg skyldig i vesentlege brot på pliktene sine i arbeidsforholdet
b. lærlingen eller lærebedrifta viser seg ute av stand til å halde fram i læreforholdet, eller
c. lærlingen skriftleg seier frå at det er ei urimeleg ulempe for han eller ho å halde fram ut kontrakttida. 
Yrkesopplæringsnemnda avgjer i tilfelle når læreforholdet skal ta slutt. Lærebedrifta skal skrive ut ein attest for den delen av kontrakttida som er gjennomført med ei fråsegn om denne delen av opplæringa.
Når lærlingen frivillig hevar lærekontrakten, fell retten til vidaregåande opplæring etter § 3-1 bort dersom yrkesopplæringsnemnda ikkje vedtek noko anna. Når det blir gjort vedtak om å heve ein lærekontrakt etter krav frå lærebedrifta, beheld lærlingen retten til vidaregåande opplæring med mindre vedtaket fastset at retten fell bort.
Før det blir gjort vedtak om heving etter krav frå lærebedrifta eller før det blir gjort vedtak om tap av rettar, skal lærlingen kunne forklare seg munnleg for den som skal gjere vedtaket.
Etter samtykke frå yrkesopplæringsnemnda kan læretida avbrytast i samband med permisjon.
Dersom lærebedrifta stansar eller ikkje lenger fyller vilkåra for godkjenning etter § 4-3, eller dersom yrkesopplæringsnemnda finn at opplæringa ikkje er tilfredsstillande, skal nemnda medverke til å skaffe lærlingane ny læreplass for resten av læretida. Den nye lærebedrifta går inn i lærekontrakten i staden for den tidlegare lærebedrifta. Etter samtykke frå fylkeskommunen kan læretida i den nye lærebedrifta gjerast inntil eitt år lengre dersom lærlingen har fått mangelfull opplæring.
Læreforholdet kan ikkje endrast eller hevast på annan måte enn etter denne paragrafen. Unntak gjeld for lærlingar som har prøvetid etter § 4-5 tredje leddet.
§ 4-7 Tilsyn i den enkelte lærebedrifta

Éin eller fleire representantar for arbeidstakarane skal saman med den faglege leiaren føre tilsyn i lærebedrift med at
- opplæringsforholda i lærebedrifta er tilfredsstillande
- det blir skrive lærekontraktar
- læreplanane for faga blir følgde
- lærlingane får den teoriopplæringa dei har krav på.
§ 4-8 Straff

Den som grovt forsømmer sitt opplæringsansvar eller tilset lærling utan å inngå skriftleg lærekontrakt eller unnlet å leggje lærekontrakten fram for yrkesopplæringsnemnda for godkjenning, kan straffast med bøter.
Kapittel 5 Spesialundervisning for barn, unge og vaksne

§ 5-1 Rett til spesialundervisning

Elevar som ikkje har eller som ikkje kan få tilfredsstillande utbytte av det ordinære opplæringstilbodet, har rett til spesialundervisning.
I vurderinga av kva for opplæringstilbod som skal givast, skal det særleg leggjast vekt på utviklingsutsiktene til eleven. Opplæringstilbodet skal ha eit slikt innhald at det samla tilbodet kan gi eleven eit forsvarleg utbytte av opplæringa i forhold til andre elevar og i forhold til dei opplæringsmåla som er realistiske for eleven. Elevar som får spesialundervisning, skal ha det same totale undervisningstimetalet som gjeld andre elevar, jf. § 2-2 og § 3-2.
§ 5-2 Spesialundervisning for vaksne

Vaksne som på grunn av sjukdom eller skade har behov for fornya grunnskoleopplæring, har rett til slik opplæring. Det same gjeld vaksne som tidlegare har mangla eller fått eit mangelfullt grunnskoletilbod og som derfor har behov for grunnskoleopplæring.
Vaksne som har særlege behov for opplæring for å kunne utvikle eller halde ved like grunnleggjande dugleik, har rett til slik opplæring. Opplæringa skal skje under fagleg og pedagogisk rettleiing og ansvar. Slik opplæring er unnateken frå kompetansekrava i § 10-1 i lova.
§ 5-3 Sakkunnig vurdering

Før kommunen eller fylkeskommunen gjer vedtak om spesialundervisning etter § 5-1 eller § 5-2, eller vedtak om spesialpedagogisk hjelp etter § 5-7, skal det liggje føre ei sakkunnig vurdering av dei særlege behova til eleven. Vurderinga skal vise om eleven har behov for spesialundervisning, og kva for opplæringstilbod som bør givast.
Den sakkunnige vurderinga skal blant anna greie ut og ta standpunkt til
- eleven sitt utbytte av det ordinære opplæringstilbodet
- lærevanskar hjå eleven og andre særlege forhold som er viktige for opplæringa
- realistiske opplæringsmål for eleven
- om ein kan hjelpe på dei vanskane eleven har innanfor det ordinære opplæringstilbodet
- kva for opplæring som gir eit forsvarleg opplæringstilbod.
Departementet kan gi nærmare forskrifter om den sakkunnige vurderinga.
Dersom vedtaket frå kommunen eller fylkeskommunen avvik frå den sakkunnige vurderinga, skal grunngivinga for vedtaket blant anna vise kvifor kommunen eller fylkeskommunen meiner at eleven likevel får eit opplæringstilbod som oppfyller retten etter § 5-1, § 5-2 og § 5-7.
§ 5-4 Nærmare om saksbehandlinga i samband med vedtak om spesialundervisning

Eleven eller foreldra til eleven kan krevje at skolen gjer dei undersøkingar som er nødvendige for å finne ut om eleven treng spesialundervisning, og eventuelt kva opplæring eleven treng. Undervisningspersonalet skal vurdere om ein elev treng spesialundervisning og melde frå til rektor når slike behov er til stades.
Før det blir gjort sakkunnig vurdering og før det blir gjort vedtak om å setje i gang spesialundervisning, skal det innhentast samtykke frå eleven eller frå foreldra til eleven. Med dei avgrensingane som følgjer av reglane om teieplikt og § 19 i forvaltningslova, har eleven eller foreldra til eleven rett til å gjere seg kjende med innhaldet i den sakkunnige vurderinga og til å uttale seg før det blir gjort vedtak.
Tilbod om spesialundervisning skal så langt råd er, formast ut i samarbeid med eleven og foreldra til eleven, og det skal leggjast stor vekt på deira syn.
§ 5-5 Unntak frå reglane om innhaldet i opplæringa

Reglane om innhaldet i opplæringa i denne lova og i forskrifter etter denne lova gjeld for spesialundervisning så langt dei passar. For elev som får spesialundervisning, skal det utarbeidast individuell opplæringsplan. Planen skal vise mål for og innhaldet i opplæringa og korleis ho skal drivast. Også avvikande kontraktsvilkår for lærlingar kan fastsetjast i den individuelle opplæringsplanen.
Klassestyraren til eleven skal kvart halvår utarbeide skriftleg oversikt over den opplæringa eleven har fått og ei vurdering av utviklinga til eleven. Rektor sender oversikta og vurderinga til eleven eller til foreldra til eleven og til kommunen eller fylkeskommunen.
§ 5-6 Pedagogisk-psykologisk teneste

Kvar kommune og kvar fylkeskommune skal ha ei pedagogisk-psykologisk teneste. Den pedagogisk-psykologiske tenesta i ein kommune kan organiserast i samarbeid med andre kommunar eller med fylkeskommunen.
Tenesta skal hjelpe skolen i arbeidet med kompetanseutvikling og organisasjonsutvikling for å leggje opplæringa betre til rette for elevar med særlege behov. Den pedagogisk-psykologiske tenesta skal sørgje for at det blir utarbeidd sakkunnig vurdering der lova krev det. Departementet kan gi forskrifter om dei andre oppgåvene til tenesta.
§ 5-7 Spesialpedagogisk hjelp før opplæringspliktig alder

Barn under opplæringspliktig alder som har særlege behov for spesialpedagogisk hjelp, har rett til slik hjelp. Hjelpa skal omfatte tilbod om foreldrerådgiving. Hjelpa kan knytast til barnehagar, skolar, sosiale og medisinske institusjonar og liknande, eller organiserast som eige tiltak. Hjelpa kan også givast av den pedagogisk-psykologiske tenesta eller av ein annan sakkunnig instans.
For spesialpedagogisk hjelp gjeld § 5-4 andre og tredje leddet i lova. § 5-5 andre leddet i lova gjeld så langt det passar.
§ 5-8 Helsetenestetilbod

Departementet kan gi forskrifter om helsetilsyn og medisinsk hjelp for elevar som får spesialundervisning.
§ 5-9 Statens plikt til å sørgje for læremiddel

Departementet skal sørgje for at det blir utarbeidd lærebøker og andre læremiddel for spesialundervisning.
Kapittel 6 Samisk opplæring

§ 6-1 Definisjonar

I lova her tyder
- same: person som kan skrivast inn i samemanntalet, jf. § 2-6 i lov 12. juni 1987 nr. 56 om Sametinget og andre samiske rettsforhold (samelova), og barn av dei som kan skrivast inn
- samisk: nordsamisk, sørsamisk eller lulesamisk
- samisk distrikt: 1) det samiske forvaltningsområdet etter § 3-1 i samelova, 2) andre kommunar eller delar av kommunar etter forskrifter gitt av Kongen i statsråd etter at Sametinget og dei kommunane og fylkeskommunane spørsmålet gjeld, har fått uttale seg.
§ 6-2 Samisk opplæring i grunnskolen

I samiske distrikt har alle i grunnskolealder rett til opplæring i og på samisk.
Utanfor samiske distrikt har minst ti elevar i ein kommune som ønskjer opplæring i og på samisk, rett til slik opplæring så lenge det er minst seks elevar igjen i gruppa.
Kommunen kan vedta å leggje opplæring på samisk til éin eller fleire skolar i kommunen.
Kommunen kan gi forskrifter om at alle i grunnskolealder i samiske distrikt skal ha opplæring i samisk.
Utanfor samiske distrikt har samar i grunnskolealder rett til opplæring i samisk. Departementet kan gi forskrifter om alternative former for slik opplæring når opplæringa ikkje kan givast med eigna undervisningspersonale på skolen.
Elevane avgjer sjølv om dei vil ha opplæring i og på samisk frå og med 8. klassetrinnet etter første, andre og femte leddet.
§ 6-3 Samisk vidaregåande opplæring

Samar i vidaregåande opplæring har rett til opplæring i samisk. Departementet kan gi forskrifter om alternative former for slik opplæring når opplæringa ikkje kan givast med eigna undervisningspersonale på skolen.
Departementet kan gi forskrifter om at visse skolar, kurs eller klassar skal tilby opplæring i eller på samisk eller i særskilde samiske fag i den vidaregåande opplæringa. Fylkeskommunen kan også elles tilby slik opplæring.
§ 6-4 Innhaldet i opplæringa

Forskrifter om læreplanar etter § 2-3 og § 3-4 skal gi pålegg om opplæring om den samiske folkegruppa og om språket, kulturen og samfunnslivet til denne folkegruppa i tilknyting til dei ulike fagområda. Innanfor rammer fastsette av departementet gir Sametinget forskrifter om innhaldet i slik opplæring.
Sametinget gir forskrifter om læreplanar for opplæring i samisk språk i grunnskolen og i den vidaregåande opplæringa, og om læreplanar for særskilde samiske fag i den vidaregåande opplæringa. Forskriftene må liggje innanfor omfangs- og ressursrammer fastsette av departementet.
Departementet gir forskrifter om andre særskilde læreplanar for opplæringa i samiske distrikt og for elevar utanfor samisk distrikt som får samisk opplæring. Sametinget skal i samråd med departementet lage utkast til desse forskriftene.
Kapittel 7 Skyss og innlosjering

§ 7-1 Skyss og innlosjering i grunnskolen

Elevar i 2.-10. klasse som bur meir enn fire kilometer frå skolen har rett til gratis skyss. For elevar i 1. klasse/førskolen er skyssgrensa to kilometer. Elevar som har særleg farleg eller vanskeleg skoleveg har rett til gratis skyss utan omsyn til veglengda.
Når det er nødvendig, har elevar rett til gratis båttransport utan omsyn til reiselengda.
Kommunen skal innlosjere elevar når dagleg skyss ikkje er forsvarleg. I vurderinga skal det særleg leggjast vekt på forhold som gjeld den enkelte eleven, til dømes alder, funksjonshemming, reisetid og tryggleik, og om dagleg skyss fører til ekstraordinære kostnader eller vanskar for kommunen. I tvilstilfelle avgjer foreldra om eleven skal skyssast eller innlosjerast.
Kommunen fører tilsyn med grunnskoleelevar som er innlosjerte.
§ 7-2 Skyss og innlosjering i den vidaregåande skolen

Elevar i vidaregåande skole som bur meir enn seks kilometer frå skolen, har rett til gratis skyss eller full skyssgodtgjersle. Når det er nødvendig, har elevar rett til gratis båttransport utan omsyn til reiselengda. Departementet kan gi forskrifter om at skyssbehovet til elevane i særskilde tilfelle kan dekkjast på andre måtar.
Fylkeskommunen skal hjelpe til med å skaffe losji for elevar i vidaregåande skole som bur slik til eller som har så lang veg at dei ikkje kan nytte dagleg skyss til skolen. Om nødvendig skal fylkeskommunen byggje elevheim.
§ 7-3 Skyss for funksjonshemma og mellombels skadde eller sjuke

Elevar som på grunn av funksjonshemming eller mellombels skade eller sjukdom har behov for skyss, har rett til det uavhengig av avstanden mellom heimen og opplæringsstaden.
§ 7-4 Reisefølgje og tilsyn

Elevane har rett til nødvendig reisefølgje. Elevane har rett til nødvendig tilsyn når det blir ventetid før undervisningstida tek til og etter at undervisningstida er slutt.
§ 7-5 Skyss for vaksne med rett til opplæring

§§ 7-1, 7-3 og 7-4 gjeld også for vaksne med rett til opplæring etter § 5-2.
§ 7-6 Skyss for barn under opplæringspliktig alder

Barn med rett til spesialpedagogisk hjelp etter § 5-7 har rett til skyss når det på grunn av særlege omsyn er nødvendig for å kunne ta imot denne hjelpa. § 7-1 tredje og fjerde leddet og § 7-4 gjeld tilsvarande.
Kapittel 8 Organisering av undervisninga

§ 8-1 Skolen

Grunnskoleelevane har til vanleg rett til å gå på den skolen som ligg nærast eller ved den skolen i nærmiljøet som dei soknar til. Kommunen kan gi forskrifter om kva for skole dei ulike områda i kommunen soknar til. Kravet i § 38 første leddet bokstav c i forvaltningslova om kunngjering i Norsk Lovtidend gjeld ikkje.
Etter søknad kan eleven takast inn på annan skole enn den eleven soknar til.
§ 8-2 Klassen

Alle elevar har rett til å høyre til ein klasse. For bestemde delar av opplæringa kan elevane organiserast på andre måtar. Organiseringa skal til vanleg ikkje skje etter fagleg nivå, kjønn eller etnisk tilhøyrsel.
Kvar klasse skal ha ein klassestyrar med særleg ansvar for dei praktiske, administrative og sosialpedagogiske gjeremåla som gjeld klassen, blant anna kontakten med heimane.
§ 8-3 Klassedelingstal

Når skoleåret tek til, kan ein klasse i grunnskolen ikkje ha meir enn
- 12 elevar når det er fire årskull eller meir i klassen
- 18 elevar når det er tre årskull i klassen
- 24 elevar når det er to årskull i klassen
- 28 elevar når det er eitt årskull i klassen i 1.-7. klassetrinn
- 30 elevar når det er eitt årskull i klassen i 8.-10. klassetrinn.
Når det er fleire årskull i same klassen i grunnskolen, skal årskulla i klassen vere samanhengande dersom skolen har elevar i årskulla.
Skolen kan ikkje samtidig ha aldersblanda og aldershomogene klassar innanfor same klassetrinn, eller parallelle aldersblanda klassar. Skolen kan likevel ha aldersblanda klassar innanfor kvart av hovudtrinna 1.-4. klasse, 5.-7. klasse og 8.-10. klasse, dersom det er grunngitt med omsynet til elevane ved skolen.
Når skoleåret tek til, kan ein klasse i vidaregåande skole ikkje ha meir enn 30 elevar. I studieretningsfag i yrkesfaglege studieretningar kan ein klasse ikkje ha meir enn 15 elevar når skoleåret tek til.
Dersom det er grunngitt med omsynet til elevane i klassen, kan kommunen eller fylkeskommunen vedta å gjere unntak frå reglane i første og fjerde leddet. Av eige tiltak eller etter klage frå ein eller fleire av elevane i klassen kan departementet setje eit slikt vedtak til side eller krevje at det blir tilført ekstra ressursar til undervisninga i vedkommande klasse. Klagen skal behandlast etter reglane i forvaltningslova.
§ 8-4 Pedagogressursar i første klasse i grunnskolen

1. klasse/førskolen med meir enn 18 elevar skal ha to lærarar i kvar undervisningstime. Delar av undervisninga kan likevel givast av éin lærar dersom det blir kompensert i andre delar av undervisninga.
Kapittel 9 Leiing, funksjonar, utstyr og læremiddel i skolen

§ 9-1 Leiing

Kvar skole skal ha ei forsvarleg fagleg, pedagogisk og administrativ leiing.
Som fagleg, pedagogisk og administrativ leiar på kvar skole skal det tilsetjast ein rektor. Kravet om rektor gjeld ikkje grunnskole for klassetrinna 1-7 med 30 elevar eller mindre.
Departementet kan i særlege tilfelle gjere unntak frå regelen i andre leddet.
§ 9-2 Rådgiving og skolebibliotek

Elevane har rett til nødvendig rådgiving om utdanning, yrkestilbod og yrkesval og om sosiale spørsmål. Departementet gir nærmare forskrifter.
Elevane skal ha tilgang til skolebibliotek.
§ 9-3 Utstyr og arbeidstilhøve

Alle elevar har rett til ein arbeidsplass som er tilpassa behovet deira. Skolane skal ha tilgang til nødvendig utstyr, inventar og læremiddel.
Departementet kan gi forskrifter om tryggleiken til elevane.
§ 9-4 Lærebøker og andre læremiddel

Lærebøker som blir brukte i skolen, skal vere godkjende av departementet. Departementet kan gi nærmare forskrifter. Departementet kan halde lærebøker i enkelte fag utanfor kravet om godkjenning.
I andre fag enn norsk kan det berre brukast lærebøker og andre læremiddel som ligg føre på bokmål og nynorsk til same tid og same pris. I særlege tilfelle kan departementet gjere unntak frå denne regelen.
Departementet gir nærmare forskrifter om kva læremiddel som er omfatta av kravet i andre leddet.
Lesebøkene i norskfaget i grunnskolen skal ha nok tilfang på begge målformer slik at elevane lærer å lese både bokmål og nynorsk.
§ 9-5 Grunnskoleanlegga

Kommunen skal sørgje for tenlege grunnskolar.
Til vanleg bør det ikkje skipast grunnskolar med meir enn 450 elevar.
På grunnskolar og i kombinerte anlegg for grunnskolar og andre formål skal det ikkje serverast alkohol eller takast med alkohol til nyting.
Kapittel 10 Personalet i skolen

§ 10-1 Kompetansekrav for undervisningspersonell

Den som skal tilsetjast i undervisningsstilling i grunnskolen og i den vidaregåande skolen, skal ha relevant kompetanse. Departementet gir nærmare forskrifter om krav til utdanning og praksis for den som skal tilsetjast i undervisningsstillingar på ulike klassesteg og i ulike skoleslag.
§ 10-2 Kompetansekrav for rektor

Den som skal tilsetjast som rektor, må oppfylle eitt av dei kompetansekrava som gjeld etter forskrifter gitt med heimel i § 10 -1 for det skoleslaget eller dei klassestega han eller ho skal vere rektor for, og vedkommande må ha arbeidd minst tre år med undervisning eller administrativt arbeid i skolen eller i ein annan utdanningsadministrasjon.
§ 10-3 Kompetansekrav for personell ved faste leirskolestader

Departementet kan gi forskrifter om kompetansekrav for personell ved faste leirskolestader.
§ 10-4 Utlysing av stillingar

Undervisningsstillingar og rektorstillingar skal lysast ut offentleg. Kravet om slik utlysing gjeld ikkje for stillingar som er ledige for eit kortare tidsrom enn seks månader, eller når arbeidsgivaren skal tilby stillinga til ein arbeidstakar eller tidlegare arbeidstakar i verksemda med heimel i lov 4. februar 1977 nr. 4 om arbeidarvern og arbeidsmiljø m.v. § 60 om oppseiingsvern og § 67 om førerett til ny tilsetjing.
§ 10-5 Val mellom fleire søkjarar

Når ein må velje mellom fleire søkjarar til den same stillinga, skal det leggjast vekt på utdanning og praksis, kva undervisningsbehov tilsetjinga skal ta sikte på å dekkje, og kor kvalifisert søkjaren elles er for stillinga.
§ 10-6 Mellombels tilsetjing

Dersom det ikkje er søkjarar som fyller dei kompetansekrava som er fastsette i denne lova, kan andre tilsetjast mellombels. Med mindre det er avtalt ein kortare tilsetjingsperiode, skal tilsetjinga vare til og med 31. juli.
§ 10-7 Praksisplassar i skolen

Departementet kan i det enkelte tilfellet eller i forskrifter gi pålegg om at kommunar eller fylkeskommunar skal gi studentar frå universitet og høgskolar praksisopplæring og rettleiing i skolen, og om val av den som skal stå for praksisopplæringa.
§ 10-8 Etterutdanning

Staten, fylkeskommunen og kommunen skal medverke til at undervisningspersonell, skoleleiarar og personell med særoppgåver i skoleverket får etterutdanning, med sikte på å fornye og utvide fagleg og pedagogisk kunnskap og å halde seg orienterte om og vere på høgd med utviklinga i skolen og samfunnet.
§ 10-9 Politiattest

Den som skal tilsetjast i grunnskolen, må leggje fram politiattest. Attesten skal vise om vedkommande er sikta, tiltalt eller dømd for seksuelle overgrep mot barn.
Kommunen kan krevje politiattest etter første leddet også for andre personar som regelmessig oppheld seg i grunnskolen.
Departementet gir nærmare forskrifter.
§ 10-10 Tariffavtalar om lønns- og arbeidsvilkår

For stillingar som går inn under denne lova, blir lønns- og arbeidsvilkåra fastsette i tariffavtale. Kongen i statsråd fastset kven som skal forhandle med dei tenestemannsorganisasjonane som har rett til å forhandle om lønns- og arbeidsvilkår.
Kapittel 11 Organ for brukarmedverknad i skolen

§ 11-1 Samarbeidsutval ved grunnskolar

Ved kvar grunnskole skal det vere eit samarbeidsutval med to representantar for undervisningspersonalet, éin for andre tilsette, to for foreldrerådet, to for elevane og to for kommunen. Den eine av representantane for kommunen skal vere rektor ved skolen. Elevrepresentantane skal ikkje vere til stades når saker som er omfatta av teieplikt etter lover eller forskrifter, blir behandla i samarbeidsutvalet.
Samarbeidsutvalet har rett til å uttale seg i alle saker som gjeld skolen.
Dersom samarbeidsutvalet får delegert styringsoppgåver frå kommunen, kan kommunen nemne opp fleire representantar til utvalet. Kommunen kan nemne opp samarbeidsutvalet som styre for skolen etter § 11 i kommunelova. Dersom kommunen nemner opp eit anna styre for skolen enn samarbeidsutvalet, skal minst to representantar for foreldrerådet vere med i styret. Inga av gruppene elevar, tilsette eller foreldre kan ha fleirtal i styret aleine. Rektor har rett til å møte, tale og komme med framlegg.
Kommunen kan skipe eit felles samarbeidsutval for grunnskole og kommunal barnehage. Etter avtale kan ei tilsvarande ordning etablerast mellom privat barnehage og kommunal skole. Utvalet skal ha to representantar for elevane, éin representant for undervisningspersonalet, éin representant for andre tilsette i skolen, to representantar for dei tilsette i barnehagen, to representantar for foreldrerådet i skolen og to representantar for foreldrerådet i barnehagen. I tillegg til dei representantane for kommunen som følgjer av første og tredje leddet, kan eigaren av barnehagen nemne opp inntil to medlemmer.
§ 11-2 Elevråd ved grunnskolar

Ved kvar grunnskole skal det for klassetrinna 5-7 og for klassetrinna 8-10 vere eit elevråd med éin representant for kvar klasse. Representantane skal veljast seinast tre veker etter at skolen har teke til om hausten.
Ein medlem av undervisningspersonalet på skolen skal ha som oppgåve å hjelpe elevrådet i arbeidet. Denne elevrådskontakten har møte- og talerett i elevrådet.
Leiaren for elevrådet kan kalle inn til møte i rådet i samråd med elevrådskontakten. Rådet skal i alle høve kallast inn når ein tredel av medlemmene i rådet eller rektor krev det.
Elevrådet skal fremje fellesinteressene til elevane på skolen og arbeide for å skape godt lærings- og skolemiljø. Rådet skal også kunne uttale seg i og komme med framlegg i saker som gjeld nærmiljøet til elevane.
§ 11-3 Klasseråd i grunnskolen

For kvar klasse i grunnskolen skal det vere eit klasseråd der alle elevane er medlemmer. Klassestyraren skal vere støtte for klassen i klasserådsarbeidet. Klassestyraren har møte- og talerett.
Klasserådet skal fremje interessene til elevane i klassen og saman med lærarane og foreldra arbeide for å skape godt miljø i klassen. Klasserådet skal uttale seg i saker det får frå elevrådet.
§ 11-4 Foreldreråd ved grunnskolar

På kvar grunnskole skal det vere eit foreldreråd der alle foreldre som har barn i skolen, er medlemmer.
Foreldrerådet skal fremje fellesinteressene til foreldra og medverke til at elevar og foreldre tek aktivt del i arbeidet for å skape godt skolemiljø. Foreldrerådet skal arbeide for å skape godt samhald mellom heimen og skolen, leggje til rette for trivsel og positiv utvikling hjå elevane og skape kontakt mellom skolen og lokalsamfunnet.
Foreldrerådet vel eit arbeidsutval. Arbeidsutvalet vel to representantar med personlege vararepresentantar til samarbeidsutvalet. Leiaren for arbeidsutvalet skal vere den eine av representantane.
§ 11-5 Skoleutval ved vidaregåande skolar

Ved kvar vidaregåande skole skal det vere eit skoleutval med representantar for dei tilsette og fylkeskommunen og to representantar valde av elevrådet. Rektor ved skolen skal vere representant for fylkeskommunen.
Skoleutvalet har rett til å uttale seg i alle saker som gjeld skolen.
Fylkeskommunen kan nemne opp skoleutvalet som styre for skolen etter § 11 i kommunelova. Dersom fylkeskommunen nemner opp eit anna styre for skolen enn skoleutvalet, skal minst to representantar for elevrådet vere med i styret. Inga av gruppene elevar eller tilsette kan ha fleirtal i styret aleine.
Rektor har rett til å møte, tale og komme med framlegg.
§ 11-6 Elevråd og allmøte ved vidaregåande skolar

Ved kvar vidaregåande skole skal det vere eit elevråd med minst éin medlem for kvar tjuande elev. Elevrådet blir valt ved skriftleg røysting.
Elevrådet skal blant anna arbeide for læringsmiljøet, arbeidsforholda og velferdsinteressene til elevane.
Dersom elevrådet eller ein femdel av elevane ønskjer det, skal det haldast allmøte for elevane på skolen. Elevrådet er bunde av vedtak i allmøte i saker som er nemnde i innkallinga til møtet når meir enn halvparten av elevane på skolen er til stades og røystar.
§ 11-7 Fellesreglar

Råda og utvala etter reglane i §§ 11-1 til 11-6 vel sjølv leiar og nestleiar. Dei vel også sekretær.
§ 11-8 Elevrepresentantar i fylkeskommunale nemnder

Representantar for elevane i vidaregåande opplæring har møte- og talerett i fylkeskommunale nemnder etter tilsvarande reglar som gjeld tilsette, jf. § 26 i kommunelova.
§ 11-9 Foreldreutvalet for grunnskolen

Kongen i statsråd nemner opp Foreldreutvalet for grunnskolen. Utvalet skal ha leiar, nestleiar og fem andre medlemmer. Funksjonstida er fire år. Departementet gir nærmare forskrifter om arbeidet i foreldreutvalet.
§ 11-10 Dispensasjon

Departementet kan i særlege tilfelle gjere unntak frå reglane i §§ 11-1 til 11-7.
Kapittel 12 Organ knytte til fagopplæring i bedrift

§ 12-1 Rådet for fagopplæring i arbeidslivet

Kongen nemner opp eit råd for fagopplæring i arbeidslivet. Rådet skal hjelpe departementet med råd og ta initiativ for å fremje fagopplæring. Rådet skal ha representantar for partane i arbeidslivet og for departementet. Meir enn halvparten av medlemmene skal representere arbeidslivet med like mange medlemmer frå arbeidsgivarane og frå arbeidstakarane. Departementet fastset samansetjinga av og oppgåvene til rådet.
Rådet skal uttale seg før departementet vedtek
- overordna retningslinjer for innhaldet i opplæringa i fag eller arbeidsområde som har læretid i bedrift
- forskrifter om fagprøve og sveineprøve.
Rådet skal også uttale seg om framlegg frå tariffpartar på området eller departementet om at eit fag eller arbeidsområde skal førast inn under fagopplæringa, eller ikkje lenger skal vere underlagt fagopplæringa.
§ 12-2 Opplæringsråd

Kvart fag eller fagområde som kan ha læretid i bedrift, skal vere knytt til eit fagleg opplæringsråd. Departementet avgjer etter framlegg frå Rådet for fagopplæring i arbeidslivet kva for opplæringsråd som skal skipast, storleiken på opplæringsråda, kva for fagleg felt det enkelte opplæringsrådet skal dekkje og reglement for arbeidet til opplæringsråda. Reglementet skal innehalde reglar om sekretariat eller sekretærfunksjon.
Departementet nemner opp opplæringsråd. Funksjonstida er fire år. Det enkelte opplæringsrådet skal ha like mange representantar for arbeidsgivarane og for arbeidstakarane, oppnemnde etter framlegg frå tariffpartane i arbeidslivet. Leiaren og nestleiaren skal veljast for to år blant representantane for partane. Opplæringsrådet skal dessutan ha andre medlemmer med brei kjennskap til innhaldet i opplæringa og til oppgåvene for rådet, men slik at representantane for arbeidsgivarane og arbeidstakarane til saman har fleirtal.
Opplæringsrådet skal utarbeide framlegg til sluttkompetanse for fag eller arbeidsområde som har læretid i bedrift. Rådet skal gi fråsegn om innhaldet i opplæringa i slike fag eller arbeidsområde, og også om den samla læretida for faget eller arbeidsområdet.
Rådet skal uttale seg før departementet
- vedtek forskrifter om å få godskrive tidlegare skole, kurs eller anna fagopplæring som læretid eller praksistid
- godkjenner ei fagutdanning frå eit anna land som likeverdig med ei norsk fagutdanning
- vedtek forskrifter om korleis teorikrava i eit fag skal dekkjast når forskriftene om innhaldet i opplæringa ikkje krev at lærlingen har gjennomgått grunnkurs og vidaregåande kurs før opplæringa i bedrift
- vedtek forskrifter om ei anna opplæring med greidd eksamen som kan godkjennast som teoretisk del av fagprøva for kandidatar som tek prøve utanom læreforhold.
§ 12-3 Yrkesopplæringsnemnder og yrkesutval

Fylkeskommunen nemner opp yrkesopplæringsnemnd med oppgåver etter §§ 4-3, 4-5, 4-6 og 12-4.
Nemnda skal ha sju medlemmer med personlege varamedlemmer. To medlemmer skal nemnast opp etter framlegg frå arbeidstakarorganisasjonane og to etter framlegg frå arbeidsgivarorganisasjonane. Dessutan skal det nemnast opp ein lærlingrepresentant. Fylkeskommunen nemner også opp éin medlem med spesiell innsikt i nærings- og sysselsetjingsspørsmål og éin medlem med spesiell innsikt i skolespørsmål. Funksjonstida til nemnda er den same som for fylkestinget. Lærlingrepresentanten blir oppnemnd for to år om gongen. Fylkeskommunen peiker ut leiar og nestleiar i nemnda for to år om gongen.
Éin representant for fylkesarbeidskontoret og éin representant for fylkeskommunen har møte- og talerett og rett til å få meininga si protokollert.
Nemnda høyrer ikkje inn under instruksjonskompetansen til fylkeskommunen ved behandlinga av faglege spørsmål. I arbeidet med andre oppgåver høyrer nemnda inn under instruksjonskompetansen til fylkeskommunen.
Fylkeskommunen stiller sekretariat med leiar for nemnda.
Departementet kan gi nærmare forskrifter om arbeidet i nemnda, blant anna om kva for oppgåver som kan delegerast til sekretariatet.
Nemnda skal nemne opp eit rådgivande yrkesutval for kvart av faga eller fagområda, eller nytte prøvenemnda som yrkesutval. Departementet kan gi forskrifter om samansetjinga av og verksemda til yrkesutvala.
§ 12-4 Oppgåvene til yrkesopplæringsnemnda

Yrkesopplæringsnemnda fører tilsyn med opplæringa i bedrifter etter denne lova. Nemnda har utviklingsansvar og skal ta initiativ for å fremje fagopplæringa i arbeidslivet.
Yrkesopplæringsnemnda formidlar elevar til dei lærebedriftene ho har gjort avtale om læreplassar med. Departementet kan gi forskrifter om framgangsmåten.
Yrkesopplæringsnemnda nemner opp, eventuelt i samarbeid med andre fylkeskommunar, éi eller om nødvendig fleire prøvenemnder for det faget det er prøvekandidatar i.
Yrkesopplæringsnemnda skriv ut fagbrev og sveinebrev på grunnlag av greidd prøve.
Yrkesopplæringsnemnda godkjenner praksis for kandidatar som melder seg til fagprøve eller sveineprøve utan læretid, jf. § 3-5.
Nemnda gir rapport til fylkeskommunen, Rådet for fagopplæring i arbeidslivet og departementet om verksemda si og om tiltak som er viktige for fagopplæringa.
Fylkeskommunen kan påleggje nemnda andre oppgåver i tilknyting til fagopplæringa.
Departementet kan i forskrifter påleggje nemnda andre oppgåver i tilknyting til fagopplæringa enn dei oppgåvene som følgjer av denne paragrafen og av kapittel 4 i lova.
§ 12-5 Læreplangrupper

Departementet nemner opp læreplangrupper som skal hjelpe til i arbeidet med å fastsetje innhaldet i opplæringa i fag eller arbeidsområde som har læretid i bedrift.
Læreplangruppene skal vere samansette med like mange representantar frå arbeidslivet og frå skolesida. Opplæringsråda gjer framlegg om dei medlemmene i læreplangruppene som skal ha bakgrunn frå arbeidslivet.
§ 12-6 Klagenemnd for fag- og sveineprøver

Departementet nemner opp klagenemnder som er klageinstans for klager på vedtak om ikkje bestått fag- eller sveineprøve. Kvar nemnd skal ha tre medlemmer. To av medlemmene skal ha fagutdanning. Departementet fastset kven som skal vere leiar og nestleiar.
Når det skal oppnemnast klagenemnder for fag- og sveineprøver, skal opplæringsrådet for faget gi innstilling.
Medlemmene med personlege vararepresentantar, blant anna leiar og nestleiar, blir oppnemnde for fire år om gongen.
§ 12-7 Medlemmer av råd og nemnder

Den som blir oppnemnd eller vald som medlem av Rådet for fagopplæring i arbeidslivet, av opplæringsråd, av prøvenemnder eller klagenemnder, er pliktig til å ta imot vervet. Medlemmer kan likevel krevje seg fritekne for ei ny oppnemning i like lang tid som dei har gjort samanhengande teneste. Den som har fylt seksti år, kan krevje seg friteken.
Kapittel 13 Ansvaret til kommunen, fylkeskommunen og staten

§ 13-1 Plikt for kommunen til å sørgje for grunnskoleopplæring og spesialpedagogisk hjelp.

Kommunen skal oppfylle retten til grunnskoleopplæring og spesialpedagogisk hjelp etter denne lova for alle som er busette i kommunen. Ansvaret gjeld ikkje elevar og andre som fylkeskommunen har ansvaret for etter § 13-2.
Departementet gir forskrifter eller pålegg i enkelttilfelle om kven som skal reknast som busett i kommunen, og om refusjon av utgifter som andre kommunar har til grunnskoleopplæring.
Offentlege grunnskolar skal vere kommunale. I særlege tilfelle kan staten eller fylkeskommunen drive grunnskolar. Fylkeskommunen må ha godkjenning frå departementet.
Kommunen skal ha skolefagleg kompetanse i kommuneadministrasjonen over skolenivået.
§ 13-2 Plikt for fylkeskommunen til å sørgje for grunnskoleopplæring og spesialpedagogisk hjelp

Fylkeskommunen skal oppfylle retten til grunnskoleopplæring og spesialpedagogisk hjelp for klientar i sosiale og medisinske institusjonar som fylkeskommunen har ansvaret for å drive.
Departementet gir nærmare forskrifter eller pålegg i enkelttilfelle om ansvaret til fylkeskommunen.
§ 13-3 Plikt for fylkeskommunen til å sørgje for vidaregåande opplæring

Fylkeskommunen skal oppfylle retten til vidaregåande opplæring etter denne lova for alle som er busette i fylkeskommunen.
Fylkeskommunen skal gi tilbod til søkjarar utan rett etter § 3-1. Departementet gir nærmare forskrifter, også om omfanget av tilbodet.
Departementet gir forskrifter eller pålegg i enkelttilfelle om kven som skal reknast som busett i fylkeskommunen, og om refusjon av utgifter andre fylkeskommunar har til vidaregåande opplæring. Departementet kan påleggje fylkeskommunen å setje i gang vidaregåande opplæringstilbod som omfattar søkjarar frå andre fylke.
Fylkeskommunen har ansvaret for vidaregåande opplæring i fengsel. Departementet kan i særlege tilfelle påleggje fylkeskommunen oppgåver i samband med anna opplæring i fengsel.
Fylkeskommunen skal planleggje og byggje ut det vidaregåande opplæringstilbodet under omsyn til blant anna nasjonale mål, ønska til søkjarane og det behovet samfunnet har for vidaregåande opplæring i alle utdanningsretningar og for ulike aldersgrupper, og under omsyn til ansvaret sitt for opplæring i fengsel og i sosiale og medisinske institusjonar og behovet for spesialundervisning.
Offentlege vidaregåande skolar skal vere fylkeskommunale. I særlege tilfelle kan staten eller ein kommune drive vidaregåande skolar. Kommunen må ha godkjenning frå departementet.
§ 13-4 Ansvaret for skoleskyss mm.

Kommunen er ansvarleg for skyss av grunnskoleelevar og vaksne som har rett til skyss på grunn av særleg farleg eller vanskeleg skoleveg. Kommunen skal oppfylle retten til reisefølgje og tilsyn for førskolebarn, grunnskoleelevar og vaksne. Elles er fylkeskommunen ansvarleg for skyss, reisefølgje og tilsyn etter reglane i kapittel 7. Kommunane betaler refusjon etter persontakst for førskolebarn, grunnskoleelevar og vaksne som blir skyssa av fylkeskommunen.
Fylkeskommunen skal organisere skoleskyssen i samråd med kommunen. Dersom kommunen og fylkeskommunen ikkje blir samde om korleis skoleskyssen skal organiserast og finansierast, kan departementet gi pålegg.
Departementet kan gi forskrifter om heimreiser, reisefølgje og opphald for dei som må innlosjerast for å få hjelp eller opplæring etter denne lova, dessutan forskrifter om skoleskyss og skyssgodtgjersle.
§ 13-5 Vaksenopplæringa

Staten har ansvaret for den generelle utviklinga av vaksenopplæringa. Kommunen har ansvaret for planlegging og utvikling av grunnskoleopplæring for vaksne i kommunen. Fylkeskommunen har ansvaret for planlegging og utvikling av vidaregåande opplæring for vaksne i fylket.
Dersom kommunen eller fylkeskommunen ikkje kan dekkje behovet for opplæring gjennom eksisterande tilbod, kan gjennomføringa av opplæringa overlatast til studieforbund som er godkjende etter lov 28. mai 1976 nr. 35 om voksenopplæring § 10.
§ 13-6 Musikk-/kulturskoletilbod

Alle kommunar skal aleine eller i samarbeid med andre kommunar ha eit musikk- eller kulturskoletilbod til barn og unge, organisert i tilknytning til skoleverket og kulturlivet elles.
§ 13-7 Oslo kommune

Oslo kommune har også dei rettane og pliktene som i denne lova ligg på fylkeskommunen.
§ 13-8 Tilskot frå staten

Staten gir tilskot til å dekkje delar av utgiftene til kommunane og fylkeskommunane. Tilskotet blir normalt gitt som eit rammetilskot etter reglar gitt av departementet.
Kapittel 14 Tilsyn og kontroll

§ 14-1 Statleg tilsyn og kontroll

Departementet gir råd og rettleiing i spørsmål som gjeld verksemder etter denne lova og skal elles samarbeide med kommunar, fylkeskommunar og eigarar av private skolar for å sikre eit godt og likeverdig opplæringstilbod i samsvar med lov og forskrifter.
Departementet fører tilsyn med verksemder etter denne lova og skal i den samanheng ha tilgjenge til skoleanlegg og dokumentasjon.
Dersom det blir oppdaga forhold som står i strid med denne lova eller med forskrifter gitt med heimel i lova, kan departementet gi pålegg om å rette på forholda.
Departementet kan gi forskrifter om rapportering om og evaluering av opplæringsverksemd som er omfatta av denne lova.
§ 14-2 Kommunalt tilsyn med heimeopplæring

Kommunen fører tilsyn med den pliktige opplæringa for barn og unge som ikkje går på skole, og kan og kalle dei inn til særskilde prøver. Kommunen skal krevje at barnet eller den unge skal gå i skole dersom dei krava lova her med forskrifter stiller til heimeopplæringa ikkje er oppfylte.
Kapittel 15 Bruk av forvaltningslova. Opplysningsplikt

§ 15 -1 Bruk av forvaltningslova

Forvaltningslova gjeld for verksemd som etter lova her blir driven av forvaltningsorgan, med dei særreglane som er fastsette i lova her.
Reglane om teieplikt i §§ 13 - 13e i forvaltningslova gjeld og for private skolar godkjende etter § 2-12 i lova her.
§ 15-2 Særlege reglar om klageinstans

Departementet er klageinstans for enkeltvedtak i grunnskolen. For enkeltvedtak i personalsaker gjeld likevel reglane om klageinstans i § 28 i forvaltningslova.
Departementet er klageinstans for enkeltvedtak om inntak og spesialundervisning i den vidaregåande opplæringa og enkeltvedtak om tap av retten til vidaregåande opplæring etter § 3-8 og § 4-6.
I samband med klage på inntak i vidaregåande opplæring kan departementet ikkje overprøve eit vedtak i fylkeskommunen om kva for grunnkurs eller vidaregåande kurs eller kva for skole ein søkjar skal takast inn på. For slike vedtak gjeld reglane om klageinstans i § 28 i forvaltningslova. Departementet er klageinstans for enkeltvedtak om inntak til eit særskilt grunnkurs på grunnlag av sakkunnig vurdering.
Opplæringsrådet er klageinstans for enkeltvedtak i yrkesopplæringsnemnda i saker der nemnda ikkje kjem inn under instruksjonskompetansen til fylkeskommunen, jf. § 12-3.
Departementet er klageinstans for enkeltvedtak etter § 5-2.
§ 15-3 Opplysningsplikt til barneverntenesta

Personalet i skolar etter denne lova skal i arbeidet sitt vere på vakt overfor forhold som kan føre til tiltak frå barneverntenesta.
Utan hinder av teieplikta skal personalet av eige tiltak gi opplysningar til barneverntenesta når det er grunn til å tru at eit barn blir mishandla i heimen eller når det ligg føre andre former for alvorleg omsorgssvikt, jf. §§ 4-10 til 4-12 i lov 17. juli 1992 nr. 100 om barneverntenester, eller når eit barn har vist vedvarande alvorlege åtferdsvanskar, jf. § 4-24 i den same lova. Også etter pålegg frå dei organa som er ansvarlege for å gjennomføre lov 17. juli 1992 nr. 100 om barneverntenester, skal personalet gi slike opplysningar.
§ 15-4 Opplysningsplikta til sosialtenesta

Personalet i skolar etter denne lova skal i klientsaker gi råd og rettleiing til sosialtenesta. Personalet skal vere på vakt overfor forhold som bør føre til tiltak frå sosialtenesta, og skal av eige tiltak gi sosialtenesta opplysningar om slike forhold. Av eige tiltak kan opplysningar berre givast med samtykke frå eleven, eventuelt frå foreldra, eller så langt opplysningane elles kan givast utan hinder av teieplikta.
Kapittel 16 Iverksetjing og overgangsreglar. Endringar i andre lover

§ 16-1 Iverksetjing

Lova setjast i verk frå den tida Kongen fastset. Dei enkelte reglane i lova kan setjast i verk frå ulik tid.
§ 16-2 Overgangsreglar

Personell i grunnskolen som er tilsett i uoppseieleg stilling når lova blir sett i verk, kan ikkje seiast opp. For dette personellet gjeld framleis § 24 nr. 1 andre leddet og nr. 2 i lov 13. juni 1969 nr. 24 om grunnskolen.
For ein periode på fem år frå lova blir sett i verk skal skolar som har skipa ei leiingsordning etter § 17 nr. 4 tredje leddet i lov 13. juni 1969 nr. 24 om grunnskolen vere unntatt frå kravet om rektor etter § 9-1 andre leddet.
Retten og plikta til tiårig grunnskole etter § 2-1 gjeld barn som er fødde i 1991 og seinare. Andre barn og unge har rett og plikt til niårig grunnskole, men rykkjer opp eitt klassetrinn, slik at dei avsluttar grunnskolen i 10. klasse.
§ 16-3 Oppheving av andre lover

Følgjande lover opphevast:
1. Lov 13. juni 1969 nr. 24 om grunnskolen
2. Lov 21. juni 1974 nr. 55 om videregående opplæring
3. Lov 23. mai 1980 nr. 55 om fagopplæring i arbeidslivet
4. Lov 9. mai 1986 nr. 19 om organisering av velferd for elever og studenter
§ 16-4 Endringar i andre lover
1. Lov 19. juni 1970 nr. 59 om handverksnæring

§ 7 andre leddet bkst. a skal lyde:

a) legg fram vitnemål for at han har greidd full fagprøve etter lov om grunnskolen og den vidaregåande opplæringa (opplæringslova) eller etter tidlegare gjeldande lov eller fagprøve etter føresegner gjevne med heimel i handverkslova og, om så er, tilleggsprøve som nemnt i § 8,
2. Lov 8. juni 1973 nr. 49 om lærarutdanning
§ 1 nr. 1 blir oppheva.

§§ 3 - 5 og 6 - 15 blir oppheva.

3. Lov 28. mai 1976 nr. 35 om voksenopplæring

§ 2 nr. 1 skal lyde:

1. Studiearbeid i tilskottsberettigede studieforbund.
§ 2 nr. 2 blir oppheva.
§ 2 nr. 3 blir ny nr. 2 og skal lyde:

2. Alternative tilbud om førstegangsutdanning for voksne.
§ 2 gjeldande nr. 4 blir ny nr. 3 og skal lyde:

3. Etterutdanning og kortere kurs som ikke er deler av førstegangsutdanning ved høgre utdanningsinstitusjoner.
§ 2 nr. 5 blir oppheva.
§ 2 gjeldande nr. 6 blir ny nr. 4 og skal lyde:

4. Arbeidsmarkedsopplæring.
§ 2 gjeldande nr. 7, 8 og 9 blir nye nr. 5, 6 og 7.
Nytt § 2 tredje ledd skal lyde:

For grunnskoleopplæring og videregående opplæring spesielt organisert for voksne gjelder lov om grunnskolen og den vidaregåande opplæringa (opplæringslova).
§ 3 første leddet nr. 3 skal lyde:

3. Arbeidsmarkedsopplæring.
§ 3 første leddet nr. 4 skal lyde:

4. Tilskott til fylkeskommuner, kommuner, organisasjoner og institusjoner, bedrifter og landssammenslutninger av bedrifter etter de prinsipper som er fastlagt i denne lov.
§ 4 første leddet nr. 2 blir oppheva.
§ 4 første leddet nr. 3 blir ny nr. 2 og skal lyde:

2. Tilskott til organisasjoner og institusjoner etter de prinsipper som er fastlagt i denne lov.
§ 4 andre leddet blir oppheva.
§ 5 første leddet nr. 2 blir oppheva.
§ 5 første leddet nr. 3 blir ny nr. 2.
§ 5 andre leddet blir oppheva.
§ 6 skal lyde:

§ 6. Studieforbundenes oppgaver
Etter denne lov er studiearbeid blant voksne ubundet av bestemte pensa og eksamener en oppgave for de frivillige, ideelle studieforbund.
Studieforbundene skal også kunne engasjere seg i alternative tilbud om førstegangsutdanning for voksne (jfr § 7), og i tilbud om førstegangsutdanning spesielt organisert for voksne i henhold til opplæringslova § 13-5 annet ledd.
§ 7 første leddet skal lyde:

Alternative tilbud om førstegangsutdanning som er spesielt tilpasset interesser og behov hos voksne med praksis fra arbeids- og samfunnsliv skal kunne utvikles. Arbeidet kan foregå i regi av høgre utdanningsinstitusjoner og tilskottsberettigede studieforbund.
§ 7 andre leddet skal lyde:

Styringsorgan som nevnt i § 15 godkjenner alternative tilbud og eksamensordninger på det høgre nivå. Gjennomføring av alternative tilbud fra tilskottsberettigede studieforbund forutsetter samtykke fra ansvarlig myndighet for det regulære tilbud.
§ 8 første leddet skal lyde:

Den arbeidsdeling mellom offentlige utdanningsinstitusjoner og frivillige studieforbund som er forutsatt i §§ 3, 4, 5, og 6, kan i særlige tilfeller fravikes dersom utdanningsbehov ikke blir dekket av foreliggende tilbud. I slike tilfeller kan:
1. Myndigheter som etter denne lov er tillagt ansvaret for det offentliges forhold til studieforbundene vedta at offentlige utdanningsinstitusjoner skal kunne organisere studietilbud som ellers etter denne lov er studieforbundenes oppgave.
2. Ansvarlige myndigheter for offentlige utdanningsinstitusjoner vedta at studieforbund skal kunne organisere studietilbud som ellers etter denne lov er tillagt vedkommende utdanningsinstitusjon.
§ 9 andre leddet skal lyde:

Departementet kan fastsette at lærerstillinger i statlige utdanningsinstitusjoner helt eller delvis skal tillegges oppgaver i voksenopplæringen. Faste deltidsstillinger for voksenopplæring kan opprettes.
Nytt § 10 fjerde ledd skal lyde:

For studieforbund for og blant samer gjelder ikke kravet etter første ledd om at de må bestå av to eller flere organisasjoner og kravet etter annet ledd punkt d om at de må ha landsomfattende virksomhet.
§ 10 fjerde, femte og sjette leddet blir nye femte, sjette og syvende leddet.
§ 13 blir oppheva.
§ 17 blir oppheva.
§ 17 a skal lyde:

§ 17 a. Alternativ førstegangsutdanning på høgre nivå
Kostnadene til gjennomføring av alternativ førstegangsutdanning for voksne på høgre nivå dekkes i sin helhet av staten.
§ 18 blir oppheva.
§ 19 skal lyde:

§ 19 Voksenopplæring i studieforbund.
Studieforbund som er godkjent etter denne lovs § 10, kan få tilskudd fra det offentlige etter følgende regler:
Staten:
a. Til voksenopplæringsvirksomhet yter staten et tilskudd pr. time.
b. Til administrasjon og drift yter staten et tilskudd på grunnlag av tidligere års gjennomførte timer.
c. Staten yter tilskudd etter særskilt søknad til pedagogisk utviklingsarbeid i studieforbundene.
d. Staten yter tilskudd til drift og pedagogiske serviceoppgaver i fellesorgan for tilskuddsberettigede studieforbund.
Departementet gir forskrifter.
Fylkeskommunen og kommunen:
Fylkeskommunen og kommune yter tilskudd til voksenopplæring i studieforbund. Det skal utarbeides forskrifter for fordelingen. Forskriftene må ikke diskriminere mellom organisasjonene. Forskriftene bør gi mulighet for prioritering av tiltak og målgruppe.
§ 20 andre leddet skal lyde:

Bedriftsopplæring kan organiseres i samarbeid med offentlig utdanningsinstitusjon, folkehøgskole, tilskottsberettigede studieforbund, landssammenslutning av bedrifter eller i bedriftens egen regi.
§ 20 fjerde leddet skal lyde:

Til opplæring organisert etter denne paragraf yter staten, innenfor rammen av Stortingets årlige bevilgning, 80 prosent av den kostnadsfaktor som fastsettes.
§ 23 skal lyde:

§ 23 Arbeidsmarkedsopplæring
Arbeidsmarkedsopplæring finansieres over særskilt statlig bevilgning som arbeidsmarkedspolitisk tiltak. Departementet gir forskrifter i samarbeid med arbeidsmarkedsmyndighetene.
Ny § 26 skal lyde:

§ 26 Tekniske fagskoler
Departementet kan gi forskrifter om opplæringens innhold ved tekniske fagskoler.
§ 26 blir ny § 27.
I følgjande lovreglar blir orda «regler», «nærmere regler», «særlige regler» eller «bestemmelser» endra til «forskrifter»:
§§ 2 andre leddet, 3 andre leddet, 7 tredje leddet, 8 andre leddet, 9 første leddet, 10 tredje og siste leddet, 11 andre leddet, 15, 20 femte leddet, 21, 22 og 25 tredje leddet.
4. Lov 4. februar 1977 nr. 4 om arbeidervern og arbeidsmiljø m.v.

§ 34 skal lyde:

§ 34 Forbud mot barnearbeid.
Personer som er under 15 år eller skolepliktige etter lov om grunnskolen og den vidaregåande opplæringa (opplæringslova), må, utenom de tilfeller som er nevnt i § 35, ikke nyttes til arbeid som går inn under loven.
§ 38 første leddet skal lyde:

Arbeidstida for barn og ungdom skal legges slik at den ikke hindrer skolegang som de trenger for sin utdanning, eller hindrer dem i å dra nytte av undervisningen.
5. Lov 8. juni 1984 nr. 64 om folkehøgskolar

§ 15 andre leddet skal lyde:

Departementet kan gje føresegnar om kompetansekrav for undervisningspersonalet i folkehøgskolen.
6. Lov 14. juni 1985 nr. 73 om tilskot til private grunnskular og private skular som gjev vidaregåande opplæring (privatskulelova)

§ 4 skal lyde:

Skulen må drive verksemda si etter undervisningsplanar godkjende av departementet. Det må framgå av undervisningsplanen kva slag vurderingsformer og vitnemål skulen skal nytta. Elles har skulen sin undervisningsfridom.
Etter avgjerd av departementet kan det for forsøksføremål gjerast tidsavgrensa avvik frå godkjende planar og frå reglane i lova.
§ 12 første leddet første punktum skal lyde:

Reglar om bortvisning ifylgje lov om grunnskolen og den vidaregåande opplæringa (opplæringslova) gjeld for elevar ved tilsvarande private skular .
§ 14 første leddet skal lyde:

For undervisningspersonalet ved skular som er godkjende i medhald av § 3 bokstav a-d i lova her, gjeld dei utdanningskrav som fylgjer av lov om grunnskolen og den vidaregåande opplæringa (opplæringslova) med forskrifter.
§ 16 første leddet skal lyde:

Ved skular som er godkjende i medhald av § 3 bokstav a-d i lova her, skal undervisningspersonalet og skuleleiarar ha rett til løns- og arbeidsvilkår som undervisningspersonale og skuleleiarar ved tilsvarande offentlege skular.
§ 26 Tilskotsregel nr. 1 bokstav b skal lyde:

b. Andre driftsutgifter vert dekte ved tilskot frå den kommunen og fylkeskommunen der eleven har heimen sin, jf lov om grunnskolen og den vidaregåande opplæringa (opplæringslova).
§ 26 Tilskotsregel nr. 2 bokstav c skal lyde:

c. Utgifter til elevreiser vert dekte etter reglane i lov om grunnskolen og den vidaregåande opplæringa (opplæringslova).
§ 26 Tilskotsregel nr. 4 skal lyde:

Tilskotsregel nr. 4
Skular som kan godkjennast etter § 3 bokstav a, b og d i lova her:
a. 85 pst av dei utgiftene som kjem inn under tilskotsgrunnlaget vert dekte av staten. Tilskotet vert rekna ut frå ein normalsats. Ved utrekninga av normalsatsen skal dei gjennomsnittlege utgiftene i den offentlege vidaregåande skulen leggjast til grunn.
b. Skulane kan etter søknad få statstilskot til teknisk og maskinelt utstyr.
§ 26 Tilskotsregel nr. 7 andre leddet første punktum skal lyde:

Skulane får tilskot av staten med 85 pst av vanlege driftsutgifter til all godkjend undervisning som går inn under lov om grunnskolen og den vidaregåande opplæringa (opplæringslova).
§ 26 Tilskotsregel nr. 8 andre leddet første punktum skal lyde:

Skulane får statstilskot med 85 pst av vanlege driftsutgifter til all godkjend undervisning som går inn under lov om grunnskolen og den vidaregåande opplæringa (opplæringslova).
§ 26 Tilskotsregel nr. 11 andre punktum skal lyde:

For private vidaregåande skular som er godkjende i medhald av § 3 bokstav a-d i lova her, vert arbeidsgjevardelen betalt på same måte som for personalet i den offentlege vidaregåande skulen.
7. Lov 12. juni 1987 nr. 56 om Sametinget og andre samiske rettsforhold

§ 3-8 andre leddet skal lyde:

For opplæring i og på samisk gjelder reglene i og i medhold av lov om grunnskolen og den vidaregåande opplæringa (opplæringslova).
8. Lov 17. juli 1992 nr. 100 om barneverntjenester

§ 2-4 andre leddet første punktum skal lyde:

Kongen kan samtykke til at det i forhold til andre som utfører tjeneste eller arbeid for et forvaltningsorgan, fravikes fra lovbestemt taushetsplikt som er fastsatt i denne loven og i følgende lover: Lov av 8. januar 1960 nr. 1 om godkjenning av sykepleiere § 11, lov av 28. april 1961 nr. 2 om psykisk helsevern § 7, lov av 10. februar 1967 om behandlingsmåten i forvaltningssaker §§ 13 til 13 f, lov av 19. juni 1969 nr. 57 om sykehus § 16, lov av 9. mars 1973 nr. 13 om godkjenning m.v. av psykologer § 6, lov av 5. mai 1995 nr. 19 om barnehager § 21, lov av 13. juni 1980 nr. 42 om leger §§ 31 og 34, lov av 19. november 1982 nr. 66 om helsetjenesten i kommunene § 6-6, lov av 13. desember 1991 nr. 81 om sosiale tjenester m.v. § 8-8 og lov om grunnskolen og den vidaregåande opplæringa (opplæringslova) § 15-1.
9. Lov 5. mai 1995 nr. 19 om barnehager

§ 5 skal lyde:

§ 5 Felles samarbeidsutvalg for barnehage og skole
Kommunen kan bestemme at det skal være et felles samarbeidsutvalg for kommunal barnehage og grunnskole. Der begge parter ønsker det, kan det etableres tilsvarende ordning for privat barnehage og kommunal eller privat skole. Samarbeidsutvalget settes også i slike tilfeller sammen etter § 4 tredje ledd, men slik at foreldrene/foresatte og ansatte fra både barnehagen og skolen skal være representert, jf. lov om grunnskolen og den vidaregåande opplæringa (opplæringslova) § 11-1 femte ledd.
